
        
            
                
            
        

    
	Л. Ванган

	 

	УРАГШЛАХ ЗАМД

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1959 онд эрхлэн хэвлүүлсэн эхээс

	 

	"Цагаан бамбарууш" хэвлэлийн газар 2016 онд цахим хэлбэрт хөрвүүлэв.

ЛАМЖАВЫН ВАНГАН

	 

	Нөхөр Л. Ванган 1920 онд Завхан аймгийн Түдэвтэй сумын нутагт төрснөөс хойш бага сургууль төгсгөөд Улаан-Үд хотын монгол рабфакт суралцжээ. Тэгээд нөхөр Ванган 1940 онд улсын театрын дэргэд байгуулагдсан циркийн хэсэгт орж суралцаад улмаар улсын циркийн жүжигчин, найруулагч, уран сайхны удирдагчаар ажиллаж байв.

	Нөхөр Л. Ванган, 1946-1951 онд А. Луначарскийн нэрэмжит Москвагийн театрын дээд сургуульд сурч төгсгөөд улсын хөгжим драмын театрт найруулагчаар ажиллах хугацаандаа монгол зөвлөлтийн болоод хятадын зохиолчдын орчин үеийн ба сонгодог нэлээд жүжгийг амжилттай найруулан тоглуулжээ. Нөхөр Л. Ванган 1948-1949 оноос уран зохиол бичих ажлыг сонирхон оролдож «Эмч нар», «Цагаан хүзүүт, майга бор хоёр», «Тожоо жолооч» (үүнийг А. Дашнямтай хамт ), «Худалдагчийн зууд», «Урагшлах замд» гэдэг жүжгүүд ба «Оч», (үүнийг Ч. Чимидтэй хамт гэдэг ) кино зохиолыг бичсэн байна. Одоо нөхөр Л. Ванган сэхээтний амьдралаас сэдэв авсан «Жирийн хүмүүс» гэдэг жүжиг зохиож байна. «Урагшлах замд» гэдэг энэ дэвтэрт нөхөр Ванганы үүний өмнө зохиосон жүжиг, киноны зохиолыг эмхэтгэн үлдээв.

	 


ЭМЧ НАР

	 

	ДӨРВӨН БҮЛЭГТ ЗУРГААН ҮЗЭГДЭЛТ ИНЭЭДМИЙН ЖҮЖИГ

	 

	ТОГЛОГЧИД НЬ

	 

	Бүрнээ — Их сургууль төгссөн их эмч 25 настай.

	Сандаг — Их сургууль төгссөн их эмч 26 настай.

	Ойдов — Сумын дарга 50 настай.

	Өлзий — Сумын бага эмч 50 гаруй настай.

	Сэмжид— Их сургууль төгссөн их эмч 23 настай.

	Жанчив — Сумын намын үүрийн нарийн бичгийн дарга 20 настай.

	Машбат — Их сургууль төгссөн их эмч 25 настай.

	Надмид — Их сургууль төгссөн их эмч 24 настай.

	Наваан — Сургуулийн багш 22 настай.

	Лхам — Сумын даргын эхнэр 40 настай.

	Дэмбэрэл — Малын их эмч 25 настай

	Даш — Их сургууль төгссөн их эмч 23 настай

	Цэвэл — Их сургууль төгссөн их эмч 22 настай.

	Жавзан — Сумын сестра 20 настай.

	Балжид — Шуудан зөөгчийн эхнэр 40 настай

	Өвчтөн— 20 гаруй настай

	Нанзад — Сургуулийн багш 20 гаруй настай.



	



	НЭГДҮГЭЭР БҮЛЭГ

	 

	НЭГДҮГЭЭР ҮЗЭГДЭЛ

	 

	Их сургуулийн сурагчдын байр, эмэгтэйчүүдийн тасалгаа, тасалгааны дотор хоёр ор, хоёр тумбочик, ширээ, сандал, цахилгаан данханд цай буцалж байна. Цонхоор их сургуулийн байшин харагдаж байна. Хөшиг нээхэд:

	Бүрнээ, Ширээн дээр цай, аяга бэлдэж, Надмид чемодандаа ном дэвтэр, хувцас хунираа хийж, хөдөө явах байдалтай төхөөрч байна.

	Бүрнээ — Надмидаа! Би ер нь яагаад Сандагт дасчихав аа? Ер нь яасан хачин юм бэ?

	Надмид — Бүү мэд дээ. Би ямар өөрөө дурлаж үзсэн биш дээ. Зарим улсын ярих нь ариун дурлал шиг сайхан юмгүй гэдэг юм билээ. Заримын нь ярих нь осолтой юм гэдэг шүү. Ер нь тэгээд бие биеэ тун сайн таних хэрэгтэй юм гэдэг!

	Бүрнээ — Таван жил нэг дор хамт сурна гэдэг чинь даанч таньж болдог хугацаа биз дээ? Би ч Сандагтай буцах аргагүйгээр шийдэх шиг боллоо.

	Надмид — Буцалтгүй гэдгийгээ чи яаж мэдээ вэ?

	Бүрнээ — Сандаг миний нүдэнд үргэлж харагдаж, дуу нь ч дуулдах шиг болох юм. Би хаа байсан газраа Сандагийг ороод ирээсэй гэж хүлээх боллоо. Тэгээд уулзах дээрээ ярих ч юм байхгүй, уулзах гэсэн чухал хэрэг ч үгүй байх юм.

	Надмид — Та хоёр ч өчигдрийн төгсгөлийн үдэшлэг дээр нэг дор суугаад, догь байх шиг билээ.

	Бүрнээ — Өчигдөр оройн үдэшлэг дээр, манай Алексей Павлович багш, хаана ажиллах санаатай байна гэж, надаас асуухад нь би хөдөө гэж хэлсэн чинь Сандаг түүнийг дуулаад их дургүй маягтай байна билээ.

	Надмид — Аргагүй шүү дээ. Өөрийн нь бодож зорьж байгаагаас тэгж зөрүүлэх дээр. Би ч явна, ажил хийнэ гэж бодохоос, урьд шөнө нойр хүрсэнгүй!

	Бүрнээ — Чи ч шуударчээ. Сандаг бид хоёрын шийдвэр өнөөдөр лав гарах даг аа...

	Надмид — (Чемоданаасаа, жижигдсэн шляп малгай өмсөж жижигдсэн тод өнгөтэй хуучин торгон тэрлэг өмсөж инээн) Бүрнээ чи хараач.

	Бүрнээ — (Инээн) Нээрэн, таван жилийн өмнө, тэр намар, их сургуулийн үүдэнд, ийм л бүсгүй, аймгийн дунд сургууль төгссөн гэрчилгээ барьчихсан зогсож байж билээ.

	Надмид — (Дээл малгайгаа тайлж эвхээд чемодандаа хийнэ). Энэ хоёроо ээждээ аваад буцна. Манай аав гэж өөрөөсөө бусад юуг ч итгэхээ больсон хүн. Намайг тэр жил дунд сургууль төгсгөөд очиход минь, олон хүний дунд «За-хүү минь нэрээ гаргахтай болов уу» гэж асуугаад үнсэж билээ. Юу ч гэж хариулж болохгүй, би мөн зовж билээ. Одоо бас тэгж мэднэ дээ. 

	Бүрнээ — (Инээж) Одоо чи чинь аймгийн их эмч, боловсон, тарган шар хүүхэн болчихсон хойно арай ч тэхгүй биз дээ (үүд тогшин «46 дугаар тасалгаанд захидал»).

	Бүрнээ — Надмидаа! Чамд захидал (Надмид үүд шагайж захидал авна) чамд ирсэн захидал байна.

	Бүрнээ— Надмидаа! Энэ чинь хот дотроос бичсэн захидал байх чив. Өргөн төмөр замын ажилчдын байр, 70 дугаар байшин, Хайрхан сумын өвгөн Өлзий гэсэн байна.

	Надмид — Өнөө нутгийн чинь Өлзий өвгөн биш үү?

	Бүрнээ — (Задалж үзэн) Мөн байна. Намайг зун нутагтаа очих болгонд манай сумынхан чамайг төгсөх дээр сумынхаа эмнэлэгт ажиллуулна гэдэг юм. Би ч тэгнэ гэдэг юм. Өлзий гуай үүнд их итгэдэг өвгөн юм сан. Зайлуул, эхээс минь хойш миний амьдралд, мөн ч их тус хүргэсэн юм. Би ч ачийг нь заавал хариулах ёстой.

	Надмид — Тэгвэл, нөгөө Сандаг та хоёрын дурлал, амьдралаа зохиох маань яалаа? Хоёр чухал юм зэрэгцэж дээ чамд.

	Бүрнээ — Тийм ээ, нэг нь улс нийгмийн төлөө юм. Нөгөө нь бидний хувийн асуудал юм.

	Надмид — Энэ хоёрыгоо жигнээд л үзэж дээ?

	Бүрнээ — Жигнэхийн хэрэг байна уу? Улс намайг гарыг минь ганзаганд, хөлийг минь дөрөөнд хүргэж өглөө. Би одоо тэр ачийг тусаар хариулах ёстой. Тэгвэл би хамгийн чухал хэрэгцээтэй газар нь очиж, аль бэрхшээлтэй ажлыг нь шилж аваад ард түмний хамгийн гүнд орж ажиллавал би дадлага туршлагаар ч баяжиж сурах юм. Илүү ч тус үзүүлэх юм, Ер нь биднийг хүлээж байгаа ард түмний хүсэл эрмэлзлийг хөсөрдүүлж, бололцоо нь дүүрэн газар, биеийн амрыг харж хувиа бодоод сууж байх сэтгэл надад байж болох уу?

	Надмид — Чи ч ингэж боддог байж. Сандаг... 

	Бүрнээ— Харин Сандагийг би, надад хэчнээн хайртай дуртай тусмаа энэ байдлыг ойлгож зөвшөөрнө гэж боддог шүү. 

	Надмид — За яах вэ, би Сандагийг сайн таниагүй юм байж гэж бодъё

	Бүрнээ — Чи дуулж бай! Өлзий гуай, сумынхаа намын үүрийн даргатай саяхан хотод түр ирсэн, надтай уулзах их хэрэгтэй гэнэ (уншина). «Чамайг сумандаа ажиллуулж өгөөч гэсэн хүсэлт гаргаж, аймгийн гүйцэтгэх захиргаагаар дамжуулан энд зохих газруудын өмнө тавьсан. Харин чиний санал өөрчлөгдөөгүй биз?» гэсэн байна. «Бид удахгүй буцна. Би, төмөр замын байранд нутгийнхаа нэг танил айлд байна» гэжээ.

	За, Надмид минь дуулав уу? Ингэхлээр би хөдөө явалгүй болохгүй биз дээ? Сандаг яасан ч зөвшөөрнө гэж би итгэж байна! Одоо Сандаг минь, миний үгэнд орно, дараа нь би Сандагийнхаа үгнээс гарахгүй байна.

	Би Өлзий гуай, сумын намын үүрийн дарга хоёртой уулзаад ирье. (Хувцаслана Хаалга тогшиж, Сэмжид орж ирнэ).

	Сэмжид — За Бүрнээ, шийдвэр чинь өнөөдөр гарах болоод байна. Би дууллаа. Чамайг хотод, намайг хотод, Сандагийг хөдөө гэнэ.

	Надмид — Машбат?

	Сэмжид — Машбатын тухай дуулсангүй.

	Бүрнээ — Сандаг бид хоёрыг соливол мөн сайн байна даа.

	Сэмжид — Бүрнээ минь! Чи юунд дэмий юм ярьж байдаг юм бэ? Нэгэнт чи л хотод хуваарилагдсанаас хойш, Сандаг яагаад ч аргыг нь олж, хотод үлдэнэ. Харин та хоёр амьдралынхаа замыг яаж эхлэхээ төлөвлөж байвал дээр.

	Надмид — Сэмжид минь! Чи Бүрнээг ойлготлоо мөн ч хол байна даа (хаалга сандрангуй тогшино).

	Сэмжид— Энэ сандруу чинь хэн бэ?

	Надмид— Лав Дэмбэрэл нэг юм гуйх нь дээ (хаалга нээгдэж Дэмбэрэл дээл нөмрөөд орж ирнэ).

	Дэмбэрэл — Хүндэт эмч нарт, мэнд хүргэе. Уучлаарай. Орос монгол тольтой нөхөд түр өгч, тусламж үзүүлнэ үү?

	Сэмжид — Малын эмч гуай, юу орчуулах нь вэ?

	Дэмбэрэл — Уучлаарай! 1-д Би малын эмч болоход дахиад нэг жил дутуу байна. 2-т Оросын болоод, зөвлөлтийн утга зохиолыг чинь одоо л оросоос нь уншиж байхгүй, монгол дээр орчуулагдаж гарахыг нь хүлээвэл Дэмбэрэлийн үхэл нь түрүүлж мэднэ.

	Бүрнээ — (Толь авч) Дэмбэрэл! Ер нь үүнийг би чамд дурсгал болгочье! (номон дээр бичнэ).

	Дэмбэрэл — Бүрнээ минь! Их баярлалаа! Би эмч нарын энэрэнгүй сайхан сэтгэлийг хэзээд мартахгүй. Сэмжид гуай энд ирснийг бодвол бас л нэг шинэ сонин дуулаад, нөхдийгөө баярлуулж яваа биз дээ?

	Сэмжид — «Алтайн хүү» зохиол сонирхож, зохиолч болох нь уу?

	Дэмбэрэл — Тийм ээ (орос монгол толиныхоо нүүрийг зааж). Говь-алтайн Дэмбэрэлийн бүтээл «Сэмжид минь намайг битгий хүлээ, би араас чинь гүйцээд очно» гэдэг зохиол (инээгээд гарч одно. Цөмөөрөө инээлдэнэ).

	Сэмжид — Чамайг би чадъя (гарч одно. Сандаг маш их баяртай орж ирнэ).

	Надмид — За Сандаг ч ирлээ, бодвол, та хоёр ярих юмтай л биз. Би ч гарч байх уу даа.

	Сандаг — За ямар байна? Чамайг хотод үлдээнэ гэж, би чамд хэлсэн биз дээ, ямар байна?

	Бүрнээ — Чамайг хөдөө шүү дээ.

	Сандаг — Чи битгий миний төлөө зов. Би өөрийгөө хэзээд аргална. Сандаг гэдэг ч зайтай толгой, ямар чи биш, аргална.

	Бүрнээ — Яаж?

	Сандаг — «Эр хүний 13 мэх» гэж мэдэх үү. Сургуулийн ширээн дээрээс тасарч гараад, юу болно, яана гэж бодож байна? Одоо тэр, багш нарынхаа дэргэд хөхүүл хүүхэд шиг байдаг чинь өнгөрсөн. Юм бүр чиний толгой дээр, ажил мэргэжлийнхээ талаар ч тэр, амьдрал байдлынхаа талаар ч тэр...

	Бүрнээ — Нээрэн ч юм болгон толгой дээр ирлээ дээ. Хөдөө бүр ч хэцүү болно. Гэвч...

	Сандаг — Гэвч биш, харин чиний өчигдрийн Алексей Павловичид ярьж байдгаар бол ч ёстой л хэцүүднэ дээ. Миний томоогүй бор минь чи сонс! Энд үлдэнэ гэдэг чинь юу гэсэн үг вэ? Орон сууц, ажил алба цөм тохилог. Театр, кино, танц клуб, за, бас мэргэжлийнхээ талаар хөгжье гэхэд унших ном, хэвлэл, багш нар, номын сан, төв больниц, манай сургууль цөм дэргэд, ядаж гэрэл чийдэнгээс аваад, үгүй ямар ирээдүй чи бид хоёрыг хүлээж байгааг ойлгож байна уу?

	Бүрнээ — (Сандагийн хэлсэн бүгдийг зөвшөөрөн дохиж, заримдаа зүйтэй, тийм гэж үг бүрий нь хүлээж аваад тосож) ёстой зүйтэй, ойлгохоор барах уу, харин энэ тохилог сайн сайхан бүхнийг чинь хөдөө Орон нутагт бий болгох ёстой улс чинь бид шүү дээ.

	Сандаг— Энэ чинь ёстой төрийн төлөө оготно боож үхнэ гэдэг чинь байгаа даа. Ер нь чи надад дуртай хайртай болоод, за намайг боль, ядаж өөрийгөө хүндэлж байгааг ойлгомоор доо.

	Бүрнээ — Би ойлгож байна. Өөрийгөө байтугай чамайг ч бодож байна, гэтэл

	Сандаг— Гэтэл гэж тайлбарлах юм алга. Энэ бол одоо ганц чамаас л болох хэрэг.

	Бүрнээ — Надаас болохдоо... (үүд тогшиж, Сэмжид орж ирээд).

	Сэмжид — Бүрнээ чамайг, Надмид явах болоогүй юу гэж байна.

	Бүрнээ — Тийм, тийм, би явалгүй горгүй Сандаг минь, хоёулаа дараа яръя (гарна).

	Сэмжид — Сандаг минь битгий сандар, би чамд тусалъя.

	Сандаг — (Хүйтнээр). Эрхмийн сайхан тусархаг сэтгэлд их баярлалаа (хаалга тогшиж Машбат, Даш Надмид нар орж ирнэ. Сэмжид гар барилцана).

	Машбат— За Сэмжид минь! Хуваарийн тухай юм дуулав уу? Муу Машбатыг чинь хааш нь томилох нь вэ?

	Сэмжид — Эрхэм эмчийн тухай юу ч дуулсангүй.

	Машбат — Манай Сэмжид, төлөвлөсөн байтугай, төлөвлөгөөгүй юмыг урьдаас сонсчихдог сон, өнөөдөр яаж хариуцлага алдах нь энэ вэ?

	Сандаг — Сэмжид гэдэг чинь, учиргүй хүн бүрийн төлөө чихээ тавьж явдаг ч хүн биш шүү. Бас ч дотроо бодолтой..., 

	Сэмжид — Сандаг гуай гуулин төмпөн шиг гялалзаад байдаг сан, өнөөдөр юун уруу царайтай зэвүүн үгтэй байх юм бэ? бодвол... 

	Машбат — Сандаг минь боль. Чамайг Сэмжид цусгүй алах нь, Сэмжид гэдэг чинь сонсох чих сайтай, явах хөл хөнгөнтэй, танилаар талын чинээ, тусаар туул гол шиг, ослоор хуурай дарь шиг бүсгүй шүү.

	Сэмжид- Сэдэв муутайгаас биш, овоо л шүлэг болох нь. Ийм хурц уран авьяастай хүн, хүний эмч болсон нь даанч харамсалтай, төөрч дээ. '

	Машбат — Чи битгий харамс. Хүний сэтгэл мэдрэлийн муу инженер байсанд орвол дотрын сайн эмч болъё гэж бодсон юм.

	Сандаг — (Толгойгоо зааж) Машбат аа чи энэ дотрын инженер болж чадахаа болиод (чээжээ зааж) энэ доторх нь мэддэг болъё гэж буулт хийсэн хэрэг үү?

	Машбат— (Чээжээ зааж) энэ доторхоос нь эхлээд (толгойгоо зааж) энэ доторх нь эмчилдэг инженер болж бас болох юм. Жишээлбэл оросын алдарт уран зохиолч Антон Павлович, Чехов хүний эмч байсан тэгээд...

	Сандаг — Тийм л болтугай. Гэхдээ дэндүү урьдаас мэдэж байгаа юм биш биз?

	Даш — Машбат аа! Сандаг чамайг олны дунд шатаах нь байна.

	Машбат— Зүгээр, нөхдийнхөө дэргэд шатвал аврах бололцоо сайтай юм биш үү? Та нар дуулж бай!

	 

	Шилийн малчин би

	Шинжлэх ухааны эрдмээр зэвсэглэж 

	Шилдэг зэвсэг түүнийгээ

	Шинэ ажилд хэрэглэнэ.

	Наргүй өдөр бүрэнхий

	Саргүй шөнө харанхуй

	Эвгүй хүн яг

	Эрдэмгүй хүн таг.

	 

	Надмид — За нөхдөө! Машбатын гал нь ассан. Одоо хавьд зогсдоггүй...

	Машбат — Хэн галгүй байвал тэр утаа тортогд дарагдана гэж Николай Островский хэлсэн юм шүү.

	Даш — Сайхан шүлэг шүү. Даанч Машбат өөрөө зохиогоогүй болохоос биш.

	Машбат — Гайгүй дээ. Та нарын эмнэлгийн их үйл амьдралыг өөрийнхөө шүлгээр нэг мандуулъя (хаалга тогшино).

	Надмид — Болно! (гаднаас 50 гаруй настай, золбоотой өвгөн орж ирнэ, цөм чимээгүй, гайхан харцгаана).

	Өлзий — За хүүхдүүд минь сайн байцгаана уу?

	Нийтээр — Сайн, сайн байна уу? та!

	Өлзий — Хүүхдүүд минь! Энд манай сумын Должингийн Бүрнээ гэдэг бүсгүй байна уу?

	Надмид — А та Өлзий гуай гэдэг үү? Бүрнээ энд байдаг юм. Гадагшаа явчихсан. Одоохон ирнэ. Та тийшээ суу (Өлзий сууна).

	Өлзий — Та нар чинь Бүрнээтэй хамт байдаг багачууд уу?

	Машбат — Тийм ээ! Хамт төгсөөд байгаа эмч нар.

	Өлзий — Тийм бий... Мөн л байна шүү. Цөмөөрөө доктор болох нь ээ дээ. Эвий хөөрхий цөмөөрөө бөндийлцөөд миний л хүү шиг залуучууд юмаа даа. Бүрнээ бас л та нар шиг эмч болоо биз дээ.

	Надмид — Тэгэлгүй яах вэ.

	Өлзий — Чухам чухам улс хөгжих, үр хүүхэд өсөж эрдэм сурна гэдэг мөн сайхан юм даа. (Гаансаа гаргаж) урьд манай хошуунд би гэж ганц өнчин хүүгээ хөтөлсөн амьтан, Бүрнээгийн эх Должин гэж ганц охиноо хөтөлсөн ийм хоёр яг ижил улс байсан юм даа. Одоо ер нь хэдэн жилийн ч урьд юм бэ дээ. Нэг хаврын үдшийн бүрийд би Баян өндрийн хөндийгөөр улаа нэхээд буцаж явсан чинь дэрсний толгойгоор нэг юм шоволзоод байх юм. Араас нь ойртоод очсон чинь, одоо энэ Бүрнээ хөл нүцгэн уйлаад гүйж явж билээ. Мөн ч юмгүй жаахан хүүхэд байсан юм. Ер нь 7-8-тай л байсан байх. Эвий минь эхдээ эм авч өхөөр хар үүрээр, гэрээсээ гарсан юм билээ. Тэгээд би дүүрч гэрт нь хүргэж ирээд, нөгөө залж ирсэн эмийг нь, эхэд нь дөнгөж өгөв үү, үгүй юү, сэхээ авсан ч юмгүй хөөрхий муу эх нь талийж билээ (Пауз).

	Сэмжид — Өвгөн гуай! Хаанаас тэр эмээ авсан юм бэ?

	Өлзий — Хойд хүрээн дээрээс, эдний хаваржаанаас өртөө илүү газар шүү дээ. Шар маарамба гуай бол өөртөө өдий төдий сайн унаатай хүн байсан сан даа. Тэр ч байтугай заримдаа морь хөтлөөд очсон хүнд ч явдаггүй юм.

	Машбат — Тэгээд.

	Өлзий — Тэгээд одоо Бүрнээ өөрөө доктор болчихсон байдаг. Одоо ухаан нь л ийм байх юм даа. Манай хүү сумын сургуулийн багш болчихсон, энэ залуучууд битгий хэл Ойдов гэж бараг миний л үеийн хүн сумын дарга болоод, сумын ардуудыг толгойлоод л чухам засмал замыг чинь засуулаад л, манай суман дээр машин очдог болгосон, цахилгаан харилцаа, хүн эмнэлэг, мал эмнэлэг, сүү тосны завод, сургууль, нэгдэл, хоршоо, барилга байшин нэмэгдээд бүхэл хот болсон. Нөгөө тэр үеийн, Шар маарамбын байсан хийд ч танигдахаа больчихсон, одоо чухам... чухам... танигдахаас би л баахан хөгширсөн байж байдаг урьд ч бас би нэрээ халтарладаг, сумын хоршооны эрхлэгчийн ч албыг дөнгөөд байдаг сан.

	Одоо дийлэхээ ч больсон гэж бодохоос л өөртөө гомдоод дотор харлаад байх юм.

	Сэмжид— Таны багш хүү л аавдаа тусалж чадахаас бид нар ч тийм шалтгаанаар харлаад байгаа дотрыг эмчилдэггүй эмч нар шүү дээ.

	Сандаг— Машбат доктор доторт сайн, магадгүй шүү.

	Машбат — Би эдний багш хүү шиг дэргэд нь байгаа бол үзээд л алдсан даа. Харин Сандаг минь чиний дотрын тухай яривал одоохондоо хөнгөн боловч, алс нь хүндэрч болох шинжтэй юмнууд бий шүү. Гэвч Бүрнээ доктор чамд хайртайгаас хойш аргална биз гэж найдаж байна. Шинэ эмч нарын шинж чанар нь бас тийм үзэл мэдрэлийн талыг ч эмнэж чадахуйц байх ёстой юм биш үү.

	Даш — За өвгөн ах минь эдний яриаг чагнавал толгой чинь эргэчихнэ, харин та амарч цай ууж, Бүрнээг хүлээ.

	Өлзий — Хүүхдүүд минь та нараас нэг юм асууя. Манай сум эмнэлгээ өргөтгөж их эмчтэй болгож өгөөч гэж аймгийн бага хурлаар дамжуулж саналаа тавьсан юм. Тэгээд нутгийнхан зан заншлыг мэдэхээр нь Бүрнээгээ аваачих хүсэлтэй юм.

	Сэмжид — Ишш ах гуай минь бүтэхгүй, юү гэсэн үг вэ, Бүрнээг сум байтугай аймагт явуулахгүй байгаа юм.

	Машбат — Сэмжид минь чи юм бүрийг өөрийнхөө хэмжүүрээр битгий хэмжээд бай л даа (Гаднаас Цэвэл орж ирнэ).

	Цэвэл — Нөхдөө чимээгүй! Хуваарийн хамгийн сүүлчийн мэдээ! Манай Машбатыг өөрийн нь төрсөн Увс аймагт...

	Машбат— Ура! ура! Би нутагтаа, Увс даа!

	Цэвэл — Байзнаарай! Бас хотод суух нэг эмчийн орон тоо гарсан гэнэ. Хөдөө томилогдогсдоос нэг нь үлдэх юм гэнэ.

	Сэмжид— Сандаг! (нүдээрээ ирмэнэ).

	Цэвэл — Бас маргааш орой манай ангийн эмч нар цөмөөрөө, тал тал тийшээ явцгаахаас өмнө, нэгнийдээ цугларцгааж их үйл ажлын замд орохынхоо ёслолыг хийх санал надад байна.

	Нийтээрээ — Зүйтэй (гарцгаана).

	Сэмжид — Сандаг нааш ир! Чи тэр орон тоог дуулав уу? Битгий зов, найз чинь чамд тусална.

	Сандаг — Тэр орон тоог чинь би аль эрт мэднэ. Одоо хэний ч тусламж надад хэрэггүй, би утсаар яриад л болох нь тэр (гарч явна. Надмид орж ирнэ).

	Надмид — Сандаг! Чи хайчих нь вэ?

	Сандаг — Байзнаарай? Би одоохон буцаад ирнэ.

	Надмид — Энэ чинь юундаа сандарчаа вэ?

	Сэмжид — Хотод нэг орон тоо гарсан гэнэ...

	Надмид— Тэгвэл ч яарах нь аргагүй.

	Сандаг — (Жавхлантайгаар орж ирнэ). Все готов! гэдэг чинь энэ биз? Ярьчхаад ирлээ. Энд ажиллахаар боллоо.

	Сэмжид — Надмид аа! Бүрнээ минь харин ч баярлана биз дээ.

	Надмид— Хай бүү мэд. Яах бол!

	Сэмжид — Баярлахаар барах уу?

	Сандаг — За та нар Бүрнээг ирэхээр дуугүй байгаарай. Би нэг ганцхан илбэ үзүүлье.

	Надмид — Бүрнээ ч барагтай илбийг гайхахгүй шүү.

	Сандаг — Надмидаа! Чиний энэ хөлдүү сэтгэл амьдралд чинь хор болно шүү? (Бүрнээ маш баяртай орж ирнэ).

	Сандаг — За! Ашгүй чи дуулаа юу?

	Бүрнээ — Дуулахаар барах уу? Би бүр шийдээд ирлээ.

	Сандаг — За тэр би хэлээгүй юу ? Бүрнээ минь, чамд баярлалаа. 

	Бүрнээ — Намайг ойлгосонд чинь баярлалаа.

	Надмид — Байзнаарай, ойлгомж муутай баяр осол ихтэй байдаг сан. Ямар ч гэсэн Сандаг минь! Илбээ үзүүлнэ байгаа. 

	Сандаг — Тэгье. Илбийн номер. Сэмжид минь тоолоорой.

	Сэмжид— Нэг, хоёр, гурав.

	Сандаг — Хотод нэг орон тоо гарч, би үлдэх болсон!

	(Сандаг, Бүрнээгийн гарыг барина).

	Бүрнээ — Хоёрдугаар илбэ, Надмид минь тоолоорой.

	Надмид — Нэг, хоёр„ гурав!

	Бүрнээ — Би яаман дээр очоод өөрийнхөө суманд очихоор боллоо.

	Надмид — (Инээж). Ёстой илбэ боллоо доо.

	Сэмжид— (Сандагт) орон тоо гарсан гээд л гайхуулаад байсан чинь Бүрнээгийнхээ оронд үлдээ шив. Түүнд орвол надад хэлэхгүй.

	Сандаг— Чи надад хэр хайртай дуртай вэ гэдгийгээ ингэж үзүүлэхээр шийдээд ирээ юү? Их баярлалаа! Хөөрхий бид хоёр бие биеэ сайн таньж мэдээгүй байжээ. Гайгүй миний зорьсон, бодсон, зөвлөсөн, хэзээ нэгэн цагт зөв болж орой руу чинь орох цаг ирнэ. Баяртай.

	Бүрнээ — Сандаг! Сандаг! (Чи, бодооч).

	Сандаг — Би бодолтгүй, энэ зөрүүд зангийнхаа тухай харин чи бодмоор байна гараад (явна).

	Сэмжид — Энэ чинь юу болж байгаа нь энэ вэ? Что это такое?

	Надмид — Гайхах юм ер алга. Цөм байр байраа олж байгаа нь тэр.

	Сэмжид — Ничего не понимаю.

	 

	ХӨШИГ

	 


ХОЁРДУГААР БҮЛЭГ

	 

	ХОЁРДУГААР ҮЗЭГДЭЛ

	 

	Сумын их эмч Бүрнээ, өвгөн Өлзий нарын байр. Жижиг байшингийн нэгэн тасалгаа, өвгөний ор, пийшин, хоолны хэрэглэл, шүүгээ, ширээ сандал, пийшинд гал асна. Цонхоор, гадна цасан шуурга болж байгаа нь харагдана.

	Гаднаас орох хаалга ба нөгөө талд Бүрнээгийн тасалгаанд орох хаалга харагдана.

	Бүрнээ тасалгаанд дөнгөж орж ирээд лаа барьж, цасаа гөвөөд дах, малгай, эмнэлгийнхээ зүүдэг савыг тайлж, гар нүүрээ үрчин үлээсээр, пийшинд дулаацахаар ойртоно. Өлзий гаднаас хоёр хазаар барьсаар, мөн дулаан хувцастай орж ирнэ.

	Бүрнээ — Өлзий гуай морьдоо аргалав уу?

	Өлзий — Өртөөчинд өгөөд ирлээ. Миний энэ хацар хөлдөө юм уу?, халуу оргиод л...

	Бүрнээ — (Үзэж). Хөлдчихжээ. Хөлдүү байхад нь үрчих ёстой байсан юм. Одоо гэсчихжээ. Юм л түрхэхээс биш дээ. (Жавзан хүүхэн цагаан халадын гадуур юм нөмөрсөн орж ирнэ. Бүрнээ эмнэлгийнхээ савыг уудлан тос гаргаж өвгөний хацарт түрхэнэ).

	Бүрнээ — За Жавзан, өнөөдрийн дежурийн сестра юу?

	Жавзан — Тийм ээ, та нар мэнд сайн явцгаав уу?

	Бүрнээ — Мэнд л яваад ирлээ. За манай үүгээр тайван сайхан уу ? Нөгөө, багийн даргын бие ямар байна.

	Жавзан — Та нарыг явснаас хойш янзаараа шив дээ халуун нь ч хэвээрээ, тэнхээ тамираар л их муудаж байна.

	Бүрнээ — Хотоос утас шуудан ирсэн үү? Сандагт бичсэн яаралтай утасны хариу ирвэл мөн ч их хэрэг байна санж дээ.

	Жавзан — Юун Сандаг вэ?

	Бүрнээ — Би энэ багийн даргын өвчний тухай хамт сурч байсан эмч Сандагаар дамжуулан, Алексей Павлович гэдэг манай багш байсан нэг эрдэмтнээс зөвлөгөө авч яаралтай дамжуулж тусална уу гэж бичсэн юм. Хариу нь ирэх болсон юм сан.

	Өлзий — Хүү минь битгий сэтгэлээ зов, тэр Сандаг хүү чинь ер нь нуруутай сайхан залуу шиг байна билээ. Хүний захисан хэлсэн юмыг лав бүтээнэ байх.

	Бүрнээ — Ийм учир нь мэдэгдэхгүй өвчин гэж байдаг аа! Одоо ер нь яана даа? Хот руу явуулах юм бил үү? (Наваан гаднаас орж ирнэ).

	Наваан — За мэнд ирцгээв үү?

	Өлзий — Миний хүү ирэв үү? Сайн явлаа?

	Бүрнээ — За Наваан сайн уу. Сургуулийн ажил сайн биз дээ?

	Наваан — Сайн, аав яагаа вэ, хацраа хөлдөөчхөө юу?

	Өлзий — Үгүй хүү минь, хөөрсөн юм болов уу даа, бэржийгээд л байна.

	Бүрнээ — Сонин юу байна даа Наваан!

	Наваан — Сониноос, аймгаас нэг хүн ирээд явчихсан даа. Их л шалгалт болсон байх. Ер нь манай сумын хүүхдийн цэцэрлэгээс бусдын нь тухай, их л материалтай болоод явсан байх, ялангуяа сургууль, эмнэлэг, за тэгээд Ойдов даргын тухай ч гэсэн...

	Өлзий — Эмнэлгийн тухай магтагдаж сайшаагдаа л биз дээ. За цэцэрлэг ч гэсэн аргагүй дээ, манай харьяаны газар байгаа юм. Харин Ойдов дарга та хоёрын тухай ч дээ бүү мэд.

	Жавзан — [Сочиж). Яадаг билээ. Би нөгөө, дежурээ мартчихсан сууж байна. (Наваанд сонинууд өгнө). Май аваад хариарай. Өнөөдрийн ирсэн шинэ сонин шүү (Балжид ирнэ.)

	Балжид — Пээ, энэ гадаа мөн аймаагүй хүйтнээ та минь! Тэнгэр гэдэг чинь зүгээр хоормог оо хоормог. За сайн явж ирцгээв үү?

	Бүрнээ — Сайн явлаа, 

	Балжид — Би гэдэг чинь чамайг, үгүй, мөн хүлээлээ дээ. Үгүй та минь 10 хоног гэдэг чинь бүр бүр жил шиг л юм, Бүрнээ хүү минь би чамтай нэг уулзалгүй давшгүй нь (Бүрнээ, Балжид нар хажуугийн тасалгаанд орно).

	Өлзий — Энэ, шуудангийн эрхлэгчийн эхнэр чинь, харанхуй шөнөөр ядарч ирсэн хүнийг амруулахгүй, юугаа хийж явдаг саваагүй амьтан бэ? Арай хов зөөж явдаг үгүй л байгаа даа.

	Наваан — Аав минь! Хүнийг хэлэх нь ч яамай. Харин энүүхэндээ ярихад, энэ ажилд таны бие чинь тэсэх юм уу даа. Хаа ч галчаа л хийхээс хойш, өдөр шөнөгүй хөдөө гадаа, хүйтэн халуунд явдаггүйгээр нь, дассан сурснаар нь сургуулийнхаа галчийг л хийж, миний дэргэд бие амар сууж байвал дээр юм биш үү?

	Өлзий — Юуны чинь галч? Эмнэлгийн мэргэжлийн ажил байхгүй юу?

	Наваан — Ишш аав минь!Нэр нь юу ч болог. Сестра ч болог, ахлах сестра ч байг, туслагч ч байг, үнэндээ та чинь улаач, галч, тогооч л хийж байна.

	Өлзий — Хүү минь! Чи бод, би хоёр жил шахам ажил хийхдээ насандаа мэдээгүйгээ мэдэж, үзээгүйгээ үзэж байна.. Адгийн наад зах нь нүдтэй болж байна. (Дэрэн доороос нүдний шил авч хийнэ). Бүрнээ хүү тааруулж хотоос захиулж авч өгсөн юм. Юм уншихад сайн гэдэг нь!

	Наваан — Хүүхэд шиг, юун ч итгэмтгий юм дээ Аав минь бага эмч болно гэдэг чинь тийм амархан юм биш, залуу сэргэлэн үедээ хамгийн наад зах нь 4 жил, цаад зах нь 7 жилийн сургуульд сурах хэрэгтэй юм шүү дээ. 

	Өлзий — За хүү минь чи л биеэ хичээ! Энэ хүний ажил, чиний ажил хоёр мөн ч хол зайтай байна даа. Чамайг өөрийн хүү гэж санахад би чиний өмнөөс зовох юм. Чи ер нь...

	Наваан — Аав минь! Хүнд өөрийнх нь чамлагдаж хүнийх илүү харагддаг юм. Үнэндээ адилхан шүү дээ.

	Өлзий — Тэгвэл Бүрнээг ирснээс хойш, энэ эмнэлэг ямар болчхов. Чи хар! Эмчлэх газар, хэвтүүлэх, сувилах газар, тэгээд эм бэлтгэл, хүүхдийн цэцэрлэг, бас энэ сумын байр байдал, халуун ус, үсчин, танай сургууль ч гэсэн дээ цөм шал өөр болсон. За энэ сумын ард түмний ам хэл, хайр санаачлаг, эмнэлэгт тусалсан хөрөнгө, энэ бүгдийг чи үзэж байна уу? Хавар хэдэн хүүхдийг үхлээс аварлаа гэж баярлахдаа хойд багийн Бэгзийн хотынхон эмнэлгийн энэ өвлийн түлээг үнэ өртөггүй буулгаж өгснийг чи бод! За сая яваад ямар болсон хүнийг босгосон гэж бодно. Тэр улс Энэ бүсгүйг ёстой бурхан л гэж ийм байдаг байх гэж байна.

	Наваан — Манай сургууль юугаараа дутуу байгаа юм бэ? Та дуулж бай (Бүрнээ Балжид хоёр гарч ирнэ. Балжид гартаа акт барьсан байна).

	Балжид — За бас гялайлаа даа. Докторын баримтгүй чинь, хэрэлдээд байж болохгүй нэг л хэцүү. Би алийн болгон гэрийн мухар сахиж суух вэ дээ.

	Бүрнээ — Хэрэв ингээд болохгүй шиг бол, би туслахыг бодъё. Харин та өөрөө зүтгэж хэрэлдэж битгий шуугиан болгоорой.

	Балжид — За за, аа тийм, би мартчихаж, өнөөдөр шуудан ирсэн шүү дээ. Танд захиа, ном, сонин, утас ирсэн гэнэ бил ээ.

	Бүрнээ — Юун сайн юм бэ? За тэгвэл би одоо яваад ирье.

	Өлзий — Хүү минь амарч үз, энэ шуурганаар харанхуй шөнө юу хийх вэ? Би маргааш өглөө эрт аваад ирье. (Сумын дарга Ойдов орж ирнэ).

	Ойдов — За та нар сайн явж ирэв үү? Явсан газраар юу болж байна даа?

	Бүрнээ — Сайн явлаа. Ойдов гуайн бие сайн биз дээ. Явсан газар ч хоёр хүн л нэлээд хүнд өвдсөн юм байна тэгээд.

	Ойдов — За сайжирсан бол яамай!

	Балжид — Гадаа шуурга хэвээрээ л байна уу?

	Ойдов — Энэ ч гайгүй, үүнээс илүү шуурга манай сумын ажил дээр болох даг аа. Чи одоо энэ харанхуй шуурган дунд юугаа хийж явдаг амьтан бэ?

	Балжид — Би акт гаргуулж аваад явж байна (гээд гарч одно).

	Ойдов — Би ч гэсэн эхнэртээ нэг акт авах юмсан. Манай Лхам энэ Балжид хоёр гэж яг адилхан, олон хүүхдэд дарагдсан, бие муутай амьтад байдаг юм.

	Бүрнээ — Ойдов гуай! Энэ Балжид гуай чинь, харин өөрөө ажил хийх гээд хүүхдээ цэцэрлэгт өгөх гэсэн чинь, нөхөр нь дургүйцсэн гэнэ. Тэгээд биеэ эрүүл мэнд гэсэн албан баримт болох акт гаргуулж аваад явлаа. 

	Ойдов — Эрүүл ээ ч алд, харсаар байхад.

	Өлзий — Харсаар байхад, миний дэргэд, ийм залуу эрүүл сайхан малигар авгайчууд ажил хийхгүй юу хийх юм бэ? 

	Ойдов — За! Өлзий чи ажил ажил л гэнэ. Чамаас болж сумын нэр хөөдөгдөөд байна. Зөнөсөн хойноо худлаа онгирч чи сургуулийн ариун цэврийн тухай юу юу гэж сумын идэвхтний хурал дээр донгоссон хүн бэ? Түүнээс чинь болоод, аймгаас ирсэн шалгалтад, хамаг хэрэг үүссэн байна. Чамд мэргэжил, мэдэц, үнэмлэх, эрх байна уу? Та нар тийм л сайн юм бол тэр багийн даргыг даруйхан эдгээгээд аль! Урьдах ажлаа сайн хийж чадаж байж дараа нь гайхуулцгаа! Энэ боловсон, эрдэмтэй багш нар чамаас л дор мэдэж байв гэж үү?

	Бүрнээ — Ойдов гуай та уучлаарай. Энэ бүгдийг би хариуцна. Өлзий гуай одоохондоо мэргэжлийн үнэмлэхгүй ч болсон, мэдцийн хувиар, тэр зэргийн ажлыг хариуцах байтугай ойр зуурын зүйлийг миний хяналттайгаар эмчлэх мэдэцтэй болоод байгаа юм.

	Ойдов — Нөхөр доктор гуай, та орон нутгийн бололцоо гэдгийг мэддэг хүн үү? үгүй хүн үү? энэ чинь улсын нийслэл биш шүү.

	Бүрнээ — Ер нь юугаар бололцоогүй гэж та хэлэх гээд байгаа юм?

	Ойдов — Хөөрхий зайлуул, хэзээ та нар чухал ажлын дадлага бага зэрэг олж авах улс вэ? Энд миний дэргэд 2 жил илүү ажиллаж байна. Жаалхан ч юм шингэсэн маяг алга. Мөн ч өрөвдмөөр байна даа таныг...

	Наваан — Аав одоо юу ч мэдэхгүй байж, юу гэж ийм хариуцлагатай ажлуудад оролцоно доо. Одоо сумын нэр гарна даа.

	Өлзий — Галч, улаач, тогооч, миний хариуцлага ч муу байж, дарга багш та нар ямар байна?

	Наваан — Аав одоо яах нь вэ дээ. Та удирдах удирдуулах ёс зарчмыг бас баримтлах ёстой. Та ямар ганц надтай ярьж байгаа биш...

	Ойдов — Тэр ч яах вэ. Эмнэлэг, сургууль, та нарын нэр л гарна. Та нар, залуучууд хоосон санаа ихтэй, бүтээсэн хийсэн юм багатай. Өөрсдөө л гомдох хэрэг болно.

	Өлзий — Хүйтэн, халуунд биеэ хайрлахгүй ажиллаж, зүтгэж энэ эмнэлэг сумын ардын эрүүл мэндийн талаар 2 жилийн дотор өөрчилж сайжруулж байгаа хүний санаачилсан ажилд туслахынхаа оронд чи албан тушаалыг ашиглаж худал гүтгэх санаатай бий?

	Ойдов — Уухай юу, юу гэнэ ээ? Та надад хэлснээ битгий мартаарай (дахин таг чимээгүй сууж цай ууцгаав. Бүрнээ цай аягалав).

	Наваан — Аав та дэндүү хамаагүй уурлаж, зөв буруу юм хэлж загнадгаа татмаар юм. Ямар, хөгшин хүн гэж хуульгүй байдаг юм биш. Дарга ямар бидний мууг үзэх гэж байгаа биш {пауз).

	Өлзий — Бүрнээ... цайгаа уу!

	Бүрнээ — Өлзий гуай өнөөдөр сүүтэй цай чанасан байх чинь. Наваан чи аавдаа сүү авч ирээ юу?

	Өлзий — Самбуугийн эхнэр нэг төмпөн сүү чамд өгсөн юм.

	Бүрнээ Юун Самбуугийн эхнэр вэ?

	Өлзий — Яагаа вэ, өчигдрийн айл.

	Бүрнээ — Өлзий гуай та чинь харин намайг дагаж амьтнаас барьц авч явдаг болох нь шив?

	Өлзий — Юуны чинь барьц, амьтан ах дүү баярлахдаа өгсөн юмыг авахгүй буцаах юм уу? Үхэх гэж байгаа хүнийг авраад төмпөн сүү авах нь битгий хэл, ах нь айл амьтны амьд байсан малыг алж орхиод толгой, шийрийг нь авч явсан юм. Чи хүү минь Шар маарамба амьтны юуг авч байсан гэж бодно.

	Бүрнээ — Юу ч гэсэн тэр. Үүнээс хойш би ганцаараа л явж байхаас биш дээ. Та ч...

	Ойдов — За тэр, та нар чинь ингэж ардуудаас өргөл барьц авч явдаг улс бий?

	Өлзий — За бас л миний буруу болчхоо биз. Үгүй та минь! Надад ер нь зөв юм байна уу?

	Ойдов — Ийм байцгааж, биеэ хамгаалцгаана. Та нар дутагдлаа хүлээдэггүй улс бил үү? Та нар өөрийн шүүмжлэл, чөлөөтэй шүүмжлэл гэдгийг ер нь мэддэг улс уу, үгүй улс уу? Та нар ер нь намын хүмүүжлийн хаагуур нь явсан улс вэ? Хөгшин зөнөг чи хамаг хэргийн эзэн, тус болохоосоо ус болох нь илүү. Мөрөөрөө гэлдэрч хэвтэхгүй! Эрхэм доктор гуай та ч ирээд жил болоогүй байж ялзарч байх шив дээ.

	Наваан — (Сандрангуйгаар). Даргаа! Та энэ сонин дээрхийг хараач (хаширна).

	Ойдов — За бас юу болчхов? (уншина). Та ажлаа эрс өөрчилмөөр байна.

	«Сумын дарга Ойдов (пауз) намын хүмүүжлийн ажлаас тасархай...». Ухай!, «Боловсон хүчинтэй, ялангуяа залуучуудтай харилцаа муутай, тэдэнд дургүй, ажилд нь тусалдаггүй». Ухай мөн л байна. Эмнэлэг... сургууль ариун цэвэр... ухай? Энд бас юу гэнэ вэ? «Өмнөө шинэ ажлыг төлөвлөх дургүй, биелүүлж чадахгүй болов уу гэж айдаг шүүмжлэлийг эсэргүүцдэг, шүүмжилсэн хүнтэй өстэй болдог, өнгөрсөн ажлынхаа амжилтад тайвширсан...». Нөхөр Ойдовын хэлж байсан нь «Нийгэм хөгжиж нэгдэл байгуулж, эхлэхдээ эхнэр хүүхдээсээ эхлээд..» гэж сургаал байдаггүй байх аа, иймд би хүүхдээ цэцэрлэгт өгч, эхнэрээ нэгдлийн ажилд оруулж чадахгүй гэж байсан ухай л даа. Бүр дэндэх нь. Үгүй үүний чинь хэн бичив?

	Наваан — Нэрийг нь төгсгөлд нь үз!

	Ойдов — Харин алга. Чамайг би эрнэ чиг, олно чиг...

	Бүрнээ — Эрэлтгүй, энд байна. Би бичсэн юм.

	Ойдов — Мөн л байна шүү. Ингээд намайг нэгмөсөн түлхчдэг бий та нар.

	Өлзий — Даргаа! Түлхэнэ ч гэж дээ. Харин татаж авах гэж байгаа юм биш үү?

	О й до в — Таарсан ч таталт бол доо. Очиж очиж энэ муу зулбасгаар сонины нүүрэн дээр ингэж дарлуулж шүүмжлүүлж байх гэж дээ. Бүрнээ! Чи дуулж бай!Чам шиг... Үгүй ер нь зулбасга гэхэд яадаг юм. Чам шиг муу зулбасгыг угжуулж хэвтэхэд, би улсын хариуцлагатай ажил, олон жил, удаа дараалан хийгээд үнэлэгдээд ирсэн юм. Энэ суман дээр хэн шугам утасны харилцаатай болгосон юм бэ? Хэн засмал замтай болгож, төвөөс машины харилцаатай болгосон юм бэ? Аль сум, аймгийн хэмжээн дээр үлгэр жишээ болсон юм бэ? Та нар хэлээд аль! (сонин ширээн дээр шиднэ).

	Наваан — Бүрнээ энэ бүгдийг яаж мэдэх вэ? Одоо мэдэж ав. Цөм Ойдов даргын ач шүү.

	Өлзий — Ихийг хийсэн хүн юм. Үүнээс илүү хийж чадах юм гэдгийг илүү мэдээд...

	Бүрнээ — Би бас найдаад.. олсондоо санаа нь битгий амраасай, олноосоо битгий тасраасай гэж бодоод сануулсан юм

	Ойдов — Тийм бий, мөн сайхан сануулж, та нар ингэж олуулаа нийлж миний улыг шагайж байгаа улс уу? Гайгүй дээ, Надад бас ярих хэлэх газар бий, намайг үзэх харах газар ч бий (хаалга шидэн гарч одно).

	Бүрнээ — Одоо яая гэхэв дээ, 

	Наваан — Үнэндээ даргын гомддог ч зөв. Тэгж санаж бичсэн юм бол чиний ч зөв.

	Өлзий — Аль алинд нь ая тал алдахгүй байя гэж байгаа чиний ч зөв болох нь шив дээ. Чангахан дуу гарсан хүний өмнө хойно нь гүйгээд л тустай юм нүүрэн дээр нь хэлж чадахгүй дарга та хоёр бие биеэ хамгаалж, хэлхээстэй бяруу шиг явсаар байгаад энэ хүнийг алж байгаа юм. Ер нь нарийн яривал хамаг буруу нь чамтай холбоотой. Одоо харин бага дээр нь нөхрийгөө, даа ялангуяа өөрийгөө засахыг бодвол дээр байгаа. (Наваан гарч, явна).

	Өлзий — Болж хүү минь! Бичдэг нь зөв. Ер аль алинд нь тус болно.

	Бүрнээ — Хэрэв зөв ойлгохгүй бол...

	Өлзий — Ойдов дарга зөрүүд ч болсон зөв юмыг ойлгох хүн шүү. Харин манай тэр бөмбөг үү... унт хүү минь. Амарч унт!

	Бүрнээ — За та ч амарч унт (өвгөн лаагаа унтрааж, хэвтэнэ. Бүрнээ өвгөнийг сэм ажиглаж байгаад хэвтмэгц нь малгайгаа нууж аваад гарна. Өлзий Бүрнээгийн хэвтсэнийг шалгаж чагна наа нүднийхээ шилийг хийж, ном гаргаж уншина). И. П. Павловаас залуучуудад бичсэн захидал... Павлов Павлов (гэснээ) дэс дараалалт, дэс дараалалт бас дахин дэс дараалалт. Ажил хийж эхлэхээсээ эрдэм мэдлэгийг зузаатгахдаа нарийн чанд дэс дараалалттай байхад биеэ сургагтун! Шинжлэх ухааны оргилд гарахыг туршин зориглохын өмнө түүнд хамгийн наад захын зүйлийг судалж үзэгтүн. Урьдахыгаа гүйцэд судалж ойлгоогүй байж хойдохоо нь хэзээ ч битгий барь..; «Мөн ч лут зөв хэлж байна шүү» Хоёрдугаарт даруу зан чухал, би хамаг юмыг мэдлээ гэж хэзээ ч битгий бод. Таныг хэчнээн ч дээдлэн эрхэмлэвч, би юу ч мэдэхгүй гэж биедээ хэзээ ч хэлэх зүрхтэй байгтун. Омог найдангуй сэтгэлд битгий автагд. Түүнээс болж та нар дагах юман дээр мэтгэх болно. Түүнээс болж та нар тус болох үгийг авахгүй, нөхрийн тусламжийг хэрэглэхгүй болоход хүрнэ. Түүнээс болж үнэн байдлаас холдоход хүрнэ (удаанаар шагширч), мөн лут хэлж байна аа Ээ чааваас (шагширч) түрүүнд уншсан бол... тэр хоёрт... (Лхам авгай сандрангуй орж ирээд Өлзий, өвгөнийг харж гайхан зогсоно).

	Лхам — Энэ чинь хэн бэ?

	Өлзий — Чамайг харахад хэн шиг байна.

	Лхам — Хэн мэдэх вэ дээ. Ном, шил болоод л...

	Өлзий — Ирсэн хэрэг чинь энэ үү?

	Лхам — (Чангаар) доктор байна уу?

	Өлзий — Аяархан!(дохино).

	Л х а м — Аа ?

	Өлзий — Аа гэнэ шүү, аяархан!

	Лхам — Юу (чангаар)

	Өлзий — Юу? Чи харанхуй шөнө яах гээв?

	Лхам — (Улам чанга) юу яах гээв гэж? Чухал хэрэг гараад байна.

	Өлзий — Тэгвэл эмнэлгийн дежурт оч. Бүрнээ доктор ядарч ирээд унтаж байгаа. Амраг! Хэрэгтэй бол маргааш болоорой.

	Л хам — Үгүй ер, та чинь ингэхэд хэн гуай нь болчхоод байна даа?

	Өлзий — Хэн ч болсон тэр дээ. Албан ажил чинь цагтай хэмжээтэй байдаг юм. Та нар бага аядаарай. Эхнэр нөхөр хоёр цувж давхиж ирээд л, нэг нь дарга гэж омогдоод л энэ нь даргын авгай гэж омогдоод л санаа амар юм болох нь шив?

	Лхам — Өвчин гэдэг чинь цаг хэмжээтэй ирдэг юм биш.

	Өлзий — Чамайг аяархан дуугар гэж хүн хэлж байна. (Бүрнээ сонин, хэвлэл тэвэрсээр орж ирнэ), 

	Өлзий — Үгүй чи чинь хаачаад ирэв?

	Лхам — Чиний, өнөө унтаж байгаа гэсэн чинь энэ үү?

	Бүрнээ — Та тайвшир, би бүх учрыг нь мэдэж байна.

	Ойдов даргын зүрх цохиод бие нь муудаад байгаа биз?

	Лхам — Тийм, тийм, хүү минь! Уурлаад ч байгаа юм уу, бүр учир нь олдохоо болиод, тамхиа угсруулж татаад л хачин болоод байна.

	Өлзий — Аа, түрүүний л тэгж хэлж байхгүй, хэрүүл хийж байхынхаа оронд. Би яваад эм олоод ирье, 

	(Бүрнээ захидлуудыг задлан үзнэ).

	Лхам — Үгүй хүү минь, манай Ойдов ойрдоо нэг л хачин, уурлаад ч байгаа юм уу...

	Бүрнээ — Зүгээр, зүгээр надад уурлаад байгаа юм. Одоо гайгүй.

	Лхам — Тийм л юм шиг байна. Үгүй хүү минь чи миний хүүхдээс ялгаа юу байх вэ? Үнэнээ хэлэхэд заавал ч ингэж Ойдовтой тар тор хийж энэ суманд суусны хэрэг байна уу даа. Ийм сайхан мэргэжилтэйгээс хойш... Манай Ойдов ч нэг гөжвөл ч зүтгээд л дуусдаг амьтан шүү. Чи хүү минь, энд байсан цагтаа Ойдовын амнаас сайн юм дуулахгүй. Би чамайг л хайрлах юм (Бүрнээ дуугүй зогсоно).

	Өлзий — Үүнийг дусааж уугаад унтаг. Тамхи битгий их татуулаарай. Чимээ шуугиангүй унтуул! Түрүүний энд уусан эм нь хатуудаж байгаа юм.

	Лхам — Одоо үүнийг уугаад зүгээр болох бол уу?

	Бүрнээ — Зүгээр, наа эм чинь маргааш болтол аргална. (Лхам явлаа).

	Өлзий — Хэрэв зүрхний дусаалгад дарагдахгүй бол ч иймэрхүү өвчнийг эмнэх талаараа, намын байгууллага гэж нэг мундаг чадалтай эмнэлэг бий дээ, гайгүй. За тэр шүү одоо, лав нөгөө багшийн чинь зөвлөгөөн цөм ирсэн байгаа биз? (Нөгөө тасалгаанд орно).

	Бүрнээ — Лав Сандагийн л захидал байна «Ямар ч бололцоогүй хөдөө газар, хоцрогдон сууж дэмий зүтгэж, биеэ зовоож суусны хэрэг байна уу ?Чи хэчнээн болтол утас захидлаар дамжуулан, багш нарынхаа зөвлөгөөнөөр эмчилж, сайн эмч болох юм бэ? Би энд төв амбулатори, больниц хоёрт хавсраад бас эмнэлгийн техникумд цагаар багшилж, амьдрал, аж байдлын талаар хэнээс ч илүү бие амар, ялангуяа оногдсон цагийнхаа ажлыг өнгөрүүлж л байвал хариуцлага шаардлага багатай. Иймэрхүү байна. Тэр нэг өдөр чи өөрийнхөө гөжүүн занд автагдан зүтгэж явсныхаа бурууг, өөрөө одоо ойлгож байгааг чинь би таамаглан мэдэв. Иймд миний хайр...(пауз) хэзээ ч үнэнч....(пауз) чамайг уучлан үзэж дахин туслахад бэлхэн. Хэрэв чи зөвшөөрвөл чамайг хотод дуудуулах арга хэмжээг би үүгээр авъя» (санаа алдана). Хотод юм бүхэн ялангуяа чамтайгаа хамт байхаас илүү жаргал алга. Гэвч амласандаа, зорьсондоо хүрэлгүйгээр...

	Сандаг минь чи ойлгооч! Хайртай дуртай, гэж хашхираад байж болдоггүй, бүсгүй хүний нандин сэтгэлийг мэдэхгүй байна гэж би чамдаа гомддоггүй огцом түргэн зантайд чинь, эрс гөжүүн занд чинь би өширдөггүй. Харин ч заримдаа цовоо сэргэлэн чамд минь зохисон санагддаг. Гэтэл төгсгөх ангид орсноос хойш нөхдөөсөө хөндийрч, олны тусыг бодохоос илүү хар амиа боддог болсонд чинь л... даанч дээ Сандаг минь ойлгооч! (Өлзий ирнэ) (Бүрнээ анзаарсангүй, Өлзий хэсэг дуугүй байснаа).

	Өлзий — Хүүхээ! Бүрнээ ээ! Бие чинь муу байна уу?

	Бүрнээ — Та? 

	Өлзий — Халуурч байна уу?

	Бүрнээ — Би юу? Үгүй, үгүй. Өлзий гуай, та битгий зов, урьсан хүн ч, ирсэн захиа ч намайг эндээс зайлуулах зөвлөгөөн хийгээд...

	Өлзий — Юу? хэн? би чамайг яасан ч эндээс явуулахгүй, би энэ тухай ярина.

	Бүрнээ — Өлзий гуай минь! Намайг эндээс хүчээр зайлуулахаас нааш явна гэдэг хол!

	 

	ХӨШИГ

	 

	ГУРАВДУГААР БҮЛЭГ

	 

	ГУРАВДУГААР ҮЗЭГДЭЛ

	 

	Сумын намын үүрийн дарга Жанчивын тасалгаа. Жанчив ширээний ард маш анхааралтайгаар сонсож мөн зарим зүйлийг тэмдэглэж сууна. Өлзий сандрангуй тогтворгүй сууна.

	Жанчив — Тэгээд?

	Өлзий — Хөөж ч байсан явахгүй гэж байсан юмсан, харин өнөөдөр ярих нь, энд ч хариуцлагын талаар хэцүү юм. Ядаж эмнэлгийн мэргэжлийн ажлын хажуугаар, захиргаа аж ахуй, зохион байгуулалт бүх юм өөрийн толгой дээр ямар ч зөвлөх лавлах хүнгүй, заримдаа хүнийг үхэх сэхэх гэдгийг ч ганцаараа шийдвэрлэх юм гэж байна. Энэ чинь юү гэсэн үг вэ? дарга аа! Явна гэсэн үг! Яасан ч энэ эмчийг явуулж болохгүй, ерөөсөө Ойдов бол ёстой өөрөө хоцрогдож зөнөж байх шиг байна. Та бид хоёр өчнөөн дөчнөө их ажил гаргаж явж ганц эмч олж ирлээ.

	Жанчив — Өлзий гуай та ингэж намынхаа үүрт орж ирж өөрийн санал шүүмжлэлээ шударгаар тавьж байгаа чинь их зүйтэй.

	Өлзий — Миний хэлэх үг энэ дээ. Бараг бүгдийг нь хэлчих шиг боллоо.

	Жанчив — Таны санахад Бүрнээ энд аж амьдрал, сэтгэл санааны талаар ямар шиг байна вэ?

	Өлзий — За аж амьдралын талаар ч нэг их доройтсон юмгүй байх, харин учир нь сайн мэдэгдэхгүй харилцаатай Сандаг эмч гэдэг нэг хүн хотод бий бололтой. Түүнээс ирсэн захидал бүр Бүрнээгийн сэтгэлд юм хийгээд байх шиг санагдана.

	Жанчив — За та тайвшир! Энэ зүйлүүд удахгүй засагдана. Өөрийн тань бие сайн биз дээ? Та буцаж ажлаа хийж бай. Өнөө бага эмчийн мэргэжил авах бэлтгэл хийлгэх, бас шалгалтад явуулах тухай хэд хоногоос шийдвэр гарна.

	Өлзий — За гялайлаа дарга минь! (гарч явна).

	(Хаалга тогшино).

	Жанчив — За! (Бүрнээ орж ирнэ).

	Бүрнээ — Дарга та надтай уулзах гэсэн үү?

	Жанчив — Тийм ээ, суу (Бүрнээ сууна). Зөвлөх юм байна. Аймгийн сонинд чиний бичсэн өгүүллийг би уншлаа. Шинэ эмч нарын чанар бол, хүнийг аль ч талаар нь эрүүл байлгахын төлөө тэмцдэгтээ байх ёстой. Энэ зөв эхлэлт!

	Бүрнээ — Энэ эхлэлтэд оройтсон дутагдал байгаа юм. Үндсэн буруу нь залуучууд бид, Ойдов гуайд зүрхтэй хэлж чадаагүй дутагдалтай эвлэрэхгүй чанарыг гүйцэд баримтлах зүрхгүй байснаас болсон хэрэг гэж үздэг. Одоо ингэхэд Ойдов гуайд маш их хүчтэй тусламж, олон талаас нь хэрэгтэй болох юм гэж бодож байна. Би ч өөрөө чадах ядахаараа тусална, харин миний тусламж гэдгийг, Ойдов гуай маань орон нутаг дээр тохирохгүй шаардлага, хоосон санаа гэж үздэг юм шүү дээ. За ингэх дээр юуны өмнө Ойдов гуайтай таныг яривал дээр болов уу гэж би санаж байна. Намын үүрийн нарийн бичгийн даргын хувиар биш. Ойдов гуайн сурагч шавь байсан эртний танилын хувиар. Ойдов гуай сайн хүн шүү. Энэ сумын даргаар заавал байх ч хэрэгтэй. Тэхдээ сургах ойлгуулах асуудал дээр та одоо багшийнхаа багш болж чадсан байх ёстой гэж би бодож байна.

	Жанчив — Манай зарим нөхөд сонинд гарснаас нь хойш Ойдовоос хөндийрөх, ажилд нь туслахын оронд, үгийг нь тоохгүй шинжтэй байхаар нь би хэд хэдэн нөхдөд ярьж санууллаа. Түүнээс гадна, тэр төвөөс ирсэн хүн, зөвлөлтийн мэргэжилтэн хоёртой би уулзсан, харин өнөөх багийн даргын өвчнийг мэдрэлийн өвчин гэж чиний тавьсан болоод Павловын аргыг хэрэглэж эмнэх гэсэн явдлыг чинь их зөв гэж хэлж байна билээ шүү.

	Бүрнээ — Уулзлаа гэж надад ярьсан. Алексей Павлович багш нөгөө багийн чинь даргыг үзэж эмнэснээс хойш бүр сайжирч байна. Одоо багшийг энд удаан байлгах хэрэггүй болсон шүү.

	Жанчив — Өөрөө ч одоо буцахад болно гэсэн Чи нөгөө мэргэжлийнхээ талаар бичиж байгаа юмаа үзүүлэв үү? Зөвлөгөө авсан уу?

	Бүрнээ — Авахаар барах уу? Бүтэн 4 сар л эндээ бичиж ажиллах засвартай болсон. Ямар азаар багш минь ирэв ээ?

	Жанчив — Ямар ч аз гэх юм алга. Өлзий гуайн хүсэлтийг баримталж яаралтай ирүүлэхээр урьсан юм.

	Бүрнээ — Өлзий гуай?

	Жанчив — Тийм ээ? Өлзий гуай. Бас Өлзий гуайг төвд явуулж бэлтгэл хийлгэж, бага эмчийн шалгалт өгүүлье гэсэн, чиний саналын ёсоор тавьсныг зөвшөөрсөн. Одоо шийдвэр гарна. Энэ дээр чи их анхаарал тавьж туслах хэрэгтэй байна.

	Бүрнээ — Тэр ч тэгэлгүй яах вэ заавал тусална, 

	Жанчив — Одоо чи ер нь санаа сэтгэл ч гэх юм уу даа. Ахуй амьдралын ирээдүйн тухай ямар шиг бодлоготой байна даа?

	Бүрнээ — Би таны асуултыг ойлголоо, тэр талаар ч тодорхой юм алга даа.

	Жанчив — Та тэр залуу эмчтэй ер нь харилцаа* тай байдаг биз дээ?, Бүрнээ — Захидал авалцах тоогоор ч бол бараг долоо хоног бүр гэж болно. Харин тэр олон захидлуудын агуулга нь даанч сул хийсвэр байдаг нь харамсалтай.

	Жанчив — Тоо олон байдаг чинь ч холбогдолтойнх л байна л даа. Тооноос чанар болдог нь дамжиггүй, ингэх дээр би одоохон хот орно, надаар захидал явуулбал бас нэг тоо нэмэгдэнэ. Хэрэв чамайг зөвшөөрвөл би тэднийхээр чинь нэг оръё л доо.

	Бүрнээ — Болохгүй, болохгүй, дарга минь битгий л тэгээрэй.

	Жанчив — За тийм бол ч яах вэ чиний тусламжгүйгээр бүтэх юм гэж бодъё. Ер нь хамгийн чухал нь ажил дээрээ гуйвшгүй чин зоригтой зогсож ажиллах хэрэгтэй. Хүмүүсийг үзэл суртлын талаар эмчлэх гэдэг чинь ямар ч хүнд, халдварт өвчин эмчлэхээс илүү бэрхшээлтэй байдаг болоод тун их тэсвэр, олон янзын эмнэлэг шаардагддаг юм шүү. Та үүнийг олон уншсан уу.

	Макаренкогийн бичсэн «сурган хүмүүжүүлэх найраглал» (ном үзүүлнэ).

	Бүрнээ — Би дөрөв, таван жилийн урьд нэг уншсан юм байна.

	Жанчив — Дахиад нэг уншчих. Хэдийгээр эмнэлгийн мэргэжилтэй холбогдолгүй боловч ялангуяа одоо үед чамд шал өөрөөр сонирхогдож тус болно.

	Бүрнээ — Их баярлалаа (номыг авна). Баяртай(явна).

	Жанчив — Ойдов гуайтай намайг өөрөө ярь гэнэ! Бичиг заалгаж шавь нь байсан хувиар... за тийм байна. Зөөлөн нь хатуугаа иддэг, зөв нь буруугаа сургадаг гэдэг (Ойдов дарга маш сандрангуй орж ирнэ).

	Ойдов — (Өврөөсөө бичиг гаргаж өгнө) За дарга минь тун хачин юм байна. Өдий төдий жил дийлээд л хийгээд л ирсэн юм. Гэнэт дийлэхээ больчиж гэнэ. Намайгаа чөлөөлүүлээд аль! Би чинь өөр ажил хийж яс амар хэвтье. Би чинь хөгширч гэнэ хоцрогдож гэнэ! Одоо л мэдлээ!

	Жанчив — (Маш зөөлөн). Та сайн байна уу?

	Ойдов — Муу байна. Би хоцрогдож хөгшрөхдөө чухам яагаа вэ? Дарга минь та ойлгуулж аль!

	Жанчив — Би таныг өөрөө ойлгох болов уу гэж их горьдож байна (өргөдлөө нь харуулж). Багш минь! Та, үүнийг бодож бичсэн биз? Энэ чинь л таны биеэ тоосон, хоцрогдсон хамгийн наад захын баримт шүү дээ.

	Ойдов — За тийм байж, хөгширч үнээ алдахаар ийм байдаг юм байж.

	Жанчив — Та битгий хашхир! Тайвшир. Таны хийсэн бүтээлийг бид бүгдээрээ мэднэ. Үнэлсэн ч юм. Үнэлж ч байна.

	Ойдов — (Сандран сонин гаргаж). Ингэж үү?

	Жанчив — Та байз! Хэн юу хийж бүтээсэн бэ гэдэг рүүгээ эргэж хараад шохоорхоод суувал, тэр хүн одоо цааш нь юу хийх вэ гэдгийгээ харж чадах нөхцөлгүй болно. Тийм хүнийг хоцрогдож байна гэдэг юм, (сониныг нь авч) Энэ бол танд хайртайдаа, намч ёсоор засаж, урагш нь харуулж, тэмүүлэгч болгож залуурлах гэж байгаа нь энэ.

	Ойдов — Ийм гашуунаар уу? Мөн хайрлав аа?Тэгвэл хүлээж авч засардаг нь өнгөрч!

	Жанчив — Та хүлээж авах л болно доо. Багш минь ихэрхээд нэмэргүй.

	Ойдов — Тийм бий?

	Жанчив — Тийм ээ! Докторын эм голдуу гашуун. Чихэр амттай эм ховор. Гашуун эмд дуртай хүн ч ховор. Гэвч өвдсөн хүнийг эдгээхийн тулд доктор эм өгөх дөө саналыг нь асуудаггүй. Өвчилсөн хүн эдгэрэхийн тулд дуртай дургүй ч гэсэн уудаг, тэр ч битгий хэл хагалуулахыг хүртэл зөвшөөрдөг биз дээ. Шүүмжлэл бол эм л гэсэн үг!

	Ойдов — Намайг эмчилдэг нь тэгээд очиж энэ хэлний нь ээдрээ гараагүй хүүхэн байдаг, таарч дээ.

	Жанчив — Хэрэв таны хүүхдүүдээс энд байсан бол бүр ч гашууныг өгөх байсан юм. Эм нь зөв бол, эмч нь гологддоггүй юм шүү дээ. Та надад хамгийн тэргүүнд гэж заасан багш, эцгээс хойш би таны хүүхдүүдээс ялгаа нь юу байх вэ? Хайртай эцэг минь хүн насаар хөгширдөггүй юм. Харин үзэл санаагаараа хөгширдөг юм. Та насаараа бол ч Өлзий гуайгаас өдий төдий дүү шүү дээ, тэхэд...

	Ойдов — Тэгээд би Өлзийгөөс хоцрогдсон хөгшин болох нь уу?

	Жанчив — Одоо харин тийм л болох гээд байна. Ингэх дээр чинь, таны төлөө хүн бүгд зовдог болох нь аргагүй шүү дээ. Таныг улсад олон жил ажил хийж намаар, улсаар гучаад жил хүмүүжсэн хариуцлагатай ахмад ажилтны хувьд шүүмжлэл эсэргүүцээд аашилж ирнэ гэж би бодсонгүй. Харин ажлаа яаж сайжруулах вэ? Алдаагаа яаж засах вэ? гэж зөвлөхөөр ихийг бодож шинийг санаачилсан төлөвлөгөөтэйгөөр намын үүрт орж ирэх зоригтой хүн гэж би ойлгодог байсан юм.

	Ойдов — (Дуугүй тамхи татаж сууна).

	Жанчив — Би таны энэ өргөдлийг танд түр буцаая. Энэ сонин ч танд хэрэгтэй. Та ав! Хоёулаа энэ тухай асуудлаар хэд хоногоос дахиад нэг уулзъя. Та тайван, сандралгүй, нэг жаахан бод... (пауз). Ер нь өвдсөн хүн эдгэрнэ гэдэг, хэн хэндээ тун сайхан хэрэг шүү.

	ХӨШИГ

	 

	ДӨРӨВДҮГЭЭР ҮЗЭГДЭЛ

	 

	 

	Эмч Сандагийн гэр, Улаанбаатарт, тохилог шинэ барилгад, Зайтай том тасалгааны дотор диван, бичгийн ширээ, номын сан радио хүлээн авагч, телефон байна. Ширээн дээр ширээний чийдэн, Бүрнээгийн гуутай зураг, бичгийн хэрэглэл, олон ном, дэвтэр цаас, диваны хажуу талд цайны жижиг дугуй ширээ байна. Тасалгааны нэг талд унтах тасалгаа руу, нөгөө талд гал тогооны газар руу гарах хаалга байна.

	Сандаг — (Ширээн дээрээ сандайлан телефоноор ярина). Ха ха ха, харин тун их залхуу хүрээд байдаг боллоо. Хавар болоод тэр үү? Аль хөгшрөх шинж ийм амархан орох нь энэ үү? Өнөөдөр үү? завтай хайрт минь, туж гэрт байна. За баяртай! (харилцуурыг тавьж, ширээн, дээрх захидлыг авч үзтэл хаалга тогшино)

	Сандаг — За.

	Сэмжид — (Орж ирнэ). Сайн байна уу. Сандаг уучлаарай! Ажилтай байхад чинь саатуулж ирсэнд.

	Сандаг — Сайн! Энэ чинь бүр үзэгддэггүй ховор хүн орж ирж байх чинь.

	Сэмжид — Өнөөдрийн сонин үзээд, чамд баяр хүргэх гэж ирлээ. Хамт сурч байсан нөхдийнхөө тухай сайн юм сонсох чинь сайхан юм байна.

	Сандаг — Хэний тухай, юун сонин бэ?

	Сэмжид — Бас л зургийг нь гөлөрсөөр суугаа юу? Хөөрхий чи ч хүлээсээр байгаад хөлөө хөлдөөнө гэдэг шиг хэцүүдэх нь дээ.

	Сандаг — Би ч гайгүй, Бүрнээ л хэцүү байна. Одоо яах вэ дээ, гөжүүн хүн өөрөө л зовохоос.

	Сэмжид — (Дуулах нь). Ханилсныгаа зовоовол өөрөө зовно доо хө хө гэж байдаг биз дээ. Бүрнээ юу гэж бичиж байна?

	Сандаг — Ажил ихтэй гэнэ, тэгээд намайг хамт байгаа бол бид хоёр эндхийн эмнэлгийн шаардлагыг бардан хангаж чадах сан, түүнээс гадна би мэргэжлийнхээ талаар бичиж байгаа ажлаа хэдий тэсвэртэй оролдож байвч хэрэглэх материал, ном хэвлэлээр дутагдахаас гадна бас зөвлөх хүнгүй тун хэцүү байна гэнэ.

	Сэмжид — За яршиг даа, сумын эмнэлэгт нэг их эмч хүрэлцэхгүй юун ч сүртэй юм бэ? Хоёр эмч ажиллах тийм сум гэж хаа байгаа юм. Ядаж аймаг бол яах вэ дээ.

	Сандаг — Одоогийн сум чинь урьдын аймгаас дутуугүй юм байх аа.

	Сэмжид — Чи ч бүр явахаар шийдээ шив дээ.

	Сандаг — Тэр ч арай хэтрүүлж байна. Сэмжид минь тоглоомгүй юун баяр вэ? Чамайг чинь юм дуулахдаа сайн болохоор нь би, юу бол гэж горьдох юм байна шүү дээ?

	Сэмжид — Чи өөрийнхөө тухай юм гэж битгий бодоорой.

	Сандаг — Аа тэгвэл надад баяр хүргэх нь юу байх вэ. Би мэднэ, хуучин сонин Машбатын тухай юу, Даш уу, Цэвэл үү ?

	Сэмжид — Хэн нь ч биш, ялангуяа чамд ч сонин доо. (Сумкээ уудлан сонин гаргаж ирнэ. Сонин дээр Бүрнээгийн зураг ба том өгүүлэл байна.)

	Сэмжид — «Их эмч Бүрнээгээс үлгэр авцгаагтун» (сониныг Сандагт өгнө).

	Сандаг — Таних аргагүй яасан хөгшин авгай шиг зураг вэ дээ, гурван жил болоход ийм болчихлоо гэж үү?

	Сэмжид — Үгүй биз дээ. Энэ ч хэвлэлээсээ болоод тэр биз, за унших уу?

	Сандаг — Боль, боль, би наадахаас чинь илүү мэднэ. Тэндээс нэг өвгөн бага эмч шалгалт өгөхөөр ирээд надтай сар илүү бэлтгэл хийж байгаа. Бүрнээ гуйсан юм. Тэр өвгөн хэдэн өдөр ярьсан, өнөөдөр ирж хичээллэх ёстой. Би чамайг миний тухай л юм дуулаа юм уу гэж. 

	Сэмжид — Чи бид хоёроос горьдлогогүй байхаа. Тэр өвгөн чинь уг нь эмч хүн үү?

	Сандаг — Биш ээ галч, үгүй яагаа вэ дээ, нөгөө найзтай өвгөн.

	Сэмжид — (Маш чанга инээж). Нөгөө өвгөн үү? Бүрнээгийн тусламж багадаад одоо чи туслах болсон уу?

	Сандаг — Харин хэцүү өвгөн юм. Гурван жилийн дотор тун идэвхтэй сурч шүү, үгүй юм сурахдаа шаргуу гэдэг нь, асууж шалаад ер салахгүй намайг бүр залхааж байна.

	Сэмжид — Бодвол чи ч тэр жилийнхийгээ бодоод уур чинь хүрээд юм зааж өгч чадахгүй байгаа биз дээ.

	Сандаг — Үгүй, бид хоёр их найз шүү, хөдөөгийн эмч нарын тухай надад их сургаал өгөөд байгаа юм. Зайлуул, заримдаа хүүхэд шиг ч юм шиг, Бүрнээ орон нутгийн эмч нарын ажиллагаанд тусламж болгож, «Алдартай ном» бичсэн юм биз дээ. «Миний туршлага» гэдэг нэртэй юм гэнэ.

	Сэмжид — Тийм, энэ сонин дээр л байна. Их л магтсан байна. Удахгүй хэвлэгдэх юм гэнэ. Яаман дээгүүр ч их л сайшааж, шуугиан болж байгаа чимээтэй. 

	Сандагт — Юу л гийгүүлэв гэж дээ. Манайхан ерөөсөө тийм шүү дээ. Нэг л юм болбол учрыг нь мэдээгүй байж, хий магтаад л тэнгэрт гаргачихдаг, үгүй бол, хүнийг гайхамшигт бүтээл гаргаж байсан ч чимээгүй дараад л байдаг.

	Сэмжид — Нээрэн л хотод ч тэр талаараа хэцүү юм даа. Яаж ч ажилласан тодрохгүй, хөдөө бол яах вэ ганц бурхан нь шүү дээ, би бол их сургууль төгссөнөөсөө хойш янз бүрийн эмнэлгүүдэд бүгдэд нь ажил хийж үзлээ. Багшилж ч үзлээ. Хаа ч гэсэн нэг л санаанд тохирохгүй сүүл тийшээ хөдөө ажиллая юу ч гэж бодох боллоо. Энд ч магтагдах нь битгий хэл хурал цуглаан л болбол шүүмжлэгдэнэ, муулагдана гээч, намайг бол даан ч дэндүүлэх юм.

	Сандаг — Дэндүүлнэ ч гэж дээ. Бараг л ортой биз. Чиний тухай хамгийн зөөлөн хэлэхэд, чи бол яримтгай, тэнэмтгий, өвчтөнүүдтэй дошгивтор харилцаж, арай хүйтэвтэр халддаг, за тэгээд цаг үрэх, ажил шилэхэд дургүй биш шүү дээ.

	Сэмжид — За боль Сандаг минь, хоёр хэрээ бие биеийнхээ харыг гайхав гэдэг шүү.

	Сандаг — Хар даа би яагаа вэ.

	Сэмжид — Чи хурал, цуглаан, олон нийтийн ажлаас тасархай байдаг хүн юу ч дуулах вэ. Яаж ч мэдэх вэ.

	Сандаг — Тийм ээ надад юм бүрийн хойноос самбаганаж явдаг цаг алга, би тусгай мэргэжлийн хүн, би эмч хүн, хүмүүжүүлдэг улсаа хүмүүжүүлж байна. Тэр хурал дугуйлан, цуглаан чинь намайг хэн болгох юм бэ? Би эмчийнхээ мэргэжилд дуртай. Юугаар ч солихыг хүсэхгүй, Ер нь би чинь эмч хүн юм уу? Илтгэгч хүн болох юм уу?

	Сэмжид — Аль аль нь л байх хэрэгтэй гэж сургадаг биш билүү.

	Сандаг — Мэднэ ээ, би сурах хүмүүжих цагтаа сураад, үзээд ирсэн юм. Харин чи мэргэжилдээ дурлаж эзэн болохгүй нүүсээр байгаад аль аль ч үгүй болов доо.

	Сэмжид — Миний төлөө битгий зов, таны тусламжгүй бололгүй дээ.

	Сандаг — Сайн эмч үү?

	Сэмжид — Тийм ээ (Сэмжид гарч, явна).

	Сандаг — Тийм л болтугай, (пауз) хөдөө, хөдөө, хөдөө ажиллана гэдэг чинь бас л нэг арга байна шүү. (Өлзий орж ирнэ).

	Сандаг — Та чинь цаг баримтална гэж тун хатуу хүн юм даа.

	Өлзий — Тийм ээ, гурван жил Бүрнээгийн дэргэд байж сурсан юмны нэг нь энэ.

	Сандаг — Аргагүй ч юм даа, та үүнийг үзсэн үү? (сониныг авч өгөөд нүүр гарын алчуур авч гарна. Өлзий сонин үзэж суутал утас дуугарав).

	Өлзий — (Харилцуурыг авч). Байна уу? Энэ ярьдаг утсаар хэн ярьж байна? юу? Та хэн бэ гэнэ үү? Би Өлзий, сайн байна, та сайн байна уу? үгүй энэ чинь намайг таньдаг юун хүүхэн бэ? Та хэн бэ? Би Бүрнээ гэнэ үү? Биш ээ би Бүрнээтэй хамт ажиллаж байсан өвгөн, юу? үгүй энэ хүүхэн чинь албаны утсаар инээгээд байдаг ямар жигтэйхэн амьтан бэ? Бүрнээ ирээгүй, би ирсэн, тийм, би ирсэн гэнэ үү? Бас л инээгээд байдаг, юу? сууж бай гэнэ үү? сууж л байна шүү дээ. Байна уу? байна уу?

	Сандаг — Та чинь хэнтэй ярив даа.

	Өлзий — Нэг эмэгтэй хүний хоолой байх юм, танимхайрчхаж, сайн байна уу? гээд, сүйд болоод Бүрнээ ирсэн үү гэнэ. Бүрнээ ирээгүй, би ирсэн гэх дээр урдаас доог хийгээд би ирлээ гээд инээгээд байх юм. Тэгээд сууж бай гээд тасалчихлаа.

	Сандаг — Та буруу дуулсан биз, өөр хүн ярих ёстой. Та сонин үзэв үү?

	Өлзий — За ийм л байх ёстой доо. Хөөрхий ийм хүн олон байвал ч мөн ч их юм хийж болно доо. Ямар азаар, манай сум ийм хүнтэй болов доо, тэнд мөн ч олон хүний нүдийг нээж, хайрыг нь татсан даа. Зургийг нь харахаас хайр хүрээд байх юм. Бүр өөрийн үрээс илүү болсон юм. Үнэндээ гэхэд би чинь одоо хоёр хүүхэдтэй болсон хүн шүү дээ. Миний төрсөн хүү тэндхийн сургуулийн багш юм шүү дээ.

	Сандаг — Юу?

	Өлзий — Багшийн сургууль төгсөөд багш болсон юм.

	Сандаг — Тэгээд?

	Өлзий — Би тэгээд Бүрнээдээ Наваанаасаа илүү хайртай байдаг юм.

	Сандаг — Мөн л байна шүү. Тэгээд тэр хоёр хоорондоо эв найрамдлаар сайн биз.

	Өлзий — Бүрнээд би сайн болохоор манай хүүд, бүр ч сайн байдаг юм. Энэ зураг яасан ч сайхан гарсан зураг вэ дээ.

	Сандаг — Аргагүй мөн, багш гэнэ?

	Өлзий — Хүү минь чиний нэг ийм том зураг бас Бүрнээгийн ширээн дээр байдаг юм шүү дээ.

	Сандаг — Зүйтэй, зүйтэй, бас тийм байдаг бий. Өлзий гуай би нэг чухал юм мартаж. Бүрнээгийн захиалсан ном, юмыг би өнөөдрийн шуудангаар яаралтай явуулах ёстой юмсан. Хичээлээ хойшлуулахаас болохоо болилоо. Дараагийн сургууль дээр л нөхөж хийхээс биш, би одоохон явж амжуулахыг бодъё.

	Өлзий — Тэгье, тэгье, тэгэлгүй яах вэ. (номоо авч явна).

	Сандаг — Утсаа авч 460-д, байна уу? Би Сандаг байна. Нөхөр минь чамаас нэг гуйх зүйл байна. Тэр өвгөнийгөө надаас салгаж өгөөч, үнэндээ би тус болох тун ч их санаа байна. Тэгээд ч зав муутай, ойрдоо бичих юмтай, эмнэлэг дээр хоёр ээлжтэй Өөр нэг хүн олж өгөхгүй юу, за бодоорой, би л чадахгүй нь, за баяртай (пауз). (Сонин үзэж байгаад) бурхангүй газар, бумба галзуурна гэдэг чинь ёстой энэ байна даа. (Тасалгаанд дотуур сандрангуй холхино, үүд тогшино).

	Сандаг — За ор {Жанчив орж ирнэ).

	Жанчив — Сайн байна уу?

	Сандаг — Сайн!

	Жанчив — Сандаг эмч гэдэг та юу?

	Сандаг — Тийм ээ би.

	Жанчив — Би тантай нэг хэрэгтэй ирлээ.

	Сандаг — Би одоо больниц дээр үзлэгтэй, гадуур айлаар явж үзэх завгүй л хүн шүү дээ. Харин та түргэн тусламжийн газар оч.

	Жанчив — Юу? 

	Сандаг — Юу гээд ч байх юм алга, тийм л байна.

	Жанчив — Үгүй Бүрнээ гэдэг эмч өнөөдөр хот орж ирэх ёстой юмсан, би тэр хүнтэй уулзах гэсэн юмаа (Сэмжид орж ирнэ).

	Сандаг — Энд яагаад байх ёстой юм бэ? Та ер нь хаанаас явна.

	Жанчив — Би Бүрнээ эмчийн байгаа сумаас яваа хүн, энд байж магадгүй гэж өөрөө хэлсэн юм.

	Сандаг — Тийм бий, та тэндхийн багш уу?

	Жанчив — Үгүй, би тэндхийн намын үүрт ажилладаг юм аа.

	Сандаг — За, эрхэм минь, тэгвэл тэр эмч чинь энд ирэх ч үгүй биз. Ирвэл удах ч үгүй биз, тэр хүнээ манайхаар эрэхийн хэрэг алга даа.

	Жанчив — За тийм байдаг байж, уучлаарай (гарч явна).

	Сандаг — Ийм л байна даа. Эрхэм дарга гуай (Сэмжид гайхан зогсоно).

	Сандаг — (Маш ууртай). Үгүй, энэ чинь юу болж байна? Бас намын ажилтанд... багш... ажилтан хөөрхий зайлуул....

	Сэмжид — Гурвалжин нүдэлчхээд чи чинь юундаа уурлаав, нөгөө өвгөн чинь юм сурдаггүй юу?

	Сандаг — Харин намайг сургачхаад явчихлаа. Чи дуулж бай, ийм муухай шийдсэн амьтан гэж байдаг аа.

	Сэмжид — Юу болох нь энэ вэ? Та хоёр чинь хэрэлдээ юу?

	Сандаг— Би бүр дарлуулчхаад байна.

	Сэмжид — Яаж?

	Сандаг — Энэ өвгөн байна шүү... за болъё, чи ер нь хадны цуурай шиг, цааш нь донгосоод байна байх.

	Сэмжид — Өөрөө л мэт.

	Сандаг — Харин амьтанд дэлгэрэхдээ ч дээр юм уу, энэ өвгөн байна шүү дээ. Бүрнээгийн хадам эцэг нь юм байна.

	Сэмжид — Юу?

	Сандаг — Яагаа вэ, нөхрийн нь эцэг, энэ өвгөний хүү, тэндхийн сургуулийн багш гэнэ. Өөрийн хүүгээс илүү бэрдээ хайртай гэнэ. (Сэмжид элэг нь хөшиж ойчив).

	Сэмжид — Ээ хонь, хонь чи эцгийг нь бага эмч болгох гээд, энд сайхан санаа гаргаж, тарчилж, захидалд нь хууртаад суудаг, тэнд хүн амьдралаа зохиож байдаг.

	Сандаг — Бодохоос өөрийгөө хараах үг олдохгүй юм. Бүр уур хүрээд хичээлийг чинь хойшлуулчхаад байсан, бас сая нэг нөхөр сурч ирлээ.

	Сэмжид— Би бас л чамд түүнээс чинь дутуугүй юм сонсгохоор ирлээ. Яамны боловсон хүчин чамайг 6 сарын хугацаагаар Бүрнээгийн оронд суулгах юм байх. Бүрнээ орон нутгийн тэргүүний эмч нарын зөвлөгөөнд ирэх гэнэ. Төвд сууж номоо дуусгая гэсэн өргөдөл нь зөвшөөрөгдсөн. Бичсэн ажлын нь сэдэв батлагдсан, одоо их сургуулийн дэргэд ажиллаж шалгуулаад алс нь дэд эрдэмтний цол хамгаалах юм гэнэ.

	Сандаг — Бүр үү? Уухай л даа, бүр нэг үзэл суртлын талаар ялзарсан зальтай юмнууд нь мандаад л, мань мэтийн шударга улсууд....

	Сэмжид — За чи түрүүн намайг юу гэж байлаа. Хэчнээн нүүсэн шилжсэн ч гэх шиг, одоо ямар байна. Миний хэлсэн орой руу чинь орж байна уу?

	Сандаг — Хүний дураар шатрын хүү шиг, тэгж явдаг нь би биш дээ. Би очихгүй, очвол 6 сараар ч түр очихгүй, за би та нарыг чадъя (утас шүүрэн авна). 316-д, би Сандаг байна. Даргаа миний тухай шинэ шийдвэр гарч байна гэнэ үү? Хэн хэлж байна аа? (Сэмжид хажуугаас нь сандрангуй занана) хэлсэн ч хүн алга, би өөрөө тийм саналтай байна, Тийм ээ Бүрнээгийн оронд, дарга аа! Нэг гэм нь 6 сар гэдэг чинь суурьшилтай ажиллахад хүнд, хоёрын хооронд хугацаа юм, би бодвол, дор хаяад 3 жилээр санаа байна. Тийм ээ, тэр их урамтай өвгөн, би бүр нэг дор хамт ажилламаар ч сэтгэл хөдөлчихлөө. Их баярлалаа. За баяртай даргаа.

	Сэмжид — Юу гэнэ?

	Сандаг — Сайдад тавих гэнэ. (пауз) үгүй, хүн яаж ингэж муухай худал хэлж болно? Чи энэ бичсэнийг үзээч (Захидал гаргаж хоёулаа үзтэл гаднаас Бүрнээ нэг гартаа жижиг чемодан, портфель барьсаар орж ирнэ, пауз).

	Сэмжид — Хүүе яадаг билээ. Бүрнээ минь орж ирлээ. За сайн явж ирэв үү?

	Бүрнээ — Сайн, та нар сайн уу? (Сандаг дуугүй шахам гар барив).

	Сэмжид — За юмаа тавь, суу наашаа, чи хэзээ ирэв, ядрав уу?

	Бүрнээ — Дөнгөж сая ирлээ.

	Сандаг — Сэмжид! Чи чинь юунд, хүн орж ирэхээр, учраа олохоо байчихдаг хүн бэ? Эмэгтэй хүн байна даа, аяга, таваг авчраач.

	Бүрнээ — Би тээхийн буудал дээрээс утсаар ярих гэсэн чинь Өлзий гуай бид хоёр ярьж ч чадсангүй, би ирлээ гэхээр урдаас Бүрнээ ирээгүй би ирсэн гээд инээд хүргээд. Өлзий гуайг тэндээ байж байгаарай гээд тасалчихсан.

	Сандаг — Чи ярьсан юм уу, би нүүрээ угааж байсан, Сэмжид ажлаасаа ирээгүй, тэгээд л Өлзий гуай яриад байсан юм.

	Сэмжид — Нөгөө тасалгаанаас) Сандаг! аяга, таваг чинь хаана байгаа юм бэ?

	Сандаг — Үгүй чи чинь гэнэтхэн өвчин тусав уу? Яагаа вэ байдагтаа л байгаа биз, тэр шүүгээний дээд давхарт. Өлзий гуай надтай бэлтгэж л байгаа. Одоо би ажлаа шилжүүлэх цэгцлэх гээд, боловсон хүчний шийдвэрээр өөр хүнд очсон байх, сая манайд байж байгаад явсан. Би чиний оронд очихоор болсон доо. Өлзий гуай шалгалт л дуусгахтай зэрэг явах санаатай

	Бүрнээ — 6 сарын хугацаагаар уу?

	Сандаг — Үгүй 3 жилээр тушаал төлөвлөж байгаа бололтой, одоо ч би аргагүй явжээ. Чи орон нутгийн тэргүүний эмч нарын зөвлөгөөнд ирэв үү?

	Бүрнээ — Тийм ээ, тэгээд нөгөө ажлаа энд дуусгана. Шалгалтуудаа өгнө дөө.

	Сандаг — Чи ч энд удах нь ээ?

	Сэмжид — (Аяга, таваг, цай авчирна). Өнөөдөр чинь чиний тухай үнэн сонинд нэг том зурагтай өгүүлэл гарсныг үзээд би чинь...

	Сандаг — Тэр зураг нь нэг их хувирчихсан юм шиг байсан.

	Сэмжид — Нээрээ Бүрнээ хэвээрээ л байх шив дээ.

	Бүрнээ — Их л борлочихсон байх ёстой. Та хоёрын царай ч харин гялалзаад байх шив дээ.

	Сандаг — Үгүй яах вэ дээ байж л байна даа

	Сэмжид — Бид хоёр ч ёстой ганцхан царай нь гялалзаад байгаа байх даа (гарч одно. Даш яаран орж ирнэ).

	Даш — За Сандаг, танайд зочид ирлээ хүлээж ав. Бүрнээ сайн явж ирэв үү? (гадагшаа). Сандаг энд иймэрхүү янзтай суудаг юм даа (Гэтэл Машбат орж ирлээ).

	Машбат — Алс хязгаар Увсаас анд нөхөд та нарынхаа мэндийг эрхээр аялан зорьж ирлээ. Сайн нөхөд та нар минь санасан үйлс чинь бүтэмжтэй үү?

	Сандаг — Машбат минь шүлэгч хэвээрээ л шив дээ. (Цөм гар барилцана, тэврэлдэнэ. Үүд тогшино. Надмид орж ирнэ).

	Машбат — Орон нутгийн тэргүүний эмч нарын зөвлөгөөнд ирсэн Хэнтий аймгийн их эмч Надмид! (цөм шуугилдан тэврэлдэнэ, гар барилцана).

	Надмид — (Бүрнээд). Чи бид хоёрыг бас л нэг тасалгаанд суулгасан байна. Чамайг тэнд байхгүй болохоор лав энд байгаа байх гэж бодоод ирлээ.

	Бүрнээ — Хаана?

	Надмид — Зочид буудалд, манай ангийнхны ихэнх нь тэнд байгаа шүү дээ.

	Бүрнээ — А тийм үү?

	Надмид — За цөмөөрөө тэд нар дээрээ очиж нэг сайн ярилцацгаая.

	Машбат — Надмид минь чи өдий хүрсэн хашир эмч мөргөө яасан учир мэддэггүй хүн юм бэ дээ?

	Надмид — За би яагаа вэ?

	Машбат — Холын хол сууцгаагаад, хоёр биеэ мөрөөдөөд, хонгор сэтгэлээ амраах гэж, хотод арай гэж уулзахад нь, сайн нөхөд нь мэдэлгүйгээр саад болж болох уу?

	Надмид — Өө тэгвэл уучлаарай.

	Сандаг — Байз нөхөд минь! Сайхан л санаа байна. Даанч хожимдож, та нарт баярлалаа, Бүрнээ эмч хөдөө нөхөртэй болчихсон шүү дээ.

	Машбат Надмид нар — Юу? нөхөртэй?

	Сандаг — Тийм Өлзий өвгөний хүү сумын сургуулийн багштай суусан юм.

	Бүрнээ — Арай ийм тоглоом гэж байдаггүй биз. Сандаг минь хаанаасаа чиний тархинд ийм мунхаг юм бодогдов. Хэлэхээсээ урьдаар бодохгүй яагаа вэ, би чамайг таниагүй байж, чи ч намайг мэдээгүй байж, мэдэхийг ч хүсэхээ болъё, баяртай (гараад явчхав).

	Надмид — Энэ чинь яаж байгаа нь энэ вэ? Бүрнээ! Бүрнээ! (араас нь гарахыг завдана).

	Машбат — Надмид! орхи, ийм юман дээр яарвал алддаг юм шүү.

	Надмид — Үгүй нөхөр Сандаг чи яаж байгаа юм бэ?

	Сандаг — Би л тэгж...

	Надмид — Чи нүдээрээ үзэж шалгасан юм уу? аль өөрөө чамд хэлсэн юм уу?

	Сандаг — (Дуугүй зогсоно) Ер нь юу ч болсон тэр, миний хувийн хэрэг та нарт хамаагүй.

	Машбат — Тийм бий, бидэнд харин ч их хамаатайдаа Сандаг минь. Манайхан мөн их өсөж, өөр болж дээ. Чи хар, манай Надмид эрдэмтэн Павловын сургаалын үндсэн дээр өөрийн аймгийн эмнэлгийн ажлыг өөрчлөн сайжруулж чадсанаараа манай орны тэргүүний хүмүүсийн нэг нь болсон байна. Бас хотын эмч нараас энэ Даш, түүнчлэн Хорлоо, Лодой, Сүхээ мэтчилэн олон сайн эмч нар байна. Чи тэд нар шиг ажиллаж яагаад болдоггүй юм. Чамд ер өөрчлөгдсөн юм алга. Чи өчүүхэн мэргэжлийнхээ халуунд эндүүрч, нөгөө миний дээр хэлж байсан өвчин бүр лавширч, хүндэрчээ. Надмид минь чи бид хоёр шиг эмч нар цөөднө, дараа завтай цагтаа олуулаа, ангийнхантайгаа, эмч нарын зөвлөгөөн хийж байгаад болъё. Ер нь эм ч туслахгүй, мэс засал ч хийж магадгүй, сайн танил эмч нар бие биедээ мэс засал хийдэггүй юм гэнэ билээ. Харин Сандагийн энэ өвчинд ч таньдаг, мэддэг тусмаа л сайн тохирох биз, хэд хоногоос уулзамз, баяртай.

	Сандаг — Та нарын ирж гийгүүлсэнд чинь их баярлалаа. Ирцгээгээрэй би уръя та нарыг.

	Надмид — Урьсан уриагүй ирнэ, урилга хүлээдэг ч эмч нар биш, баяртай.

	Сандаг — (Ганцаараа тасалгаандаа холхино) Баяртай. Их тусархаг энэрэнгүй тэргүүний эмч нар минь (пауз) ийм юман дээр яарвал алддаг гэнэ? Ердөө хэдэн минутын дотор чухам юу юу ч болчхов доо. Сандаг эмч гуай? За дүүрч, ер нь эргэлзэх буцах бол шударга бус хүний зан, нотолно доо, хэн нь хэндээ мэс засал хийх бол...

	Сэмжид — (Орж ирээд) Юун мэс засал вэ? Сандаг, Бүрнээ хаачив.

	Сандаг — Машбат, Надмид хоёр ирээд ямар операц надад хийх тухай зөвлөгөөн хийх гээд явчихсан.

	Сэмжид — Юун зөвлөгөөн бэ ?

	Сандаг — Орон нутгийн тэргүүний эмч нарын зөвлөгөөн тараад, манайд миний тухай, хоёрдугаар зөвлөгөөн болох гэнэ.

	Сэмжид — Би нэгдүгээр зөвлөгөөнд нь уригдаагүй юмсан, ашгүй хоёрдугаарт нь лав байхаа. За тэгвэл тэд нар дээр очъё байз баяртай (гарч явна).

	Сандаг — Ээ зайлуул аа, энэ дэнгийн эрвээхий бас яах нь вэ дээ. Эд нар л гэж сайндаа хөдөөгөөс товойж гэнэ. Говь газрын товцог гэдэг чинь тэндээ л сарьдаг өндөр нь байдаг юм (пауз). Ер нь би тэнд чинь очоод үзвэл хэр өндөр харагддаг бол?

	 

	ХӨШИГ

	 

	ТАВДУГААР ҮЗЭГДЭЛ

	 

	Сургуулийн багш Навааны гэрт шинэ жилийн бэлтгэл хийж ширээн дээр аяга, таваг, хундага, идээ зууш, шилтэй архи тавиастай байна. Ширээнээс зайдуу Наваан, Дэмбэрэл, Нанзад нарын зэрэг хэдэн хүн сууцгаана. Наваан ширээ засаад арчиж цэвэрлэнэ (нийтийн инээдэм).

	Дэмбэрэл — Өдийд чинь хотод, манай их сургуульд, шинэ жилийн үдэшлэг болж хөгжим, танц юм бүр болж нижигнээд байгаа даа. Олон нийт дээр, ганц дуулдаг хүн нь би байлаа шүү дээ. Мал эмнэлгийн ангийн дууч Дэмбэрэл хаа байна гээд л багш нар дуудаад л, манай ангийнхан, алтайн галзуу хаа байна гээд л.

	Жавзан — Нээрэн Бүрнээ гуай л тэгж ярьдаг байсан юм, та чинь алтай аймгийн хүн үү?

	Дэмбэрэл — Уг нь ч алтай аймгийн хүн юмсан, малын эмч болсны гавьяагаар 18 аймагт л аль дайралдсанд нь томилогддог болоо шив. Харин алтай гэдэг нь бараг овгийн нь оронд хэрэглэгдэж бусад Дэмбэрэлүүдээс ялгах тэмдэг болсон юм.

	Жавзан — Оюутан гэдэг нэр мөн ч сайхан юм даа.

	Наваан — Энэ манай сумын оюутан, сэхээтнүүд цуглараад байгаа юм биш үү?

	Дэмбэрэл — Жавзан! Өлзий гуай та хоёр чинь Сандагийг уриагүй юм уу?

	Жавзан — Урилгүй яах вэ. Аав өөрөө урина гэсэн, зайлуул ганцаараа уйдаж хотоо санаж байдаг байхаа даа.

	Нанзад — Ер нь ямар их зантай ярвагар нөхөр вэ дээ.

	Наваан — Томорхдог юм байлгүй дээ. Надтай ч ер дуугардаггүй юм.

	Жавзан — За болиоч нөхөр минь аав бид хоёртой л зүгээр л байдаг юм. Харин их боловсон сайн хүн шүү.

	Нанзад — Тийм ээ, Бүрнээтэй зүйрлэхэд дэргэд нь боловсон нь дэндчихсэн юм.

	Дэмбэрэл — Сургуульд байхдаа гялалзсан сайхан залуу байсан юм шүү дээ. Сурлага мэдцийн талаар Бүрнээгээс илүү гэхээс дутуугүй л хүн байсан юмсан, энд ирээд, харин гомдсон хүүхэд шиг нэг л хачин болчихсон байх юм.

	Наваан — Бүрнээ энд байсан бол ч ийм хүнийг өөрчилсөн л дөө. Аав энэ хоёр урагшгүйгээрээ л хүнд туслаад, урам оруулаад хөдөлгөж чадахгүй байхгүй юу?

	Жавзан — Та нар тийм сайн юм бол, өөрсдөө туслаад аль, харин та нар манай эмчээс тасархай байгаагаа мэдэж байна уу? Хурал дээр намын үүрийн даргын шүүмжлэлд орсны нь бодохоос өрөвдөөд байх юм хөөрхий.

	Наваан — Манай Жавзан хүн бүрээс илүү хэтэрхий өрөвдөөд байгаа юм даа. Ганц бие юм ч гэх шиг.

	Жавзан — Тэр талаар чи битгий сэтгэлээ зов. Чи эд нараас зовохгүй бол өөрөө саяхан анх ирээд будилж байснаа бодохгүй юу? Бүрнээ гуайн тусламжаар овоо болчхоод тэжээсэн бяруу тэрэг эвдэнэ гэдэг шиг одоо манай эмчээр тоглоом хийгээд байгаа.

	Дэмбэрэл — Нөхдөө тоглоомгүй сургуульд байхдаа энэ Сандаг чинь Бүрнээтэй суух гэж байсан юм шүү.

	Жавзан— Бүрнээ гуай л манай Сандаг гэж их ярьдаг, их л хайртай юм шиг байсан (Өлзий орж ирнэ).

	Жавзан — Аав аа та яачхав?

	Өлзий — Ажил гараад дараа нь их эмчийг хүлээгээд, гэртээ алга.

	Наваан — Тэгээд ирэхгүй нь үү?

	Өлзий — Би хаанаас олох вэ дээ?

	Дэмбэрэл — Бид нар таныг хүлээж ядаад, танай Сандаг эмчийн тухай ярьж сууна.

	Өлзий — Эмчийнхээ талаар чадалтай эрдэмтэй нь аргагүй сайн юм хөөрхий, ганцхан, өвчтөнийг үзэх, цагаа өнгөрүүлчхээд хэвтчих нь хэцүү юм даа. Бүрнээ маань та нарт бүгдэд нь шинэ жилийн мэнд хүргэж байна билээ.

	Жавзан — Танд захиа ирээ юу?

	Өлзий — Үгүй Сандаг эмчид бичсэн захианы дотор нь мэнд хүргэсэн байна билээ.

	Наваан — За байраа эзэлцгээе (цөм сууцгаан хундаганд архи дүүргэнэ).

	Өлзий — За хүүхдүүд минь, бид чинь ямар сайхан үе амьдарч байгаа улс вэ? Миний мэдэхээр манай сумыг харъя л даа. Намайг залууд энд, ордны нь сайхан гэвэл, ганц дуган, отчийнх нь дээд гэвэл худалч Шар маарамба, хүрээг тойроод элбэг нь гуйлгачин борчуудын гэр, хүрд тойроод баялаг нь хамуутай нохдын үүр, ийм л байсан юм даа, хүүхэд минь.

	Дэмбэрэл — Та тэр дундуур явж л байсан хэрэг биз?

	Өлзий — Тэгэхгүй яах вэ. Шар маарамбыг танихгүй хүн ч байгаагүй юм. Өлзийг танихгүй ноход ч байгаагүй юм. Одоо бол хөдөө хотоороо зэрэгцэн хөгжиж, хөгшин залуу гэж ялгаагүй боловсруулж, соёл шинжлэх ухаан газар бүрд дэлгэрч баялаг, дүүрэн амьдрал хүн бүрд ноогдож, сурах боловсрох тутам давшилт болж, хийх бүтээх бүр нь алдар гавьяа болжээ. Энэ бол манай хайрт нам, засаг, агуу их Зөвлөлт Холбоот Улс, ачит багш Сталины харамгүй тусламжийн ач юм. За ингэсээр хүүхдүүд минь анхдугаар хундагаа их Сталиндаа зориулчихъя, (цөм Сталины тухай дуу дуулж тулгаж ууцгаана. Сандаг гоёчихсон орж ирээд үүдэнд гайхаж зогсоно).

	Сандаг — Ашгүй та нар энд цөмөөрөө цуглараад байж байна уу?

	Өлзий — Эмч та гэртээ байхгүй хаачив, за ирсэн чинь яамай наашаа суу.

	Сандаг — Би уригдсан ч тэр, уригдаагүй ч тэр нэг л санаатай ирлээ. Өчигдөр Жанчив дарга надтай их ярилаа, тэгээд...

	Дэмбэрэл — Үүнийг хэлэх гэж зориуд ирэв үү?

	Сандаг — Үгүй, дөнгөж эхлэх гэж байгаа санаа нь энэ.

	Өлзий— Жавзан! эмчид аяга цай.

	Сандаг — Өлзий гуай! Нөхдөө та нарын ёслолыг үймүүлж орж ирсэнд намайг уучлаарай.

	Өлзий — Зүгээр зүгээр!

	Сандаг — За Өлзий гуай! Нөхдөө би энд 6 сар ажил хийсэн нэртэй боллоо. Одоо хоёр жил 6 сар ажиллах үлдээд байна. Надад хийе гэвэл хийх юм энд тун их байна. Ажиллаад байя гэхэд бид нарын хооронд хүний нүдэнд харагдахгүй нэг саад байгаа юм, юун саад вэ? гэвэл ёстой үлгэрийн далай гэдэг чинь тэр. Би хамт сурч байсан арваад сайн эмч нарын хатуу гараар өнөөдрөөс 6 сарын өмнө орж ёстой нэг хүнд ч мэс засал хийлгэсэн, гашуун ч эм уугаад гарсан хүн, тэр ер нь миний дотроос хэзээ ч гарахгүй биз, түүнээс ч хойш би өөрийнхөө бурууг ойлгож эхлэх шиг болсон. Одоо бодоход би эмчийнхээ хувьд дадлагатай эмч, намчийнхаа хувьд дэндүү нялх байгаа юм байна, буруугаа хүлээх зориг хүрэхгүй байсаар өдий хүрлээ, тэгээд архи дээр ч хэлэх гэж ирсэн юм биш, ер нь цаашдаа тэсэх арга алга, цаг нь болоод ирсэн юм, аль Бүрнээ, Бүрнээ гэнэ шүү, Жавзан чи энэ хундагануудыг дүүргээч (Жавзан сандран босож архи хундагална).

	Дэмбэрэл — Сандаг чи дуусав уу?

	Сандаг— Уучлаарай, одоо хамгийн хэцүү нь үлдээд байна. Үүнээс 3-4 жилийн өмнө миний сайн нөхөр, Увсын Машбат надад одоохондоо хөнгөн, алс нь хүндэрч болох өвчин тусаж гэсэн юм, тэр өвчин л хүндэрсээр байгаад би ийм байдалд ороод, Бүрнээг гомдоож өөрийгөө эмнэх бололцоогүй болгосон юм, түүний дараа, би нэлээд ч юм дууллаа, ер нь намайг тал талаас минь эмнэж эхлэх шиг бололтой, би ч гэсэн өөрийгөө эмнэж үзье гэж бодлоо. Бүрнээ одоо намайг үзэн ядлаа ч гэсэн би түмэн буруугаа хүлээнэ.

	Дэмбэрэл — Сандаг минь юун түмэн буруу вэ дээ?

	Сандаг — Дэмбэрэл минь чи сайн мэдэхгүй, одоо мэднэ, хэн бид нарын дотроос муу ажиллаж, биеэ тоож сагсуураад нөхдөөсөө тасарч, өргөдөл бичиж сууна? Хэн Бүрнээг худал хардсан бэ? Би! Та нар ч бараг өөрсдөө нарийн мэдэж байгаа байх. Би энэ бүх бузрыг дотроо хадгалж яваад, сайн нөхөд, хайртай эцгийнхээ нүүр рүү яаж харах юм бэ? Яаж хамт ажиллах юм бэ? Тэгээд би та нарын өмнө буруугаа хүлээж дотроо цэвэрлэх гэж зориуд ирсэн юм.

	Дэмбэрэл — Ойлгогдох л үлгэрийн далай байна, буруугаа мэдэх сайн чанар байхад, тэр хүнд дэмжих туслах бас нэг сайн чанар байх ёстой биз нөхдөө, (зүйтэй гэлцэн бүгдээрээ ууцгаана, инээдэм шуугилдаан)

	Сандаг — Та нар уучхав уу? би ч уучихъя, тэхдээ би ч сэтгэлээ цагаатгаж хар амиа бодох гэж ирсэн хэрэг биш, харин Дэмбэрэл минь чи битгий нэг эв засах үүрэг гүйцэтгээд бай! Бүрнээ! (нулимаад) Бүрнээ гэнэ шүү, Жавзан аа, чи энэ хундгануудад хийгээч (Жавзан архи хундагална).

	Сандаг — Эцэг болсон Өлзий гуай минь үеийн нөхөд минь сонс. Би Бүрнээгийн бичсэн номыг сүүлийн үед тун их тоож хүндэлж үздэг боллоо. Түүнд эмч нар дээр хэлсэн нэг үгийг би энд дэлгэрүүлж хэлэхгүй, болохгүй нь: «Чи ирсэн хүний хуруунд нь, иод түрхээд явуулдаг юм уу? аль нэг дугуй цагаан эм өгөөд явуулдаг юм уу? зөвхөн эмч гэдэг явцуу нэрийг хадгалсан хүн биш, чи ард түмний эмч хүмүүжүүлэгч нь, үзэл, сэтгэл мэдрэлийн эмч, түүнтэй адил, та нар сургуулийн хүүхдүүдэд өдрийн хэдэн цаг хичээл зааж өнгөрүүлээд хэвтэж байдаг, зөвхөн сургуулийн багш нар биш, та нар ард түмний багш нар, та нар ард түмнийг хүмүүжүүлэгч нар, тэгвэл манай суман дээр, манай улсад нэг ч бичиг мэдэхгүй боловсролгүй хүн алга болно. Өвчний болоод үзэл суртлын бактерийг биедээ агуулсан хүн нэг ч үгүй болно» гэсэн юм. Энэ зорилго бол бидний зорилго, энэ зорилгыг, би давах уу? эсхүл давагдах нь уу, та нар маргаашаас эхлээд намайг хараарай. Бүрнээгийн хэлснээр мөрдөж...

	Өлзий — Энэ зорилго чинь л намайг залууруулаад байгаа юм шүү дээ (Дэмбэрэл радио залгахад «ган зам» гэдэг дуу сонстоно).

	 

	ХӨШИГ


ДӨРӨВДҮГЭЭР БҮЛЭГ

	ЗУРГААДУГААР ҮЗЭГДЭЛ

	 

	Сумын больницын хашааны доторх байдал, больницын байшингийн булан, хаалга, таримал ногоон модууд, цэцэг модны сүүдэрт амрах сандал таримал мод ба цэцгийн дундуур явах зам 6 дугаар сарын сүүлчийн нартай өглөө, Лхам, сандал дээр сууна Жавзан хажууд нь зогсоно.

	Жавзан — Бие нь л сайжирч байгаагаас хойш заавал өнөөдөр гаргах гэж яараад ч яах вэ даа.

	Лхам — Ойдов өөрөө гарах гэж яараад байгаа юм. Бүрнээ доктор л өнөөдөр гаргана гэсэн юм.

	Жавзан — Би Бүрнээ гуайг ирнэ гэж ер бодоогүй, тэр өдөр төвөөс Ойдов гуайг хагалахаар эрдэмтэн гарлаа л гэж дуулсан гэнэтхэн л энэ үүдэн дээр машин ч зогслоо. Бүрнээ гуай ч буугаад л, гар ч барьж амжилгүй дотогшоо орчихсон, ороод 10-аад минут болоход хагалаад эхэлчихсэн байсан гэнэ билээ. Аав, Сандаг эмч, Бүрнээ гуайг дагаж ирсэн сестра, тэр дөрөв л дотор байсан, би ч үүдэн дээр нь эхлэхээс нь аваад дуустал нь зогссон шүү, лав 3 цаг болсон байх.

	Лхам — Миний санаагаар болдог юм бол ч дахиад энд хэд хоноосой л гэж бодох юм.

	Жавзан — Яаж болох вэ дээ, цаанаа ажил нь хэцүүдэж байгаа биз, харин ч нэлээд хэд хоночихлоо шүү (байшингаас Бүрнээ, Сандаг, Өлзий нар халаттай гарч ирнэ).

	Сандаг — Лхам гуай хүлээсээр л сууна уу?

	Лхам — Би хойшоо ажилтай болоод эртхэн шийдийг нь дуулах л санаатай сууна, хүү минь, 

	Бүрнээ — (Халатаа тайлан, Жавзанд бариулаад) өнөөдөр гаргаж болно оо Лхам гуай.

	Сандаг — Гарсных гээд ажилд нь явуулж болохгүй шүү.

	Лхам — За мэдлээ, мэдлээ хүү минь.

	Өлзий — Лхам чинь манай хүүхдийн цэцэрлэгийн эрхлэгч шүү дээ.

	Бүрнээ — Тийм үү?

	Лхам — Гурван жил хийж байна.

	Бүрнээ — Таны бие урьд базаахгүй байдаг сан, одоо ямар байна даа.

	Лхам — Үгүй яах вэ дээ, тэгээд зүтгэж л...

	Өлзий — Лхам чинь ажил хийж эхэлснээсээ хойш улам таргалаад л гялалзаад л байдаг болсон. Ер нь Лхам бид хоёр л их залуурч байх шив дээ.

	Лхам — Ө үхэж хэвт, чи бид хоёрын залуурах ч Бүрнээтэй завтай уулзах сан, бас л амжихгүй нь, манай цэцэрлэгээр орохгүй юм уу?

	Бүрнээ — Өлзий гуайтай л өчигдөр ороод гарсан, боловсон тохилог, аятайхан газар болсон байна билээ.

	Лхам — Одоо манайх чинь зуныхаа байрыг энэ хойд аманд байгуулах гэж байгаа, ойрдоо ажил ихтэйг хэлэх үү, энэ Ойдовын байж байгааг хэлэх үү, миний ч бие бас базаахгүй, ашгүй Өлзий үзэж эм өгөөд бүр гайгүй болоод байна.

	Өлзий — За тэр шүү, хөгшин азарга жороо сурах чинь бас л тустай байгаа биз.

	Лхам — Өлзий дандаа намайг ингэж гоочилж байдаг юм, за баярлалаа хүү минь (Өлзий хамт хоёулаа байшинд орно).

	Бүрнээ — (Баяртайгаар Сандагт) Зайлуул овоол доо бүр ажил хийгээд.

	Сандаг — Тэр үеийн, даргын авгай Лхам биш болсон байхаа! Намын гишүүн манай сумын идэвхтэн хүний нэг байхгүй юу?

	Бүрнээ — Ер нь надаас хойш энэ сум өөрчлөгдсөн гэдэг чинь танигдахын аргагүй болоо шив.

	Сандаг — Дэргэд нь байгаа бидэнд ч нэг их мэдэгдэхгүй юм байна.

	Бүрнээ — Би чамтай нэг жаалхан юм ярих гэсэн юмсан.

	Сандаг — Би ч гэсэн яримаар л байна. Дараа л тавтай ярья, би явалгүй, таг мартчихжээ. (Халаадаа тайлж Бүрнээд бариулаад) миний энэ зах галстук зүгээр үү, тэгш байна уу? Чи байж байгаарай (явна) (Энэ үед Жавзан таягтай нэгэн залууг түшиж сандал дээр суулгаад явчихлаа.)

	Бүрнээ — Юу ч хэлж чадсангүй шүү.

	Өвчтөн — Хүүхэн минь манай бага эмч тэгж тантай ярьж суухын чөлөө өнөөдөр алга.

	Бүрнээ — Юу, яагаад?

	Өвчтөн — Саяхан төвөөс нэг эрдэмтэй хүүхэн ирсэн юм гэнэ, тэгээд...

	Бүрнээ — Хэн гэдэг хүн бол.

	Өвчтөн — Амьтан ярих нь манай бага эмчийн найз л юм гэнэ. Хүүхэн нь ч юм билүү, яаж мэдэх вэ? Харин хүүхэн минь битгий дэргэд нь сүйд болоод байгаарай.

	Бүрнээ — Юу, бага эмч Өлзий гуай юу.

	Өвчтөн — Дэмий ярих юм, Өлзий гуай чинь их эмч нь ээ, манай сумын хүн, өөрөө сураад, төвд шалгуулаад мэргэжил олоод ирсэн, арай л эрдэмтэн болоогүй л юм байх.

	Бүрнээ — (Инээж) Аа тийм үү? Энэ саяных чинь ямар эмч нь юм бэ?

	Өвчтөн — Ямрыг нь ч мэдээгүй байж чи юунд сээтэгнээд байсан юм бэ? Бага эмч нь байхгүй юу? Бага нь ч гэхэд мөн чадалтай хүн дээ, миний муу хөлийг амархан эмнэсэн дээ.

	Бүрнээ — Хөл чинь яасан юм бэ?

	Өвчтөн — Мориноос унаад гэмтсэн юм, чи юугаа үзүүлэх нь вэ?

	Бүрнээ — Зүрхээ үзүүлэх юм уу гэсэн чинь...

	Өвчтөн — Зүрхэнд чинь Өлзий гуай л илүү гэдэг байх аа. Аргагүй л мундаг хүн дээ, энэ эмнэлгийг чинь тэр ирсэн эрдэмтэн хүүхэн, Өлзий гуай хоёр л ийм болгосон юм шүү.

	Бүрнээ — Тийм үү?

	Өвчтөн — Урьд намайг энд түлээ буулгаж байхад ганц жижигхэн байшин байж билээ, одоо хар! тэр аптек эм өгдөг газар тэр...

	Бүрнээ — Мөн ч их хөгжсөн юм даа.

	Өвчтөн — Чи юу мэдэх вэ дээ. Намайг харсаар байхад ганц эмнэлэг ч биш, манай сумын төв ийм болчихсон юм шүү. Чи энэ олон зулзаган моднуудыг энд ургаатай байсан юм гэж бодож байна уу? Цөм хүний гараар таригдсан юм.

	Бүрнээ — Хэн ийм залхуугүй тарьсан хэрэг вэ?

	Өвчтөн — Манай сумын төвийнхөн, би ч хүртэл хоёр мод ноднин тарьсан юм (пауз). Сумын сургуулийн хүүхдийн тоогоор нэг мод. Ер нь тэгээд мэд чинь хүний уушги зүрхэнд ч сайн гэдэг юм шүү.

	Бүрнээ — Тийм үү?

	Өвчтөн — Энэ ч юу ч биш, энэ дотор чи ямар гэж санана? цэвэрхэн гоё гэдэг нь.

	Бүрнээ — Тийм байх аа.

	Өвчтөн — Чи бид хоёр шиг хүний хийснийг харж дэмий магтаж суугаа амьтад хаа байна аа? Чи аль багийнх вэ? Чи юм сур, ажил хий, ийм залуу хүн, (пауз). (Бүрнээгийн инээд нь хүрч сууна). Би чамайг доктортой ярьж алс нь юм сурах сайн ажилд оруулж болно шүү.

	Бүрнээ — Ямар?

	Өвчтөн — Энэ сестра Жавзан удахгүй сургуульд явах юм гэнэ билээ. Лав орон тоо гарах даг, харин чи зүрх муутай бол таарах болов уу даа. Хэцүү шүү, энд эмнэж байна гэдэг чинь лут, лут, хүний чинь гэдэс гүзээг хага татаад л, элэг уушгийг нь нэг нэгээр нь салгаж эмнээд л оёж зүйгээд л эдгээж босгодог юм.

	Бүрнээ — Та өөрөө тэгж эмнэж байхыг нь нүдээрээ үзэв үү?

	Өвчтөн — Үзээгүй, дуулсан.

	Бүрнээ — (Инээж). Би ч аягүй бол тохирохгүй юм байна.

	Өвчтөн — Та нар ч тэгнэ л дээ, урагшгүй амьтад (Бүрнээд улам ойртож) Чи миний үгэнд ор тэр ирсэн эрдэмтэй эмэгтэй чинь ямар ч хүнийг сургаж хүмүүжүүлдэг чадалтай юм гэнэ билээ. Чи тэр хүнээс заавал сур, (Бүрнээ нүүрээ дарж инээнэ) зовох юу байх вэ, доктор минь эрдэмтэн минь наддаа л жаахан юм сургаж аль гээд зүүгдчих.

	Бүрнээ — Та ер нь үнэн ярьж байна уу?

	Өвчтөн — Үнэн байлгүй яах вэ, харин тэр хүүхний чинь тухай хэтрүүлж худлаа ярьдаг улс, ээ бас олон бий шүү. Жишээлбэл: Тэр хүүхэн манай сумын дарга Ойдов гуайг сургаж хүмүүжүүлсэн юм гэж ярьдаг юм. Тэр ч мөн арай л дэндүү шүү. Ойдов дарга гэдэг чинь хүмүүжил чадвартайгаараа улсад ховор хүн, ялангуяа сүүлийн 2-3 жил манай сумыг ч мөн хөгжүүлж байна даа. Ойдов дарга л ардуудыгаа хуралдуулбал заавал нэг шинэ юм болно шүү. Одоо энэ хавар нэг хурал болсон чинь энэ өвөл манай сум цахилгаан гэрэлтэй болсон шүү.

	Бүрнээ — Тийм гэнэ, тэр тухай дуулсан.

	Өвчтөн — Чи ер нь Ойдов даргыг нүдээрээ үзсэн үү ?

	Бүрнээ — Үзсэн?

	Өвчтөн — Чи баяр ёслолын үеэр л нэг хараарай мундаг! Гавьяа шагнал гэдэг чинь энгэрээр нь дүүрэн, 

	Бүрнээ — Тийм байхаа.

	Өвчтөн — Ойдов дарга маань даанч энэ сумандаа дасчихсан, хайртай дуртай юм. Хэрвээ төвд алба хаавал ч, мөн ч дээгүүр явна даа, хаа ч даргатайгаа хүн дээ (Гаднаас Сандаг орж ирнэ).

	Сандаг — Цөм бэлэн боллоо!

	Бүрнээ — (Өвчтөнд) Та уучлаарай би энэ эмчтэй уулзах хэрэгтэй боллоо, (Бүрнээ Сандаг хоёр байшинд орно. Өлзий байшингаас гарч явтал).

	Өвчтөн — (Бүрнээд) Яв яв, нөгөө уушги зүрхээ үзүүл Өлзий доктор (Өлзий эргэн харна) саяын энд сууж, байсан хөх дээлтэй бүсгүй чинь овоо, сэргэлэн цовоо мөртөө намбатай бүсгүй биш үү?

	Өлзий — Тэгээд юу гэж?

	Өвчтөн — Үгүй энэ бүсгүйд таарах тохирох ажлын орон тоо энэ эмнэлэгт байхгүй юм уу?

	Өлзий — Чи чинь юу яриад байна даа, энэ бүсгүй чинь манай сумын хуучин их эмч байхгүй юу? Ёстой энэ эмнэлгийг чинь шинэчилж байгуулсан хүн.

	Өвчтөн — Та чинь тэгээд юу нь юм бэ?

	Өлзий — Юу юм бэ гэнэ, энэ бүсгүй чинь намайг бага эмч болгосон бүсгүй байхгүй юу?

	Өвчтөн — Би одоо яадаг билээ, аль хаалгаар гарч ирэх бол? Одоо нүүрээ хаагуур хийх билээ. (Босож таягаа тулж сандран зайлна).

	Өлзий — (Инээж) Аль вэ би түшээд явъя.

	Өвчтөн — Зүгээр, зүгээр би өөрөө ингээд явчихъя (Өлзий түүнийг харж инээнэ.)

	Өлзий — Анх ямар амьтан ирлээ дээ, одоо бүр хүнээс зовж зугтаахтайгаа болчихсон байна. (Суудлын машин ирж зогсох чимээ сонсогдоно. (Жанчив орж ирнэ).

	Жанчив — Бүрнээ эмч бэлэн биз? Машин ирлээ (Байшингаас Жавзан Сандаг нар хайрцагтай юм барьсаар гарч ирнэ. Ойдовыг Лхам, Бүрнээ нар түшиж гарч ирнэ).

	Бүрнээ — За Жанчив, Ойдов, гуай, Өлзий гуай, Сандаг, Лхам гуай, Жавзан та нар чинь ёстой чадалтай зохион байгуулагч, сайн эзэд юм. Энэ сум гэдэг чинь 3 жилийн дотор танигдахаа болчхож, та нарын ажлын амжилтад баяр хүргэе! (Цөмийн гарыг барина).

	Ойдов — За хүү минь гялайлаа даа, ах чинь ер нь чиний ачийг хэзээ ч мартахгүй.

	Бүрнээ — За зүгээр, зүгээр, одоо бид таныг урьдаар гэрт чинь хүргээд өгчихье. (бүгд далд орно, машин явах чимээ сонсогдоно).

	Бүрнээ — Энд нэг хөл муутай хүн байсан хаачив? Би уулзах ёстой юмсан.

	Өлзий — Тэр хүн зугтаагаад алга болсон байх аа олдохоосоо өнгөрсөн дөг өө.

	Жавзан — Үгүй тэр хүн хаачив, юу зугтаагаад гэж, түшүүлж гарч ирсэн хүн шүү дээ. (Сандран явна)

	Өлзий — Дажгүй, өөрөө явчихна билээ, тэр хүн ичихийн зовлонд орсон байх аа.

	Бүрнээ — Үгүй зайлуул бараг л ортой юм ярьсан шүү, за Өлзий гуай баяртай, сайн суугаарай, сайн ажиллаарай, Жавзан, за Сандаг аа! (Машин дахин ирэв. Өлзийгөөс бусад нь бүгд далд оров, машин хөдөлж, баяртай, баяртай гэж шуугилдана. Жавзан Сандаг хоёр ирлээ).

	Жавзан — За юу болов.

	Сандаг — Юу, юу болов гэж?

	Жавзан — Ярив уу?

	Сандаг — Халширсаар яваад юу ч ярьж чадсангүй, би бас ургашгүй амьтан даа.

	Жавзан — Уржигдар та хоёр нэлээн удаан уулзсан шүү дээ.

	Сандаг — Дэмий, би эмнэлэг, сумын ажил гэж хадуурч давхисаар байгаад өнгөрсөн, өнөөдөр л нэг сайн ярьчихъя гэсэн чинь мөн л эхэлж чадахгүй байсаар хоцрох нь энэ.

	Жавзан — Одоо яана ?

	Сандаг — Хай бүү мэд, танайд байх даа миний тухай юм ярих юм уу?

	Жав зан — Ааваас асууж байна билээ, аав таныг их магтсан, ялангуяа сүүлийн хоёр жилд ч гэх шиг...

	Сандаг — За боль, боль, өнгөрсөн хойно, ингэж ярьдаг чинь ёстой арга тасарсан хэрэг.

	Жавзан — За эмч минь, үүнийг л үзээд горьдлого тасарч дээ, өврөөсөө дугтуйтай захидал гаргаж өгнө.

	Сандаг — Юу вэ?

	Жавзан — Бүрнээ гуай танд өгөөрэй гэсэн юм.

	Сандаг — (Задлан уншина) Сандаг! чи бид хоёр нүүр учран ярилцан нээж чадсангүй явдлыг хэн нь ч ойлгож байгаа учраас энэ зурвасыг үлдээв. Тэр нэгэн өдрийн явдлыг одоо бодоход ер нь хэн хэн нь буруутай юм шүү, дор нь тодруулан учрыг олоогүй, хоёулаа ууртаа автагдан хийсвэрдсэн юм. Гэвч тэр нь сайн сайхны зүгт ч тусалсан гэж би үзнэ. Нөхдийнхөө үгийг хүлээн авч, өөрийгөө өөрчилсөн явдалд чинь би их баярлаж байна. Чамайг хотод ирүүлж мэргэжлээ дээшлүүлэх, цаашаа сургах талаар гарсан шийдвэр ба орны чинь эмч томилогдон гарсан утас Өлзий гуайд бий! Сандралгүй ажлаа хүлээлгэж өгөөд, сайн яваад ирээрэй. Энд ярьж амжаагүйгээ, тэнд ярихыг бодох уу даа. Баяртай Бүрнээ.

	Сандаг — Бодолгүй яах вэ, бодолгүй яах вэ. Жавзан минь, (Жавзанг тэвэрч аван хоёр хацрыг нь ээлжлэн үнсэнэ. Энэ үед өвчтөн нууцаар гайхан шагайна) Чи тэгээд одоо өгдөг нь яаж байгаа юм бэ?

	Жавзан — Бүрнээ гуай, машин хөдөлснөөс хойш өгөөрэй гэсэн юм.

	Сандаг — Үгүй энэ эмч нар мөн олон аргатайяа!

	Жавзан — Аргагүй шүү дээ. Юуны төлөө шинэ эмч нар билээ. (Хоёулаа явна.)

	 

	ТӨГСӨВ.


ЦАГААН ХҮЗҮҮТ МАЙГА БОР ХОЁР

	 

	ХҮҮХДЭД ЗОРИУЛСАН НЭГ БҮЛЭГТ ГУРВАН ҮЗЭГДЭЛТ ШОГ ЖҮЖИГ

	 

	ҮЙЛЧЛЭГЧИД

	 

	Цагаан хүзүүт  Циркийн сургуультай бамбаруушууд

	Майга бор 

	Батсуурь  Циркийн дарга

	Дулмаа  Үйлдвэрчний хорооны дарга

	Амьтан сургагч

	Баавгай - эцэг хөгшин

	Эх баавгай

	Дүү баавгай - хамгийн бага томоогүй

	Хөгшин хөх чоно

	Дагва анчин 

	 

	НЭГДҮГЭЭР ҮЗЭГДЭЛ

	 

	Циркийн даргын контор. Тасалгааны ханаар циркИйн жүжигчдийн тоглолт ба сургуультай амьтны тоглолтын өнгөтэй зарлал зураг хэд хэд хадаастай байна. Тасалгааны нэгэн талд урт диван ба сандал, дугуй ширээ байна.

	Хөшиг нээхэд дарга ширээн дээрээ сууна. Утсаар ярина.

	Батсуурь — Тийм ээ цирк. Дарга нь. Батсуурь байна. 9 дүгээр сарын 1 хүртэл тоглолт байхгүй. Бүх жүжигчид ээлжийнхээ амралтыг авсан, тийм ээ (утсаа тавив).

	(Гаднаас үйлдвэрчний хорооны дарга хаалга тогшиж зөвшөөрөл авч орж ирэв).

	Батсуурь — За үйлдвэрчний хорооны даргаа өнөөдрийн ажил хэр бүтэмжтэй вэ?

	Дулмаа — Тун сайн, жүжигчдийнхээ хагасыг нь Сонгинод, хагасыг нь Сэлбэд, бусдыг нь аль хүсэлтэй амралтуудаар нь явуулж амжлаа. Таны ажил хэр байна?

	Батсуурь — Зүгээр, өвлийн бэлтгэл түлээ, нүүрс, барилга засвар цөм жин тан болсон. Сургуультай морьд, тэмээгээ нөгөө илжигтэй нь хамт энэ Толгойт өөд нэг сар гаргаж эрүүл газар таргалуулан авна даа.

	Дулмаа — Энд чинь юу үлдэж байна, Батсуурь дарга аа?

	Батсуурь — Нэг сурлага муутай үнэг үлдэж, давтан хийнэ. Бас... (Цагаан хүзүүт майга бор нар орж ирэв).

	Батсуурь — Та хоёр хаалга тогшиж зөвшөөрөл авахыг мэддэггүй юу? (Хоёр бамбарууш бие биеэ түлхэлцэн сандарч пижгэнэн буцаж гарав).

	Дулмаа — Ишш хөөрхий минь эд нар яаж мэдэх вэ дээ заагаагүй байлгүй дээ.

	(Хаалга чанга тогшив)

	Батсуурь — За болно.

	(Цагаан хүзүүт орж ирэв)

	(Хаалга хэмхрэх шахтал нь балбав)

	Батсуурь — За, за.

	(Майга бор орж ирэв. Хоёулаа толгой дохиж мэндлэв).

	Батсуурь — Нэгэнтэй л сургуультай амьтан гэж нэртэйгээс хойш, энэ зэргийн жижиг юмыг мэдэх ёстой. Түүнээс гадна аяархан тогших хэрэгтэй.

	Дулмаа — Ер нь та нар үүнээс хэцүү хүнд сургууль сурчихдаг байж ийм юмыг бага гэж голж болохгүй.

	(Бамбаруушууд толгой дохино)

	Батсуурь — Тийшээ сууцгаа, за юу гэж явна, 

	Цагаан хүзүүт — Бид хоёр амралтаа авч нутагт 1 сар яваад ирье.

	Батсуурь — (Сандран гайхсанаар) юу?

	Майга бор — Ирээд 2 жил боллоо. Эжий аавыгаа санаад байна. Нэг уулзаад ирье.

	Дулмаа — Эвий хөөрхий минь, энэ муу хоёрыг явуулъя даргаа.

	Батсуурь — (Дулмаад) Юу? явуулъя?

	Цагаан хүзүүт — Бүтэн сар энэ эзгүй хашаанд нөхөд минь байхгүй...

	Майга бор — Нэг сар ч болсон чийгээс гараад ирье.

	Батсуурь — Бүтдэггүй хэрэг, та хоёрыг чинь явуулчхаад би намар ирнэ гэж бодох уу, үгүй гэж бодох уу?

	Цагаан хүзүүт — Дарга! та бид хоёрыг итгээч дээ, ирнэ, заавал ирнэ.

	Майга бор — Тийм заавал ирнэ.

	Дулмаа — Би ч итгэж байна.

	Батсуурь — Би баавгайн бамбаруушийн үгийг байтугай тэр бүрийн хүний үгийг итгэдэггүй хүн шүү.

	Майга бор — Дарга дэндүү хашир байна шүү.

	Цагаан хүзүүт — (Майга борыг нударч) дуугүй байгаач!

	(Майга бор дуугүй болов).

	Дулмаа — Ер нь энэ хоёрын өнгөрдөг оны тоглолтыг ч бодсон, сурлага хүмүүжлийг нь ч бодсон, морь тэмээнүүдээс дутуу үнэлж болохгүй л байх.

	Батсуурь — Малыг арчлан хамгаалах заавар ч байдаг юм. Харин баавгайг хэрхэн хөдөлмөрлүүлэх ба хүчийг нь хамгаалах гэсэн тусгай хууль үзээгүй юм байна.

	(Хоёр бамбарууш хоёулаа уйлав)

	Дулмаа — Ишш дарга минь явуулчихъя, явуулчихъя.

	Батсуурь — Амьтан сургадаг багшийн нь баталгаа болоод саналыг нь авч байж болъё.

	(Хоёр бамбарууш сандран гарч одов)

	Дулмаа — Батсуурь дарга та дэндүү хашир байна шүү.

	Батсуурь — Ишш Дулмаа минь чи дэндүү энэрэнгүй байна. Би чинь бүр эдний занг андахаа больсон дадлагатай хүн. Эд нар ч гайгүй, чи тэр чоно, үнэгнүүдийг яана.

	(Хаалга тогшицгоож, хоёр бамбарууш багшийн хамт орж ирнэ)

	Амьтан сургагч — Дарга аа би эдний хүсэлтийг зөвшөөрч байна.

	Батсуурь — Ямар учраас?

	Амьтан сургагч — Та хоёр энэ жил ямар дүнтэй сурсан билээ?

	Цагаан хүзүүт — Онц сайн, 

	Майга бор — Сайн.

	Батсуурь — Чи ятгаад онц аваагүй билээ?

	Майга бор — Сурлагаараа бол ч онц л байсан юм даа, 

	Батсуурь — Тэгээд?

	Майга бор — Тоглолтын үед алдаа гаргасан юм.

	Батсуурь — Ямар алдаа?

	Майга бор — Санамсаргүй шилээ шөргөөж эвшээлгэсэн чинь сургуулийн хүүхдүүд еэ еэ еэ залхуу бор залхуу бор гэж циркээр дүүрэн шуугилдсан юм(уйлна). Тэгээд л дүнгээ даруулчихсан юм байна л даа

	Батсуурь — Зүйтэй, сургууль эрдэм сурахаасаа гадна боловсон хүмүүжлийг бүр ч сайн сурах хэрэгтэй.

	Амьтан сургагч — Та хоёр мэргэжилдээ дуртай юу?

	Хоёр бамбарууш — (Хоёулаа зэрэг). Мэргэжилдээ дуртай.

	Амьтан сургагч — За та хоёр тангаргаа өг!

	Цагаан хүзүүт — (Тоочин хэлэх ба Майга бор дагаж хэлэх нь).

	 

	Боловсон сайн амарна

	Хугацаандаа ирнэ

	Амралт дундаа сургуулиа давтана

	Архи пиво уухгүй. Тамхи татахгүй.

	 

	Амьтан сургагч — Дарга аа эд нарт 1 сарын чөлөө олгож болно, би хариуцна.

	Батсуурь — За нөхөр минь, би чамтай л ярина шүү.

	Амьтан сургагч — Би хариуцна, би энэ хоёрын хүмүүжил сурлага болоод үнэнчид итгэж байна.

	Батсуурь — За тийм бол...

	Дулмаа — Нэг сарын хугацаагаар явж дээ. Батсуурь — Тэхээс л биш дээ.

	Цагаан хүзүүт — Дарга аа бид хоёрт ажлын газрын пропуск, зам явах бичиг...

	Батсуурь — За түүгээр та хоёр яадаг билээ. Цагаан хүзүүт — Замдаа баригдчихвал яана? Майга бор — Анчин ч буудчихаж мэднэ.

	Дулмаа — Нээрээ тийм шүү дарга аа, аргагүй хөөрхий минь, 

	Батсуурь — Үнэмлэх олгож болно, пропуск өгөхгүй.

	Цагаан хүзүүт — Дарга аа, бид хоёр ажлын пропускгүй яаж болох вэ дээ.

	Дулмаа — Нээрэн яаж болох вэ? Пропуск олгоё, олгоё дарга аа.

	Батсуурь — Тэр пропуск хаяж алдав! Бусдад дамжуулав!

	Бамбаруушууд — (Хоёулаа) Хаяхгүй, хаяхгүй. Батсуурь — За яв.

	Цагаан хүзүүт — Дарга аа бас нэг жаахан гуйлт байна.

	Батсуурь — За.

	Цагаан хүзүүт — Гэрээсээ гараад 2 жил гаруй болсон, яаж ч гар хоосон очих вэ?...

	Батсуурь — Уухай л даа

	Цагаан хүзүүт — Эжий минь нүд муу, нэг хөгшин харааны шил авах... 

	Майга бор — Дүүтэй болсон чимээтэй, түүнд би нэг хоёр хайрцаг ёотон...

	Дулмаа — Эвий минь, хөөрхий, олгочихъё дарга аа.

	Батсуурь — За тэр ч горьгүй, төсөвт, баавгайн бамбаруушуудын амралтын зардлын зүйл анги гэж байхгүй л дээ.

	Цагаан хүзүүт — Дарга аа бид цалин авдаггүй шүү дээ.

	Батсуурь — Та нар сангийн дулаан орон сууцад сууж сангийн хоол иддэг биз дээ.

	Дулмаа — Дарга аа тийм зардлын зүйл ангигүй ч гэсэн шагналын журмаар олгочихъё.

	Батсуурь — За хоёр хайрцаг ёотонгийн мөнгийг ч би гаргаж болох юм. Харин нүдний нь шилний мөнгийг нийгмийг аюулаас хамгаалах зардлаас та үйлдвэрчний хорооны даргын хувьд гаргаж болно биз дээ.

	Дулмаа — Хүүе дарга минь яаж болох вэ баавгайн бамбаруушийн тухай нийгмийн аюулаас хамгаалах хуульд юу ч байдаггүй юм.

	Батсуурь — За тэгвэл та бид хоёр бие биеийнхээ хашрыг гайхах юм алга. Харин хоёулаа хувцсаа 7 төг 50-50 мөнгө гаргаад бүгд 15 төгрөгийн тусламж үзүүлчихье.

	Дулмаа — Та эцэг хүн, би эх хүн. Хэдий баавгайн үр хүүхэд ч гэсэн сурлага, ажиллагаа зүтгэлийг нь үнэлээд өөрсдийнхөө хүүхдүүдийг ч бодоод тусалчихъя.

	 

	ХӨШИГ

	 

	ХОЁРДУГААР ҮЗЭГДЭЛ

	 

	Намрын үзэсгэлэнт ой, энд тэнд том том үхэр чулуунууд ба баавгайн суудаг агуй нүхний ам харагдана.

	 

	Хөшиг нээхэд

	 

	(Нүхний амаар буурал толгойтой эцэг баавгай гарч, суниаж)

	Эцэг баавгай — Мөн сайн унтаж дээ. Бүр бүх бие нозоорчихжээ. Тэнгэр мөн сайхан байна. Хүүе, та хоёр энэ сайхан цэвэр агаарт гарцгаагаач!

	Дүү бамбарууш — (Маш чанга инээн дэвхцэн гарч, тонгочин ийш тийшээ гүйнэ. Араас нь эх нь гарч ирнэ).

	Эх — Миний хүү битгий холдоорой. Төөрчихнө шүү.

	Эцэг — Анчинд баригдчихна шүү.

	Дүү бамбарууш — Анчин надаар яах юм бэ, би ямар чоно биш.

	Эх — Дуугүй аяархан, хөх чоно дуулчихна шүү.

	(Бутны цаанаас хөгшин хөх чоно инээсээр гарч ирэв).

	Чоно — Ха ха ха, нээрэн л зөв дөө, анчин чамаар яах вэ дээ, чамд ямар өстэй биш. Гэвч Дагва анчин тэр жил хоёр ахыг чинь аваад л явчихсан юм даа. Би Дагва анчинд гэм хийгээгүй байхад ер нь яагаад надад өстэй байдаг юм бэ?

	Эцэг — Аргагүй шүү дээ, арваад малыг нь чи идчихсэн юм чинь.

	Чоно — Нэгээс бусад нь Дагвынх биш. Бүр хол айлуудын мал юм байхгүй юу.

	Эцэг — Хүн гэдэг чинь хүнийхээ төлөө байдаг юм байхгүй юу, тийм сайхан, 

	(Хөлийн чимээ сонстож цөм зугтан тарцгаав. Цагаан хүзүүт, Майга бор хоёр боодолтой юм барьж хөтлөлцөн гарч ирээд дуулж бүжиглэнэ).

	 

	Амралтын чөлөөг ч авлаа даа

	Аав эжийтэйгээ ч уулзана даа

	Төрөл садан бүхэндээ

	Төвийн хөгжлийг ч ярина даа

	Хөгшин эцэг эхдээ

	Хөвчийн олон амьтанд

	Хүнээр заалгаж сурсан

	Хөгжилтэй тоглолтоо үзүүлнэ дээ

	Бяр чадал нэмэгдтэл нь

	Боловсон сайн амраад

	Бяцхан дүүгээ дагуулаад

	Буцаж ажилдаа очно доо.

	 

	(Энэ хоёрын тоглолтын дундуур хоёр хөгшин баавгай, чоно цөм том чулууны ард нуугдан харцгааж ярилцана).

	 

	Эцэг баавгай — Манай хоёр хүү мөн үү?

	Эх — Тун адилхан юм байна.

	Чоно — Мөн ч байсан тэр, биш ч байсан тэр, битгий л ойрт, хүн малын үнэр үнэртэж байна. Цаад хоёр чинь биднийг одоо Дагва анчны гарт оруулна шүү, 

	Эх — Төрсөн эх эцгийгээ хаанаас даа, чоно чи ер нь ямар муухай санаатай амьтан бэ?

	Чоно — За та нар сайн санаатайгаараа очицгоо, би чинь холдъё. Би ер нь муу санааны хүч ачаар л өдий хүртэл амьд яваа юм (Чоно буцав).

	(Цагаан хүзүүт, Майга бор, баавгайн нүхний дээр очив).

	Дүү бамбарууш — (Чангаар) Аав аа, ээж ээ нөгөө хоёр чинь манайд орох нь.

	(Үүнийг сонсож хоёр бамбарууш эргэж, ааваа, ээжээ, хүүхдүүд минь, хүү минь" хэмээн шуугилдан уулзацгаав).

	Дүү бамбарууш — Эжий аав! энэ хоёр чинь яасан сайхан зүс царайтай, сайхан үнэртэй юм бэ?

	Майга бор — Аргагүй шүү дээ боловсон төв газраас ирж байгаа юм чинь.

	Эцэг — За та нар чинь чухам хаа ингэж алга болчхоод амьд мэнд гараад ирэв?

	Эх — Чоно гэдэг чинь та хоёрын арьсыг Дагва анчин аль эрт ангийн арьсныхаа гэрээнд тушаачихсан, өдийд амьд байхгүй гээд байдаг.

	Майга бор — Хүний сайн сайхны тухай чоно ямар юм мэдэх биш дээ.

	Цагаан хүзүүт — Дагва гуай чинь бид хоёрт харин гэгээрэл боловсролын замыг минь олгож өгсөн их ачтай хүн.

	Эцэг — Тийм үү? Нөгөө чоно найз бидний өмнөөс өсөлж байгаа гэдэг нэрийдлээр та хоёрыг алга болсноос хойш арваад малыг нь цохичихсон шүү дээ.

	Цагаан хүзүүт — Ээ дээ бас муухай тусгүй юм болж дээ, ёстой тусыг усаар гэгчээр.

	Майга бор — Үгүй түүнийг та нар хорих нь яадаг юм бэ?

	Эцэг — Чоно гэдэг чинь угийн тэвчээр муутай хулгайч удамтай юм чинь.

	Цагаан хүзүүт — Юу удам гэж, манай тэнд бол чоно хонь хоёр нэг тасалгаанд эвтэй байдаг юм шүү дээ.

	Дүү — (Инээж) Худлаа, худлаа, хаа тэр вэ?

	Цагаан хүзүүт — Манай циркт, 

	Эцэг — Цирк гэдэг чинь юу вэ хүү минь?

	Майга бор — Соёл боловсролын газар.

	Цагаан хүзүүт— Хүн, мал, амьтад сургууль мэргэжлээ олонд үзүүлдэг газар.

	Эх — Тэгээд та хоёр сургууль сурсан гэж үү?

	Цагаан хүзүүт — Суралгүй яах вэ, анхандаа бид хоёр, бас нэг хүүхэд бид гурав муу сураад бүр нэг хэсэг хүүхэд бүрийн доог болж ичиж зовж байлаа.

	Майга бор — (Урагшаа гүйн ирж үзэгчдийг саравчлан) Тэр муу шалгагдсан танилуудаас минь манай энд алга байна. Голдуу сайн юм уу онц авснууд нь байх шиг.

	Цагаан хүзүүт — Бид хоёр мөн их танилтай болсон шүү.

	Эцэг — Чухам ямар сургууль сурсан юм бэ?

	Майга бор — Хүн юу л хийвэл түүнийг л хийнэ.

	Эх — Жишээлбэл ?

	Цагаан хүзүүт — Морь унана гэвэл морь унана, илжиг унана гэвэл илжиг унана, дугуй унана гэвэл дугуй унана, танц хийнэ, юм бүр хийнэ.

	Майга бор — Энд ч багаж хэрэгсэл алга, гэвч жаахан юм үзүүлчихье, хоёулаа (Тэр хоёр хөгжмийн эгшгээр танц хийнэ. Тэр хоёрыг сонирхож чоно ирж харна, мөн дүү нь тэр хоёрт ойртон ойртсоор дуурайн гурвуулаа бүжиглэнэ).

	Эцэг — Харав уу тэр муу цодгорыг, сурах нь байна шүү, авьяас байна. (Номер дуусаад хоёр баавгай дахин дахин ёслов. Дүү нь дуурайв, эх, эцэг, чоно гурав их сонирхон инээлдэв).

	Майга бор — Эд нар мөн бүдүүлэг байна? Алга ташдаггүй шүү. Та нар ингээч (алгаа ташиж үзүүлнэ. Эцэг эх чоно гурав дуурайн ташив. Дүү нь мөн ташив).

	Цагаан хүзүүт — (дүүд) үгүй бид нар өөрсдөө тэгдэггүй юм, хэрэв тэгвэл даруу зан гэдэгтэй таарахгүй болно.

	Майга бор — (Чоно, эх, эцэг гурвыг зааж, ) хүүе заримдаа эд нар шиг алга ташихыг мэддэггүй ганц хоёр үзэгчид дайралддаг юм шүү.

	Цагаан хүзүүт — За нөхөр минь одоо ч тийм улс тааралдахаа больсон байх аа

	Эцэг — үгүй та нарын чинь энэ үзүүлсэн юм ямар хэрэгтэй юм бэ?

	Майга бор — За ингэж л асууна даа.

	Цагаан хүзүүт — Ихэрхэх юу байх вэ чи сайн тайлбарлаад өгөөч.

	Майга бор — Ухуулга хийж байгаа юм.

	Цагаан хүзүүт — Бас ойлгохгүй! Юм сурах дургүй залхуу хойрго зориггүй улсыг атаархуулж сургадаг юм.

	Майга бор — Бид хоёрыг тоглож байхад үзэгчид энэ муу хоёр баавгай л ингэж сурч байхад би хүн байна даа, сурна даа гэж байдаг юм.

	Цагаан хүзүүт — Одоо энэ нь л хамгийн чухал хэрэгтэй юм шүү дээ.

	Чоно — За энэ ийм чухал юм хийлээ гээд харин үхэр хонины махыг ч нэг бүтэн бүтнээр нь өгнө биз?

	Майга бор — За тэр тэр, юу юуны түрүүнд л мах! Бид маханд дургүй.

	Эх — Ээ тэгээд юу идэж, ямар маягтай амьдардаг юм бэ?

	Майга бор — Цөм сангаас, цөм сангаас, талх сүү, орон сууц.

	Цагаан хүзүүт — Бид нэг сайхан саруул дулаан байшин дотор морьд, тэмээ, буга, илжиг, хонь, ямаа, үнэг, чоно, шувуу цөм хамт байдаг юм.

	Чоно — Юу? Цөм нэг дор оо? Та нар тэр хонь хурганаас нь идчихдэггүй юм уу?

	Майга бор — За! тэр дээ, та ч ийм л бүдүүлэг юм ярина даа. Бие биеэ барьж иднэ гэдэг чинь юу гэсэн үг вэ?

	Цагаан хүзүүт — Бид чинь хоорондоо маш их нөхөрсөг эвтэй найзархаг байдаг юм. Үүнийг хүн л ийм болгож чадаж байгаа юм даа.

	Чоно — Үгүй мөн хачин юм даа, бас чоно ч хамт байдаг гэнэ?

	Майга бор — Хачин юм их дуулна, болоогүй.

	Цагаан хүзүүт — Майга бор оо чи дэндүү даруу биш сагсуу байна шүү! Хэрэв циркийн дарга, багш нар дуулах юм бол чамайг яах бол доо.

	Майга бор — За чи намайг битгий эдний дэргэд шүүмжлээд бай! Эдний дунд хамаа байна уу! Ямар төв биш! 

	Цагаан хүзүүт — Буруу, нөхөр минь, харин эдний дунд хамгийн боловсон төв байх ёстой үлгэр үзүүлэх ёстой юм байхгүй юу.

	Майга бор — Харин тэгээд их юм мэддэг чаддагаараа баахан гайхуулаад авъя...

	Цагаан хүзүүт — Харин чи одоо өөрийнхөө мэддэг чаддагаас арай мултарч хэтрэх гээд байна шүү дээ.

	Майга бор — Үл ялих мултрахдаа ч гайгүй юм биш үү?

	Цагаан хүзүүт — Болохгүй, болохгүй буруудна шүү.

	Майга бор — За би биеэ барихыг л бодъё.

	Цагаан хүзүүт — Чи сагсуурч байж яах гэж байгаа бол доо. Хүүе нөгөө бэлгээ мартчихаж!

	Майга бор — (Сандран юмаа уудлаад, дүүдээ хайрцагтай ёотон өгнө).

	Дүү — Юу вэ? (авна)

	Цагаан хүзүүт — Идээд л үз.

	Майга бор — Бусдаас юм авчхаад их баярлалаа гэж сур!

	Дүү — Их баярлалаа, 

	(Цагаан хүзүүт эжийдээ нүдний шил зүүлгэж өгнө)

	Эх — Яасан сайхан юм бэ, нүдтэй болох чинь, гялайлаа хүү минь. (Майга бор аавдаа алтан рамтай Шишкиний зурсан «нарсан ой дахь өглөө» гэдэг зургийн хуулбарыг өгнө).

	Эцэг — Үгүй энэ чинь бидний амьдралыг яасан сайхан үзүүлсэн зураг вэ?

	Майга бор — Бид шагнуулсан юм, Оросын алдартай зурагчин Шишкин гэдэг хүн зурсан юм.

	Эцэг — Ямар утгатай зураг вэ?

	Цагаан хүзүүт — Нарсан ойн доторх өглөөний байгалийн сайхан үзэсгэлэн ба огторгуй, цэвэр сайхан агаарыг харуулах гэсэн утгыг хүнд өгдөг юм.

	Майга бор — Хүнд ч тийм дээ, та нарт бол дэмий хэвтэж байхаар түлээ хийж ч болсон нийтийн ажилд туслах гэсэн утгатай юм.

	Цагаан хүзүүт — (Майга борд, ) чи арай дэндэх гээд байна шүү.

	Майга бор — Дэндэхгүй, зүгээр, уг нь ч тийм утгатай юм биш л дээ...

	Чоно — Ишш, та хоёр чинь яасан урагшгүй юм бэ? Хөгшин ахыгаа нүд муудсаныг мэдсээр байж бас нэг ийм шил олоод ирэхгүй, 

	Цагаан хүзүүт — Танд нүд залгаж өгнө гэдэг чинь өөрөө өөрийгөө хэрэгт хийнэ гэсэн үг. Ачтай тустай хүний эсрэг болно гэсэн үг.

	Дүү — Яасан сайхан амттай юм бэ? Май аав, май эжий! Май чоно гуай.

	Чоно — Ах нь ийм юманд дургүй.

	Цагаан хүзүүт — Цуснаас өөр юмны амт ч мэддэггүй биз дээ.

	Дүү — Ах аа! энэ хайрцагтайгаа дуусчихаад дараа нь би яана аа?

	Цагаан хүзүүт — Зүгээр, бид хоёрыг дагаад циркт орно

	Майга бор — Заасныг сайн сураад байх юм бол ч ёотон ч харин элбэг биз дээ.

	Дүү — Би та хоёртой явна, явна.

	Эх — Та хоёр чинь буцах юм уу?

	Майга бор — Буцалгүй яах вэ, сарын амралтаар ирсэн...

	Эцэг — Дүүгээ аваачна гэнэ ээ?

	Цагаан хүзүүт — Тэгэлгүй яах вэ, бага залуу дээр нь соёл боловсролд ойртуулъя.

	Эх — Тэр ч харин амждаггүй байх аа, та хоёрыг чинь байхгүйд энэ муу дүүг чинь гар хөлийн үзүүрт зарж байдаг юм. 

	Хүү — Би явна аа, явна.

	Эцэг — Битгий галзуур! Ер нь та нар нэгтэй амьд мэнд ирснээс хойш одоо буцаад яах нь бэ, энд бидэнтэй ингэж байхаас сайхан юм хаа байна.

	Цагаан хүзүүт — Хүний дэргэд байхаас сайн сайхан юм бидэнд алга, та нар хэрэв тэнд очиж үзсэн бол мэднэ дээ.

	Эх — Яагаад?

	Майга бор — Хүнд мэдэхгүй, чадахгүй, дийлэхгүй юм алга.

	Эцэг — Тэгээд та нар ч хүнээс дутаагүй болоод ирсэн юм биш үү?

	Цагаан хүзүүт — Хаанаас даа, хэчнээн сургуультай ч гэсэн бид чинь баавгайнууд шүү дээ.

	Майга бор — Бид буцна, буцна.

	Чоно — Ишш, дүү нар минь хоёр хөгшнийг бод, заавал цөмөөрөө сургуультай баавгай болох нь алба уу, дүүгээ орхичих, харин тэнд чинь амьтан хэрэгтэй юм бол ахыгаа аваад оч, ахын чинь нүд ч муудлаа, шүд ч муудлаа, тэгээд хөл ч муудлаа, ер нь Дагвын гарт орохоос зайлахгүй байх. Дагва анчин энэ жилийнхээ ангын гэрээнд муу ахын чинь арьсыг лав оруулаад тоолчихсон байх, ингэх дээр тэр дулаан байр, бэлэн хоол дээрээ ахыгаа аваачаад оруулчих.

	Майга бор — За тэгж толгой руугаа ус хийхээ больё доо. Та чинь ажилд оруулсан биднийг ч хөөднө, өөрөө ч баларна шүү дээ.

	Чоно — Яагаад?

	Цагаан хүзүүт — Та тэсвэр муутай.

	Майга бор — Та очсоныхоо л өдөр л үнэрийг нь аваад морь юм уу, хонь юм уу, нэг рүү нь дайрна.

	Цагаан хүзүүт — Та нөхөрсөг биш, хүнийг нүүр рүү ч эгц харж чаддаггүй шүү дээ.

	Майга бор — Циркт ороход хэцүү, нарийн, манай шинэ хүчин бол бүр ч хэцүү, өргөдөл тодорхойлолт, ялангуяа 3 үеийн намтрыг чинь авч судална.

	Чоно — Үгүй тэр гурван үеийн түүхийг чинь аргалж болно. Би бол угаасаа гэрийн нохойноос гаралтай, удмаараа үнэнч шударга явсан, энэ тэр гээд л...

	Цагаан хүзүүт — Бүтэхгүй, бүтэхгүй, судална гэдэг чинь нарийн...

	Майга бор — Таны тухай Давга гуайгаас судална, мэдэв үү. Дагва гуай таны гурван үе байтугай арван үеийг чинь андахгүй юм чинь.

	Чоно — Ээ золиг бүр гарцаа алга, за тэгвэл гурван хөгшин хамжиж амьдаръя, та хоёр Дагвын гэрийн баруун талд очоод нохойг нь шавуулаад бай, би тэр завшаанд нь зүүн талаас нь дайрдаг юм.

	Цагаан хүзүүт — Ээ дээ эжий аав минь битгий л тийм бузар юм хийгээрэй, хүний эсэргүү хөдөлсөн цагт ер сайныг үзэхгүй шүү.

	Майга бор — Одоо маргаашаас биднийг байгаа дээр самраа бэлтгэцгээе.

	Чоно — Үгүй ядахдаа нэг удаа ч гэсэн нохойтой андуураад оруулчихгүй болов уу?

	Майга бор — Болохгүй, ийм пропусктай байдаг юм. (Зүүсэн савнаасаа пропускийг гаргаж үзүүлнэ).

	Чоно — (пропускийг үзэж гайхаж зогстол мод дуугарч цөм сандран тал тал тийшээ зугтав.

	Дагва анчин гарч хөөцөлдөн давхисаар дүү Бамбаруушийг нь бариад гарч ирэв.)

	Дүү бамбарууш — Ахаа! ахаа!

	(Хоёр ах нь давхиж ирэв).

	Дагва — Ухай, та хоёр оргоод ирсэн үү?

	Майга бор — Юу оргоод гэж ээлжийнхээ амралтаар явж байна.

	Дагва — Үнэмлэх байна уу? Зам явах бичиг байна уу?

	Майга бор — Байна (гэж их бардам гаргах гэтэл байдаггүй).

	Цагаан хүзүүт — (Бичиг пропускаа үзүүлнэ).

	Дагва — ( Майга борд). Чиний пропуск?

	Майга бор — Аа золиг яачхав? гээчихсэн юм уу?

	Цагаан хүзүүт — Дарга юу гэлээ пропуск алдав, хаяв гэсэн шүү, чи даанч сагсуураад байлуу!

	Майга бор — За баларчээ.

	Цагаан хүзүүт — Та манай дүүг тавьчих, яах нь вэ?

	Давга — Юу яах нь вэ гэж, би циркт аваачиж өгөх гэсэн юм.

	Майга бор — Та байзнаарай бид хоёр танаас өмнө үүний чинь элсүүлчхээд байгаа юм.

	Давга — За тийм бол яах вэ (суллана).

	Дүү бамбарууш — За их баярлалаа, Дагва гуай харин чоно энд таны эсэргүү муу юм бодож байгаа байна, би танд гэрийг нь зааж өгье. (тэд явцгаана).

	Чоно — (Ганцаараа гарч ирээд) Тийм бий муу зулбасга, та нар намайг элбэж мөн барина, (гарт байгаа пропускаа гаргаж) энэ миний гарт байсан цагт нэг учиртай даа. Тэр орж болдоггүй газраар ч орно доо.

	 

	ХӨШИГ


ГУРАВДУГААР ҮЗЭГДЭЛ

	 

	Нэгдүгээр үзэгдлийн тайз хэвээрээ байна. Диван дээр Дулмаа, амьтан сургагч нар зэрэгцэн суужээ.

	 

	Батсуурь — (Ширээний араас) Энэ шөнө ирэхгүй бол маргаашийн тоглолтод юугаа тоглуулна?

	Амьтан сургагч — Ирэлгүй дээ, тэр хоёр итгэл алдагдуулах ёсгүй.

	Дулмаа — Харин л дээ, би ч одоо зовоод байх боллоо.

	Батсуурь — Нөгөө морьд хэзээ ирэх вэ?

	Амьтан сургагч — Энэ хойд амнаас маргааш өглөө эрт орж ирнэ.

	Батсуурь — Тэмээ, морьд цөм бүрэн мэнд биз?

	Амьтан сургагч — Бүрэн, их сайн таргалсан байна билээ.

	Батсуурь — За тэр хоёр ирчихвэл ч энэ жил амжилттай.

	(Хаалга тогшив).

	Батсуурь — За.

	(Дагва анчин буу барьж орж ирэв).

	Амьтан сургагч — За сайн байна уу, Дагва гуай! Хэзээ ирэв?

	Дагва — Сайн, сая л ирлээ.

	Амьтан сургагч — Манай хоёр бамбарууштай уулзав уу? Чимээ сураг байна уу?

	Дагва — Би тэр хоёртой 1 сарын өмнө уулзсан, сайхан л амарцгааж байна билээ, би нэг чухал хэргээр ирлээ.

	Батсуурь — За.

	Дагва — Манай нутагт миний эртний танил надтай нэлээд тооцоотой нэг хөгшин хөх чоно байдаг юм. Тэр нутгаа сольчихсон шиг байх дээр нь би мөрдөж явсаар энэ хойд аманд дайралдав.

	Амьтан сургагч — Манай сургуультай малуудын байгаа газар уу?

	Дагва — Тэгэхээр барахгүй, таны морьд өөд гэтэж байх юм аа.

	Батсуурь — (Босон харайж). Тэгээд?

	Дагва — Би хөлийг нь хуга буудчихаад, бариад авчсан чинь буруу хэрэг хийх шиг болоод байна. Андуураад танай сургуультай чонын хөлийг нь хугалчих шиг болоод байна.

	Амьтан сургагч — Юу?

	Дагва — Тэгээд лавлах гэж бодоод ирлээ, тэр чоно надад танай газрын ажлын пропуск үзүүлээд намайг өөрийнхөө циркийн малыг сахиж хамгаалж байхад буудлаа гэж сүйд болоод. Би циркийн сургуультай чоно гэж намайг загнаж, тэгээд би бүр сандарч явна.

	Амьтан сургагч — Манай сургуультай чоно энд бий, бид гадуур ямар ч чоно гаргаагүй, тэр чоно чинь хаа байна?

	Дагва — Би яваад оруулаад ирье (гарч одов).

	Батсуурь — Энэ лав нэг будлиантай хэрэг болох нь дээ

	(Давга, хөх чоныг хөтлөн орж ирэв, чоно хөлөө боожээ. Хүний нүүр харж чадахгүй байна).

	Амьтан сургагч — За тэр, хүний нүүр харж чадахгүй байна, бүр шал зэрлэг махчин чоно байна, манай чоно биш.

	(Чоно улам тонгойж бүр сэтгэлээр үхжээ).

	Батсуурь — За тэр пропускаа үзүүл!

	Чоно — Гаргаж өгнө.

	Батсуурь. (Үзэж) биеийн зураг, нэр хоёрыг засчихсан юм байна. Номерыг засаагүй байна (утсаа аваад) боловсон хүчинд 203 дугаар пропуск хэнд олгосныг мэдээд аль. Юу, Майга борд олгосон байна аа? За мэдлээ (утсаа тавиад), 

	Дулмаа — Юу ? Майга бор ий?

	Амьтан сургагч — За тэд хаачсан бэ? Чи хаанаас яаж энэ пропускийг авсан бэ?

	Чоно — Би хээрээс олсон юм. Тэд пропускаа хаячхаад дахиж ирэхгүй гээд эх эцэгтэйгээ цааш явчихсан.

	Дулмаа — Яадаг билээ.

	Батсуурь — За тэр шүү, би ч тэгж бодож байсан юм.

	Чоно — Би энэ пропускийг нь хүргэж, тэд нарын цаашаа зугтсан тухай мэдэгдэхээр ирж явсан юм.

	Дагва — Морьд руу гэтэж үү?

	Чоно — Би цирк гэж хаа байдгийг нь тэднээс асуух гэж явсан юм.

	Дагва — Хүнээс асуухгүй, заавал морьдоос асуудаг нь юу вэ? Чи чинь сургуультай малуудыг манаж байгаа юм гэж хэлээгүй бил үү?

	Чоно — (Таг дуугүй).

	Батсуурь — За би хэлээгүй юу, тун хашир хичээнгүй байхгүй болохгүй, сургуультай баавгай ч үгүй, мал ч үгүй болох шахаж дээ.

	Дагва — Сонор сэрэмж хаа ч хэрэгтэй байна. Энэ бол миний хуучин танил чоно мөн. Үүнтэй энд ярих хэрэг алга. Би үүнтэй их тооцоотой хүн. Энэ бол цуурхал тараагч, үл бүтэх ухуулгыг ойд хийдэг, миний арваад малыг идчихсэн гэмт хэргийн эзэн байгаа юм.

	Чоно — Энэ гүтгэлэг, би чамайг танихгүй (хаалга тогшив).

	Батсуурь — Болно. (Цагаан хүзүүт, майга бор, дүү бамбарууш гурав цэцэг навчаар чимэглэсэн орж ирэв).

	Цагаан хүзүүт — Дарга аа! бид сайхан амраад, хугацаан дотроо амьдралыг судалж шинэ танцын номер боловсруулаад, мөн нэг шинэ нэлээд авьяастай залуу бамбарууш циркт элсүүлээд ирлээ.

	Амьтан сургагч — За тэр, даргаа би хэлээд байсан шүү дээ!

	Дагва — (Чонод) Чи юу гэж хэлсэн билээ? (Чоно улам бөхийж сууна).

	Дүү баавгай — Хүүе хүүе манай айлын хөгшин та чинь хэдийдээ энд ирчихсэн бэ?

	Чоно — Би чамайг танихгүй, муу турсага чи юугаа донгосож байгаа юм бэ?

	Цагаан хүзүүт — Юу танихгүй гэж, та нэг сарын өмнө Дагва гуайн хот руу яаж дайрах тухайгаа ярьж байсан шүү дээ.

	Майга бор — Бас циркт яаж шургалах тухайгаа ярьж байсан шүү дээ.

	Дагва — За тийм бий, цөм тодорхой нотлогдлоо, явъя.

	Чоно — Өршөө, хөгшин намайгаа авраач та нар минь (гэж уйлан гарав).

	Дарга — Энэ хэний пропуск вэ? (үзүүлнэ).

	Майга бор — (Түүнийг харж уйлна).

	Цагаан хүзүүт — Би чамд хэлсэн биз дээ. Чи дэндүү сагсуураад, хөдөө газар очоод ямар ч болгоомжгүй хөнгөн зан гаргаад байл уу!

	Амьтан сургагч — Тийм ээ, Майга бор чи хүмүүжлийн талаар ер нь их дутуу байгаа шүү.

	Батсуурь — (Майга борд). Чамд би явахад чинь анхааруулаад байсан шүү дээ. Сонор сэрэмж алдаж, албан пропускийг үл бүтэх араатны гарт ашиглуулсан явдалд чамайг шийтгэнэ.

	Майга бор — (Уйлна).

	Батсуурь — Шинэ бамбарууш элсүүлж ирсэн ба шинэ номертой ирсэнд Цагаан хүзүүтийг сайшаан шагнавал таарна.

	Дулмаа — Зүйтэй.

	Амьтан сургагч — За ямар номертой ирэв.

	(Хөгжим дуугарч гурван бамбарууш бүжиглэв).

	 

	ХӨШИГ


ТОЖОО ЖОЛООЧ*

	 

	ГУРВАН БҮЛЭГТ ДӨРВӨН ҮЗЭГДЭЛТ ИНЭЭДМИЙН ЖҮЖИГ

	 

	ОРОЛЦОГЧИД

	 

	Тожоо

	Самдан Залуу жолооч нар

	Галсан — Залуу слесарь

	Насан — Базын манаач өвгөн

	Бадмаа — Базын диспетчер эмэгтэй

	Шинэн — Жолооч залуучуудын бригадын ахлагч

	Төмөр — Хижээлдүү жолооч

	Буянхүү авгай — Ашиглалтын хэлтсийн дарга

	Аятхан — Базын ерөнхий механик 

	Тулгаа — Гурван зуун мянгат, тэргүүний ахмад жолооч

	 

	НЭГДҮГЭЭР ҮЗЭГДЭЛ

	НЭГДҮГЭЭР БҮЛЭГ

	 

	Жаргалант хотын төв гудамж, автобазын том хаалга нээлттэй. Алс хотын хойд Байц Хадат улаан уул харагдана. (Намрын өглөө) Хөшиг нээхэд базын манаач өвгөн Насан буугаа үүрч холхино. (Гаднаас Бадам орж ирнэ).

	Насан — Хүүхээ! Хүүхээ!

	Бадам — Насан гуай, юу гээ вэ?

	Насан — Юу гээ ч үгүй ээ, пропускаа хүү минь Бадам — Та чинь намайг танихаа...

	Насан — Таних нь ч яах вэ хүү минь, журам нь тийм юм. Дарга намайг...

	Бадам — (Инээж) Би мартаагүй, (пропускоо үзүүлнэ) тэгж ер нь гэнэдэхгүй.

	Насан — Би ч гэнэдэхгүй. Ор, ор.

	Бадам — Тожоо ирсэн үү?

	Насан — Нөгөө шинэхэн ирсэн царай муут уу? Бадам — Царай муутай ч гэж дээ...

	Насан — Ирсэн ирсэн, царайтай байхыг нь би л үзээгүй юм байна.

	Бадам — Санаа сайтай, сэргэлэн залуу шүү. Май та үүнийг Тожоод өгчхөөрэй (цаас өгөх гэснээ больж) за, за больё. Би өөрөө өгье (Бадам явна).

	Насан — Санаа сайтай сэргэлэн цовоог нь чи л залуугаараа мэдэхээс би яаж мэдэх вэ дээ. (Самдан чемоданаа барьсан. Галсан нэг гартаа хайрцагтай баян хөгжим, нөгөө гартаа том тарвас барьжээ).

	Насан — Хүүхдүүд минь шөнө тэр орой ядарч ирээд сайн амарч авахгүй яагаа вэ?

	Самдан — Амарлаа. Шинэ газар ирээд нойр ч хүрсэнгүй, хотын байдлыг чинь эрт босож үзмээр санагдаад!

	Насан — Тэгээд танилцав уу даа?

	Галсан — Танилцахаар барах уу, бүр наймаа хийгээд авсан!

	(Тарвасаа харуулна).

	Насан — Манай Жаргалант сайхан шүү. Намарт янз бүрийн жимс ногоо элбэг, наадахыгаа яаж авав?

	Самдан — Дөрөвхөн төгрөг, мөн хямдхан шүү.

	Насан — Ээ харлаа. Шинэ сэрэг ирсэн болоод дамынхнаас авчхаж. Хүнсний комбинатын дэлгүүрээс авсан бол нэг, хоёр төгрөгөөс хэтрэхгүй ёстой юм.

	Галсан — За найз минь бид хоёр ирсээр л алдаж эхлэх шив дээ.

	Насан — Хүүхдүүд минь ингэхэд та нар чинь чухам ямар албаар яваа улс билээ дээ?

	Самдан — Жолоочийн сургууль хийгээд танай базад жолоочоор ирсэн.

	Галсан — Би слесариар ирсэн.

	Насан — Уухай даа, боловсон хүчнүүд байж. Хүүгийн нэр хэн бэ?

	Самдан — Самдан!

	Насан — Самдан гэхлээрээ Өвөрхангай аймаг, хуучин Агь гүний хушууны хүн байж таарах нь ээ дээ?

	Самдан — Тийм ээ, энэ нөхрийн минь нэр Галсан, манай нутгийн хүн. — Өвгөн гуай нас хэд хүрч байна?

	Насан — 60 гарч явна.

	Галсан — Яасан сайн биетэй чийрэг хүн бэ та?

	Насан — Хүү минь одоо чинь улсад ажил хийхэд биеийн чийргээс илүү сэтгэлийн чийргээр л хийдэг болж шүү дээ.

	Самдан — (Галсанд нууцлан) Дух чинь шалбарчхав уу?

	Галсан — (Нууцлан) Дух байтугай хамар ч шалбарчхаж байх шиг байна.

	Самдан — Манай нөхөр энэ 6 хоногийн аянд жаахан ядарсан шиг байна.

	Насан — Хол шүү, хүүхдүүд минь хол. 50 шахуу өртөө газар шүү дээ. Ах чинь урьд буухиа улаагаар явж л байсан юм даа.

	Самдан — Мөн бэрх хэрэг шүү.

	Насан — Тэр үед ийм сайхан машин техник байсан биш дээ. Юм хөгжинө гэдэг мөн сайхан юм даа. Манай Жаргалант бол мөн их хөгжсөн юм шүү.

	Самдан — Жаргалант хот гэдэг чинь ер нь үзэсгэлэнтэй том хот юм аа.

	Насан — Томоо том, баруун таван аймгийг төвлүүлсэн эмнэлгийн больницоос эхлээд театр, клуб 7, 10 жилийн сургуулиуд, хүн, мал эмнэлгийн техникумууд, эрдэм шинжилгээний лаборатори, сонин хэвлэлийн газар, цахилгаан харилцаа, шугам, ер нь хувьсгалын жилүүдэд шинээр барьж байгуулагдсан аль нэгийг нь хэлж барах вэ? (Бадам ирнэ)

	Бадам — Насан гуай 54 номерын тэрэг орж ирэв үү?

	Насан — 54 гэдэг чинь нөгөө Тулгаа биз дээ. Ирсэн, ирсэн. Хүүе, Бадам аа хүү минь чи нааш ирээч! (Самдан Галсан хоёрт) За энэ ирж яваа бүсгүй чинь манай базад нэлээд дээгүүр мэдэлтэй хүний нэг дээ. Түүнтэй та нар урьдаар уулз!

	Галсан — Ямар хариуцлагатай хүн бэ?

	Насан — Үгүй жолооч нар л диспетчер гэнэ үү? Спичек Бадам л гээд байдаг юм байна шүү дээ.

	Самдан — Спичек гэдэг чинь оросоор чүдэнз гэсэн үг шүү дээ.

	Галсан— (Самданд) нээрээ ч харсаар байхад чүдэнзний мод шиг хонгор байна даа.

	Насан — Ажил буцалгаж байгаа галтай цогтойг нь бодвол чүдэнзнээс ч илүү очтой бүсгүй шүү.

	Галсан — Уулзаад л үзэж дээ.

	Самдан— Сайн байна уу? (Гар барина.)

	Галсан— (дагалдаж хөл хавсарч) би Галсан. (гэнэ).

	Бадам — Диспетчер Бадам. За та нар сайн явж ирцгээв үү? Урьд шөнө ирээ шив дээ.

	Галсан — Тэглээ. Диспетчер гуай ирсэн сайн боллоо.

	Бид хоёр чинь хаагуур, хэнд, ирсэн тухайгаа танилцуулахаа мэдэхгүй, харин энэ зуураа Насан гуайгаас Жаргалант хотын тухай ярьсанд татагдчихаад байна.

	Бадам — Манай Насан гуай чинь түүхээ нэг дэлгэхээр шинэ ирсний нь байтугай хуучин хэдийнхээ ч ажлыг мартуулах гээд байдаг юм.

	Насан — Би өөрөө анзаарахгүй, хүүхдүүд сорьж сонсоод байх дээр нь ярьж л байдаг юм.

	Бадам — Хэдийн Тожоо маань бас таны ярианд согтож 2 цагийн ажил тасалж шийтгэл авсан шүү дээ.

	Насан — Ээ хөгөө тарь, үүнээс л хойш тэгж хамжааргагүй донгосож байхаа больё. Шийтгэл авна гэдэг чинь юу гэсэн үг вэ?

	Бадам — (Баяныг харснаа) Хүүе та хоёрын чинь хэн нь баянаа дардаг юм бэ?

	Галсан — Би л дардаг санаатай юм.

	Бадам — За манай базын уран сайхны бүлгэм 1 гялайжээ. (Бадам баяныг уудлан үзнэ. Залуу жолооч Шинэн гарч ирнэ)

	Бадам — За танилц, манайд ирж байгаа шинэ залуучууд. (Танилцтал)

	Шинэн — Энэ залуучуудыг манай бригадад өгсөн үү?

	Бадам — Одоогоор шийдээгүй л байгаа даа.

	Шинэн — Манай энд ажиллахад урамтайдаа. Орон нутаг нь үзэсгэлэнтэй, хүмүүс нь нөхөрсөг сайхан шүү. Ажлыг нь ч гялалзуулж, дууг нь ч хангинуулна даа

	(Дуулах нь)

	Буруудаа дэлтэй улаанд

	Мөс нь шаргиад байна л..

	Булигаар хүрэн сумкэд нь

	Чихэр шаргиад байна л.

	Шингэн дэлтэй улаан нь

	Ширгэн дээр байлгүй ч яах вэ.

	Шинэхэн найзын кармад нь

	Чихэр ч байлгүй яах вэ.

	(Самдан, Галсан нар маш их гайхна).

	Галсан — Энэ нөхөр чинь биднийг доромжилж байна уу?

	Бадам — Үгүй манай эндхийн захчин ардын шог дуу.

	Галсан— Биднийг л хараад зохичхов уу гэж бодлоо.

	Бадам— Манай энд зохионо шүү. Сайн ажиллавал нэг дуу. Муу бол өдий төдий дуутай ч болно.

	Бадам — Юу гэж дуулдаг билээ, Шинээн?

	Шинэн — Муухан ажиллавал ингэж дуулна.

	Өлийн даваанд өнждөг нь

	Машины муугаас болоо юу?

	Өргөн замыг сахидаг нь

	Эзний муугаас болоо юу?

	Эвдэрсэн машинаа засаа юу

	Ирдэггүй сэвгэрээ хүлээгээ юү?

	Цангаж байгаа байлгүй дээ.

	Цай аваачиж өгөх юмсан гэж дуулна бий.

	Галсан — Хэрэв сайн жолооч бол юу гэж дуулах нь вэ?

	Шинэн — Таны нэр хэн билээ?

	Галсан — Галсан.

	(Шинэн дуулах нь)

	Тоос нь татаад л байна

	Өртөөний машин биз.

	Толгой дохиод л байна

	Галсан Жолооч байна биз.

	Алтан үсэг нь гялалзаад

	Зуун мянгат л болж шүү.

	Амьтан магтаж гарах дээр

	Ааш нь битгий хувираасай!

	Иймэрхүү л дуу гарна даа. Уучлаарай найзуудтай дараа сайн танилцъя. Би яарч явна. Баяртай (явна).

	Бадам — Та нарт пропуск олоод ирье. Хүлээж байгаарай. (Бадам явна).

	Самдан — Сайхан баясгалантай залуучуудтай газар байна даа.

	Галсан — Ер нь чи бид хоёр тун зөв газраа олж ирж шүү. (Энэ үед Төмөр жолооч энэ хоёрыг ажиглан доромжлонгуйгаар инээмсэглэж)

	Төмөр — Үзээгүй залуучууд хаанаас ирчхээд олзорхож байгаа билээ.

	Галсан — Төвөөс энэ базад.

	Төмөр — (Баяныг зааж) За аккумляторын хайрцаг шиг юм чинь юу вэ ?

	Галсан — Хөгжим.

	Төмөр — Уухай манай базын клубт хөгжмийн багш нар ирээ юу?

	Самдан — Тийм ээ уран хөгжимч Галсан слесарь гэдэг хүн энэ дээ.

	Төмөр — (Самданд) Уянгалуулж дуулдаг нь чи юу?

	Галсан — Дуу хөгжимд ч гавьдаггүй юм. Дурласан мэргэжил нь жолооч юм.

	Төмөр — Залуухан ч хүүхэд байна даа. Туслах хийгээд шижигнүүлээд байна даа.

	Самдан — Туслах хийлгүй яах вэ. Ингэхэд энэ баз чинь улсынхаа дотор нэлээд дээгүүр явдаг, төлөвлөгөөгөө ч үргэлж давуулдаг нэртэй цуутай жолооч нар ч олон биз дээ.

	Төмөр — Нэртэй цуутай жолооч ч дээ миний ижил хэдэн юмнууд бий.

	Галсан — Та зуун мянгат уу?

	Төмөр— Жолооч болоод явснаа бодвол нэг хоёр байтугай, өдий төдий зуун мянга явсан л даа. Гэрээ хийгээгүй болохоос биш.

	Галсан— Ээ зайлуул би эхээсээ төрснөөс хойш явсан, километрээ бодвол мөн л ахих байхдаа.

	Төмөр — (Сонирхон инээж) Ээ дээ хэлж ярьж байгаа нь мөндөө. Бодвол сургууль төгсөөд л ирж байгаа нь энэ биз дээ. Амьдарна, ажиллана гэдэг чинь амаргүй дээ, хүүхдүүд минь. Ээ дээ бас томоогүй дээрээ байна даа. Хар усан шийгуанаас мөнгөө үрээд л, тэр газраас тээр болгож хөгжим санжгануулж, бас костюмтай ирж байдаг нь мөн зохив оо. Түүнд орвол нэг ямаан дахтай ирсэн бол Алтайн нуруу бууралтахын үед аминд чинь орох сон байгаа даа. Ер нь тэхэд та хоёрт чинь энд таних барих айл амьтан бий юу?

	Галсан — Байхгүй.

	Төмөр— Ээ дээ та хоёрыг чинь Тээврийн Яам ч ёстой л нэг цөлж дээ.

	Самдан — Цөлөх ч гэж дээ. Бидний хүсэлтийг дагуулсан юм шүү.

	Төмөр — Та нарын хүсэл ч мөн дөө. Арай цагийн цагт шийгуа зооглоод хөгжимдөж наргиж байх юм гэж санаагүй биз?

	Галсан — Амрах цагт дуу хөгжим ч сайхан даа. Ам цангах цагт шийгуа ч бас зүгээр шүү.

	Төмөр — Алтайн нуруу дүнхийж цайгаад ирэхэд ахын чинь хэлсэн орой руу чинь орно бий.

	Галсан — Хашир ах минь хамт байх юм байна даа гайгүй биз.

	Төмөр — Чич яах вэ слесарь хүн, гэдэс өлсвөл бэлэн гуанз, хөгжмөө баривал клубт, хөдөлж чадвал хөрөнгөтэйхөн шиг айлд хүргэн орж болох юм даа. (Инээлдэнэ).

	Галсан — Ахынхаа авралаар би ч алзахгүй нь бололтой. Харин Самдан минь хэцүүдэх нь шив дээ.

	Төмөр — Хэлээд яах вэ! Шинэ ирсэн жолоочид чинь, туух нуруугүй болсон хөгшин адуу шиг түмний гараар дамжиж төмөр утсаар торлогдсон рамын сэг л оногдоно доо.

	Самдан — Арай ч дэндүүлж байна. Өгч байгаа нь улс юм. Авч байгаа нь залуу хүн болохоор арчилж тордож бололгүй дээ.

	Төмөр — Ховор запаас хог дээр хэвтдэггүй. Гуйж түүх танил нүүргүй шүү дээ. За яах вэ тордож гэж бодъё. Манай эндхийн зам гэдэг чинь там л гэж мэдээрэй. Эгийн даваа л гэнэ. Тэр чинь тоглоом. Даянпангийн даваа, Тамчийн даваа, Өлийн даваа, Шинэ даваа, Ботгон хавчил, Улаан даваа аль хажуулдуулдаг хэцүү даваануудыг хэлэх вэ. Хэцүүгийн даваа ч гэж бий шүү. Бас Хүйсийн говь, Гуйлангийн говь, Шаргын говь, Улаан говийн ялаа, халууныг хэлээд яана. Зүгээр хэншүү үнэртүүлээд л байх нь тэр. Ээ дээ дугуйнд ч мөн л халтай биз дээ. Нэг дугуй пан гэхэд л 900 төгрөг л дан гэнэ шүү дээ. Энэ уул даваанд чинь бензинээс эхлээд төлбөр, юм л бол эвдрэл болж, авахаасаа төлөх нь давж гарна даа. (Төмөр хашааны дотор яваа Тожоог харж) хүүе, туслахаа чи нааш ир! (Тожоо ирнэ. Үс нь өрвийж шороо болсон комбинзонтой, маслоны хувин барьсан хүрч ирнэ).

	Төмөр — За та хоёр энэ хүнийг хар!

	Самдан — Сайн байна уу? (гар барих гэнэ. Тожоогийн гар тостой сандарна. Самдан тохой дээрээс нь барина. Галсан мөн мэндэлнэ).

	Тожоо — Сайн, залуучууд сайн уу?

	Галсан — Сайн, таны ажил амжилттай юу?

	Тожоо — Одоохондоо амжилт нь ч харагдахгүй, ажил нь ч барагдахгүй л байна даа, хонгорууд минь.

	Төмөр — Ямар байгаа нь харагдаж байгаа биз дээ. Чи одоо болтол тэрэгний масло солиогүй яваа юу?

	Тожоо — Одоо солих гэж явна. Өглөөнөөс товууд шахаад дөнгөж сая дууслаа.

	Төмөр— Аавын чээж гаргасан, бүтэл нь харласан амьтан. Тэр толгойтой үсийг нь хараач. Товуудад зууралдаад шовойчихсон, хувцас хунир, нүүр гарын нь байж байгаа янз нь, хөөе, чи чинь арай наад толгойгоороо тос арчаагүй биз дээ?

	Самдан — Зайлуул сураагүй болоод тэр биз. Гайгүй, сурна биз дээ.

	Төмөр— Сурна гэнэ ээ, сургууль нь хэтрээд байгаа хүн.

	Галсан — Эх нь хээр алаг бол хүү нь шийр алаг гэгч...

	Самдан — Би л ажилтай хүн гээд машинаасаа урьдаар өөрийгөө тослоод байвал тосны нь норм хүрэхгүй байхаа.

	Төмөр — За Тожоо минь чи энэ залуу онолчдоос л сур. Тос болохгүй яаж жолооч болох улс вэ?

	Галсан— Ахын шалгалтаас урьдаар багш нараараа шалгуулаад болмоор л юм хэлсэн юмсан.

	Төмөр — Шалгалт гэдэг чинь практик биш, шийгуа гэдэг чинь хоол биш, улаан харгана гэдэг түлээ чинь уурын пийшинтэй адил биш. Та нар сарын дараа (Тожоог зааж) яг ийм болно. Энэ ч бас гайгүй миний дэргэд байгаа болоод. Үүнээс хэцүү болно. Тожоо анх та нар шиг ийм залуу ирсэн юм, одоо хүртэл туслахаараа.

	Тожоо— Нээрээ ч хэцүү дээ.

	Галсан — (Өөртөө) баларчээ. Одоо яана, Самдан! энэ хүний хэлдэг нь ортой байх шүү. (Бадам ирнэ).

	Бадам — За явцгаая. Дарга нар дээр оръё. (Самдан, Галсан нар явцгаана).

	Төмөр — За Тожоо хөө, өнөөдөр Булган сум, Цагаан олом явах хоёр тэрэг гарах гэнэ. Даянпангаар мацуулж байснаас газрын цагааныг нь би хөөцөлдье. Урждарын өгсөн бензинийхээ талоныг өгөөдөх, (Тожоо комбинзоныхоо өмнөх карма руу гараа шургуултал гар нь шувт доогуур нь үзэгдэнэ. Нүд нь том болж сандарна).

	Төмөр — За хаячихаа л бив.

	Тожоо — Өчигдөр л байсан юмсан. Нээрээ хаяснаас зайлахгүй боллоо.

	Төмөр — Ээ өрвийсөн хар лүд. Хайран зуун литр бензин минь. Талон хадгалж чадахгүй байж жолооч болох санаатай. Чи ч мөн хаясан байхаа. Чи ер юм л бол кино гээд сээхэлзээд байдаг, яасан мөнгөтэй амьтан бэ? Чи байтугай би кино ший гэх сэхээ алга. Бас муу мөртөө л хүүхэнд (пауз). Тожоо, түрүүхэн чиний өнөө санаархаад байдаг диспетчер Бадам чинь саяын ирсэн хоёр костюмтыг үзээд сүйд болж наалдаад л авдар савыг нь чирч давхиад байна билээ.

	Тожоо — (Царай нь хувирч) нээрээ юу?

	Төмөр — Чи сая хараа биз дээ. Дагуулаад алга боллоо. Юун чамайг тоохтой моохтой билээ.

	Тожоо — Тийм бий!

	Төмөр — Хотоос ирлээ гэдэг нь хоргойноос илүү сонин байна гэж дуулдгийг чи мэднэ биз дээ?

	Чи өөрийгөө толинд хар. Үнэндээ чам шиг нүдний булай болсон амьтны чинь хэн... (гэтэл Тожоо хувингаа шидэж эргэж хурдална).

	Төмөр — Хүүе, хүүе, Тожоо! (гэж араас нь орно. Аядхан механик гарч ирнэ).

	Аядхан — Хүүе, Насан гуай запаасны механик үзэгдэв үү?

	Насан— Үзэгдсэн, саяхан энд байсан (энэ үед Буянхүү Самдан хоёр ирнэ).

	Буянхүү — Аа ашгүй Аядхан механик ч энд байна. Слесарийн бригадад нэг залуу өгсөн. Энэ залууг 100 мянгатуудынхаа нэгэнд 2 сар дагалдуулах хэрэгтэй.

	Аядхан — Манай 100 мянгатуудын нэг нь тосны тээвэрт гарсан, колонид яваа. Харин 200 мянгат Тулгаа урьд шөнө ирсэн байгаа. Энд бэлэн байгаагаар нь Тулгаад л энэ залууг дагалдуулъя.

	Буянхүү — Зүйтэй, зүйтэй.

	Самдан — (Насанд шивгэнэсэн маягтай араас нь саяын цэцэрхээд байдаг жолооч уу?

	Насан — Биш ээ, биш тэр чинь Тоормос Төмөр гэдэг жолооч. Тулгаа гэдэг чинь мэдлэг, дадлага, зүтгэлээр ч лут, 200 мянгат жолоочийн нэг шүү дээ (Энэ үед Бадам нэг бичиг барьж ирснээ Буянхүүд өгч).

	Бадам — Буянхүү даргаа, Төмөр гуай чинь Булганд явахгүй. Явбал Цагаан оломд л явна гээд байх юм.

	Буянхүү — Дандаа л яриа өгүүллэг гаргаж байдаг яасан жолооч вэ?

	Аядхан — За одоо туслах нь энэ ирлээ. (Тожоо уухилан уурлаж гарч ирнэ).

	Тожоо — Хүүе, Бадамаа чи наашир! чамтай уулзъя

	Буянхүү — Хүүе, Тожоо чи наашир, (Буянхүүг дуудахад гэнэт үзэж уураа барьж хий инээмсэглэсэн дүр гаргана).

	Буянхүү — Төмөр та хоёр яагаад баруун чиглэлд гарахгүй байна.

	Тожоо — Төмөр гуайн хаашаа явахыг нь би яаж мэдэх вэ? Дарга минь би ч гологдож хаягдаад байна. Ер нь ярих юм их байна.

	Лядхан — За Тожоо минь хэнд гологдох нь тэр вэ?

	Тожоо — (Урьдаар Самдан руу, дараа нь Бадам руу харснаа юм хэлж үл чадна. Тэд гайхна).

	Буянхүү— Чи минь дуугүй, юу болчхов оо?

	Тожоо — Намайг... би... за больё... Бий өөрөө урьдаар бодож боловсруулж байж болъё.

	Бадам — За за Төмөртэй нь ярилцъя (гэж явна Тожоо Самдан хоёр үлдэнэ).

	Самдан — Тожоо, саяын эмэгтэй чинь юу юм бэ?

	Тожоо — (Уурлангуйгаар). Чи чинь аль эмэгтэйг нь асууж байна?

	Самдан — Яагаа вэ дээ. Саяын ажилд хуваарилсан?

	Тожоо — Ээ нөхөр минь тэр чинь манай ашиглалтын хэлтсийн шинэ дарга, тэр залуу нь бол миний...

	Самдан — Залуу бүсгүйг нь мэднэ.

	Тожоо — Уухай, бүр нарийн мэдээд авсан уу?

	Самдан — Юу? (Галсан ирнэ).

	Галсан — Самдан чамайг нөгөө диспетчер хүүхэн дуудаад байна.

	(Хөшигний цаанаас)

	Бадам — Самдан! Гулгаа гуай дээр оч. 54 номерын тэрэг.

	Самдан — Өвгөний чинь нэг 200 мянгатад туслахаар өгсөн.

	Галсан — Аа тийм үү? Би сая гражийн үүдэн дээр тэргийг нь зогсож байхыг нь үзсэн. Шилээрээ дүүрэн алган 5 хушуу даруулсан нэг мундаг сайхан эр зогсож байна билээ. Чи ч сайн хүнд очжээ. (Самдан явна).

	Галсан — Өвгөн! саяын яриад байсан нөхөр чинь яасан мундаг яриатай эр вэ?

	Тожоо — Энэ базын хуучин хашруудын нэг л дээ. Ээ дээ мөн нүүртэй талтай хүн шүү. Төмөр гуайг бараадаж явсан цагт гэдэс алдах ч гэж ярихгүй.

	Галсан — Саяын бид нарт ярьсан чинь арай нэг хэтрүүлээд байх шиг байна.

	Тожоо — Хэтрүүлэх ч биш шүү. Нээрээ ч хэцүү дээ.

	Галсан — Хэрэггүй ч Самдангийн үгэнд оров уу даа. Төвд ч үлддэг байж (Галсан явна).

	Тожоо — (Доогтой) харин л даа (гэснээ Бадамыг харж) хүүе Бадам аа! Чи наашир. Ер нь чи өчигдрийн миний өгсөн захидлыг буцаагаад өгөөдөх, хариу ч надад хэрэггүй.

	Бадам — Өө мартчихжээ. Нэхсэн нэхээгүй түүний чинь буцааж өгөх гэсэн юм.

	Тожоо — Би чамайг ингэнэ гэж эртнээс мэдсэн юм.

	Бадам — Үгүй энэ чинь юундаа уурлаа вэ? Май үүнийгээ ав (гэж цаас өгнө, Тожоо шүүрэн авч урах гэтэл).

	Бадам — Хүүе Тожоо минь битгий ураач! (Тожоо үзэж).

	Тожоо— Юун бензиний талон бэ?

	Бадам — Чи чинь өчигдөр орой наадахаа л надад атгуулсан байх чинь билээ. Хэн хэндээ ийм захидал өгч байсан юм? (Бадам эргэж явна. Тожоо сандарч өврөө уудалтал жинхэнэ захидал олдоно).

	Тожоо— Ээ балар аа, ээ балар! Захидал нь энэ байна. Үүний чинь одоо өгөх үү, байх уу? үгүй ер нь дурлал гэдэг хэчнээн гал шиг халуун гэсэн ч бензиний талон яаж ойлгуулж чадах вэ дээ. Энэ захидлаа өгөөд нэг үзнэ байгаа. Ишш чааваас, ядаж карманд явсаар байгаад тосонд нэвтэрч гүйцэж. Бас л товуудын талон гэж бодох бол уу? Дахиж хуулах уу? За дүүрч. Захидал Тожоо хоёрын зүс нь муу ч гэсэн зүрх нь халуун юм даг. (Захидлаа өвөртөлж) За талоноо олсноос хойш Тожоо хүү чинь Төмөр жолооч гуайгаас айдаг ч дэмий биз дээ, Дэнжин нуурын шагшуурга.

	Насан (ирж), Тожоо хүү минь ээ! юунд өвчтэй юм шиг ганцаараа яриа вэ? Энэ хувингаа аваач.

	 

	ХӨШИГ 


 

	ХОЁРДУГААР БҮЛЭГ

	ХОЁРДУГААР ҮЗЭГДЭЛ

	 

	Граж дотор үзэмж муутай хэмхэрсэн хуучин ЗИС-5 машин эгц харж зогсоно. Хөшиг нээгдэхэд тэр машиныг Самдан засаж ажиллана.(Насан манаач ирнэ )

	Насан — За Самдан хүү минь юу болж байна?

	Самдан — Туслахын хугацаа дуусаад тэрэгтэй болоод байна.

	Насан—За тэр дээ. Тожоо жил шахам туслахаар явж тэрэг аваагүй байхад чи тэрэг авлаа гэдэг чинь Тулгын л ач даа. Саяны ирсэн шинэ тэргүүдээс өгөв үү?

	Самдан — Үгүй иймэрхүү л тэрэг аваад байна.

	Насан — Ээ чааваас, өчигдөр л нааш нь чирүүлээд байсан юм. Чамд өгөх гэж байжээ. Төмөр муу амтай мөртөө заримдаа бас аргагүй үнэн юм хэлчихдэг юм шүү. Ийм тэрэг өгнө гэдэг чинь залуу хүний урам зоригийг шантруулж байгаа хэрэг.

	Самдан — Тийм л байна даа. Гэхдээ олигтойхон засагдаад гарчихвал гайгүй бол уу гэж бодох юм.

	Насан — Би энэ тухай ярилцана. Хүүе Тулгаа наашир. (Тулгаа ирж инээж зогсоно). Чи намын гишүүн хүн. Шинэ хүчнүүдийг их дэмждэг ахмад сайн жолооч гэж би боддог. Чи энэ хүүд дадлага зааснаа бод. Бид хоёрын хэдэн хүүхдээс ялгаа юу байх вэ. Ийм тэрэг өгдөг чинь болж байна уу?

	Тулгаа — Насан гуай хуучин тэрэг дээр эхэлж дадлага хийх ч муу биш шүү дээ.

	Насан — Уухай чиний хариуцлагаас л мултарвал хамаагүй болж байна уу.

	Тулгаа — Та ойлго л доо, шинэ тэрэг авснаараа ч сайн болохгүй шүү дээ. Хуучин тэргийг чинь сайн засах гэж байна. Тэгээд бас эзэн хүний эдэлгээ мэдэх хэрэг шүү дээ, 

	(Насан, механик Аядханыг ирж явааг харснаа).

	Насан — Аядхан механикаа, та нар чинь энэ хүүд ийм тэрэг өгчхөөд санаа зовохгүй юу? Ядаж одоо ирэх шинэ тэрэгнүүдээсээ өгөх нь яасан юм бэ?

	Аядхан — Зүгээр, зүгээр, Насан гуай хуучин тэрэг авсандаа яах вэ.

	Насан — Ээ дээ хөөрхий миний ганц итгэж шүтэж явсан сайн механик, жолооч хоёрын толгой ингэж амархан буруу тийшээ эргэчихдэг байжээ (гэж гайхсан маягтай зогсоно Хөшигний цаанаас).

	Тулгаа — Насан гуай минь манааныхаа байранд оч пропускгүй хүн орлоо, харав уу?

	Насан — (Явах зуураа) тийм бий та нар л мандаж зуу мянгатууд болж, ( Төмөр ирж Насангийн үгийг сонирхож байснаа).

	Төмөр — За Самдан минь хүн юмыг хэлснээрээ ойлгодоггүй биеэр туршиж байж мэддэг юм даа. Одоо харав уу энэ тэргийг. Рам биш гэж хэл л дээ.

	Самдан — Яаж байна. (Самдан машин дээр ажилласаар).

	Төмөр — Хүн, хүнийг хайрладаггүй юм шүү. Насан гуай сүү шиг санаатайдаа яг голоор нь тавьж байна. Хэрэв би ингэж хэлсэн бол ч цаадуулд чинь өс хонзон болох юм.

	Самдан— Таныхаар бол энэ тэргийг авах эзэнгүй хэвтэж, би сайн тэрэг хүлээгээд Тожоо шиг зүгээр сууж байх уу? Надтай ирсэн Галсан засварын бригадад амжилт гаргаж эхлээд талийлаа.

	Төмөр — Чи ч энэ машиныг авсан чигээрээ зүтгэв. Миний үгэнд орохгүй бай. Оруулж ч дийлэхгүй гэдгийг сайн мэдэж байна.

	Самдан — Яалаа гэж дээ үнэхээр тус болох улсын үгийг авалгүй яах вэ.

	Төмөр — Та хоёрт энэ газар сургаж хэлэх хүнгүй болохоор би л миний хэдэн дүү нараас ялгаа юу байх вэ гэж, сайн сансандаа л тэгж байна. Түүнээс би та нарт юм хэлнэ үү, байна уу? Надад пад алга. Харин муу Тожоо, Галсан хоёр миний үгэнд ордог юм шүү.

	Самдан — Би ч гэсэн оролгүй яах вэ. Ингэхэд энэ тэргийг ер нь авах уу, яах вэ?

	Төмөр — Авдаг тоолдгийг нь ч бодсон, биеийн амрыг ч бодсон тусгүй л байгаа юм. Гэвч авсандаа ав, эднүүдтэй адил шинэ сайхны нь шилж аваад мандсанд орвол хуучин муу сэгий нь аваад тордож хөдөлгөнө гэдэг чинь бас нэг эр хүний бодол доо.

	Самдан — Тэгж бодоод ч авлаа л даа.

	Төмөр — Гэхдээ бас учир бий шүү. Тулгын чамд хэлдгээр бол ажлыг мэдлэг зүтгэлээр хийдэг гэдэг чинь маш худал, ялангуяа жолооч хүнд, тэгээд муу тэрэгтэй...

	Самдан — Мэдлэг зүтгэлээр хийхгүй бол юугаар хийх гэж?

	Төмөр — Ганцхан хашир муу санаагаараа л бүтнэ гэж мэдээрэй. Дуртай бүхний аманд орж юман түрүүнд хөдөлж байна гэдэг чинь жолооч хүний үхэл нь гэж мэдээрэй. Тэхээр Алтайн давааны чиглэл гэхээр дүлий юм шиг тэс зөрж, газрын нь цагаан, километрийн ахиуханд нь л тэмцэнэ шүү дээ. Аа ачаа бараа авсан ч аятай эвтэйгээс нь мэдэв үү? Жишээ нь 48 боодлын даалимба гэдэг чинь ачихаар өндрийнхөө зангаргад ойж саваад огт явуулна гэж байхгүй. Тэгээд бас кузов дугуйнд ч мөн халтай биз дээ.

	Самдан — Нээрээ тийм байж магадгүй байх шүү.

	Төмөр — Магадгүйгээр барах уу? За тэгээд бас их цастайд хашрууд чинь, зүрхтэй залуугаараа урд нь ороод л шунгинуулаад бай гэхээр Тожоо та хоёр чинь онгирч хүнд араагаараа хунгар дайруулсаар хүнд зам гаргаж өгчхөөд бензинээ бараад сууж байхад чинь та нарыг гүвээ давуулаад ард чинь орж хөдөлсөн мань хашрууд хажуугаар чинь зүгээр танихгүй юм шиг хангинуулж гараад хүрдэг газраа хүрсэн бензин хэмнэлтийнхээ мөнгийг цохуулж малилзаж байхад та нар төлбөрөө тооцуулаад гөлөлзөж байх болно шүү дээ.

	Самдан — Ээлжилж зам гаргаж болохгүй яасан юм бэ?

	Төмөр — Ээлжилнэ гэдэг чинь хуваалцаж төлнө гэсэн үг шүү дээ. Төлбөр төлөхгүй арга байсаар байхад.

	Самдан — Яаж?

	Төмөр — Одоо л өнөө муу санаа чинь хэрэгтэй шүү дээ.

	Самдан — Ард нь ороод л хэвтэж байх уу?

	Төмөр — Уухай одоо л чи ойлгож эхэлж байх шиг байна. Тэгээд цааш нь би бол эдэнтэй л хамт анх энэ базыг байгуулаад байлцсан хүний л нэг дээ. Тэгэхэд энэ завсар осол эндэгдэлгүй, одон тэмдэггүй, гай тарьж яваагүй, гавьяа ч үгүй яваа юм даа. Харин сүүлийн үед намайг бас хурал цуглаан дээр аягүй л бол шүүмжлэх барих гээд байдаг болсон шүү. Би мөн олон янзын тэрэг ч барьсан. Олон ч туслах дагуулсан. Тэхэд ийм л байгаа юм даа. Хүнд чинь нэг од гэж байгаа юм. Би нэг буруу одонд нь төрчихсөн...

	Самдан — Таныг үнэлдэггүй л юм биз дээ? 

	Төмөр — Тийм, би ч тэдэн шиг нэг их үнэлэлт хөөцөлддөг хүн биш, тэхдээ новш шиг царай алддаггүй, нормоо давуулж гийгүүлдэг ч үгүй хүн дээ.

	Самдан — Норм ахиулахгүй бол авдаг амьдралаараа дутуу байдаг биз дээ?

	Төмөр — Тэр ч тийм ээ. Тэгээд бас амьд хүнд өөр нарийн арга бий. Жолооч хүн гэдэг чинь хэт хөдөөгийн хооронд олон замын хүн амьтантай танил болдог, тэхлээр чинь наймаа хонжоо ч гэж байна. Нөхөр, нүүр ч гэж байна.

	Самдан — Ямар наймаа, юун нүүр?

	Төмөр — Хамгийн наад зах нь буудлын гуанзнууд, хоршооны нярвууд, запаасны эрхлэгч, ээдээ манай базад ганц сайн ашиглалтын хэлтсийн дарга байсан юм. Манайхан болсон хойно, шүүмжилж чичиж байгаад л алдчихсан юм даа. Энд ирсэн өндөр хүүхэн ч ёстой нэг дэмий л биз дээ. Дэнж нуурын...

	Самдан — Ээдээ Төмөр гуай минь таны аминд ордог муу санаанаас чинь болж, манай оронд даваа давж, цас туулж, норм биелүүлэх жолооч ч үгүй, ард түмэн даалимба даавуу ч байхгүй, аягүй бол хэрэгт оруулна. Тан шиг бодолтой хүн чинь яаж үнэлэгдэж мандах юм бэ? Харин одоо хүртэл мэнд яваа чинь хачин хэрэг байна.

	Төмөр — (Худал тачигнатал инээд алдаж) Ээдээ чи чинь бүр нэг овоо шалгарсан хүүхэд юм аа. Чамд зориг байна. Золбоо ч байна. Ёстой залуу хүн мөн дөө. Би чамайг яах нь вэ? гэж туршсан юм. Ахад чинь хаймар, гэрлийн шилнээс эхлэн запаас бий шүү. Чи авах бол аваарай. За баяртай (гэж шууд явна).

	Самдан — Чи ч мөн намайг туршсан байхаа. (Галсан маш баясгалантай хүрч ирээд Самданд нэг бичиг үзүүлнэ).

	Галсан — Самдан чи үүнийг уран хэлбэрийн талаар нэг сайн хянаад зөвлөөд өгөөдхөөч, би одоо л атгуулчихъя (пауз), (Самдан дуугүй уншина). Муу Тожоог ч харин уран болоод муухай дарлаа биз дээ.

	Самдан — (Урж хаяад). Утга агуулгаар муу байсан цагт хэлбэр нь хэзээд сайн байдаггүй юм. Сайн нөхрийн хувьд зөвлөе.

	Галсан — Чи яаж байгаа юм бэ? Би дурлал хүслээ хүнд илэрхийлж болдоггүй юм уу?

	Самдан — Үеийнхээ нэг нөхрийг дайран доромжилж илэрдэг дамын панз шиг дурлал байдаггүй юм. Би үүний чинь...

	Галсан — Тийм ээ чамайг ингэх болов уу? гэж би дотроо хардаад явсан юм. Чи бас санаатай байдаг бий. Төмөр гуайн хэлдэг үнэн байж.

	Самдан — Би чамайг арай ингэж хэлэхгүй болов уу? гэж бодсон юм. Гэвч чиний сүүлийн үеийн байдлуудаар чинь энэ байтугай юу ч гаргаж болмоор харагдаад байгаа юм. Ийм юм хүнд бичнэ гэдэг чинь өөрийгөө үхрийн толгойтой зураад, миний зураг гэж өгсөнтэй адил. Наанадаж өөрийгөө, цаанадаж чи бид хоёрыг сургаж хүмүүжүүлсэн бүхний нэр төрийг би хайрлаж байна.

	Галсан — Намайг чам шиг хүү саатуулахгүй, чамайг дагаж энд цөлөгдөж нэг чадуулсан. Одоо толгойгоо чамаар мэдүүлдэггүй гэж байгаа.

	Самдан — Үнэндээ Бадам, чи бид хоёроос Тожоод илүү сэтгэлтэй хайртай ч байх. Тожоо дорой ч гэсэн сэтгэлээрээ чамаас хамаагүй ариун хүү байгаа юм. Чамд Бадам дуртай юм шиг санагддаг бол, чи хүнтэй нөхөр ёсны журмаар үерхэж үзээгүйг өөртэйгөө зөв харьцсан хүнийг дурлаж байна гэж эндүүрч байгаа нь тэр. Тиймэрхүү улс хааяа нэг байдаг юм. Чи тэдний нэг байж. Бадамын бидэнтэй харьцдаг чинь дурлал биш ээ, боловсон ёс гэдэг юм.

	(Энэ үед Шинэн, харандаа цаас барьсан Бадам, Тожоо нарын хамт ирнэ).

	Шинэн — Самдан чи манай залуучуудын бригадад орсон шүү. Чи тэргээ засвараас гарах дээр аяндаа уралдааны үүрэг авах биз. Тэрэгний чинь номер хэд вэ?

	Тожоо — Өө намайг л ав гээд байсан өнөө муу 32 номерын сарампай л байх шив.

	Самдан — (Тожоод) чи тэгээд ямар тэрэг авсан бэ?

	Тожоо — Төмөр гуай намайг нэрийн хор болгож ийм сэг авсанд орвол сайн тэрэг иртэл засвар дээр жаал жуул юм хийж хүлээж байвал дээр гэсэн юм.

	Самдан — Төмөр гуай намайг энэ тэргийг засуулж өөрөө торд гэсэн. Надад хэрэгтэй запааснуудыг хайргүй өгнө гэсэн. Тэгэхлээр энэ тэрэг чинь даваанд ч цасанд ч туулна. Даалимбаа ачсан ч дажгүй, норм төлөвлөгөөг ч давуулна. Тэр ч байтугай хоёулаа уралдаан байгуулж найзалъя гэсэн юм. (Энэ үед Самдан, өмнөх шил нь онгорхой тэрэгнийхээ кабинд орж рулиэ мушгиж)

	Тэхэд би гэдэг чинь Өлгий, Увс, Цагаан нуур, Алтай Үенч, Булган, хааяа нэг Улаанбаатар орох гээд дарж, байхад чинь хүчээ авсан мотор нь дүнгэнээд, хүрд нь хангинаад л, намрын хонгор салхи өмнөөс минь мэндлээд л, замын цагаан тоос ард нь гозойгоод л. Хүйсийн говиор хүнгэнүүлэхэд чинь зэрэглээ нь мяралзаад л зээр нь жирэлзээд л, хулан нь хуйлралдаад л, таньдаг найз жолоочид толгой дохиж зөрөөд л, талын малчин охин алчуур даллаж талархаад л, базынхаа үүдэнд тоормослоход буурал Насан гуай хаалгаа нээгээд, бригадын дарга Шинэн дуугаа дуулж магтаад, Бадам диспетчер тооцоо бодоод гарахад чинь тонн километр жилийчихсэн, тоолдог төгрөг нь ч талийчихсан байна. Тожоо хүү тоос тос хоёртойгоо наранд сууж Насан гуайн ярианд согтсон хэвээр л байдаг (гээд бууж ирээд Тожоогийн мөрөн дээр алгадна. Нийтийн инээдэм. Тожоо нэлээд сэтгэлээр унасан байдалтай).

	Тожоо — Ёстой л хүсэл байгаа даа. За яах вэ. Тэр ерөөл бат орштугай.

	Галсан — Нөгөө харганын ноосоор эсгий хийнэ гэдгийн үлгэр болж амьтны доог болох юм биш биз.

	Самдан — Эсгий хийх нь байтугай гүү аваад айраг уудаг нь ч хүрч магад. Харин чиний түрүүнийх чинь тэр доог моог болдог нь юу юм гэхээс, 

	Шинэн — Мань Тожоо аман дээрээ ингэж байгаа ч болсон дотор нь эвгүй байгаа даа.

	Самдан — Гэвч одоо гарамгай слесарь болох гэж байж мэдэх юм шүү.

	Шинэн — Чиний тийм хүчтэй шүлэглэлийн дараа ч Тожоо жолоочоо слесариар сольдог нь хол байхаа.

	Бадам — Үгүй нөхдөө, манай Тожоо бид хоёр өөр их том төлөвлөгөөтэй байгаа юм.

	Тожоо — (Уурласнаар). Тийм ээ, даанч сэдэвлэсэн төлөвлөгөөг минь бүтдэгийн даваан дээр зүүн зүгээс салхи ирээд нураачихсан болохоос биш.

	Бадам — Ээ чааваас ийм ч эр байгаасай.

	Самдан — Би л Тожоо бол өдийд тэр Төмөр жолооч гэдэг шүтээнээ, энэ олон тэрэгний ахмад жолооч нар залуу нөхдийн зөвлөгөөнөөр сольчхоод, эвлэлийн гишүүнд элсчихсэн гялалзаж, ажил амьдрал хоёрыг чинь буцалгаж салхинаас айх нь байтугай сумнаас айдаггүй байх сан.

	Тожоо— Төмөр гуайг ч шүтсэн юм алга л даа.

	Самдан — Тэгээд?

	Тожоо — Миний төлөвлөсөн, зорьсон юм бүхэн нураад байх юм. Жишээ нь хамгийн амархан болмоор юм гээд төлөвлөж орхисон юм чинь салхинд нурж байна шүү дээ.

	Бадам— Тэр ч харин хамгийн хэцүүгийн хэцүү юмны нэг гэж би үздэг шүү эрхэм минь.

	Шинэн — За тэгвэл амархан юм төлөвлөе. Жолооч болж өнөөдөр эндээс гараад Цагаан-нуур оръё гэж төлөвлө, тэгээд...

	Тожоо— Тэр ч бүр амждаггүй юмны нэг. Явдлын хүн, ялангуяа жолооч хүн газар болзоно гэдэг шиг нүгэлтэй юм байхгүй. Заавал саатдаг юм та нар үзээрэй.

	Бадам—Уухай энд шинэ цагийн нэг дүвчин гарч ирлээ. Нөгөө базын төлөвлөгөө, яах вэ?

	Тожоо — Би ч зохиосон юм биш, Төмөр гуай л...

	Самдан — Тожоо найз аа, чи ер нь Төмөрийнд байхаа болиод бидэнтэй базын орон сууцын барилгад суувал дээр юм биш үү?

	Тожоо — Та хоёр намайг аваачаад яах нь вэ? Бодол хүслээрээ биш, бодитой ажил дээр нь амжилт гаргачхаад надаар шалаа угаалгаарай.

	Шинэн — Тоормос Төмөрийн авгайг царайчилж, хашааг нь шүүрдэж, харганын нь тавхдаж сууснаас дээр л байхдаа.

	Тожоо — (Их уурлаж) Ам чинь цангаж эрүү чинь чилэхгүй бол та нар донгосож л байцгаа (гарч явна).

	Самдан — Хөөрхийг арай ч дэндүүлж, улам өөрсдөөсөө холдуулж буруу юм хийж байгаа юм биш биз. Бид эвлэлийн гишүүд улс шүү. Ямар ч гэсэн хүн шүү дээ.

	Бадам — Хүн гэж хүндэтгэж хайрлах тусмаа зүгээр тус болно.

	Шинэн — Санамсаргүй мөртөө тун олон талтай сонин яриа боллоо. Тожоог одоо хэн ч аргадаж л болохгүй.

	Бадам — Би Шинэнгийн санааг мэдлээ. Тожоогийн өөрчлөгдөхийг өөрөөр нь шийдвэрлүүлэх хэрэгтэй. Үүнд ганцхан Самдан энэ хүслээ яаж биелүүлж байгаа ажиллагаа л Тожоод ноттой харагдуулснаас л болно.

	Самдан— Харагдуулахыг ч бодно доо.

	Шинэн— Тэгж харагдуулахад чинь бид тусалъя.

	Самдан — За явцгаая. (Тожоо гарч ирснээ тэдний араас).

	Тожоо — Хүүе, Бадам аа! Хоёулаа уулзъя.

	Бадам — За Тожоо минь надаар яах нь вэ?

	Тожоо — Яах юу байх вэ? Чи ч бүр зан чинь хувирч, бас залуучуудтай бүлэглэж доромжилдог чинь дутаад байсан юм шив дээ. Би чамд их гомдож байна.

	Бадам — Тожоо чи юунд ингэж учрыг олоогүй байж юмны түрүүнд уурлаж байдаг юм бэ? Би чиний занг мэдэж байна. Чи мөн л захидлын хариу өгөхгүй бол захидлыг минь буцаагаад өгөөдөх гэж байгаа биз. Захидлын чинь хариуг би өгнө. Чамд, надад дурласан сэтгэл байхад, би надад хэн дурлаж байна вэ? гэдгийг бодох сэтгэл байна.

	Тожоо — Чи тэгээд бодоо юу?

	Бадам — Бодоод, бодоод чамд, надад дурласан гэхээс өөр, ажил амьдрал дээрээ өөрчлөгдье, бусдын зэрэгтэй явъя гэх сэтгэл байх биш дээ.

	Тожоо — Сэтгэл байна! Байна! Бадам аа энүүхэндээ гэж ярихад сая Самдан мөн сайн шүлэглэчихлээ шүү.

	Бадам — Чамд тийм сэтгэл алга уу, Тожоо минь, 

	Тожоо — Ээ Бадам минь, сэтгэл минь ч түүнээс чинь илүү байна л даа. Ганцхан тэгж шүлэглэж ярьж чадахгүй юм байна.

	Бадам — Шүлэглэсний хэрэг алга. Хэрэг дээр нь харуулах хэрэгтэй байна шүү дээ Тожоо минь.

	Тожоо — Намайг харуулж чадахгүй гэж чи бодоод байна уу? Эрийг бүү бас, юу билээ дээ нэг үг бий шүү.

	Бадам — Бэрхшээл байтугай салхинаас айж яваа хүнийг яаж итгэх вэ дээ.

	Тожоо — Чамд би харуулаад орхиё, Чи надад хариуг минь өгөөд миний сэтгэлийг нэг баясгаад орхи.

	Бадам — Чи намайг яаж итгүүлэх нь вэ. Түүнийг чинь харж байж болно доо.

	Тожоо — Харуулна даа гайгүй.

	Бадам — За харж л байя (Самдан, Тулгаа нар ирнэ)

	Тулгаа— За ерөнхийдөө ийм л байна. Тэгээд бас анхаараад явж байна гэхэд замын өөг тохируулж үргэлж чагнаж яв, мотор, хурдны хайрцаг, бөгс яаж дуугарч байна. Зогссон ч эрэг шургаа чангалж тосолж, тордож байна гэдэг чинь сайн жолоочийн чанар шүү дээ. (Тожоо анхааралтай чагнана).

	Самдан— Энэ тэрэг тэгээд дажгүй юу?

	Тулгаа — Чиний л ажиллагаа мэднэ дээ. Ер нь хуучин тэрэг тусмаа хүнд их юм сургадаг, мэдлэг дадлага өгдөг юм шүү дээ. Ах чинь жолооч болж байхдаа энэ байтугай ч муу тэрэгтэй л байсан юм. Ах чинь тэгээд ийм дадлага туршлага олсон юм шүү дээ. Хуучин тэрэг эхэлж авдаг чинь тун зөв. Шинэ тэрэг авбал руль дээр суухаас өөр юу ч сурахгүй шүү дээ.

	Тожоо - Тулгаа гуай, жолооч хүн чинь ер нь ямар барааг авч байвал эвтэй сайн байдаг юм бэ?

	Тулгаа — Ачихад эвтэй аятайхан бараа байлгүй л яах вэ. Гэхдээ авах газрын захиалга, хэрэглэх ард түмний хэрэгцээ мэдэх хэрэг шүү дээ.

	Тожоо — Та яаж 2 зуун мянга явсан юм бэ? Ер нь хэцүү биз дээ?

	Тулгаа — Санаснаар ч үгүй шүү дээ. Гэхдээ 100 мянга явдаг жолооч машин ч гэж тусгай байхгүй. Ганцхан явуулах хүний л ажиллагаа санаачилга мэдэх хэрэг шүү дээ. Тослох, магнахаас эхлэн техникийн анхны шаардлага, заавар бүхнийг хугацаанд нь хийж, мотор агрегатуудыг их хайрлаж хамгаалах хэрэгтэй. Ус тосыг нь цаг тухайд нь сольж, халаах хөлдөөхөөс болгоомжилж, явц хурдыг тохируулах ийм шаардлагуудыг хангахаас биш, яг л ийм зүйлийг хийвэл 100 мянга явдаг юм гэж хатуу заах ч юмгүй шүү дээ.

	Тожоо — Тийм юм бий. (Насан гарч ирнэ).

	Насан — Хүүе Тулгаа, чиний зөв юм байна.

	Тулгаа — Юу?

	Насан — Яах вэ цаад тэрэгний чинь тухай би бүр дарга дээр хүрчихсэн шүү. Хөгшин толгой аль хөглөхийг тэр гэхэв. Та хоёр яваач, цаана чинь клубт орооч гээд байна.

	Тожоо — Яах юм бэ.

	Самдан — Явъя таван зуун мянгат, Зөвлөлтийн жолоочийн тухай туршлагаас яриа хийх гэсэн юм.

	(Самдан, Тулгаа нар явна. Тожоо бодол бодон үлдэнэ. Машин дээр сууж Самданг дуурайна).

	Тожоо — (Сэтгэл нь хөдөлснөөр). Тоос нь татаад л байна, Тожоо жолооч байлгүй, толгой дохиод байна Бадамаа хүүхэн л биз.

	Насан — (Эргэн ирнэ). Хүүе Тожоо хүү минь чи чинь юунд дандаа ганцаараа ярьж суудаг юм бэ. Яваач, эдний хойноос.

	Тожоо — Таван километр ч яваагүй байж таван зуун мянгатын тухай дуулаад ч, за ямар ч болсон очсон болдог юм билүү дээ.

	 

	ХӨШИГ

	 

	ГУРАВДУГААР ҮЗЭГДЭЛ

	 

	(Ашиглалтын хэлтсийн даргын конторт стол, диван, телефон утас, хананд зураг, ширээний чийдэн асчихсан, маш тохилог ажээ. Орой хөшиг нээхэд Буянхүү столынхоо ар талд, тусгай стол дээр Шинэн суужээ.)

	Шинэн — Эвлэлийн үүрээс үндсэндээ ийм ажлуудыг зохиосон юм даа.

	Буянхүү — Эвлэлийн үүрээс гишүүд залуучуудын дотор зохион явуулсан энэ ажлууд чинь түшиглэсэн байгууллагын ажилд тусыг үзүүлж байна. Ер нь саяны ажилчдын зөвлөгөөний хурал дээр шүүмжлэлийн өрнөлт их сайн болж, ялангуяа гишүүдээс шүүмжлэл гаргаж байгууллагын ажлын дутагдлыг илрүүлсэн нь сайн байна. Самдангийн шүүмжлэлийн дагуу боловсон хүчин дээр анхаарал тавих гэдэг тун чухал байгаа юм. Ер нь шинэ хүчнийг итгэдэггүй хэдэн хашир жолоочдодоо найдаж тэднийг бүх талаар нь дэмжсэн, төлөвлөгөөг 100 хувь болгосон гэдгээрээ сэтгэл амарч байсан тийм дутагдал манай тээврийн байгууллагад дороосоо аваад дээрээ хүртэл байсан юм.

	Шинэн — Жолооч Төмөр, Тожоог яаж буруугаар нөлөөлсөн билээ? Түүний нэг адил Галсанд нөлөөлж байна гэж би үзэж байна. 

	Буянхүү — Тийм ээ. Төмөр ер нь бусдыг буруугаар нөлөөлөхийг их оролддог хүн байгаа юм. Галсантай их дотно байгаа гэдгийг бид мэдсэн. 3 удаа хулгайгаар тээвэр хийсэн, чухал запаасыг бусдад дамжуулж худалдсан явдал нь шүүмжлэлээр илэрсэн, энэ талаар арга хэмжээ авагдах болно. Та нарын Тожоог дэмжих гэсэн саналын дагуу тэрэг өгөх болсон доо.

	Шинэн— Их сайн болжээ. Тожоогийн хүсэл ч тэрэг авбал та нартай чадлаа үзэлцэнэ гэж байгаа билээ. (Хаалга тогшино).

	Шинэн — За би ч явъя (гээд явна).

	Төмөр — (Орж ирээд) Сайн байна уу? (гэж их талархан тамхи гаргаж Буянхүүд дэлгэнэ).

	Буянхүү — Баярлалаа, би тамхи татдаггүй.

	Төмөр — Нээрэн татдаггүй л дээ. Ер нь их хортой золиг гээд байдаг биз дээ. Хүний дотрыг утааны яндан шиг л...

	Буянхүү — Түүнийг та мэдэж байгаагаас хойш гарчихмаар юм даа.

	Төмөр — Сурсан юмыг сураар боож болдоггүй гэдэг шиг дасчихсан юм чинь хэцүү оргиод...

	Буянхүү — Хэцүү бүхнийг тоочоод л юм бүхэнд хорлогдож байвал айхавтар хорлогдох байгаа даа. Тэгэхээр сурд байтугай хялгасанд ч боогдож байж цэвэрших хэрэгтэй байдаг юм даа.

	Төмөр— Нээрэн ч тийм юм даа, хүн хэдий сайн боловч хэлэхээс наашгүй тэдгээр уржигдрын хурал дээр миний тухай гарсан шүүмжлэлийг чиг авмаар юм бас л байна гэж би бодож байсан шүү, даргаа.

	Буянхүү — Танд чиг авмаар юм байлгүй яах вэ. Надад чиг гэсэн ажил дээр анхаарч засууштай юм их л гарсан гэж би бодож байна.

	Төмөр — Ер нь өөрийн шүүмжлэл чөлөөтэй шүүмжлэл гэдэг чинь ус агаар шиг хэрэгтэй гээд байдаг чинь ёстой үнэн юм шүү. Би бас шүүмжлэл эсэргүүцэхээр дорой ухамсартай хүн биш шүү. Гэсэн чиг манайхан шүүмжлэлийн 90% худлаа байсан чиг болно гэхээр нь дэндүү дураараа дургицгааж байдаг юм. Таны өмнөх ашиглалын хэлтсийн даргыг эд нар чинь мөн ингэж чичиж байгаад зайлуулсан юм. Юу гэсэн үг вэ? Та бол шинэхэн ирсэн байна. Эрт гарсан дутагдлыг тантай холбох гээд байдаг чинь ямар падтай юм бэ? Таны нэр алдарт чиг тохирохгүй юм шүү дээ. Жишээ нь: Тэр Аядхан, механик Галсанг шүүмжилж байгаа чинь залуучуудыг дэмжих байтугай цохих гэсэн бодлого шүү дээ.

	Буянхүү — Миний тухай ч та ингэж бодож байдаг байж. Та өөрийнхөө тухай юу гэж бодож байна?

	Төмөр— Би ч олны дунд босож шүүмжлэл эсэргүүцэхгүй л дээ. Зүгээр ганцхан танд гэж ярихад тэр гол төлөв залуучууд босоод шүүмжлээд байсан учрыг та мэдэж байгаа биз дээ. Тэр чинь цаанаа манай Тулгаа мэтийн хуучин хэдийн хатгалгаа шүү дээ. Түүнээс залуучуудад би буруу өгөхгүй л дээ.

	Буянхүү — Аа тийм бий.

	Төмөр — Тийм ээ, эд нар чинь зүгээр хүний гараар могой бариулчхаад өөрсдөө мандаж, за тэгээд мань мэтийн шударга, шүүмжлэл эсэргүүцдэггүй нь муу нэр дуулаад явж байдаг юм даа. Ээ дээ таныг чиг манайхан мөн чиг чичилнэ биз дээ.

	Буянхүү — За боль доо Төмөр гуай минь. Та ч ер нь будаач будаач гэхээр сахлаа будна гэгчээр дэндэж байна. Харин намайг бодоход уржигдар таныг бас л дутуу шүүмжилсэн юм байна.

	Төмөр — Эвий та ч мөн нялхаараа байна даа. Эртэй сайндаа, эрдэмтэй мэдлэгтэйгээр дэвшиж, хэлтсийн дарга болсон гэж бодож байна уу? Тийм биш хонгор минь, эмэгтэйчүүдийг өргөх дэмжих бодлогын дагуу туршсан хэрэг шүү дээ. Хонгор минь, чиний өнөө нефть базын тоо бүртгэгч хийгээд тонгочиж байсан чинь ч биш дээ. Хурал бүрий дээр шүүмжлэлийн бай болж, илтгэл бүрийн дутагдлын жишээ болчхоод байхдаа муу нэртэй Төмөр жолоочийн хэлж байсан санагдана бий...

	Буянхүү — Таны тархинд тамхинаас хортой ойлголт бодлууд нэлээд үгширсэн хүн юм даа.

	Төмөр — Тийм бий? Одоо тэгээд яана даа хонгор минь?

	Буянхүү — Таны энэ архгийг бусдад халдварлуулахгүйн тул ямар нэгэн халдварыг олноос түр тусгаарлаж эмчлүүлэх хууль байдгийг та мэднэ биз дээ?

	Төмөр — Тусгайлах гэнэ ээ? Арга нь барагдахлаар аавынхаа толгойг маажна гэгчээр, ажил чинь доройтоод ирэхээр нь ахыгаа барих санаатай юу? Хэрэг түвэгт орох юм ч гэсэн хэдэн оймс элээснийхээ ч хувьд хэлтсийн дарга чамаас эхлээд хариуцсан удирдлага та нартай л хамт тэврээд ойчно гэж мэдээрэй (гэж гарах гэтэл өмнөөс нь Бадам орж ирээд).

	Бадам — Төмөр гуай энд байгаа юу?

	Төмөр— За чи бас надаар яах нь вэ?

	Бадам — Таны тухай шийдвэр гарсан, маргааш тэргийг чинь комисс томилж хүлээлцүүлэх болоод байна.

	Төмөр — Та нар халж л бай л лаа. Монголд мотортой тэрэг хөдөлгөдөг нь ганц танай баз биш болохоороо газардахгүй ч үгүй л биз. Төмөрт үнэмлэх байсан цагт руль мушгих газар замаас аван захаас үргэлж олдоно.

	Буянхүү — Үүрэг хариуцлагаа гүйцэд мэдсэн ухамсартай ажилчин болж чадаагүй цагт, ганц руль мушгидаг хүн аль ч байгууллагад гэсэн ажилчин хүний хүндтэй нэрийг хадгалахад хэцүү л байхдаа.

	Төмөр — Чам шиг хүүхэн байтугай чамаас цаадахын лекцийг дуулаад ирсэн юм.

	Бадам — Тэгвэл танд давтаад хэлчихье. Руль барьдгаараа ч биш, үнэнч сэтгэлээрээ шалгагддаг юм гэж хэлж байгаа бололтой, ойлгов уу?

	Төмөр — Ойлгуулдаг нь чи биш, үнэлдэг нь та нар ч биш (шууд гарна).

	Бадам — Хүн яах дээрээ ийм болдог байна?

	Буянхүү — Би, би гэдэг өвчин.

	Бадам — Юу гэнэ ээ?

	Буянхүү — Юм бүр дээр би би гэж өөрөө өөрийгөө эрхлүүлж ганц хар амиа бодсоноос ийм хэцүү архагтай болдог юм.

	Ба д а м — Аюултай өвчин байна даа.

	Буянхүү — Бадам аа, сарын мэдээ гарсан уу? Замд гарсан тэрэгнүүдээс өнөөдөр хэн нь ирээд байна?

	Бадам — Мэдээ гарсаан гарсан Залуучуудын нэрэмжит бригадын 7 тэрэг энэ орой орж ирлээ. Урьдчилсан мэдээгээр залуучуудын бригад уралдаанаа авах шиг байна. Тээвэрчдийн дотроос 32 номерын тэрэг төлөвлөгөөгөө 218 %-аар биелүүлж байгаа даа.

	Буянхүү — 32 номерын тэрэг гэдэг чинь Самдан шүү дээ?

	Бадам— Тийм ээ тийм.

	Буянхүү — Залуучуудын бригадынхан чиг ёстой л гавшгай ажиллацгааж байна даа. Манай Самдан чиг хуучин сайчуудыг давдаг болж байна даа. (Утас дуугарна).

	Буянхүү — Хэн бэ? Насан гэнэ үү? Та дежурийн байраас ярьж байна уу? Хэн? Тожоо архи уусан юм уу? Үгүй над дээр үү?.. Оруулчих даа. (Утас тавина).

	Бадам — Тожоо гэнэ үү, яагаа вэ? Тэр чинь архи уудаггүй л юм шиг байсан.

	Буянхүү — Архи ч уугаагүй юм байна л даа. Оройноос хойш гадаа үүдэн дээр суугаад байгаа бололтой.

	Бадам — Аа тийм үү?. Буянхүү гуай би ч одоо явъя.

	Буянхүү — Чи яагаа вэ хүлээж бай л даа.

	Бадам — Би бүртгэх баахан ажилтай байсан юмсан явъя аа. (Бадам гарч явна. Гаднаас Тожоо нүүрээ дарж ханиалгасаар орж ирнэ).

	Буянхүү — За Тожоо минь юунд энэ орой болтол үүдэн дээр сууж гуньхраа вэ?

	Тожоо — Би тантай уулзах гэж хүлээсэн юм.

	Буянхүү — Энэ хүйтэнд гадаа тийм их удаан суудаг чинь юу билээ, ороод ирэхгүй яагаа вэ?

	Тожоо — За Буянхүү гуай минь би одоо яадаг нь зөв болоод байна даа!

	Буянхүү — За яачихаа вэ?

	Тожоо — Амьдралаар ч яг, ажлаараа ч таг болоод байна.

	Буянхүү — За урьдаар амьдралын чинь байдлаас эхэлье.

	Тожоо — За юуны өмнө орох оронгүй болоод байна.

	Буянхүү — Юу? Төмөрийнх чамайг гэрээсээ хөөгөө юу?

	Тожоо — Үгүй хөөх байтугай Төмөр гуайн авгай намайг үргэлж ах дүү болооч, хүж зул барья гээд байдаг юм чинь.

	Буянхүү — Уухай, тэгээд чи чинь Төмөрийн дүү нь болсон хэрэг үү?

	Тожоо — Арай ч болоогүй юм. Авгай нь намайг миний дүү гэж сайхан үгээр ятгаад л, би хууртаж, авсан цалингаа хэвээр нь өгчхөөд л, хээрийн замд гарвал Төмөрт, гэр оронд орвол авгайд нь зарагдаж байжээ.

	Буянхүү — Тэгээд ?

	Тожоо — Өдрөөс өдөрт би өөрөө тэднийд байх хүсэлгүй болсоор энэ орой бүр буцаж очихоо болилоо. Төмөр гуай бид хоёр 3 сарын өмнө ямар ч зөрөлдөөнгүй, эвтэй сайхан таараад л байсан юм. Одоо таарахаа бүр болиод байна, 

	Буянхүү — Яагаад?

	Тожоо — Төмөр гуайн хэлсэн заасан бүхнийг би зөрж байвал зөв юм шиг бодогдоод байдаг боллоо. Ийм хоёр чинь яаж нэг гэрт орж ах дүү болох юм бэ?

	Буянхүү — Яах дээрээ ахынхаа, багшийнхаа хэлсэн бүхнийг зөрж байх ёстой болсон билээ чи чинь?

	Тожоо — Би Төмөр гуай, авгай хоёрын хэлсэн бүхнээр ороод явах дээр л Самдан, Бадам, Шинэн хэдэд л зэмлэгдэх болоод байх юм.

	Буянхүү — Тэдний зөвлөгөөн шүүмжлэлийг чи хүлээж авдаггүй өмнөөс нь эсэргүүцэж хэрэлддэг юм гэнэ билээ шүү дээ.

	Тожоо— Үгүй та миний нарийн зовлонг мэдэхгүй байна. Тэдний хэлдэг зөв гэдгийг би мэдээд байгаа мөртөө, олны нүүрэн дээр бууж өгч байсанд орвол зөрмөөр санагдаад байх юм.

	Буянхүү — Уухай даа их нарийн зовлонтой хүн юм аа даа. Тэгэхлээрээ чиний эсэргүүцдэг буруу юм шив дээ?

	Тожоо — Тийм ээ, буруу, яахын ч аргагүй буруу. (Хаалга тогшиж Бадам орж ирнэ).

	Буянхүү — Чи тэгээд тэдний өмнө буруугаа хүлээх юм шив дээ? (Бадамыг харснаа)

	Тожоо — Юу... би юугаараа буруутай болоод байна вэ? Би хэний ч өмнө буруугаа хүлээхгүй.

	Буянхүү — (гайхаж). Бадам аа чи жаахан хүлээ. Дараагаар орж ирээч. (Бадам за гэж гарна). Тожоо! Чи бид хоёрын яриа яагаад буруу тийшээ эргэчхэв?

	Тожоо — (Хаалга руу харснаа). Миний буруу. Би тэдний өмнө буруугаа хүлээнэ. Заавал хүлээнэ.

	Буянхүү — За чи дотроо овоо зөв ойлгож эхэлж яваа юм байна. Гэхдээ чи олны өмнө буруугаа хүлээж чадах зүрхтэй байж сур. Тэр чинь их ашигтай сургууль байгаа юм даа. Дутагдлаа хүлээж засаж сурвал чамд хүн бүхэн дуртай, хайртай болж, бид ч их баярлана. Аа харин чи орон сууцын талаар ажилчдын байранд ор л доо (Самдан орж ирнэ).

	Тожоо — Буянхүү гуай би ер нь ямар ч сайн байранд суугаад яах юм бэ? Хийсэн ажилгүй дэмий цаг өнгөрүүлж, тэрэг байхгүй биелүүлсэн нормгүй, би ер нь яачихсан хүн бэ? Надаас сүүлд ирсэн Самданг хар, би ер нь юугаараа дутуу юм бэ? Самдан тэрэгтэйгээ хажуугаар өнгөрөх бүр миний сэтгэлийг хөндөж дотор минь улам харлаад... хэрэв би гэр орондоо жолооч болчхоод байгаа гэж захидал бичээгүй сэн бол зорьсон хүссэн бүгдээ аль эрт нулимчхаад буцчихсан байх юм. Хэрэв надад шинэ тэргээ чиг байг, дөрвөн дугуйтай рам ч өгсөн би түүний чинь дэргэдээс салахаа больчихъё. Би өөрөө засалцъя. Тэгээд намайг дэлхийг тойроод ир ч гэсэн тойроод ирье. Түүнээс өөр надад юу ч хэрэг алга.

	Самдан— Дарга аа! та Тожоог итгэ. Манай залуучуудын бригад тэгж ярилцсан юм. Тожоо бидний итгэлийг биелүүлнэ. Би ч Тожоодоо тусална. Та тэрэг өгөөч дээ?

	Буянхүү — Тэгвэл ч бас учир байна шүү. Чамд бид тэрэг олгож болох юм.

	Тожоо — (Босон харайж) юу?

	Буянхүү — Маргааш өглөө Төмрийн 7 номерын тэргийг чи хүлээж авна. Юу гэж бодож байна. Тэр тэргийг аваад чухам яаж ажиллахыг чинь харъя. Дэлхийг тойрно гэдэг чинь 40-хөн мянган километр шүү дээ. 100 мянгатууд чинь дэлхийг 2 бүтэн, 1 хагас тойрч байгаа хэрэг шүү дээ. (Буянхүү явна).

	Самдан — Тожоо найзаа би тэргэн дээрээ очоод хүлээж байя. (Гарч явна).

	Тожоо— (Ганцаараа бодож). Яаж ажиллахыг чинь харъя гэнэ ээ (дотроо бодож) өөд нь хаясан чулуу өөрийн толгой дээр гэгчээр Төмөр намайг сайн тэрэг хүлээгээд бай гэсэн юм. Хөөрхий өөрийнхөө л тэргийг өгөх гээд хүлээлгээд байсан юм байж л дээ. Тожоо хүү чинь тосоо цэвэрлэнэ. Тоосоо ч гүвнэ. Залуучуудын бригадад чиг багтана, Ишш чааваас, Самдангийнх шиг уран үг ч урсахгүй юм. Юу билээ дээ... мотор нь дүнгэнээд... мотор нь дүнгэнээд... намрын урьхан салхи намайг үнсэж... юу билээ дээ. (Энэ үед гаднаас Буянхүү, Бадам нар орж ирээд Тожоог гайхаж зогсоно) Найз хонгор бүсгүй... биш ээ биш, Бадам минь алчуураараа даллаж биш, юу билээ дээ.

	Бадам — Тожоо?

	(Тожоо сандарч зугтана).

	ХӨШИГ

	 

	ДӨРӨВДҮГЭЭР ҮЗЭГДЭЛ

	 

	Алст мөнгөн оргилт Алтайн өндөрлөг уулс сарны гэрэлд гялтайн харагдаж, намрын үдэш, хээр талын байдал, нэг машин зогсчихсон, түүний хажууд галын дэргэд хэсэг жолооч нар сууцгаажээ.

	 

	Хөшиг нээхэд

	 

	Жолооч нар руу Аядхан механик гарын тосыг арчсаар ирж, 

	Аядхан — Галсан! одоо зүгээр, угсраач.

	Шинэн — Механикаа! Энэ завсар та нөгөө орос найзаас дурсгал болгож сурсан дуугаа дарж өгөөч! Бид дуулж сурах гэсэн юм.

	Аядхан — За (баян дарж Самдан, Шинэн нар мөн Тожоо дуулна).

	 

	Энгэр дээр нь одон гялалзаад

	Хилчин цэрэг халагдаад явна.

	Худгийн дэргэд ирж зогсоод

	Хүүхэн уух юм аль гэжээ.

	Тэхлээр нь цэвэр ус аваад

	Тэр цэрэгт өглөө шүү.

	Харвал тэр цэрэг ус уухгүй

	Харин намайг ширтээд байна. 

	 

	Мөн ч сайхан дуу шүү.

	Тулгаа — Би амьдралдаа ганцхан сайн орос найзтай, найз ч гэж миний багш, нэг ёсны эцэг минь болсон Максимов гэгч байсан юм. Үүнээс 25 жилийн өмнө хэрэг билээ. Эндхийн нефть колонкт жолоочоор байсан хүн.

	Самдан — За тэгээд яаж танилцах нь тэр вэ?

	Тулгаа — Их түвэгтэй гэж байгаа. Миний аавын ах нэг гавж лам намайг лам болгох гээд хүчилж шар сүм рүү аваачиж явтал араас минь нэг машин гэнэтхэн ирэхэд морь минь үргэж бусгаад хаячихсан чинь, мөрөө мулталж орхижээ. Тэгээд яах вэ, орилоод хэвтэж байтал өнөөх машинаас чинь нэг орос жолооч бууж ирээд намайг үзэж толгойгоо сэгсэрч их л энхрийлж машинд сууна аа хэрэгтэй. Доктор хэрэгтэй гэдэг. Гавж ах маань юун доктор, шар сүм хэрэгтэй гэдэг. Би ч яах вэ дургүйд хүчгүй гэгчээр машинд суухыг дурлахыг хэлэх үү?Докторт л очно гээд байлаа. Тэгээд жолоочтойгоо явж эмнэлэгт ирсэн чинь нэг орос эмэгтэй эмч хэвтүүлж эмчиллээ. Жолооч, эмч хоёр маань надад өдөр бүр л чихэр боов ч авчирч өгдөг, эргэдэг байлаа. Би ч удсангүй эдгэрлээ. Жолооч маань эмнэлгээс машинаараа гаргаж өөрийнхөө гэртээ аваачсан чинь өнөөх эмч маань эхнэр нь байсан юм байж. Би загас барихад нь хамт явж барилцдаг боллоо. Машинд нь сууж Цагаан нуурт ч хэд хэд хамт явлаа. Бүр ч танил дасал болж хоёулаа надад хэчнээн хайртай болсон бэ. Нэг өдөр ах гавж лам маань ирж учир дүрсгүй загнаж оросыг дагаж загасны мах идэх чинь юун сайхан байна гэж улаан харганаар ороолгож хөөж аваачих нь тэр. Тамаа эдэлж 7 хоноод л нэг шөнө оргож жолоочийндоо ирээд л түүнээс хойш 2 жил хамт туслахаар нь яваад жолооч болсон юм даа. Тэр Максимов авгай хоёр маань нэг ёсны аав, ээж хоёр болсон юм даа. Тэр үед жолооч хүнийг тоолоход 10 хуруу дарах жишээтэй. Машин гэдэг чинь модон обудтай шар «Гархам» гэдэг тэрэг байдаг сан. Явна гэдэг ч мэлхий, эвдэрнэ гэдэг ч хамхуул даа.

	Шинэн — Капиталист орны мөлжихөөр хийсэн таваарын чанар аргагүй л мөн дөө.

	Тулгаа — Тэр үед зам ч гэж жим л дээ. Ховдоос Улаанбаатар ороход чинь саадгүй явлаа гэхэд 20 хоног, саатвал ч бүр хүрдэггүй гэсэн үг. Тэхэд одоо аймаг бүр авто базтай. Аль хүчтэй хурдтай техникийг ч тэр гэхэв. Ажиллахад ч мөн урамтай болж дээ. Тэгээд бас Зөвлөлтийн техникийн эдэлгээ хэрэгцээний сайтай манай орон нутагт тохирсон гэдэг нь мөн ч сайхан. Санаа сэтгэл нь сайхан. (Галсан ирнэ).

	Галсан — Ёо, ёо баларсан хар юмны тэргэн доогуур хэвтэх гэж ядарлаа байна.

	Аядхан — Засаад дуусчихав уу?

	Галсан — Үгүй үгүй, яагаа ч үгүй.

	Аядхан — Загд юу хийж байна?

	Галсан — Угсарч байгаа санаатай юм байлгүй дээ..

	Аядхан — Чи чинь колонийн слесарь шүү дээ?

	Галсан — Ерөөсөө хөдлөх бүрдээ эвдэрч замын бөглөө болсон Загд мэтийн шинэ юмнуудад жолоочийн нэр зүүлгэчхээд улсын ажил саатуулж байхын хэрэг юу байгаа юм бэ?

	Аядханч— Нарийн шалгавал Загдын муугаас ч биш, чиний зассан миний шалгасны муугаас л болсон. Засварын дутагдал гэдгийг ойлгох хэрэгтэй шүү.

	Галсан— Уухай тийм бий. Тэгвэл би түүнд чинь гар хүргэхээ больчихъё!

	Аядхан — Би чамайг оч гэж байна.

	Галсан — Би чамд монголоор чадахгүй, казахаар чатмайть гэж тодорхой хэлж байна.

	Аядхан — Мөн дөө хамгийн хэрэгтэй үгийг нь түрүүлж олоод сурчхаж.

	Тожоо — Манайханд Төмөр гэж нэг шүдний өвчин шиг хүн байсан юмсан. Засварын бригадад бас нэг залуу гарах нь ээ.

	Шинэн — Түүний чинь халдвар энэ шүү дээ. Очиж Загдад туслалцъя. (Цөм явцгаана).

	Аядхан — Би чамайг 5 машинд ойртчихоод зүрхшиж байхад 500 тэрэг засчихаад шантраагүй л яваа юм даа. (Аядхан явна).

	Тулгаа — Самдаан! Галсан та хоёр үлдээч, гурвуулаа түр уулзъя.

	Галсан — (Эргэж зогсохдоо). Энэ муу Тожоо, Төмөр гуайн л хүчээр руль мушгидаг болсноо юу гэж бодоод байгаа юм бэ?

	Самдан— Тожоо чинь, намгаас өөрийгөө гаргаж чадсан залуу шүү. Харин чи эвлэлийн гишүүн хүн, бусад нөхөд чинь туслаад байхад өөрийгөө татаж авдаггүй чинь гайхалтай байна.

	Галсан — Чи гайхаад ч яах вэ. Татдаг нь ч та нар биш.

	Самдан — Татагчийгаа татуулдаг нь шилдэггүй юм. Манай залуучууд биеэ тоож сагсуурч байгаа чамайг өөрчлөх хүч байгаад би бахархаж явдаг.

	Галсан — Яадаг л санж дураараа болцгоо. Шинэ хүнийг дарах, цохих санаатай байдгийг чинь би мэднэ.

	Тулгаа — Шинэхэн ирснээрээ шинэ гэгддэг юм биш. Шинэ онол мэдлэгээ арга туршлагаар баяжуулан хэрэглэж, шинийг санаачлан бүтээж шинэ үзэл чанараар бусдыг нөлөөлж чадсанаараа нэрлэгдэх ёстой юм хүү минь.

	Самдан — Хэрэв чи өөрийгөө шинэд тооцож явдаг бол их эндүүрч дээ.

	Тулгаа — Мэргэжил олохоосоо урьдаар эх орны ухамсартай шударга иргэн болох нь алба шүү. За та хоёр ярилцацгаа. Би Загдын тэргэн дээр очъё. (Явна).

	Самдан — Галсаан чи ойлгож байна уу? Руль барьдгаараа жолооч биш, үнэмлэх өвөртөлснөөрөө слесарь биш, үнэнч шударга үзэлтэй, ажилчин болж чадсанаараа амжилтад хүрдэг юм гэж байна шүү.

	Галсан — Чи тэгээд үнэнч шударга үзэлгүй гэж үзэх гээд байгаа юм биз дээ?

	Самдан— Тэгж үзэхээр болоод байна шүү дээ. Ер нь манайханд жолооч хүн хүмүүжил боловсролгүй бараг ярьдаг нь янчаан мөнгө, хийдэг нь хэрүүл маргалдаан, уудаг нь архи байдаг юм шиг ойлгодог тийм үзэл байсан юм. Ийм хоцрогдолтой бид эвлэлийн гишүүд тэмцэл явуулахгүй бол хэн явуулах хэрэг вэ?

	Галсан — Тэр ч тийм л дээ (гэснээ дуугүй болж санаа алдана).

	Самдан — Жолооч Тулгаа гуай, настай хүн мөртөө хэний ч тэрэг эвдэрсэн байлаа гэсэн ямар ч цагт засаж тусалдгийг бид цөм мэднэ шүү дээ. Одоо ч гэсэн сэтгэл нь зовоод Загдад туслах гээд явлаа. Гэтэл чи залуу хүн, үүрэгтэй ажил чинь слесарь байтлаа элгээ тэврээд хойшоо ухарна аа гэдэг чинь бидний үүрэгт тохирох уу? Энэ дутагдлыг чинь эвлэлийн байгууллага ч авч хэлэлцэх болно. Бодмоор байна даа нөхөр Галсан минь (гэж Самдан явна. Галсан баянаа авч галын дэргэд сууж гуньхрангуй дарна). (Тожоо машины Карбюраторын фильтер барьж ирнэ).

	Галсан — Яагаад чи буцаад ирэв ээ

	Тожоо — Дэмий байхаар Загдад үүний нь галын гэрэлд цэвэрлээд өгье гэж бодлоо (гэж фильтерийг үлээж арчина). Чи тэгээд буруугаа хүлээв үү?

	Галсан — Харин хүлээх л юм билүү гэж бодож байна.

	Тожоо — За найз минь, би сайн болчихсондоо ч онгирч байгаа юм биш. Энэ талаар нөхөр чинь чамаас илүү зовж туршлага олсон хүн шүү дээ. Чи ер нь миний үгийг л ав. Би буруугаа хүлээдэг болох гэж их зүрх гаргаж байна гэж тэр үедээ бодсон чинь одоо түүн шиг амархан юмгүй болсон. Бадам намайг хайрлахгүй хатуу хэлдэг байж билээ. Тэр үедээ гомдож л байсан, одоо би баярладаг.

	Галсан — Би ч эмэгтэй хүний нандин сэтгэлийг үнэлж чаддаггүй, мэддэггүй л байсан юм л даа. Түүнээс гадна хавар надад Бадам «Би Тожоод хайртай, манай Тожоо өөрийгөө өөрчилж чадахад би ч гэсэн хэлсэн үгээ түүний өмнө биелүүлэх ёстой» гэж билээ. Би түүнээс хойш та хоёрын халуун сэтгэлтэйг ч мэдсэн. Бадамыг ч их хүндэтгэдэг болсон юм даа.

	Тожоо — Нээрээ ч би ойлгодоггүй байснаас биш, Бадам минь надад хэзээнээс хайртай байсныг би сүүлд мэдсэн. Намайг хүний зэрэгт хүрэхэд минь ч ёстой нөхрийн ёсоор тусалсан юм даа. Галсаан! Май өвгөөн! Үүний нь аваачаад угсраад өгчих. Найзын чинь гар бээрчхээд болох биш.

	Галсан — За найз чинь ер нь тэд нар дээр очъё (Явна).

	Тожоо — Тожоогийн гар бээрэх ч өдий байхаа. Өөрөө өвдөж үзсэн болоод, эмийг нь мэдэж байна шүү. Бадам минь би чамайгаа бодсоор л, санасаар, ярьсаар л явна. Чи намайг явах болгонд л сайн яваарай, тэргээ хайрлаж яваарай гэдэг байсан бол энэ явалтад үдэж гаргаад түргэн яваад ирээрэй гэж хоцорсны чинь бодохоос сэтгэл минь яарч байна. Хайрт... гэтэл Шинэн ирэв). За дуусаж байна уу?

	Шинэн — Шахаж байна, битгий яар найз минь, 

	(дуулах нь)

	Шилийн урт замаараа

	Ногоон ЗИС нь хурдлаад

	Шинэхэн амраг нь болзоондоо

	Ачаагаа хүргэчхээд айсуй л байна.

	Тожоо — За битгий зовоогоод бай л даа намайг

	Шинэн— (Инээж). Чи ноднин намар ажлаа мартчихаад базын дотуур Бадамыг дагаж давхиад л бензиний талон атгуулж байхдаа зовдоггүй байсан уу.

	Тожоо — Би гуйя— болиоч Шинэн минь!

	Шинэн— Бадмаадаа ямар бэлэгтэй очих гэж байна?

	Тожоо — Бэлэг ч гологдохгүй шүү. Гэрээнээсээ яг 50 мянгыг нь яваад байна.

	Шинэн — Одоо нэг 50 мянга явахад чинь (Галсан Самдан нар ирнэ). 100 мянгат Тожоо гээд бичүүлчихсэн, (Самдан, Галсан, Шинэн нар дуулах нь):

	Тоос нь татаад байна

	Тожоо жолооч л байлгүй

	Тоо нь гялалзаад байна.

	Зуун мянгат л болж (инээлдэнэ) гэж дуулах цаг ч ирнэ дээ. (Тулгаа, Аядхан нар ирнэ)

	Галсан — Долоон номерын ЗИС-ийг чинь цоо шинээр нь Төмөр авч хуучиртал нь явахдаа тавиулаагүй алтан таван хушууг чинь туслах нь авч тордоод алтлуулдаг байжээ.

	Тулгаа— Үгүй Төмөр гэхээс Төмөр чинь ойрдоо контороор л яваад байх боллоо. Манайд л орж ажиллах гэж байгаа юм шиг байна.

	Аядхан — Тийм байхаа.

	Самдан— Би Төмөр гуайтай уулзсан.

	Тожоо— Юу гэж байна?

	Самдан — (Төмрийг дуурайж ярина). За дүү минь ах чинь хувьсгалт хуулиар ч хүмүүжлээ. Хувьдаа чих гутаж гэмшлээ. Бодсоор байгаад л баздаа туслахаар ч гэсэн орж ажиллая гэж шийдээд ирлээ гэх дээр нь би шинэ хүнд ч түмэн хүний гараар дамжсан, төмөр утсаар торлогдсон рам л өгдөг юм даа.. Тэгээд энд ч хэцүү дээ. Хэцүү гэсэн чинь их зовж байгаа бололтой, толгойгоо маажин инээж байлаа.

	Шинэн — Одоо ч тийм тэрэг манай базад эрээд олдохгүй биз дээ.

	Тожоо — Одоо тэгж ярих жолооч нар ч байхгүй л биз дээ.

	Самдан— Манай базад чинь хуучин хэдэн хашруудаа шүтэж төлөвлөгөөгөө дөнгөж дангаж 100% байсан бол бүгдээрээ жигд оролцож сар, улирал бүрд нь тогтмол 165%-аас дээш биелүүлдэг болжээ. Энэ ямар учиртай вэ?

	Тожоо — Энэ ч манай Тулгаа гуай, Самдан, Шинэн болоод л эвлэлийн гишүүдийн ач гэж би үздэг.

	Самдан — Нөхдөө нүүр нүүр дээрээ бие биеэ магтаад байвал нүдэнд ч гэм сууж болзошгүй, хөдөлцгөө. Тэргэндээ суугаад маньвилаа эргүүлэхэд (Хөгжим эхэлж олноор дуулах нь):

	(Үзэгчдэд хандаж!)

	Тожоо — Ах дүү олон та нар минь

	Аймаг орноор явахдаа

	Ажилчин залуу биднийг

	Ажиглаж заавал хараарай

	Албан ажлын хүмүүсийг

	Хугацаат өдөр нь хүргэнэ.

	Ачаа бараа тээврийг

	Төлөвлөгөөт сард нь багтаана.

	 

	Самдан — Саруул эрдэмд зорьсны нь 

	Саадгүй хурдан хүргэнэ. 

	Санасан хонгортоо яарсны нь

	Болзсон цагт нь хүргэнэ.

	 

	Тулгаа — Чийг шаварт суусныгаа

	Чирч гаргадаг заншилтай.

	Сүүлдэж буруутсан нөхрөө

	Шүүмжилж засдаг заншилтай

	Галсан — Ховдын замд танилцъя

	Хожим уулзаад ярилцъя.

	Уулзсан тэр цагт чинь

	Зуун мянгатууд болчихсон байя.

	Зориг төгөлдөр жолооч нар

	Зогсолтгүй урагшаа! урагшаа!

	 

	ХӨШИГ

	Жаргалант хот 1954 он

	 

	
ХУДАЛДАГЧИЙН ЗҮҮД

	 

	ХОЁР БҮЛЭГТ ДӨРВӨН ҮЗЭГДЭЛТ ХҮҮХЭЛДЭЙН ЖҮЖИГ

	(НАСАНД ХҮРЭГЧДЭД ЗОРИУЛАВ)

	 

	ГОЛЛОН ҮЙЛЧЛЭГЧ

	 

	Худалдагч — Бэлэн цэцэн үгтэй, эелдэг сайхан зантай өвгөн

	Жавзан — Залуу эмэгтэй

	Даваа — Мөн эмэгтэй.

	Даш — Артелийн дарга

	Норжмоо — Дашийн эхнэр

	Туулай — Хүүхэлдэй

	1- р галуу — Хүүхэлдэй 

	2- р галуу — Хүүхэлдэй

	Гоё сайхан хүүхэлдэй

	Бусад 10 хүүхэлдэй оролцон тоглоно.

	 

	НЭГДҮГЭЭР ҮЗЭГДЭЛ

	 

	Нэгэн тохилог дэлгүүрийн хүүхдийн тоглоомын тасаг. Худалдагчийн арын тавиур дээр хүүхдийн ширээ, сандал, тоглоомын олон төрлийн амьтан шувуу, загас, туулай, хүн, тоглоом машин, тэрэг, морь, тэмээ, нисэх онгоц зэрэг төрөл бүрийн тоглоом, маш үзэмжтэйгээр тавиастай байна. Лангуун дээр сампин байна. Лангууны ард нүдэндээ шил зүүсэн махлаг тарган биетэй буурал үс, сахалтай, халаад өмссөн өвгөн худалдагч өмнөө байгаа сампинд тоо бодож байна.

	Худалдагч — Долоон төгрөг тавин мөнгө, дахиад хоёр төгрөг, арван зургаан төгрөг мөнгө нь хорь мөнгө нь хорь, мөнгө нь хорь, байзнаарай таван төгрөг мөнгө нь нойл, дахиад хоёр төгрөг, бүгдээрээ нийлээд гучин дөрвөн төгрөг, мөнгө нь далаа. Ингээд яг, таг... мөнгөний ажил нарийн, тун ч нарийн даа (дахин сампингаа цохиж). Өнөөдрийн орлого гурван мянган нэгэн зуун тавин төгрөг дээр гучин дөрвөн төгрөг, далан мөнгийг нэмээд бүгд гурван мянган нэгэн зуун наян дөрвөн төгрөг, далан мөнгөө. Өнөөдөр ч овоо, овоо! (юмаа хурааж үзэгчид рүү хандаж). Уучлаарай, хүндэт ах дүү, эцэг эх нар минь, би мөнгөө бодож та бүхнийг жаахан хүлээлгэчхэв үү дээ. Зарим худалдагч нарыг бодоход үнэндээ сая ч тийм их хүлээлгээгүй шүү. Би энэ тасагт шинэ ирээд байгаа болохоор сайн дадлагажиж чадаагүй байна шүү. Ер нь та нар намайг сайн танихгүй байгаа байхаа даа. Ах чинь худалдааны газар олон ч жил ажил хийлээ. Олон ч янзын бараа гүйлгэж байлаа.

	Ингэж ажиллаж байхдаа:

	Шинэ модын туфль

	Шил өнгөтэй оймс

	Нарийн эсгий гутал

	Навчин хээтэй платье

	Сайн даавуу костюм

	Савхиар хийсэн дээл

	Сарьсаар тоноглосон гутал

	Сатинаар өнгөлсөн тэрлэг

	Энэ, тэр гээд л гүйлгэж байлаа.

	Тэгээд сүүл тийшээ:

	Талх печенье

	Тарган мах

	Шилтэй жимс

	Шимтэй ногоо

	Лаазтай сүү

	Цаастай чихэр 

	Дарсан загас

	Шарсан гахай

	Цагаан будаа

	Ногоон дүнс

	Дөрвөлжин дай

	Гурвалжин будаа

	Хилээр колбаса

	Шилээр архи

	Литрээр айраг 

	гээд л гялалзуулж гарсан чинь тал тохой татдаг гэж нэрлүүлж ч явлаа. Танил нүүр хардаг ч гэж шүүмжлүүлж ч явлаа. Тархин дээгүүр бичдэг ч гэж загнуулж ч явлаа, тавцан доогуур нуудаг ч гэж хэлүүлж ч явлаа. Сүүл тийшээ;

	Шуурхай сайн үйлчилдэг гэж магтагдаж ч гарлаа.

	Шулуун шударга ажилчин гэж итгэгддэг ч боллоо.

	Онц худалдагч гэж сайшаагдах ч болов.

	Олон жил зүтгэсэн гэж шагнагдаж ч үзлээ. За ингээд:

	Аз жаргалтай хүүхдүүдээ ч үйлчилье

	Аав, ээж, та нартай танилцъя гэж хүссэн санал минь дэмжигдэж хүүхдийн тоглоомын тасагт ирээд байна. Өглөөнөөс аваад одоо хүртэл их л гүйлгээтэй байна шүү. Чухам цааш нь юу болдог бол? (Гаднах төлөв байдлаараа боловсон залуу хүүхэн Жавзан орж ирнэ).

	Жавзан — За ямар тоглоом байна даа?

	Худалдагч — Эрэг шурагтай машин

	Тэрэг чаргатай морь

	Хангинатал донгоддог шувуу

	Дангинатал дуугардаг хөгжим

	Уйлж орилдог хүүхэлдэй

	Туйлан давхидаг тэмээ

	Усанд хөвдөг галуу

	Урт чихтэй туулай байна, юу авна?

	Жавзан — Туулайнаас чинь үзье.

	Худалдагч — (Туулайг үзүүлэхдээ).

	Илгээр арьс хийсэн

	Хөвөнгөөр гэдэс хийсэн

	Төсийн талаар яг туулай

	Төрөлхийн талаар аймтгай амьтан.

	Бариад авахад хөнгөн

	Базаад авахад зөөлөн

	Дэрлээд хэвтэхэд нухахгүй

	Дээш нь хаяхад хэмхрэхгүй туулай даа!

	Жавзан — Нээрэн ч тийм (гэж хэлэв).

	Худалдагч — Авдар илүү ийм туулай

	Аймгийн артель хийж ирүүлсэн юм, 

	Амьтан бүхэн шохоорхож авсаар

	Үлдэгдсэн ганц нь наадах чинь

	Дур байгаад санаа байвал

	Дуусахаас нь наана ав!

	Жавзан — Ямар үнэтэй юм бэ?

	Худалдагч — Хэрэглэсэн эдийг нь хэмжиж

	Хийсэн эдийг нь бодож үзвэл

	Алганы чинээ хилэнгийн тасархай

	Атгын чинээ хөвөнгийн өөдөс л ороо биз.

	Арвилан хэмнэхийг мэддэг хүмүүс

	Ашиглаж байгаа нь энэ юм байна.

	Ажил муутай, анхаарал султай нэг нь ч

	Алганы чинээ өөдөс байтугай

	Алтнаас үнэтэй эд материалыг ч

	Гээж, хаяж байдаг л байх.

	Аргыг нь олж хэрэглэж чадсан

	Ажил гаргаж урлаж хийсэн

	Цагаан туулай нэг ширхэг нь

	Цаас хорин мөнгө гэж байгаа юм.

	(Эмэгтэй, сумкээ уудалж мөнгө гаргаж өгнө. Худалдагч туулайг цаасанд боож):

	Худалдагч — Авах танд хямд таваар

	Алаг үрд чинь үнэтэй бэлэг.

	Жавзан — Баярлалаа.

	Худалдагч — Хоёр, гурав хоногоос

	Ховор хөөрхөн тоглоомууд

	Ирэх сурагтай байна. 

	Эв зав чинь болбол

	Эргэж байгаарай дүү минь

	(Даваа хүүхэн орж ирнэ. Их маягтай хүүхэн байна)

	Даваа — Худалдагч гуай! Өвгөн гуай! Худалдагч — Юу гээв ээ?

	Даваа — Ямар тоглоом нь ч гоё юм бэ дээ?

	Худалдагч — Шинэ жилийн ёлка чимдэг

	Шилэн бөмбөг

	Шидэж тоглоход ойж үсэрдэг

	Резин бөмбөг

	Даваа — Ширээн дээр тавихад аль нь зүгээр вэ?

	Худалдагч — Энх тайвны цагаан тагтаа

	Эврээр хийсэн бор галуу байна.

	Алийг нь авна?

	Даваа — Тэр хүүхдийг чинь үзье.

	Худалдагч — (Тоглоомын хүүхдийг авч ирээд эргүүлэн тойруулж арчиж зүлгэж).

	Аймгийн артель хийсэн таваар

	Амьтны хүүхдийн дуртай тоглоом

	Гэдсийг нь дарахаар уйлдаг

	Гэдрэг нь харуулахаар унтдаг хүүхэлдэй шүү

	Даваа — Яасан муухай хамартай ч хийсэн юм бэ?

	Ядаж нэг нүдийг нь зурахаа мартчихсан юм байна.

	Худалдагч — Аль вэ (Авч үзээд) үгүй нээрэн базаахгүй хийцтэй юм. (Бас нэгийг нь гаргаж) май энэ бүрэн нүдтэйг нь ав!

	Даваа — (Авч үзээд) нүд нь бүрэн юм. Даанч царай нь муухай юм.

	Худалдагч — (Сандран бас нэгийг гаргаж) май энэ хөөрхөн царайтай юм байна.

	Даваа — (Авч үзээд) царай нь ч гайгүй л юм. Даанч хувцас нь тараагүй юм даа!

	Худалдагч — Хувцас нь гайгүй юм биш үү?

	Даваа — Ингээд ийм тоглоом чухам ямар үнэтэй байх вэ?

	Худалдагч (зүрхэшсэнээр) үнэ ч гайгүй л дээ таван төгрөг.

	Даваа — Өөдтэй нь ч олдохгүй нь, үнэ нь ч таараагүй л юм байна. (болъё)

	Худалдагч — (Тоглоом авч буцаж явахдаа). Ээ чааваас нээрээ ч тиймэрхүү юм. Ингэж нүүрээ түлдэг байх гэж.

	Даваа — Өвгөн гуай өөр юу байна?

	Худалдагч — (Түргэн санаснаар) галуу байна.

	Даваа — Галууг чинь үзье.

	Худалдагч — (Зоригтой нүүр бардмаар) үзэж шалгаад:

	Өө ч олохгүй биз.

	Өнгө зүсээр тод сайхан

	Өд жигүүрээр гоц адилхан

	СССР улсад хийсэн тоглоом

	Сийлсэн гэдэг нь гайхмаар тоглоом

	Усанд тавивал хөвдөг галуу

	Урныг хэлбэл барахгүй галуу

	Хүүхэд тоглоход хөнгөн галуу

	Хөгшин анчин андуурмаар галуу даа

	Даваа — (Сонирхсоноор). Ижил нь байна уу?

	Худалдагч — Байлгүй яах вэ хонгор минь, 

	Холбоот улсаас ирдэг юм чинь

	Ховор байх ёс алга.

	Хоёр ширхэг битгий хэл

	Хорь гучаар нь авсан ч байна.

	Даваа — Хоёрыг авъя.

	Худалдагч — Нэг галуу таван төгрөг

	Хоёулаа нийлээд арван төгрөг

	(Хоёр галууг боож мөнгийг аваад)

	Дахиад авмаар болбол

	Даруйхан ирээрэй дүү минь

	Дамынхан нэг дайралдвал

	Тэргээр нь зөөчихнө шүү.

	(Даш Норжмоо нар орж ирнэ)

	Норжмоо— За худалдагч гуай 4 настай эрэгтэй хүүхдэд тоглоомоор юу байна?

	Худалдагч — Сандал шкаф

	Сав суулга

	Загас шувуу

	Заан араатан гээд л

	Чухам дутуу юм алга. 

	(Өрөөстэй байгаа тоглоомуудыг зааж). Харж байгаа биз.

	Норжмоо — Нээрэн хүүхдийн тэр сандал чинь зүгээр юм биш үү?

	Даш — Энэ муу сандлаар яах юм бэ? Хүүхэд суухтай зэрэг хөл нэг бүр нь салаад ойчдог юм чинь, ядаж хийц муутай юм байна.

	Норжмоо — Нээрэн ч манай хүүхэд ч нэг хонуулахгүй байхаа. Бөх батхан тоглоом байна уу?

	Худалдагч — Энэ хүүхэлдэй байна.

	Даш — Шал дэмий, ийм муухай хийцтэй юмаар яах юм бэ? Тэр нүд, ам хамрыг нь хараач?

	Худалдагч — Та байз л даа эрхэм минь авах хүний санаа л мэдэхээс албадаж өгөх гэсэн ч юмгүй. Голоод өгөөч гэж гуйсангүй, горьгүй бол байдаггүй юу?

	Даш — Ийм юмыг чинь ер нь хэн авах юм бэ? Энэ нүүр царайг нь хараач (тачигнатал инээж) хувцсыг нь харвал хүүхэд шиг, царайг нь харвал чавганц хүн шиг.

	Худалдагч — Сайн чанартай хийсэн бол

	Сайхан хөөрхөн л тоглоом

	Хоосон тоо хөөцөлдөж

	Цаасан төлөвлөгөө биелүүлдэг

	Сүрхий дарга нарын л балаг

	Сүүлдээ над дээр ирж байгаа нь энэ Хөөцөлдөж явъя хөл муу

	Заргалдаж явъя зав бага түүнээс биш

	Хааш яаш хийдэг хүмүүс

	Хайхрамж муутай шалгадаг

	Хамаагүй гээд шилжүүлдэг

	Эзэнтэй нь ч нэг уулзвал ч

	Харин салдаггүй дээ!

	Даш — Зүйтэй, зүйтэй өвгөн гуай (сандрангуйгаар) явъя Норжмоо!

	Норжмоо — Байз л даа. Хүүдээ нэг юм авъя л даа. Тэр туулайнаас чинь хоёрыг авъя.

	Худалдагч — Зүйтэй хүүхэн минь.

	Цагаан туулай нэг нь

	Цаас хорин мөнгө

	Хоёрыг авбал хоёр хоёрын дөрөв

	Хоёр цаас дөчин мөнгө.

	(Мөнгийг авч, хоёр туулайг боож өгнө).

	Таны өгсөн таван цааснаас хоршоонд үлдэх нь хоёр 40, эзэндээ эргэж харих нь хоёр төгрөг, мөнгө нь жар.

	Даш — Баяртай өвгөн гуай. (Даш, Норжмоо нар явцгаана).

	Даш — Бэлэн, цэцэн үгтэй

	Бэрх өвгөн юм даа.

	Худалдагч — Баяртай, ирж байгаарай хүүхдүүд минь, горьгүй хэцүү голдог улс вэ?

	Наалдаж сайн ярихгүй бол

	Наймаа хийхгүй явах нь байна шүү. (Гологдогч хүүхэлдэйнүүдээс нэгийг барьж үзээд) хүн бүхэнд гологдсон өөдгүй таваар, хөгшин намайг зовоосон баларсан тоглоом (пауз).

	Маргааш ч гурав дахь өдөр шүү дээ. Дэлгүүр нээгдэхгүй ингэх дээр чинь би гэдэг хүн энэ хэдийн тухай хөөцөлдөнө дөө. Артелийн даргатай нь ч нэг уулзана даа. Ярина даа.

	 

	ХӨШИГ

	 

	ХОЁРДУГААР ҮЗЭГДЭЛ

	 

	Төв газрын гудамжийн хэсэг, айлын орон сууцын байшингийн цонх, цонхны дор гудамжид амралтын урт сандал байна. Сандлын хажууд таримал мод, зуны сайхан өдрийн байдал байна.

	Худалдагч — (Хөл нь нэлээд ядарсан байдалтай гэлдрэн гарч ирээд сандал дээр сууж амарна). Артелийн даргатай ч уулзах мөн шахлаа даа. Үгүй ядаж үдийн завсарлагаа дайралддаг нь юу билээ дээ. За одоо нэг цагийн дараа чинь тэр даргатай ч нэг уулзана даа. (Гаанс тамхиа гаргаж тамхи татаж) энэ нэг авдар гологдол тоглоомоос чинь болж сэтгэлийн өвчтэй болох шахлаа. Өдрийн бодол, шөнийн зүүд болох юм. (Эргэж хараад айлын цонхон дээр байгаа хоёр галууг зааж) манай дэлгүүрт гарсан галуунууд байна шүү дээ. Мөн ч сайхан тоглоом шүү. Гүйлгээтэй ч бараа шүү. (Гаансаа сууж байгаа сандлынхаа хөл рүү цохиод, гэнэт газар шагайн нэг хөл, нэг чих нь тасарсан жижиг цагаан туулайг олж үзээд) үгүй энэ чинь яг манайд гарсан туулай байна шүү дээ. Үгүй мөн амархан доройтжээ. Нэг чих нь тасарчхаад, нэг хөл нь тасраад тос хөөнд хутгалдаад царай алдаж гүйцжээ. Мөн гамгүй эдэлжээ? Энэ тоглоомын эзэнтэй уулзах юм сан (Туулайг сандлын налуурга дээр тавьж). Надад ч эзэнтэй нь уулзах юм олон болоод байна. (Эвшээлгэн суниаж, сандал дээр хэвтэж зүүрмэглэн унтана. Хэсэг зуур унтаж байгаад зүүдлэн гар нь сарвалзаж тонгочин) — Цагаан туулай цаас хорин мөнгө авна уу?

	Бариад авахад хөнгөн

	Базаад авахад зөөлөн, 

	Дэрлээд хэвтэхэд нухахгүй

	Дээш нь хаяхад хэмхрэхгүй туулай шүү

	(гээд өндийж нөгөө хуучирсан туулайг авах гэтэл туулай хажуу тийшээ зугтав).

	Худалдагч — (Туулайтай хөөцөлдөн). Чи чинь царай алдаж орхиод надаас юунд зугтааж байгаа амьтан бэ?

	Туулай — Би танд гомдсон шүү.

	Худалдагч — Юу! Яагаад?

	Туулай — Та намайг ямар хүнд худалдсанаа мэдэж байна уу?

	Худалдагч — Чам шиг туулайг хэдэн зууг борлуулсан. Янз бүрийн л хүн авч байсан. Алиных нь тэр гэж мэдэх вэ?

	Туулай — Та намайг магтаж, магтаж нэг хүүхэнд өгсөн чинь тэр хүүхэн гэртээ аваачаад л нэг их дэггүй эрх хүүхдийн гарт оруулчхав.

	Худалдагч — За тэгээд?

	Туулай — (Уйлж ярих нь). Нөгөө хүүхэд нь барьж авахтайгаа зэрэг л шүдээрээ нэг чихийг минь тас татаад хаячхав. (Уйлав).

	Худалдагч — Наад царай зүс чинь яагаад ийм болчихсон юм бэ?

	Туулай — Нөгөө хүүхэд нь шидчихсэн чинь тогоотой, тостой шөл рүү нь орчихсон юм. (Дахин уйлав.) Тэгээд эх нь шөл дотроос гаргаж аваад түлээнийхээ хайрцаг руу хаячихсан чинь маргааш нь түлээтэйгээ хамт арай л зуух руугаа хаячих шахсан. (Уйлна).

	Худалдагч — Наад хөлийн чинь хагас нь яачихсан юм бэ?

	Туулай — Бас нэг өдөр шалан дээр хэвтэж байхад минь эцэг нь савхин гутлаараа нэг хөлийг минь тас гишгэчихсэн юм. (Бүр их уйлна).

	Худалдагч — (Туулайн толгойг илж) Ээ зайлуул. Чи ч надаас илүү зовлон эдэлж яваа юм байна.

	Туулай — Хэлээд яах вэ. Тэгээд муудаад ирэх дээр минь цонхоороо гаргаад шидчихсэн чинь нохой намайг барьчих шахсан. (Уйлна).

	Худалдагч — Тэгээд чамайг барьчихсангүй юу?

	Туулай — Тэр нохой ирж үнэрлэж үзээд туулай гэж бодсон чинь хөвөн л байна гэж хэлээд явчихсан (уйлна).

	Худалдагч — Чи хө тэр айлаа мэдэх үү?

	Туулай — Мэдэхгүй. Энэ хавьд л бий байх. Нэг л цонхоор л гаргаад шидчихсэн юм.

	Худалдагч — (Эргэж хойд байшингийн цонхыг харна). Гэтэл цонхны цаана байгаа 2 галуу тонгочин хөдөлцгөөж, толгой хүзүү нь тахилзан хөдөлнө. Өвгөн харж (цонхыг нээж) за та хоёр сайн байна уу?

	Нэг галуу — (Бүдүүнээр). Сайн ч гэж дээ. Бид хоёр танд их л гомддог шүү.

	Худалдагч — Уухай, та хоёр ийм сайхан айлд дулаан сайхан байж юундаа гомддог билээ?

	2-р галуу — Бид хоёр тун их уйдаж л байна даа. Тун ч их удаж байна.

	Худалдагч — Яагаад тэр вэ?

	1- р галуу — Бид хоёрыг худалдан авсан хүүхэн чинь авчраад л, бид хоёрыг авдар дээрээ, цагийнхаа хоёр талд бие бие рүү минь харуулаад л тавьчихсан чинь, тэр авдар дээр 6 сар болоод, одоо энэ цонхон дээр ирээд сар илүү болж байна.

	Туулай — Намайг бодоход уйдах ч гайгүй байна.

	Худалдагч — Хүүхэдгүй айл юм уу?

	2- р галуу — Хүүхэдтэй, хүүхэдтэй, Таван настай хөөрхөн хүү байдаг юм. Тэр нь бид хоёрыг 7 сар гөлөрч хараад, авч тоглох хорхой нь хүрч хэцүүдээд байна.

	Туулай — Тэр хүүхэд авч тоглодоггүй юм уу?

	1-р галуу — Нэг өдөр эхийгээ байхгүйд хүүхэд нь бид хоёрыг авдар дээрээс аваад, бид гурав наргин суусан чинь эх нь ирээд хүүгээ зодож сүйд болсон.

	Худалдагч — Тэгээд хүү нь хаширсан юм уу?

	2-р галуу — Үгүй, хааяа хааяа хүү нь хулгайгаар жаахан жаахан тоглодог юм.

	Худалдагч — Тэгж болохгүй, би ярина. (Цонхоор) энэ байшинд хүн байна уу? (Даваа хүүхэн ирнэ).

	Даваа — Та юу гээв?

	Худалдагч— 1-рт. Энэ галуунуудыг чинь хүүхэд багачуудад зориулж хийсэн юм болохоос биш, авдар ширээний чимэгт зориулсан юм биш. (Хүүхэн далд орно).

	Туулай— (Чангаар инээж, сарвалзан цовхорч) Зүйтэй өвгөн гуай сайн хэлээрэй.

	Худалдагч — Нөгөө бүсгүй чинь хаачив?

	2-р галуу — (Инээлдэж) Энд нуугдчихаад байна, өвгөн гуай, цааш нь яриарай.

	Худалдагч — Хүүхдийн нүдэн дээр дурын нь татсан юм үзүүлчхээд түүний нь өөрт нь хэрэглүүлэхгүй хориод байх юм бол тэр хүүхэд заавал авч үзнэ, тоглоно. Тэгэхдээ хулгайн журмаар авна. Тэгсээр байгаад хулгайд сурч буруугаар хүмүүжнэ.

	Даваа — Яагаад тэр вэ?

	Худалдагч хүүгээсээ харамлаад амсуулахгүй хойш нь хураасан тавагтай чихэр ямар байдгийг мэднэ биз. (Даваа цонхоо хааж 2 галууг шүүрэн авч явав. Туулай өвгөн хоёр инээлдэн үлдэв).

	Туулай — Энэ авгай уурласан. Лав улам их харамлана байх даа.

	Худалдагч — Ийм залуу бүсгүйчүүд шүүмжлэл дуулаад ичиж зовох нь амархан байдаг ч болсон, зөв юмыг хүлээн авах нь амархан байдаг юм.

	Туулай — Хүүе яадаг билээ. Нөгөө манай эзэн байсан хүүхэн тэр ирж явна. (Сандран гүйнэ).

	Худалдагч — Битгий сандар. Наад сандлынхаа ард нуугдаж бай, би тэр бүсгүйтэй чинь нэг сайн ярилцаад орхиё. (Жавзан хүүхэн өнгөрөх гэтэл).

	Худалдагч — Сайн байна уу? Хүүхэн минь.

	Жавзан — (Сайхан зантай). Сайн, та сайн уу?

	Худалдагч — Сайн. За хүү минь чи чинь ямар ажил хийдэг билээ? Би чамайг үзсэн юм шиг.

	Жавзан — Би артельд оёдолчин

	Худалдагч — Машинаар оёдог уу?

	Жавзан — Тийм ээ. Хөл машинаар

	Худалдагч — Хүү минь чи тэр ажлынхаа хэрэгсэл машиныг хайрлаж, өглөө, оройд арчиж цэвэрлэж хайрцаг саванд нь хийдэг биз?

	Жавзан — Тэгэлгүй яах вэ?

	Худалдагч — Хүү минь хүүхдийг багаас нь тийм хүмүүжилд сургах хэрэгтэй. Том болоод улсын болоод аминыхаа багаж хэрэгслийг яг чам шиг, тийм сайн хайрладаг болно шүү дээ.

	Жавзан — (Сайхан зантай) Юугаар тэгж сургах хэрэг вэ?

	Худалдагч — Хүүхэд чинь өглөөнөөс аваад орой болтол хэрэглэдэг багаж зэвсэг нь тоглоом юм шүү дээ.

	Жавзан — Уухай, тоглоом гэнэ үү?

	Худалдагч — Тийм ээ, хүү минь, бохир тоглоом чинь, бас хүүхдийн эрүүл мэндэд хортой шүү.

	Жавзан — Тэр зэргийнхээ зүйлийг мэднэ ээ!Өвгөн гуай минь.

	Худалдагч — Хүүхдийн тоглоомуудыг тусгай нэг хайрцагт байлгах ёстой. Тэр хайрцагт нь бас нэг алчуур байлгаж тоглож, хураахад нь цөмийг нь өөрөөр нь арчуулж цэвэрлүүлж сургавал...

	Жавзан — Манайх л яг энэ журмаар чинь байдаг л даа, өвгөн гуай.

	Туулай — (Тэсэж чадалгүй инээж гарч ирнэ). Үгүй мөн том худлаа хэлэв ээ?

	Жавзан — Хэн, юу? (эргэж хартал).

	Туулай — Амьд баримт нь би байна. Та намайг таньж байна уу? Би таныг сайн таньж байна. (Туулай тонгочин бүжиглэнэ. Жавзан хүүхэн зовж, нүүрээ дараад зугтаана. Худалдагч, хүүхнийг шүүрэн алдав).

	Худалдагч — (Инээж). Энэ байдлаараа бол ч ажил дээрээ хэрэглэдэг оёдлын машин хэрэгсэл чинь ч, энэ туулайнаас ч дутуугүй байдаг байж магадгүй дээ.

	Туулай — Худалдагч гуай! Та таньж, сайн нүдэлж аваа биз. Энэ эмэгтэй шүү дээ. (Инээнэ.) ээ болжээ, болж, үгүй, тэр эргэж хараад гүйж байгааг нь хараач!

	Худалдагч — Одоо л юм юмны учир нь олдож магадгүй нь дээ. Явъя. Дэлгүүртээ очиж тоглоомуудтайгаа уулзвал ер нь юу ч олж дуулж магадгүй нь байна, явъя.

	Туулай — Би тантай хамт очъё.

	Худалдагч — (Туулайг өвөртөлж явна.)

	 

	ХӨШИГ

	 

	ГУРАВДУГААР ҮЗЭГДЭЛ

	 

	Нэгдүгээр үзэгдлийн тайз хэвээрээ байна. Лангууны цаанаас нөгөөх гологдмол хүүхэлдэйгээс нэг ширхэг зөөлнөөр гарч ирээд, гар толгойгоо хөдөлгөж хувцасныхаа тоосыг гүвж нүүрээ арчина.

	1- р хүүхэлдэй — Үгүй, би мөн их зовж байна даа. Энэ дэлгүүрийн тавиур дээр долоо найман сар боллоо! Амьтан бүхэн голоод байх дээр нь буцаагаад авдар луу минь хийчихсэн, бүр ч хөлдөж үхэхээ шахаад бас дөрөв таван сар боллоо.

	2- р хүүхэлдэй — (Цухуйн гарч) Чи ч гайгүй шүү. Би бол тавиур дээр ганцхан сар байсан, тэр авдар дотор жил шахам хэвтлээ.

	3- р хүүхэлдэй — (Гарч ирнэ.)Чи ч бас намайг бодоход нэг сар гэрэлд гарч намайг авдраас минь авч нэг хүнд үзүүлээд голохтой зэрэг буцаагаад хийж орхисон.

	4- р хүүхэлдэй — (Гарч ирнэ), Та нар ч намайг бодоход ил гарч үзжээ, би бол артелиас авдарт хийснээс хойш ер нь гараагүй.

	5- р хүүхэлдэй — (Цухуйн гарч) Та нар ч бас гайгүй. Та нарыг миний дээрээс чулуудсаар байгаад хамар ам бүтэн үлдсэн юм огтгүй болсон.

	6- р хүүхэлдэй — (Цухуйн гарч). Омогтойгоор та нарын доор дарагдаж хэвтэхэд амархан гэж бодно уу?

	7- р хүүхэлдэй — (Цухуйн гарч). Би бол бүүрч шалчийж гүйцлээ.

	8- р хүүхэлдэй— Чи намайг яасан гэж бодно.

	9- р хүүхэлдэй — Биднийг юу гэж бодож байна?

	10-р хүүхэлдэй— Биднийг юу гэж бодно.

	1- р хүүхэлдэй — За нөхөд минь хув хувиа бодож зовлонгоо тоочихоо больцгооё.

	2- р хүүхэлдэй— Юуны өмнө бие биеэ тордоцгооё, бие биедээ тусалцгаая. (Цөм бие биеийнхээ тоосыг гүвж нүүрийг нь арчиж үсийг нь самнаж зарим нь хувцсыг нь засаж бужигнав. Гэтэл туулай орж ирнэ)

	Туулай — За сайн байцгаана уу? (Бүх хүүхэлдэй хашхиралдан зугтаж нуугдаад лангууны доогуур орлоо.)

	Туулай — Эд чинь надаас айдаг нь аргагүй байхдаа. Над шиг ийм амьтнаас чинь айхгүй яах вэ дээ. Анх энэ дэлгүүрээс гарахдаа мөн сайхан туулай байж билээ. (Хүүхэлдэйнүүд толгой нь цухуйн харцгаана).

	1-р хүүхэлдэй— Та нар дуулав уу, бас зовлон эдэлж яваа амьтан байна.

	2-р хүүхэлдэй — Туулай чамайг хэн ийм зэрэмдэг болгосон юм бэ?

	Туулай — Хүмүүжил муутай хүүхэд нь, анхаарал муутай аав ээж нь.

	3- р хүүхэлдэй — Тэгвэл бид чинь эндээ хэвтэж байсан нь дээр юм шив дээ.

	Туулай — Тийм биш ээ! Та нарыг энд хэвтэж байлгах гэж хийсэн юм биш, та нарыг хөөрхөн хүүхэдтэй очиж үерхүүлэхээр зориулж хийсэн юм.

	4- р хүүхэлдэй — Бидэнд санаа ч их л байна. Чи бидний зовлонг сонс.

	4-р хүүхэлдэй — (дирижёр хийж бусад нь хамтран маш гунигтай дуулна)

	(Дуу)

	Хүүхэд тоохгүй

	Хүн авахгүй

	Хүйтэн дэлгүүрт

	Хөлдөж гүйцлээ бид

	Хөөрхий боллоо бид

	Хөөрхий боллоо бид

	Хөдөлмөр хийсэн

	Хөгшин худалдагч

	Нүүр нь улайж

	Сэтгэл нь зовно 

	Хөөрхий боллоо тэр

	Хөөрхий боллоо тэр

	Туулай — Больцгоо, больцгоо, та нар яасан үхээнц амьтан бэ. Та нарыг ийм үхээнц байсан цагт хэн сонирхож авах юм. Нэгдүгээрт та нарыг хэн ийм муухай хийсэн эзний чинь мэдэх хэрэгтэй. Хоёрдугаарт та нар тэр цагийг мэдэх юм бол тэр хийсэн газрын эзнийг мэдэх хэрэгтэй, түүнээс биш худалдагч өвгөнийг битгий зовоо.

	4- р хүүхэлдэй — Яаж?

	Туулай — Би, намайг ийм болгосон, айлын хүүхнийг таньж өвгөн гуайд зааж өгсөн чинь харин нэг сайн болгосондоо. Одоо тэр айл дахиж хүүхдийн тоглоомтой ингэж харьцаж байхаа болино.

	Олон хүүхэлдэй — Даанч тэгж ямар артель биднийг хийснийг мэдэхгүй юм (шуугина. Алсад, нөхдөө нөхдөө, би мэднэ мэднэ) гэж нарийн хоолойгоор дуулна.

	Туулай — Юу вэ?

	5- р хүүхэлдэй — Манай авдар дор нэг хүүхэлдэй орилоод байна.

	1-р хүүхэлдэй — (Гарна. Бусад нь далд орно, нэг нь их хөөрхөн, царайтай гоё сайн хувцастай, сайхан хүүхэлдэй дагуулаад ирнэ).

	Бусад хүүхэлдэй — Энэ яасан сайхан хөөрхөн хийсэн хүүхэлдэй вэ? Бидэнтэй ер нь адилгүй сайхан өнгө зүстэй юм (Цөм тойрч, сонирхоно)

	Гоё хүүхэлдэй — Миний гоё хөөрхөн үзэмжтэй байдаг чинь та нарын зовлонтой холбоотой юм шүү дээ.

	Олон хүүхэлдэй — Юу, яагаад?

	Гоё хүүхэлдэй — Би манай артелийн дарга мастер бүгдийг нь танина, бүх учрыг мэднэ.

	2-р хүүхэлдэй — Мэдлээ мэдлээ, даанч гоё дэгжин байсан юм. Үүнийг чинь царай нүүрийг харж бялдуучилсан хэрэг байна шүү.

	Гоё хүүхэлдэй — Тийм биш ээ, би таануудыг төлөөлж шалгалтад орсон юм.

	Хүүхэлдэй олноороо— Юу биднийг яаж төлөөлсөн юм бэ?

	Туулай — Мэдлээ артелийн дарга ганцхан үүнийг шалгасан юм байна.

	Гоё хүүхэлдэй — Тийм ээ, манай мастер намайг зориуд ийм сайхан гоё хийчхээд даргадаа очиж бид ийм хүүхэлдэй нэг авдрыг хийлээ гэж үзүүлсэн хэрэг, ингээд шинэ санаачилга амжилт бүтээл гаргалаа гэж сайшаагдсан юм.

	4-р хүүхэлдэй — Хэн?

	Туулай — Мэдэж ядах юу байгаа юм бэ? Тэр мастер нь л биз. Санаачилсан ч зүгээр л юм, мэхэлсэн нь муу хэрэг болж дээ.

	4-р хүүхэлдэй— За одоо ингээд яах вэ?

	Туулай — Яах юу байх вэ. Тэр артелийг л мэдсэнээс хойш бүх юм болох нь тэр. Өвгөн гуайдаа хэлээд даргатай уулзаж та нарыг цөмийг нь ийм сайхан хөөрхөн болгоно.

	Бүх хүүхэлдэй — (Баярлан шуугина) Ээ гялай!

	Туулай — (Гоё хүүхэлдэйд) За чи мэдэхээрээ одоо яваад артелийн даргыг уриад, тэхдээ ингэж хэлээрэй, манай дэлгүүрийн худалдагч танд над шиг сайхан хүүхэлдэй хийж ирүүлсэнд чинь баяр талархлаа хүргэж шагнал олгох гэсэн юм гэж хэлээрэй.

	Гоё хүүхэлдэй— Их хол шүү, би түргэн ирж амжих бол уу?

	Туулай — (Бусад тоглоомуудыг зааж) Морь ч байна, машин ч байна нисэх онгоц ч байна, аль дуртайгаараа явахгүй юу?

	Гоё хүүхэлдэй— Нээрээ тэгье, энэ машинаар явъя. (Тоглоомын машин дээр сууж явах ба бүх хүүхэлдэй хөгжилдөн дуулж бүжиглэж наадав).

	Хүүхэлдэй — (Гар гараасаа хөтлөлцөн тойрон бүжиглэж дуулах нь)

	Дуу

	Хөөрхөн царайтай болно бид

	Хүүхдүүдтэй нөхөрлөнө бид

	Өнгө үзэсгэлэнтэй болно бид

	Үеийн нөхөдтэй болно бид

	(Энэ дууг дахин дахин дуулна).

	Туулай — Нөхөд өө! нөхөд өө! Худалдагч гуай ирлээ

	Хүүхэлдэй — Одоо бид худалдагч гуайгаа баярлуулна даа.

	Туулай — Байзнаарай худалдагч гуайгаа баярлуулах ч зүйтэй. Гэвч манай худалдагч гуайд буруутайтай, юу гэвэл та нарыг үзэж шалгахгүйгээр хүлээж авсан учраас ийм явдал болсон юм аа.

	Хүүхэлдэй — Ингээд яах вэ?

	Туулай— Артелийн даргыг ирүүлэх тухай ярихгүй, урьдаар жаал хашраах хэрэгтэй.

	1-р хүүхэлдэй — Зүйтэй худалдагч гуайг ирэх дээр цөмөөрөө уйлалдаж гомдлоо гаргацгаана.(Нөгөөх гологдол хүүхэлдэйнүүд олон янзаар үглэлдэн уйлалдав.)

	Худалдагч — (Орж ирээд) Дуугүй байцгаа (нам гүм болно), та нар цуварч ярьцгаа (хамгийн захын нэгийг зааж) за чи ярь!

	1- р хүүхэлдэй - Бид танай дэлгүүрт ирээд нэг жил илүү.

	Худалдагч — За за мэднэ, тэгээд?

	2- р хүүхэлдэй — Бид уйдаж байна.

	3- р хүүхэлдэй — Бид даарч байна. 

	4- р хүүхэлдэй — Бид хуучирч гүйцлээ.

	5- р хүүхэлдэй — Бид тоос шороонд дарагдаж гүйцлээ.

	Худалдагч — Мэднэ, мэднэ, би тэгээд яах вэ.

	1-р хүүхэлдэй — Үнийг нь хямдруулаад ч болсон зарахгүй юу.

	Худалдагч — Яаж болдог юм бэ ? падан нь тийм юмыг чинь, та нарын төлөө би мөнгөний төлбөрт орох хэрэг үү?

	Хүүхэлдэй — Цөмөөрөө бид тэгээд яах юм бэ? (шуугилдана).

	Худалдагч — Та нар дуугүй байцгаана уу, үгүй юу, үгүй эд нар чинь ямар гайгаар ярьдаг дуугардаг болцгоочхов.

	Хүүхэлдэй — Та бид нарын учрыг олж өгнө үү? Үгүй юу (гэж шуугилдана, өвгөн чихээ дарж уцаарлан тонгочно).

	Худалдагч — Та нар яасан тэсвэргүй амьтад вэ? Битгий багалзуурдаад байцгаа, дэлгүүрт ганц жил болно гэдэг чинь юу ч биш, болоогүй, их зовно.

	Туулай — Хөөрхий зайлуул эд нар ч энд дэндүү удаж байна шүү.

	Худалдагч — Чи мэдэхгүй байна. Урьд чинь бэлэн хувцасны тасагт байхад зарим муу хийгдсэн костюм гутал, хувцас, гурав дөрвөн жил дэлгүүрт хэвтэхдээ юу ч дуугарахгүй л байсан юм, ёстой санаа амар байдаг сан 

	Нэг хүүхэлдэй — Бид ингэж чадахгүй, тэгвэл бид дуртай тийшээ явцгаана, явцгаая нөхдөө (тал тал тийшээ бужигнана. Өвгөн сандран хөөцөлдөнө).

	Худалдагч — Хүүе та минь хаалгаа түгжээрэй, яадаг билээ би чинь төлбөрт орлоо шүү.

	Туулай — Чимээгүй, байрандаа, хүн ирлээ шүү (Цөм нам гүм болж байр байрандаа орцгооно. Норжмоо орж ирнэ).

	Норжмоо — За энд чинь юун шуугиан болоо вэ?

	Хүүхэлдэй — Сайн байна уу? эгч гуай.

	Норжмоо — Сайн, сайн байна уу? Та чинь одоо бүр ярьдаг тоглоом зардаг болсон уу? Ямар сонин юм бэ?

	Худалдагч — Их сонин юм болоод байна, бүсгүй минь, чи ярьдаг тоглоомд дурлаж байна уу?

	Хүүхэлдэй — Намайг аваарай эгч гуай, намайг аваарай эгч гуай (гэж шавалдав).

	Худалдагч — Та нар журамтай байцгаа, журамтай байцгаа (гэж бүгдийг нь байранд нь хайрцаг хайрцагт нь зогсоов).

	Худалдагч — (Нэг хүүхэлдэйг авч). За хүүхэн минь үүнийг ав.

	3- р хүүхэлдэй — (Гүйн ирж). Намайг ав, наадах чинь тусгүй, нүдийг нь дутуу зурсан юм.

	4- р хүүхэлдэй — (Гүйн ирж). Намайг ав наадах чинь дэмий, муруй хамартай юм.

	1-р хүүхэлдэй — Намайг ав, наадах чинь бүүр дэмий, хувцас нь таараагүй юм.

	2-р, хүүхэлдэй — Биднээс хэн хэнийг ч битгий ав, таны мөнгөний гарз, бид чинь цөм гологдол таваар байгаа юм. Үнэнээ ярихад биднийг артель дутуу хайнга хийснээс хэдэн давхар зовлон болж байгаа юм. Та минь бидэнд нэг тусалж өг.

	Норжмоо — Та нарыг аль артель хийсэн юм бэ?

	Гоё хүүхэлдэй (Машинаараа давхиж орж ирнэ. Араас нь Даш маш баяртай орж ирэв).

	Бүх хүүхэлдэй — Дарга аа, дарга аа (гэж шуугьж дайрна. Дуугүй зугтаах гэтэл эхнэр худалдагч хоёр барьж аваад зогсоов).

	Туулай — За одоо ч ганц болдог хүнтэйгээ тааралдав, та нар даргыгаа зөв таньж байна уу?

	Гоё хүүхэлдэй — Дүрээрээ мөн, бидний чинь хальт мөлт хийгээд норм төлөвлөгөө гүйцлээ гээд үнэ зохиож, гарын үсэг зурж явуулсан дарга маань мөн дөө.

	Худалдагч — Таньдаг ч нүүр байна. Хэдийний ирээд өөрийнхөө гаргасан таваарыг танихгүй голоод байсан нөхөр мөн шив билээ (даргыг сандал дээр суулгана).

	Норжмоо— Би ч гэсэн таньдаг нүүр байна.

	Даш — Иш Норжмоо минь чи энд юу хийж яваа хүн бэ?

	Норжмоо — Чи иймэрхүү ажил хийдэг хүн бий.

	Даш — За Норжмоо минь хариад ярь л даа.

	Норжмаа — Би чамтай, эхнэрийн чинь хувьд ярьж байгаа юм биш, би эхийн хувьд манай олон эх эцгийг төлөөлөн ярьж байна. Чиний үүгээр чинь хэний хүүхдүүд тоглох юм бэ? Манай хүүхдүүд тоох уу?

	Туулай — За одоо нөгөөх дуугаа дуулцгаая.

	Худалдагч — Байз та нар, урьдаар энэ даргад бүх гомдлоо нэгд нэггүй ярьцгаа, ингээд та нарыг буцааж авдарлаад энэ даргад үүрүүлээд буцаана даа, эд улсаас мөнгө авч хийсэн гологдлоо одоо үнэ төлбөргүйгээр засаж сайн чанартай болгож ирнэ дээ.

	Хүүхэлдэй — Ээ! гялай, гялай, ямар азаар даргатайгаа тааралдав. (Шуугилдана. Дарга уруу царайлан Норжмоогийн зүг харна).

	Норжмоо — Шаварт унасан шарын эзэн хүчтэй, Даш минь авдартай нь үүрээд буцах болж дээ. Ядаж унаа тэрэгтэй, ирэхгүй яав аа?

	Гоё хүүхэлдэй — Өөр урилгаар ирсэн юм л даа тэр бол миний буруу, уучлаарай!

	Даш — Мөн сайхан урилга байна даа

	Худалдагч — Хайнга ажил хийдэг хүн хааяа нэг ийм урилганд ирэхэд гэмгүй юм шүү хүү минь.

	Даш — (Дуртай дургүй алхалж авдрыг нь авна).

	Туулай — За та нар даргатайгаа ярьцгаа.

	Олон хүүхэлдэй — Уйлалдан, дарга аа та чинь яасан чулуу шиг зүрхтэй хүн бэ?

	Бид чинь амьтан бүрд гологдож, бид чинь энд тоосонд дарагдаж, бид чинь даарч хөлдөж, бид чинь хуучиртлаа энд хэвтэж, бид чинь жил илүү болж (гэх мэтээр цөм зэрэгцэн шуугилдан даргыг шавна).

	 

	ХӨШИГ

	 


ДӨРӨВДҮГЭЭР ҮЗЭГДЭЛ

	 

	Хоёрдугаар үзэгдлийн тайз хэвээр байна. Цонхон дээр хоёр галуу, өвгөн мөн унтсан хэвээрээ, сандлын ар налуурга дээр зэрэмдэг болсон туулай цөм хэвээрээ хэвтсээр л байна. Хөшиг нээхэд зүүдлэн инээмсэглэж, занасан байдлаар гараа хөдөлгөж чанга дуугаар ярина.

	Худалдагч — Зүйтэй! Яриад байгаарай! Яриад байгаарай! Наад нөхөр чинь шүүмжлэлийг гөлийж эсэргүүцдэг байр гаргаж байна! (гээд сэрж дуугүй болон эргэн тойрон ажиглаж, биеэ шалгаж нөгөө туулайг хөдөлгөн үзэх ба айлын цонхон дээр байгаа хоёр галууг наад талаас нь үргээж үзээд гайхна).

	Худалдагч — Энэ цөм зүүдэлсэн хэрэг болох нь ээ дээ. Яах ч аргагүй зүүдэлсэн хэрэг ээ! Мөн сайхан зүүд ээ! Хэрвээ сэрэхгүй цааш нь зүүдэлсэн бол чухам юу бодох сон бол? үгүй тэр гологдсон тоглоомуудын ярьж байгааг...яг л үнэнээ хэлж байна шүү. (Туулайг барьж үзээд) энэ ч гэсэн тийм зовлон үзэж яваа нь ч үнэн дэг! Тэр хоёр галуу ч гэсэн тэр, үгүй ер нь ганц тоглоом ч биш дэлгүүрийн лангуун дээр байгаа таваарууд ярьж чаддаг сан бол мөн ч их гомдол гаргаж мэднэ шүү! үгүй, эдний чинь төлөө...(Үзэгчид рүү хандан) та бид л анхаарахгүй бол ер нь хэн анхаарах байна даа?

	За би энэ явдлыг зүүд биш, ажил болгоё. Та бүхэн ч гэсэн дор дороо бодно ч биз. Надад ч тусална биз.

	(Туулайг өвөртлөөд явна).

	 

	ХӨШИГ

	 

	
УРАГШЛАХ ЗАМД

	 

	ГУРВАН БҮЛЭГТ ДӨРВӨН ҮЗЭГДЭЛТ ДРАМЫН ЖҮЖИГ

	 

	ГАРАХ ХҮН

	 

	Шижир — Нас 27, сангийн аж ахуйн намын үүрийн нарийн бичгийн дарга.

	Сангаравдан — Нас 43, сангийн аж ахуйн дарга.

	Батнасан— Нас 22, эвлэлийн үүрийн нарийн бичгийн дарга, биеэр бага.

	Мөр — Нас 50 орчим. аж ахуй хариуцсан орлогч дарга

	Гунгаа

	Нанзад — Өмнөговь аймгаас саналаа өгч ирсэн хэсэг залуучууд, насаар 20-28 эргэм

	Дамчаа — 

	Даваахүү

	Баяр

	Хаймчиг

	Бадрах— Нас 30, 

	Бор — Хөндийн аж ахуйн жолооч

	Тунсаг — Нас 24 орчим театрын хөгжимчин 

	Тогтохмаа — Нас 23, дагалдан үсчин

	Дарьхүү — Нас 35, ахлах үсчин

	Мижид — Нас 50 гарсан, үсчний газрын цэвэрлэгч

	Xургаа — Залуу үсчин эмэгтэй

	Даш — Нас 38, клубийн найруулагч

	Бямбаа — Нас 31, тракторч

	Бүтэд — Нас 50 гарсан авгай, Шижирийн эгч.

	Төгс — Нас 60 орчим энэ нутгийн өвгөн.

	 

	НЭГДҮГЭЭР БҮЛЭГ

	НЭГДҮГЭЭР ҮЗЭГДЭЛ

	 

	Аль нэгэн сангийн аж ахуйн үсчин, тасалгааны саруул, том цонхоор аж ахуйн төвийн барилга ба хангай нутгийн зуны сайхан байгал харагдана. Дотоод төхөөрөмж бүрэн, хөдөө газар гэхэд нэлээд тохилог үсчний газар байна. Гурван үсчин ажилладаг бололтой. Тогтохмаа Бадрахын үсийг засаж байна. Хургаа Тунсагийн үсийг засна. Дарьхүү дөнгөж нэг хүний үс засаж дууссан бололтой юмаа цэвэрлэж, янзалж байна. Мижид гуай цай ууж цонхоор юм харж сууна.

	Мижид — Ойрдоо аж ахуйд мөн олон машин ачаа буулгаж байна даа.

	Дарьхүү— Өвс тарианы техник запаас биз дээ.

	Мижид— Суудлын тэрэгнүүд ч тасрахаа больжээ

	Тогтохмаа — Тэр чинь хэцүү дээ.

	Мижид — За, амаа тат!

	Дарьхүү — Залуу хөгшин хоёр бие биеийнхээ амыг барих ч харин...

	Мижид — (Цонхоор загнах нь) үгүй чи яасан дүүрчихсэн, мал маллаж үзээгүй хархүү вэ? Даанч дээ монгол хүн байна даа. Наад үхрийн чинь хүзүү, нуруу хэцүүдлээ. Наад буулга тоногийг нь засаач!

	Дарьхүү — Танд ямар хамаатай юм бэ, та юу гэж ингэж галзуу юм шиг хашхичиж байдаг юм бэ?

	Мижид — Яадаг юм бэ? Нэгэнтэй л ад болж гүйцсэн хүн.

	Тогтохмаа — (Улам инээж). Зүйтэй, Мижид гуай. Нүгэл бүхэнд нүд нь дасчихсан, нүүрээ бодоод дуугүй өнгөрдөг улсын оронд хоёулаа үглээд л байя. Яах вэ ад болж гүйцсэн улс. (Батнасан орж ирэв).

	Батнасан — Ээжээ, гэрийнхээ түлхүүрийг өгөөч!

	Мижид — (Өврөөсөө түлхүүр гаргаж өгөөд) Миний хүү харих нь уу, амар амар, урд шөнө ирчхээд, өглөө болтол амарсан ч юмгүй... Батнасан — Амрах ч яамай, та хэнийг загнаа вэ?

	Мижид — Тэр, тэрэг хөтөлж яваа хүүг. Сайн сочоосон доо. Чи ийм улсад хэлж засаж байх нь яадаг юм бэ?

	Батнасан — Анзаарсангүй л дээ, ээжээ!

	Мижид — Тэгээд хөгшин би, чиний оронд анзаарч, үглэж байх хэрэг үү?

	Тогтохмаа — Батнасан дарга хаашаа яваад ирэв ээ?

	Батнасан — Өмнөговь

	Тогтохмаа — Сайн явсан. Ажил нь амжилттай.

	Батнасан — Ажлаа бүтээгээд ирсэн, чухам цаашаа юу болдог бол?

	Дарьхүү — Залуучуудын дарга хүн, бодвол залуучууд л элсүүлээд ирээ биз дээ.

	Батнасан — Дарга нь л муудахгүй бол ирсэн улс нь ч хөгшдөхгүй.

	(Гаднаас Нанзад, Дэлэг, Сүхээ, Гунгаа, Даваахүү нарын зэрэг энэ аж ахуйд саналаа өгч, Өмнөговиос урьд шөнө ирсэн залуучууд орж ирнэ. Тэдний үс нэлээд ургажээ. Хувцас хунарын байдлыг ажвал хөдөөгийн залуус гэдэг нь тодорхой).

	Дэлэг — Дарга аа! Бид урьдчилгааныхаа мөнгийг авчлаа.

	Батнасан — За та нар энд журамтай сайхан цуваад үс толгойгоо янзлуулчих, дараа нь усанд орох болно. Орой Сангаравдан даргатай уулзана даа.

	Дарьхүү— За нэг нь суу. (Нанзад суув).

	Батнасан — Бусад чинь хаачсан бэ?

	Дэлэг — Хоршоо, гуанзаар, зарим нь байрандаа бий. 

	Батнасан — Орой би танай байраар очно оо. Кино үзээрэй.

	Цөмөөрөө — За, за (Батнасан, Мижид нар гарав)

	Дарьхүү — Батнасан аятайхан яриатай хүү шүү, эхийгээ л дуурайгаагүй нь яамай. 

	Тогтохмаа — Эхийнхээ цагаан санаатай, ил шударга сайхан талыг нь дуурайхгүй бол өөдтэй хүн болохгүй байхаа. Хонь шиг болгох нь уу?

	Xургаа — Бас тэгж байгаад зөв юман дээр ч хонь шиг ч гэж ярихгүй шүү, тун хатуу эрээ.

	Тогтохмаа — Мань өвгөн эвлэлийн хороон дээр нэг дуудагдаад үзэж дээ.

	Мижид — (Орж ирээд, Хургаагийн ширээн дээрээс сахлын хэрэглэлийн савтай ус авч, буцаж орохоор явж байгаад Тунгааг харж) Хүү минь чи бичиг гаргадаггүй юу, аль түүнийг харахгүй байна уу? Ариун цэврийн газар май тавиад, чи ямар тарвага утаж байгаа юу? Наанадаж барилгын дотор, цаанадаж өөрийнхөө уушги, зүрхийг тортогдоод... (Тунгаа сандран гаансаа шалан дээр цохино) Уухай! уухай! Шал дээр цохидог юм уу? (Тунгаа сандарч, бусад нь инээлдэв. Мижид, шүүр авч ирээд шал шүүрдэж эхэлнэ). Аль вэ хөлөө зайлуулцгаа. Наад гутлынхаа шороог арчаад орж ирэхгүй яасан юм бэ?

	Тунсаг — (Үс засуулж дуусаад, мөнгөө тушаагаад, Хургаад) Их баярлалаа, баяртай... За залуучууд хаанахын бригадынх вэ? (ам амандаа).

	— Өмнөговь аймаг (гэнэ).

	Мижид— Биш ээ! Хэний бригадынх вэ (Тэд бие биеэ харалцан гайхав)

	Сүхээ — Батнасан гуайнх

	Мижид — Өө чааваас Батнасан гэнэ шүү, тэр чинь эвлэлийн үүрийн...

	Дэлэг — Батнасан гуай биднийг элсүүлж ирсэн юм.

	Мижид — Тэгээд...

	Дэлэг — Эгч гуай та битгий юу юугүй нэг их шалгаагаад бай л даа, бид одоохондоо тоймыг нь олохгүй байна, дөнгөж өнөө өглөө ирлээ!

	Мижид — Тоймыг нь олохгүй гэнэ шүү. Хэзээ та нар тоймыг нь олох улс вэ, өдий хүрсэн хөгшин харчуул болчхоод (тэд инээлдэнэ, Гунгаа орж ирнэ).

	Тунсаг — (Инээмсэглэж) Мижид гуай! Тоймыг нь олж амжаагүй улсад дэндүү ширүүдэж байгаа юм биш үү?

	Мижид — Эд нартай чинь ингэж эхэлж ирийг нь дарахгүй бол болдоггүй улс, тэр харж байгаа нүд, хувцас хунар, байж байгаа байрыг нь бүр нутагтаа хүний өөрийн хэдэн унааныхаа хөл нурууг нь баллаж баллаж, одоо сангийн морины дэл дээр савчиж явах санаатай ирсэн улс...

	Тунсаг — Гайгүй биз дээ, улсын байгууллагад ажиллана гэдэг чинь хариуцлагатай. Тэгээд бас дэндүү ирийг нь дарж орхивол залуу улс ажил амьдрал дээрээ мохоо болчихно.

	Мижид — Эд нар чинь элдүүр нь ханах яагаа ч үгүй улс (Тунсагийг зааж) энэ хүнээс үлгэр ав. Ноднин намар төвөөс тар олон зуун оюутнууд ирж тариан дээр ажилласан. Мөн ч журам дэглэмтэй, боловсон, тэгээд манай аж ахуйн ажлыг ч хөөрхий мөн нугалж өгсөн шүү, дандаа л тийм залуучууд...

	Тунсаг — (Инээж). Ах, Мижид гуай хоёр чинь бэлэн юмаар дургиж байж муу зан сурч байгаа улс байна шүү. Тэр оюутан сэхээтнүүд маань хэдэн сарын дараа танайд зоо-техник, хүн, малын эмч, багш нар, мэргэжилтнүүд болоод ирэх ёстой улс. Ирээдүйн аж ахуйн үндсэн хүчнүүд чинь эд шүү дээ.

	Мижид — Тунсааг! Дүү минь наадуул чинь, нүүрэн дээрээ ингэж ярих дээр өөгших улс байгаа юм.

	Xургаа — Дараагийнх нь..

	Сүхээ — (Босож суух завсраа хор нь хөдөлсөн маягтай). За гайгүй авгай харж л байж болоорой.

	Дэлэг — Манай говийнхныг бодвол эндхийн улс ч ажиллагаагаараа мөн ч аяархан харагдана даа (залуучууд бахдан инээлдэнэ).

	Мижид — За дуулав уу ингэх л улс.

	Нанзад — Эндхийн улсыг хэдэн зуун мал услуулахаар нэг өдөр ховоо бариулаад худаг дээр зогсоочих юмсан. Яаж ир нь дарагдаж байх бол? (цөмөөрөө инээлдэнэ).

	Дарьхүү — Дүү минь битгий тонгочоод байгаач.

	Дэлэг — Их говийн зоригт хүмүүс гэж уншсан уу, дуулсан уу ?

	Мижид — Үгүй, эднийг харав уу? Галлах дээр сэргэж байгаа намрын ялаа шиг.

	(Нанзад босон иртэл)

	Дарьхүү — Чи зүгээр суугаач. Толгойгоо огтлуулчих гээд ямар зовлонтой хүүхэд вэ?

	Тунсаг — Ийм сайхан залуучууд, удахгүй бригадууд дээр гараад мандаад эхэлнэ дээ. Тэр үед, Мижид гуай та цөмд нь хайртай сайн болно бий, за амжилт хүсье, баяртай залуучуудаа (Тунсаг явна).

	Мижид — Тийм л болтугай (Мижид мөн гарна).

	Нанзад — Болно доо, гайгүй харж л байгаарай.

	Даваахүү — Энэ чинь ямар хэцүү эгч гуай вэ? Тэр хүн байгаагүй сэн бол биднийг шарлаах нь байна шүү.

	Нанзад — Ажил хийж эхлээгүй, авгай авч амжаагүй байж, айхавтар хадам ээжтэй болдог байж.

	Дарьхүү — Манай Мижид гуай ч тийм амаргүй биз дээ, залуучууд минь.

	Хургаа — Саяын энэ гоё залуу чинь юу юм бэ?

	Дарьхүү— Аж ахуйн даргын дүү.

	X ур г аа — Сангаравдан даргын үү?

	Дарьхүү — Тийм ээ, тийм. Жил бүр ахындаа ирж амардаг юм. Хотод төв театрын хөгжимчин юм гэнэ билээ.

	Тогтохмаа — Хэчнээн сайхан хөгжимдөж дуулна гэж бодно. Манай бүлгэмийнхэн шинэ хийх концертдоо урьж туслуулах гэж Сангаравдан даргаар дамжуулаад гуйсан.

	Дарьхүү — Зайлуул, эхнэр хүүхэдгүй юм байх даа, жил бүр л ганцаараа ирдэг юм.

	Тогтохмаа — (Шийдвэртэйгээр). Байхгүй, байхгүй.

	Хургаа — Чи яаж мэдээв?

	Тогтохмаа — Яарсан хүлээсний нарийн учир нь

	Яг л энэ дээ хөө

	Уулзах байсан юм байжээ хөө гэж дуулж байхад нь нүд нь нэг л хүүхэнгүй нь мэдэгдээд байдаг юм. (Гурван хүүхэн шуугьж байтал, Мижид, Бямбаа хоёр сандрангуй орж ирнэ).

	Мижид — Аюул болов уу, юу болчихоо в?

	Бямбаа — Дарга нар хэлж байна, түргэлээрэй түргэлээрэй аль вэ та минь.

	Мижид — Юу аль вэ гэж.

	Бямбаа — Цаана чинь дарга нар сүйд болоод байна. Аль вэ Дарьхүү минь дарга намайг шалавхан үсээ засуулаад, сахлаа хусуулаад, даргын конторт яваад ир гэж дарга нар хэлж байна.

	Дарьхүү — Ямар дарга нар?

	Бямбаа— Дарга нар оочиргүй, оочиргүй засуулаад ир гэсэн.

	Дарьхүү — Хүүе дарга нар гэдэг чинь хэн тэр вэ?

	Бямбаа — Яагаа вэ дарга нар, ерөнхий дарга Сангаравдан, Мөр дарга!

	Дарьхүү — Үсний оочрыг тэд мэддэг юм уу.

	Бямбаа — Та нар чинь яасан учир мэддэггүй улс вэ? Би дарга нарт (цонхоор хараад) За тэр, Мөр дарга өөрөө ирж явна. Та нар манай аж ахуй болоод дарга нарын нэр төрийг нэг л хөөдөх улс шүү.

	Мижид — Нээрээ Мөр дарга ирлээ шүү.

	Мөр— За битгий сандарцгаа. Битгий сандарцгаа! (Мижид болоод үсчингүүд цөм сандарцгаав).

	Бямбаа — Дарга аа. Эд нар чинь оочир гээд.

	Мөр— Юуны өмнө тайван байх нь чухал. Аль вэ дүү минь чи жаахан хүлээж бай. Бос! (Нанзадыг босгож, Бямбааг суулгав. Нанзадын тал үсийг, хусаж хагас нь үлдсэн учир бусад нь инээлдэв).

	Тогтохмаа — Дарга аа! Юу болчихоо вэ?

	Мөр — Битгий сандар, тун тайван, аль вэ наад шалаа шүүрд, толь, тоосоо арчаарай (цөм арчиж цэвэрлэж сандарцгаав, Мөр гарч явлаа).

	Бямбаа— Би хэлээгүй юу, ийм болно гэж, за Дарьхүү минь түргэн шиг, түргэн шиг, дарга нар намайг...

	Дарьхүү — Мөр дарга битгий сандар, тайван тайван гээгүй бил үү?.

	Бямбаа — Иш, битгий цэцэрхээд байгаач, түргэлээч.

	Мөр — (Сандран орж ирээд) Өө харла! Сандрах дээр ингэнэ ээ, мартчихаж, нөгөөдөхийгөө!

	Мижид — Юун нөгөөдөх вэ, дарга аа!

	Мөр — Яагаа вэ дээ, юугаа яачхаач!

	Мижид— (Бүр сандарч) Юугаа, дарга аа!

	Мөр — Өө чааваас нөгөө формынхоо, биш ээ ээлжийнхээ хувцсыг.

	Мижид — Аа шинэ халаад уу?

	Мөр— Өө хонгорууд минь, тийм ээ тийм өмсөөрэй, битгий сандраарай. Тайван, тайван (үсчид шүүгээнүүдээ уудалж, ер нь өмсөөгүй, цоо шинэ халаад гаргаж өмсөцгөөв. Халаад нь шинэ тул биед нь халдахгүй эвгүй дэрийж харагдана).

	Нанзад — Хүүе дарга аа! Энд чинь хүн ирэх юм бол ийм толгойтой яах юм бэ?

	Мөр — Малгайгаа өмсчих, өмсчих (Нанзад малгайгаа өмсөв. Мөр гарч, одов).

	Дэлэг — Иймэрхүү сонин юм энд үргэлж болдог уу?

	Мижид — (Халаад өмсөж явах завсраа).. Сониноо хат даа, хааяа хааяа болдог юм. Дүү нар минь та нарт ч ингэх цаг ирнэ дээ гайгүй (Мижид гарна).

	Бямбаа — Та нар чинь намайг нэг түргэн салгаад өгөх улс уу? үгүй юу? Ээ ёо ёо! аяархан.

	Дарьхүү — Тайван тайван, хамгийн чухал нь битгий сандар. 

	Тогтохмаа — Одоо цөм бэлэн болох нь тэр, учрыг нь мэдэж байна. Аймгийн төвөөс юм уу? Хотоос буухиа төлөөлөгч ирж. Бямбаа чамайг уулзуулж чиний, туршлага, шинэ санаачилгаар гайхуулах гэж байгаа юм. Чи битгий яар! Чамайг конторт уулзуулах гэсэн бол болоогүй үдээс хойш болно.

	Бямбаа — Болсон болоогүйг нь чи мэдэх юм уу?

	Тогтохмаа — Мэдэж ядах юу байх вэ. Манай Сангаравдан дарга, Мөр гуай хоёрын гэгээн практик болсон аж ахуйг танилцуулах төлөвлөж тогтоосон маршрут замыг би мэдэх юм чинь, ингэдэг юм. Аж ахуйн контороос гараад үхрийн боловсон байр дээр аваачиж, тэнд нөгөө Балжид гуайтай уулзуулаад. Манай Балжид гуай арван зургаа шахам жил ажиллаж байгаа, нэг үнээнээс 800 литрийг саадаг, үнэн сонинд олон гарсан, үнэмлэх, үнэ бүхий зүйлээр шагнагдсан гээд л гайхуулж гайхуулж, тэндээсээ цаашаа гахайн шинэ барилга дээр очоод л цементээр хийвэл бөх юм. Цэвэр байхад хэрэгтэй ч юм. Мөнгөнд л жаахан халтай юм. Мөнх үлдэх нь сайхан юм гээд л бурж гарна. Тэндээсээ суваг шуудуу ихтэй, суудлын машин явдаггүй юм гээд л ногооны газар ч очуулахгүй дээ. Тэндээсээ сүр ихтэйгээр нь эрдэнэ шиш дээр очоод, өндрийг нь хэмжиж үзүүлнэ, үнэмшүүлэх гэж нэгийг тасдаж авчраад бариулж үзүүлнэ. За буцъя гээд зовох халах юмгүйгээр нь зохиомол хээлтүүлгийн байранд очоод казакийн цагаан толгойт сайн бух шүү гэж ташаан дээр нь нэг нэг алгадаад, Алтайн хуц ч аварга амьтан шүү гэж ууцан дээр нь дарж үзээд, тийм ийм гэж нэлээд цаг өнгөрүүлнэ, засварын ажил эхлээгүй болох дээр паркаар ороход ч халуун, орохгүй өнгөрч болохгүй, гэвч нэг арга байна. Цагаа харчихсан чинь нэг өнгөрч байдаг хэрэг, тэр завсар нь паркт ороод, засварын ажил ч явагдаж байгаа, завсарлал болоод ажилчид нь явчхаж, запаас хэрэглэлээр дутуу л байна. За тэгээд манайхаар орж ирнэ. Ажилчдын аж байдлыг сайжруулах асуудал дээр би... бид санаачилж нэг ийм үсчин байгуулсан юм.(Тогтохмаа хөдөлж, дуурайж тоглоно). Нөгөө төлөөлөгчөө энд зогсооно, өөрөө энд зогсоно. Тэгээд гурван орон тоотой, Дарьхүү энэ нь дадлагатай, ахлах мастер. Энэ хоёр нь дагалдан, энэ Тогтохмаа нь овоо авьяаслаг бүсгүй шүү, манай сайн дурын уран сайхны бүлгэмийн гол жүжигчин, гандий модыг зүгээр, эвтэйхэн дуулчихдаг юм. Энд орохоосоо өмнө аж ахуйн захиргаанд машины бичээч хийж байсан юм. За мэдэв үү ? Чамайг үдээс хойш конторт уулзуулна бий. За танилц, энэ залуу Бямбаа бол аж ахуйн хүндэт самбар, аймгийн сонинд удаа дараа зураг нь тавигдсан, тракторын жолооч, шинэ санаачилга гаргаж хадуурын хутганы хэрээ хушуунаас эхлэн юу юу билээ дээ, чиний нөгөөх олны чинь тоочиж, аж ахуйд 6 жил болсон, эвлэлийн гишүүн, өөртөө номын сантай, номын санд нь 32 ном бий.

	Бямбаа — Буруу нөхөөр, 50 гарсан шүү.

	Тогтохмаа — Уучлаарай 50 гаруй зузаан номтой, түүнээсээ «Үүрийн туяа», «Болд хэрхэн хатаагдсан», «Аюуш», «Алтайд» гэх мэтийн 30 гаруйг нь...

	Бямбаа— Нөхөөр, 40 гаруйг нь.

	Тогтохмаа — Уучлаарай 50 шахууг нь уншиж судалсан.

	Бямбаа — Үгүй, нээрээ дарга нар өөрчлөгдсөн тоог нь мэдэхгүй байгаа байх шүү.

	Тогтохмаа — Түүнд чи битгий зов, цаад хашрууд чинь сүүлийн шалгалтаас хойших хугацааг нь бодоод яг тааруулчихна. Дадлага туршлагатай гэдэг алдар нь түүндээ байгаа юм. Битгий сандар.

	Дарьхүү — Тогтохмаа минь дарга нар чинь үүнийг дуулбал юу болно доо.

	Тогтохмаа — Яадаг юм, ямар худлаа юм биш.

	Хургаа — Дарга нар ч яамай, гаднын улс дуулбал яана даа.

	Дарьхүү — Чухам аа чухам.

	Гунгаа — Нөгөөдөх чинь ирлээ, тэр ирлээ (үсчид цөм сандран цонхон дээр шавна).

	Нанзад — Битгий сандар, төлөөлөгч биш манайхны хоёр залуу (гаднаас Дамчаа хоёр шинэ дөрөө барьж, Хаймчиг боодолтой юм барин орж ирнэ. Тэр хоёр дээр үүдний хавьд цугларцгаалаа).

	Дэлэг — За та нар дэлгүүрээс юу авав?

	Гунгаа — (Дамчаад). За чи үүнд өрөөгөөр яах нь вэ? Эмээл төхөөрч трактор дээр тохож унах нь уу?

	Дамчаа — Хаймчигийг дуурайгаад авчихсан чинь одоо бодоход нээрээ дэмий юм болжээ дээ.

	Нанзад — Түүнд орвол саван, шүдний сойз, оо, нүүр гарын алчуур авахгүй, тиймэрхүү юм байна уу?

	Дамчаа — Алчуур саван байна, оо сойз тасарсаар удаж байна гэнэ, 

	Гунгаа — (Хаймчигт). Энэ их боодолтой чинь юу вэ?

	Хаймчиг— Манай тэнд олддоггүй юм. Даанч цөөнийг авлаа. Та нар надад 50 төгрөг зээлдүүлэхгүй юу?

	Гунгаа — Больё доо, адилхан урьдчилгааныхаа 100, 100 төгрөг авчхаад цалинтай залгатлаа юугаараа амьдрах вэ.

	Хаймчиг — 2 сарын дараа би 60 болгож өгье гайгүй.

	Нанзад — 100 ч болгосон амждаггүй, чи дамлах гэж байгаа юм. 

	Хаймчиг — Үгүй, би нутагтаа аавдаа явуулах гэсэн юм.

	Даваахүү — Битгий зээлдүүлээрэй нөхөд өө! Хаймчигийн манай хоёр нэг багийн улс, Хаймчигийг энд 10 төгрөг алдаж байхад, эдний аав манай муу эцгийг 10 нугалж шулчих гэж байгаа юм.

	Хаймчиг — Яасан муу санаатай эд вэ? Нэг нутгийн улс байж.

	Даваахүү — Харин чи сайхан санаатайгаараа энэ олон төмөр дөрөөг идэх гэж аваа юу?

	Хаймчиг — За за больцгоо, та нараас гуйхгүй болно гайгүй.

	Дамчаа — Хөөш, түүний ирж явааг нь харав уу?

	(үсчид бас л сандарна).

	Нанзад — Юуны өмнө тайван байх нь чухал, битгий сандар, манайхны нэг эмэгтэй ирж явна.

	Дарьхүү — Та нартай хамт эмэгтэй хүн ирсэн юм уу ?

	Гунгаа — Ганц ширхэг говийн хүүхэн, хорвоо дээр ховор эмэгтэй дээ, нэр нь Бөөр гэдэг юм, яг л бөөр шиг бөөрөнхий бор хүүхэн (Бөөр орж ирнэ).

	Бөөр— Та нар чинь энд цугларчихаа юу? Би хоршоогоор ороод төөрч төөрч ирлээ. Май идэцгээ (том алчуур дүүрэн боодолтой чихрээр нөхдөө, бас үсчдийг дайлав).

	Мижид — Уухай, та нар чихрийн цаас шал дээр хаяарай.

	Хаймчиг — Бөөр өө! чи надад 50 цаас зээлдүүлээч!

	Бөөр — Тэг л дээ, харин чи хэзээ өгөх юм бэ?

	Хаймчиг — Удахгүй, сар л болно.

	Бусад нь — Бөөр өө битгий зээлдүүл, битгий зээлдүүл. 

	Хаймчиг — Та нарт ямар хамаатай юм.

	Даваахүү — Наадах чинь манай нутгийнхныг шулах гэж байгаа юм.

	Бөөр — Өө тэгвэл больё чи минь.

	Нанзад — Хаймчааг! Чи аймгаас гараад энэ хүртэл мөн ч их наймаа хийлээ. Чамайг алдаж байхыг чинь би ер үзсэнгүй, би хүний авьяасад баярладаг, чиний авьяасыг гайхах тусам уур хүрээд байх юм.

	Хаймчиг — Би чамайг яагаа вэ? Чамд ямар хамаа байна (Нанзадын зүг давшилна). Чи атаархаа юу?

	Нанзад — Надад хамаатай нөхөөр! Би чамтай наймаа хийгээгүй болоод чамд шулуулсангүй. Чи ер нь Даваахүүгийн хурган дотортой дээлийг буцааж өг, муу хар бэрд минь! (барилцаж авна).

	Дарьхүү — За, их говийн зоригт хүмүүс минь яаж байна аа? Томоотой байцгаа!

	Дэлэг — Ээ балар аа, ээ балар ингэж нутгийнхаа нэрийг хугалах гэж та нар минь болиоч (гаднаас Мөр сандран орж ирнэ).

	Мөр — За ирсэн шүү ирсэн. Хамгийн чухал нь сандрахгүй тайван, тайван, хүүе. Та нар чинь яасан олуулаа шавцгаагаа вэ аль вэ! хагас нь түр гарцгаа! Гурав нь үлд! (залуучууд гарцгаав. Нанзад, Гунгаа, Дэлэг гурав үлдэв).

	Бямбаа — Ээ чааваас, би дарга нартай энд сууж дайралддаг байжээ. Намайг битгий л таниасай (Гаднаас Шижир түрүүлж, дараа нь Сангаравдан, Мөр орж ирцгээнэ).

	Шижир — (Үнэхээр баярласнаар). Сайхан тохилог үсчин байна шүү.

	Сангаравдан — Хөдөө орон нутагт гэхэд зүгээр шүү, ноднин би... бид ажилчдын аж байдлыг сайжруулах нэг чухал зүйл гэж үзээд байгуулсан юм. 4 орон тоотой, танилц ахлах мастер Дарьхүү, энэ хоёр нь дагалдангууд, аа цэвэрлэгч Мижид гуай. Энэ залуу бүсгүй овоо авьяаслаг юм шүү. Манай уран сайхны бүлгэмийн гол жүжигчин нь, гандий модыг эвтэйхэн аялчихдаг юм шүү. Дэндүү цовоо, ам түргэнтэйгээсээ биш овоо машины бичээч байсан юм.

	Шижир — (Бадрахыг таньж). Сайн байна уу Бадрах гуай! За, хаа сууж байгаа вэ?

	Бадрах — Бор хөндийн аж ахуйд.

	Шижир — Тэрэг л барьсаар уу?

	Бадрах — Тийм ээ, нөгөө жолооч хэвээрээ (үсээ засуулж дуусаад босов).

	Шижир — Би танай аж ахуйгаар сая дайраад ирсэн.

	Сангаравдан— Бор хөндийн аж ахуй чинь, манай уралдаант аж ахуй шүү дээ, манай үсчний газар хэр байна даа.

	Бадрах— Тун тохилог сайхан байгуулж шүү, манай аж ахуйн үсчнээс давуутай талууд ихтэй юм байна.

	Сангаравдан — Замд их явдаг жолооч хүн хойшоо урагшаа өнгөрөхдөө орж байхгүй юу?

	Бадрах — Заавал, заавал. За, залуу бүсгүйд их баярлалаа. (Гар барилцана).

	Сангаравдан — (Бахархсанаар). Энэ бүсгүй үс сайхан засаж, боловсон үйлчилж байгаа биз.

	Бадрах — Яриа алга, за баяртай (Бадрах явлаа).

	Сангаравдан — За, энэ залуучууд Өмнөговиос ирчхээд байна уу?

	Нанзад — Тийм ээ!

	Шижир — Шижигнэсэн залуучууд байна даа, ямар төрлийн ажилд сонирхолтой вэ?

	Нанзад — Техник.

	Сангаравдан — Ямар техник?

	Нанзад — Хамаагүй, гэхдээ махны машинаас л өөр техник шүү.

	Сангаравдан — Юу ?

	Нанзад — Манай аймгийн хүнсний комбинатын дарга намайг техникийн ажилд дуртай гэхээр нь төвийн гуанзанд махны машин эргүүлэгчээр 6 сар зогсоож орхисон юм. Түүнээс хойш би техник гэхээр тодорхой ярьдаг болсон юм. Комбайн ч болно.

	Сангаравдан — Зүйтэй (Гунгаад). Чи юу?

	Гунгаа — Мэргэжлийн дагуу, тугал хариулна байгаа даа. (Үсчингүүд, Цэлэг, Нанзад нар инээлдэнэ).

	Гунгаа — Юуг нь дооглоо вэ, эр хүн сайн явбал туг ч барьдаг, саар явбал тугал ч хариулдаг юм.

	Сангаравдан — Тугал хариулах чинь муу ажил болж байна уу хөө?

	Гунгаа — Үгүй, үгүй тугал хариулж байгаад л туг барьчих гэж байхгүй юу.

	Нанзад — Нээрээ чи тугал хариулах дуртай байгаа юм гэж үү?

	Гунгаа — Тийм ээ! Уг нь техник дээр очъё гэж бодсон юм. Тэгсэн надад чинь аргагүй нэг нарийн учир, зовлон байгаа юм. Чи мэдэхгүй, одоо нууц.

	Сангаравдан — За энэ хүн дотроо нэг бодолтой байдаг байжээ.

	Гунгаа — Яриагүй тийм, дарга минь! Эр хүний дотор юу юу байдаг билээ.

	Сангаравдан — Гэвч манай ферм сууриуд дахь тугал маллагчийн арга ажиллагаа ч чинийхээс өөр шүү дээ.

	Гунгаа — Тэр ч тийм л биз.

	Нанзад — Гэвч мэргэжил дээшлүүлэх семинар давтлагыг нь өгөх юм байгаа биз дээ.

	Сангаравдан — Өгнө өгнө (Дэлэгт). За чи?

	Дэлэг— Би ч мэргэжил.

	Гунгаа — Наадахын чинь мэргэжил лимбэ.

	Сангаравдан— Лимбэч хүн... нэгд клубт, хоёрт тахиа шувууны ферм дээр л зүгээр юм байна даа.

	Дэлэг — Үгүй, үгүй. Би шувуу хариулж чадахгүй, тракторч болно.

	Сангаравдан — Зүйтэй.

	Шижир — Сайхан залуучууд байна. Ажил сурна даа.

	Мижид — Иймэрхүү багачууд дэгтэй, томоотой бол ч дажгүй л дээ.

	Сангаравдан — Мижид гуайн хэлдэг зүйтэй, (Нанзадад). За тэр, ийм боловсон үсчний газар малгайтай сууж болохгүй дээ. (Нанзад малгайгаа шүүрэн авлаа).

	Сангаравдан — За энэ чинь ямар халимаг гэгч вэ? (Нанзад гэнэт мэдэж, толгойгоо дараад гарч зугтлаа. Тэд инээлдэв). Ийм л улс байгаа юм даа. (Сангаравдан, Шижир нар гарлаа, араас нь Мижид, Мөр нар дагалдан гарлаа).

	Тогтохмаа — Мөр гуай ч мөн холиов оо?

	Дарьхүү — Чи ч тэр жолоочийн дэргэд мөн халаав аа? (Мижид, Мөр нар буцаж орж ирээд нийтийн чимээг намдааж).

	Мижид — Та нар дуулав уу? Та нар дуулав уу? Саяын хүн, даргад манай үсчин болоод аж ахуйг мөн их магтаж байна.

	Мөр— Байзнаач ээ! Би яръя, ээ дээ мөн мунхаг юм боллоо доо, би гэж нэг уймраа амьтан, учрыг нь сайн мэдээгүй буруу замаар дагуулчхаж.

	Мижид — Мунхаг гэнэ шүү, цаад хүн чинь магтаад л байх чинь билээ.

	Мөр — Тэх тусмаа л буруудчихсан байхгүй юу.

	Тогтохмаа — Манай энд хэд хонох ёстой хүн байж вэ?

	Мөр— Хэд хонохоор барах уу, намын үүрийн даргаар ирж байгаа юмсанжээ.

	Тогтохмаа — Үгүй, тэгвэл сайн л биз дээ, Сандрах юу байсан юм бэ?

	Мөр — Сайн нь сайн... (бодож бодож). Би одоо явалгүй болохгүй ээ! (Мөр гарч явна).

	Тогтохмаа — (Тачигнатал инээж). Мөр гуай маань энэ хүнийг нөгөө зочид болоод яаруу төлөөлөгч нарыг дагуулж, үзүүлдэг замаараа явуулж, өнгөн талаа үзүүлчхэж. Энэ дарга нь маргаашаас эдний хамаг булчирхайнуудыг нь тоолж эхэлдэг хэрэг ээ.

	Мижид— Ээ зайлуул олон хавар нэгэндээ тэгнэ ээ тэгнэ.

	 

	ХӨШИГ


ХОЁРДУГААР БҮЛЭГ

	ХОЁРДУГААР ҮЗЭГДЭЛ

	 

	Намрын орой, тайзан дээр тарианы үтрэм, тариа цэвэрлэдэг ОС -3 гэдэг том машин ажиллана. Түүний нөгөө талд жижиг БНК гэдэг гараар эргүүлэгч машин ажиллана. Орчинд нь олон улс бужигналдан, шуугиантай, тариа хувин саваар зөөж цэвэрлэнэ. Машины дуу хүнгэнэлдэнэ. Үдэш орой учир утасны модны орой дээр тавагтай чийдэн, ажлын орчныг гэрэлтүүлжээ. Сайн чанарын арвин их будааг улсдаа тушаая, нэг ч ширхэг будааг битгий гээгдүүл“ гэсэн уриаг энд тэнд хаджээ.

	 

	Дэлэг — (Дэвтэр дээр юм тэмдэглэж дуусаад хашхирах нь) Бямбаа! Мотороо зогсоо, зогсоо! (Моторын чимээ намдаж, нийтийн хөдлөл зогсов).

	Хаймчиг — Ёо! Ёо! Өнөөдрийн ажил дуусахчаа болов уу?

	Дэлэг — Дууссан.

	Нанзад — Хэд вэ? Бригадын дарга аа!

	Дэлэг — 26 тонн (Нийтээр уриа хашхиралдан шуугиантай тал талаас цугларна.)

	Дэлэг — Маргааш дөнгөж 12 тонн үлдсэн, үдээс хойш дуусаад, машинд нь ачиж өгөөд, манай бригад бүх ажлаа хоёр хоногийн өмнө дуусах нь тэр! Ура, ура!

	Нанзад — Дуугаа! (дирижёрлаж, зарим нь хувингаа цохиж, зарим нь хүрзээ балбаж нэг бадаг дууг нийтээр дуулах нь)

	Алтан шаргал тарианы дунд

	Аварга машинууд хүнгэнэлдэж байна

	Ай хүүхнүүд минь хараач

	Ажилсаг залуучууд нь Өмнөговийнх шүү.

	 

	Мөр — (Сандран гүйн орж ирээд) Хөөе та нар чинь яагаад зогсчихоод байна.

	Дэлэг— (Шүлэглэнэ. Нийтээр дуулах нь)

	 

	Амжилтын норм 150 болчихжээ.

	Ажлын цаг чинь 8 биз дээ.

	Ай дарга минь хараа биз дээ.

	Амласан ажлаа маргааш дуусна аа.

	 

	Мөр— Бямбаа минь машинаа хөдөлгө! Хөдөлгөөрэй дүү нар минь шалавхан!

	Сүхээ — Одоо юу? Нөгөө хөдөлмөрийн цаг...

	Мөр — Мэдэж байна, мэдэж байна. Хоёр дарга шалгаж явна. Өнгөртөл нь яах вэ, та нар хөдөлж бай л даа.

	Дэлэг — Би бригадын даргын хувьд зөвшөөрөхгүй.

	Нанзад— Мөр гуай дандаа ингэж амьтны нүд хуурч явдгаа болиорой.

	Мөр— Та нар мэдэж байна уу, үгүй юү? Би ямар өөрийнхөө төлөө ингэж байгаа биш, та нарын тусын тулд л...

	Бямбаа — Нээрээ нөхөөд, хэдэн минут хөдлөөд өгье л дээ.

	Нанзад — Бямбаа! Зусаг ямаа шимээ бардаг, зусарч хүн юугаа бардаг гэдэг билээ (нийтээрээ инээлдэнэ). 

	Бямбаа — Нөхөд минь би нийгмийн ашиг сонирхлын үүднээс бодсон юм.

	Нанзад — Үгүй мөн бодов оо(бүгдээрээ инээлдэнэ).

	Мөр — Бямбаа чи мотороо хөдөлгө (Бямбаа явна).

	Дэлэг — Нийгмийн нэрийдлээр нэг хүний төлөө нэлээн бензиний гарз болох нь дээ. (Мотор дүнгэнэж машин хөдөлгөв. Баруун талаас Шижир Сангаравдан нар ирцгээв. Дэлэгтэй гар барилцаж, Дэлэгийн гарт байгаа хавтастай нормын дэвтрийг үзэж, зогсоцгооно).

	Шижир — (Дүнгэнэж байгаа машиныг ажиглаад, цагаа харж). Үгүй юу болж байна?

	Мөр — Бямбаа! Мотор оо! (Мотор зогсов. Бямбаа ирэв).

	Сангаравдан — Та нар чинь одоо мотор хоосон дүнгэнүүлээд юугаа гайхуулах гээв? (энд тэнд залуучууд инээлдэнэ).

	Шижир — Та нар маань өнөөдөртөө 26 тонноо амжуулаа шив дээ?

	Мөр— Дарга аа! Эд нар чинь тун лут хүүхдүүд юм. Маргааш бүх будааны тушаалт дуусах гэнэ. Ингээд манай тарианы гүйцэтгэлийн дүн 110% болох нь, тэгэхэд Бор хөндийн аж ахуйн дүн дөнгөж 101% болсон гэнэ билээ.

	Бямбаа— Тэгвэл ч Бор хөндийнхнөөс ч энэ жил бас л түрүүлжээ.

	Шижир— Түрүүлэх гэнэ ээ? Манай 110% гэдэг бол өнөөдөр, 11 сарын 5-нд гарч байгаа хувь, Бор хөндийн 101% гэдэг бол 10 сарын 5-ны хувь юм. Ингэх дээр юу болж байна?

	Дэлэг— Манай ажлын хугацаа сунаж орлогоосоо зарлага нь хэтэрсэн хэрэг болох нь шив дээ?

	Шижир— Бид ажлаа хугацаанд нь багтааж чадаагүй учраас, улсад хохиролтойгоос гадна манай будааны үнэ бор хөндийнхнийхөөс...

	Нанзад — Илүү болж таарах нь ээ!

	Шижир — Зөв, өөрөөр хэлбэл таваарын өөрийн өртгийг нь...

	Нанзад — Хямдруулж чадсангүй.

	Шижир — Зөв.

	Сангаравдан — Овоо ойлгож байна шүү. Мөр өө! энэ залуу чинь хэн гэдэг билээ?

	Мөр — (Бодож, бодож). Бямбаа! Тэр залуу...

	Шижир — Нанзад уу ?

	Сангаравдан — (Инээж). Тийм, тийм. Яагаа вэ өнөө үсчний газар, тал үстэй хөглөдөг эр маань... (нийтээрээ инээлдэж, Сангаравдан, Шижир нар явцгаав).

	Дэлэг — За нөхдөө! Гар нүүрээ угаагаад хоолондоо орцгооё.

	Нанзад — Дуугаа!

	 

	Алтан шаргал тарианы дунд

	Аварга машинууд хүнгэнэлдэж байна.

	Ай дарга минь харцгаав уу

	Ажилсаг залуучууд минь Өмнөговийнх шүү.

	 

	Мөр — (Сандран буцаж ирэв). Дүү нар минь, за дүү нар минь, энэ дарга нар буцаж ирнэ шүү лав...

	Бямбаа — Даргаа аа! Нөгөө засварын ажил амжуулсан гэж биднийг шалгуулна гэж ярьсан маань яасан бэ?

	Мөр — Тэр бүтэх гэж байгаа, дарга зөвшөөрч байгаа (Мөр явна).

	Гунгаа — (Гарч ирээд). Сайн байцгаана уу?

	Нанзад — За манай тугалчин сайн, чи үүгээр юу хийж яваа вэ?

	Гунгаа — Тэжээл авах гэж явна, за Сүхээ минь! Нөхөд минь! Та нар намайг эндээ аваач! Би тэр үхрийн суурь дээр чинь тэр олон эмэгтэйчүүдийн дунд бүр өнчирч гүйцэх нь байна.

	Сүхээ — Чи өөрөө л саналаараа тийшээ очсон шүү дээ.

	Гунгаа — Тэр ч тийм ээ! Нэгд уйтгартай, хоёрт миний хамаг төлөвлөгөө бүр нураад байна.

	Даваахүү — Уйдаад гэнэ шүү, танай тэнд чинь кино их гардаг, сонин яриа таниулга их явагддаг юм гээд л Бөөрөө гайхуулаад байгаагүй бил үү?

	Гунгаа — Тийм ээ! Дөрвөн удаа яриа явагдсан, нэг нь жирэмсэн эмэгтэйчүүдэд зөвлөгөө, нэг нь хөхүүл хүүхдийн эрүүл бойжих ба мариалах тухай, бас нэг нь таван зүүгээр ноосон малгай нэхэх тухай хичээл зөвлөгөөн явагдсан гэж бод та нар.

	Сүхээ — Чам шиг ирээдүйтэй хүнд хэрэгтэй юм биш үү?

	Гунгаа — Хэн хэнд маань л алс нь хэрэгтэй байх. Гэвч та нар суугаад үзвэл мэднэ. Харин Зөвлөлтийн саальчин эмэгтэйчүүдийн тухай нэг кино гарсан биш, нөгөө Бөөрөө чинь тийм болно гэдэг, нутгийнхныгаа мартсан шүү, надтай ч дуугардаггүй болсон.

	Даваахүү — Тэр чинь нэг шийдвэл зүтгээд л дуусах хүн дээ. (Тэд явцгаав).

	Гунгаа — Дамчаа!

	Дамчаа — Юу гээв?

	Гунгаа— (Нууцлан өврөөсөө боодолтой юм гаргаж) Май Бөөрөө! чамайг төлбөрт орсон гэж дуулаад үүнийг өгч байна билээ: 150 төгрөг тоолоорой.

	Дамчаа— Намайг яаж тэр мэдчихээ вэ?

	Гунгаа — Харин нь л дээ.

	Дамчаа — Би авахгүй.

	Гунгаа — За тэгвэл нөхөр минь сайхан мэдээрэй! авахгүй юм биз дээ, чи өөртэй нь ярь! Бөөрөө! Бөөрөө! (мөнгийг өвөрт нь хийчхээд зугтаав. Дамчаа араас нь ухас хийтэл, өмнөөс нь Бөөрөө гарч ирлээ).

	Бөөр— Гунгаа чи наад хоёр шуудайтайгаа аччих, би одоохон очно.

	Дамчаа — Бөөрөө! Өвгөн чинь их баярлалаа. Би Хаймчигаас мөнгө зээлж аваад төлчихсөн. Май энэ мөнгөө.

	Бөөр — Хаймчигт чи хэзээ буцааж төлөх юм бэ?

	Дамчаа— Хаймчиг надад төлбөрийн 150 төгрөг, бас сэгсүүрэг дээлээ их хямдханаар өгсөн, 120-оор өгсөн, аа тийм 30 цаас хоолонд авсан, нийт гурван зуун төгрөгийн өртэй, цөмийг нутагтаа очоод төлөх болсон.

	Бөөр— Дамчаа! Хүүхээ чи сайхан мэдээрэй. Миний дуулсан үнэн юм байна. Чи надад хайртай гэсэн чинь аль вэ, би чамайг бодож нутгаасаа та нарыг дагаж ирсэн, чамайг нутагтаа буцаад очих дээр манай аав ээж юу гэж бодох вэ?

	Дамчаа — Юуны чинь аав ээж, би чамд хайртай гэдгээ өнгөрсөн хавар хонь хариулж явахад чинь хэлсэн болохоос, аав ээжид чинь хэлээгүй, тэгээд ч би одоо хүртэл чамд сэтгэлтэй хэвээрээ л байдаг, тийм ч болоод би төлбөрт орсноо чамаас нуусан юм.

	Бөөр — Би бас тийм ч болоод дам улсаас дуулчихсан юм.

	Дамчаа — Бөөрөө чи мэдэж байна уу? Эндхийн ажил амаргүй юм байна. Харин Хаймчигтай гурвуулаа буцъя. Хаймчиг бид хоёрын зардлыг даах чадалтай байгаа юм, очоод л төлчихнө биз.

	Бөөр — Сураагүй цагт амархан ажил хаана ч байдаггүй юм. Би одоо жаахан юм сурч овоо амьдарч болмоор болж байна. Эндээс явахгүй, чамайг ч явуулахгүй.

	Дамчаа — Тэгээд Хаймчигийн өрийг яах юм бэ?

	Бөөр — Харин тэгээд энэ 150 -ийг одоо өгчих, би чамайг мөнгөөр бялдуучилж байгаа юм биш, түр тусалж байгаа юм шүү.

	Дамчаа — Хаймчиг чинь ер нь хэзээ хэзээгүй явъя гээд байгаа юм. Ер нь тэгээд энэ тариа өвсний ажлыг бид ямар хийж үзсэн биш, машин техникийг нь хэрэглэж чадахгүй, норм нь ч ахихгүй юм.

	Бөөр — Дамчаа минь би чамайг ийм амархан шантардаг муу эр гэж ер нь бодоогүй (уйлна).

	Дамчаа — Бөөрөө! Битгий уйлаач! Цаадуул чинь харчихвал дэмий, би гуйя, амьтны доог болно.

	Бөөр — (Улам чанга уйлна). Хаймчиг, та хоёрын бодсон бодол чинь ёстой өөрийнхөө нутагт очиж шившиг болно гэсэн үг (уйлна).

	Дамчаа — Харин тэгээд би явахаа больё гэж байна шүү дээ, чи минь болиоч!

	Бөөр — Чи миний үгэнд орж байх уу (уйлна).

	Дамчаа — Орж байлгүй яах вэ, чи минь битгий уйлаач!

	Бөөр — Чи Хаймчигт хайртай юу, надад хайртай юу?

	Дамчаа — Аяархан гэм, аяархан. Ээ балар аа, ээ балар.

	Бөөр — (Улам чанга уйлна).

	Дамчаа — Чамд хайртай байлгүй яах вэ миний буруу, миний буруу.

	Бөөр — Чи надаас илүү, мөнгөнд хайртай байх (уйлна).

	Дамчаа — Чамд хайртай Бөөрөө минь! (хацрыг нь үнсэнэ) чи мэдэв үү? (үнсэнэ) ойлгов уу? (үнсэнэ) итгэв үү.

	Бөөр — (Ойлгосноор). За нөхөр минь! Сайхан мэдээрэй! (явна).

	Дамчаа — Энэ чинь нутагтаа ийм нь мэдэгддэггүй л байсан юм, энд ирээд бүр..

	Гунгаа — (Араас нь гарч ирээд). Чи одоо мэдэв үү?

	Дамчаа — Мэдэхээр барах уу, Гунгаа минь би одоо яана.

	Гунгаа — Чиний яах нь ч шийдчих шиг боллоо. Найз минь харин би одоо яана.

	Дамчаа — Чи бас яачхав?

	Гунгаа — Чи бод, эр хүний дотор эмээлтэй хазаартай морь багтана гэж их юм санаж явсан чинь энэ хүүхний дотор ажил амьдрал, нөхөр нь, хүүхдүүд нь, ясли цэцэрлэгтэйгээ багтчихаад яваа юмсанжээ.

	Дамчаа — Яана гэнэ ээ нөхөр минь ээ?

	Гунгаа — Өвгөн минь чи битгий уурла, үнэнээ ярьчихад Бөөрийн сэтгэлийн гүнд чи тийм их нууц явдгийг нь би мэдсэнгүй, надад л талтай юм шиг байх дээр нь би бараадаж үхрийн суурь дээр очоод оролдоод үзсэн минь ярьдаггүй хэрэг. Сүрэн гуай та хоёрыг шөнө бүгд зүүдэлдэг гэнэ.

	Дамчаа— Яах дээрээ тэр вэ?

	Гунгаа — Хоёр хайртай дуртай хүнээ тэр байхгүй юу?

	Дамчаа — Миний нөгөөдөх хүн гэнэ ээ?

	Гунгаа — Сүрэн гуай яагаа вэ?

	Дамчаа — Аа тэр манай малын эмч гээд байдаг хар нүдтэй хархүү юу, надтай хольж зүүдэлнэ бий...

	Гунгаа — Ээ чааваас аа, яагаа вэ Бор хөндийн аж ахуйн.

	Дамчаа — Тийшээ шилжсэн үү, болж.

	Гунгаа — Үгүй ээ! Нөхөр минь чи ер нь яасан дүүрчихсэн хоцрогдсон эр вэ?

	Дамчаа — Хоцрогдсон хүнийг мэхэлж байх ёстой юм уу?

	Гунгаа — Ишш нөхөр минь, манай орны алдартай тэргүүний саальчин Сүрэн гуайн туршлагыг саальчин бүр эзэмшиж байгаа юм. Тэр чинь чи бид хоёрын эх шиг хүн, мэдэв үү?

	Дамчаа — Үгүй, тэгээд зүүдэлдэг нь юу вэ?

	Гунгаа — Тэгээд ажлаа хөдөлмөрөө, алдраа зүүдлэхгүй, ганцхан чам шиг бүтэлгүй амьтныг зүүдэлж байх хэрэг үү?

	Дамчаа — За за мэдлээ чамд дургүй юм байж тэгээд...

	Гунгаа — Тэгээд одоо би тэнд үхрийн суурь руу саналаараа цөлөгдөөд 5 зүүний малгай нэхэхээр шалгуулж, дараагийн сараас орны урдуур унжуулдаг сэрсгэр тор нэхэхийг заалгах юм гэнэ. Одоо би яаж үхнэ дээ.

	Дамчаа — Тэр хичээлд нь очихгүй л байхгүй юу?

	Гунгаа — Үгүй, тэнд чинь бүртгэдэг юм, тун хатуу, намайг л нааш нь аваарай. Чи ч надтай сольж, бөөр бид хоёрыг аль алийг нь амраагаад өгвөл ч...

	Дамчаа — Больё доо, бас тэгээд цаадах чинь шийдээд, яараад ирэх дээр хүлээлгээд байдаг юм. Одоо саальчин тэр олон эмэгтэйчүүдийн дунд муу өвгөнийг чинь бүр уулгамч эмгэн шиг болгоод тавьчихна.

	Хаймчиг — (Гарч, ирээд). Дамчаа! чи хоолоо идээч хөрчихлөө. Амьтны сүүлд ороод л ямар аминдаа арчаагүй нөхөр вэ?

	Гунгаа — Хаймчиг ч арчаатайгаараа л хамгийн түрүүнд дайрчхаа биз дээ.

	Хаймчиг — За за цаадах ажил чинь хэцүүдлээ, яв! Чамтай адилхан тугал бараадаж үнээний сүүгээр угжуулж байгаа биш.

	Гунгаа — Нэг хариу хэлмээр байна, хатуудаж магад, би зөндөө дайралдана.

	Хаймчиг — Дайралдахгүй байж магад, одоо хэлчих.

	Гунгаа — Мэднэ ээ! Чи явчих гэж байгаа гэл үү, тусгүй дээ.

	Хаймчиг — Саналаараа ирсэн юм, саналаараа буцна гэж мэдэх үү?

	Гунгаа — За буцлаа ч гэсэн, алс нь дайралдаж магад (явна).

	Хаймчиг — (Дамчаад). За цаадах чинь юу гэнэ вэ?

	Дамчаа — За Хаймчиг минь, чи намайг битгий зэмлээрэй. Май 150 төгрөг чинь, нөгөө дээлээ буцааж ав даа, би явах нөхцөлгүй болоод байна.

	Хаймчиг — Юу? Чи чинь нөхрийн тусыг ёстой усаар хариулдаг эр байна даа, тэгнэ ээ бүр нэг эр хүний шинжгүй оргиод байсан юм. Намайг мөн чадлаа даа муу хар новш.

	Дамчаа — Чи намайг Бөөрд хэчнээн хайртай сэтгэлтэй, Бөөр надад хэчнээн хайртайг мэддэг ч болоосой.

	Xаймчиг — Тэгээд яагаа вэ, аминдаа арчаа муутайгаа мэдэхгүй, бас авгай хүүхэд тэжээх...

	Дамчаа — Бөөр яасан ч явахгүй гэж байна. Намайг ч явуулахгүй гэж байна.

	Хаймчиг — За хохино доо. Дамчаа минь, чамайг хайрлаж байж би бүр чадуулчихлаа. За яах вэ, би дээлээ авна аа гайгүй, харин тэр 30 төгрөгийг минь одоо өгөөдөх.

	Дамчаа — Чамайг явахаас чинь наана би хүнээс олоод өгье, одоо алга.

	Хаймчиг — Би хүлээж чадахгүй ээ! Чи одоо өгөөдөх! (Дамчааг нудрав, Дамчаа уйлж эхлэв. Шижир, Сангаравдан нар орж ирэв).

	Сангаравдан — За юу болж байгаа нь энэ вэ?

	Хаймчиг — Энэ залуу намар өвсөн дээр ажиллаж байгаад, өвсний машины нэг юм алдаж төлбөрт ороод, цалин байдаггүй, дулаан хувцас ч байдаггүй гачигдалд ороод байна.

	Шижир — Орон нутгаасаа хувцастай ирээгүй юм уу?

	Хаймчиг— Батнасан гуай биднийг элсүүлэхдээ 1000 гаруй төгрөгийн цалин өгнө. Дулаан шилэн байшинд орно, бараг л хамаг юм сангаас хангана гэж таниулсан.

	Сангаравдан — Батнасан гайхал дээд хэмжээг нь бариад таниулсан хэрэг болох нь л дээ, завхрал гаргачхаж.

	Шижир — Тэгэхээр та нар чинь хууртаад ирсэн улс болж байна уу даа.

	Хаймчиг — Тиймэрхүү л болж байна, дарга аа!

	(Мөр ирнэ, араас нь залуучууд ирнэ).

	Шижир — Өөр ямар гачигдал зовлонтой улс байна?

	Мөр — Дарга, та нарт ярих хэлэх гачигдал хүсэлт эрэлттэй хүн байна уу гэж байна?

	Нанзад — Трактор, комбайны курст явуулж өгөх юу болж байна?

	Сангаравдан — Саналаа өгсөн улс бараг явах байх.

	Шижир — Эдний орон сууц юу болж байгаа вэ?

	Сангаравдан — Мөр өө! Эд нарын байр юу болж байгаа вэ?

	Мөр — Бараг бэлэн.

	Сангаравдан — Эд нарт шинэ барилгуудын нэгийг нийтийн байр болгож өгсөн юм.

	Шижир — Гэр бүлтэй улс бий юу?

	Дэлэг— Одоохондоо үгүй.

	Шижир — Цөмөөрөө эрүүл чийрэг, өвдөж зовсон хүнгүй биз дээ?

	Даваахүү — Дажгүй.

	Хаймчиг— Би нутагтаа байхдаа мориноос унаснаас болоод хааяа, үдээс хойш хий цанх татдаг хуучтай болчихсон юм. Түүнээс биш...

	Даваахүү — Чи юу?

	Хаймчиг — Юу чи юу гэж, чи өөрөө мэднэ шүү дээ.

	Даваахүү — Тийм бил үү?

	Хаймчиг — Тийм бил үү? гэнэ шүү, яагаа вэ танай манайхан Цахиуртын өвөрт өвөлжихөд танай эцэг хөлст Дагдан гуай, танай хүргэн майга Бирзана хоёр манайхаас ачлага гуйж...

	Даваахүү — Битгий доромжил чи! Хөдөлмөрчин хүний хөлс нь гоожно уу хөл нь ч майжийна уу? Чамайг нэрлээд хочлоод өгөөч гээ юу? Би чиний эцэг эхийг чинь нэр хочоор нь дууддаг уу? Чи ер нь татаарай хөө.

	Нанзад — Зөв.

	Мөр — Дүү нар минь больцгоо, больцгоо!

	Сангаравдан — (Мөрд). Батнасан та хоёр энэ улсыг хүмүүжүүлэх талаар...

	Мөр — Үгүй дарга аа! Би харин их анхаараад байгаа юм. Энэ Батнасан л...

	Сангаравдан — Мэдэгдэж байна, мэдэгдэж байна. Тэр Батнасанг нааш нь дуудаад ир!

	Мөр — Бямбаа, Батнасанг дууд!

	Бямбаа — За! (Бямбаа явна).

	Шижир — За сууцгаа, та нар энд саналаа өгч ирсэн улс, ямарваа ажил санаагаар бүтдэггүй, эхэндээ заавал бэрхшээлүүд тохиолддог юм. Та нарын зарим нь саналаа ч буцааж, зарим нь уйлж ч сууна, зарим нь хууртаад ирсэн ч гэж байна, энэ буруу. Та нар залуу улс, нөгөөх шантаршгүй зориг чинь хаа байна? Ганцхан хүмүүжил хөдөлмөр та нарын хүссэн зорьсны чинь туйлд нь хүргэнэ. Би бол та нартай адил хүсэл саналаа илэрхийлж ирсэн хүн, нэгэнт бид цөм саналаараа ирснээс хойш тэр газраас зорьж ирсэн эрчээ хариулахгүй, бие биеийнхээ ажилд тусалсан нэг санаа зоригтой баймаар байна. (Тунсаг, Тогтохмаа нар ирлээ).

	Тогтохмаа — Аа ашгүй цөмөөрөө байна.

	Тунсаг — Сайн байна уу? Нөхөр Шижир!

	Шижир — За энэ хотын хүн энд юугаа хийж явдаг билээ.

	Тунсаг — Бие муудаад 3 сарын акт гараад ахыг бараадаад эрүүл агаар салхинд хэд хонох гэж ирсэн л дээ.

	Сангаравдан — Миний төрсөн дүү шүү дээ.

	Шижир— Тийм үү?

	Сангаравдан — Би бас үүгээр сэмхэн хүчийг нь ашиглах, клубтээ туслуулах санаатай.

	Шижир — Тэгэлгүй яах вэ.

	Сангаравдан — Би саяхан Бор хөндийн аж ахуй орж, уралдааныхаа явцыг шалгаж, тэд ерийн л нэг дуу хөгжим танцтай концерт үзүүлж байна билээ. Удахгүй Бор хөндийнхний уралдааны комиссыг ирэхэд манайх бүр нэг шинэ шинэ санаачилгууд орсон ерийн концерттой огт төсөөгүй ер бусын мундаг концерт үзүүлэх ёстой. Аж ахуйн захиргаа ч их дэмжих гэж байгаа, хоёр аж ахуйн уралдаантай гэдэг чинь хоёр клуб нь уралдаантай гэсэн үг шүү, тэгэхээр аж ахуй үйлдвэрийн талаар түрүүлж байхад клуб хоцорвол улс төр гэгээрлийн ажлын талаар алдана гэж мэдээрэй.

	Тогтохмаа — Тунсаг гуай, энэ улстайгаа ярья.

	Тунсаг — За баяртай, дараа уулзаж ярилцацгаая. (Шижир, Сангаравдан, Мөр нар явцгаав).

	Тунсаг — Би танай клубийн уран сайханд тусалж концерт тавьж өгөх ажилтай болоод байгаа хүн. За ингэх дээр та нарын дотор лимбэ ч байгаа юм байна. Мөн дуулдаг ч улс байгаа юм байна, бид клубийн бүлгэмийн ажилд орох саналтай, дуу хөгжим, уран уншлагын авьяастай хүмүүсийг бүртгэж авна.

	Хаймчиг — Надад нэг асуулт байна. Сарын хэдийг авах юм бэ? (бусад нь инээлдэв).

	Тогтохмаа — Цалин байдаггүй юм, сайн дурын бүлгэм байхгүй юу. 

	Хаймчиг — Тэгээд?

	Нанзад — Цалинтай ч юм гэсэн, чиний нөгөө гарамгай авьяас чинь тохирохгүй.

	Сүхээ — Лимбэчээр нь Дэлэгийг бичээрэй, Нанзад бид хоёр дуулна, Дамчаа ч бас...

	Хаймчиг — Дамчаа орохгүй.

	Нанзад — Дамчаа чи орохгүй юм уу? 

	Дамчаа — Одоохондоо үгүй.

	Сүхээ— Хаймчиг, чи ор л доо, нэмэгдэлтэй юм.

	Хаймчиг — Ямар?

	Сүхээ — Юм сурах.

	Хаймчиг— Чи миний нэмэгдлийг аваарай.

	Сүхээ — Хохь чинь дээ. (Батнасан ирлээ.).

	Батнасан — За юу болж байна?

	Нанзад — Манай Батнасан даргыг бичээрэй.

	Тогтохмаа — Батнасан дарга бол манай хуучин жүжигчин байхгүй юу.

	Дэлэг — Нээрэн үү?

	Батнасан — Чи үнэмшихгүй байна уу?

	Тогтохмаа— Батнасан дарга аа! Эд нарт үнэмшүүлээд өгөөч, нөгөө уран уншлагынхаа ганц номерыг тоглоод өгчих.

	Дэлэг — Дарга аа! Нээрээ тэгээч! (Алгаа ташна, бусад нь дагалдан ташив).

	Батнасан — Больцгоо! больцгоо! Би тийм их үнэрхүү жүжигчин биш, миний нэг дуртай, залуу зохиолч Ц. Гайтавын шүлэг.

	 

	Бэлэг ба захидал

	 

	Би нэг хүүхэнтэй танилцаад, сэвгүй сайхан дурлалаа

	Бичиг захидал өгч сэтгэлээ илчилье ч гэж бодлоо

	Биеийнхээ өндөр намаар бол яг л над шиг юм 

	Бичиг үсгийн чадвараар бол надаас арай л илүү юм.

	Ааш зангаар бол даруу төлөв хүүхэн

	Ажил төрлөөр бол хэнээс ч дутуугүй хүн

	Аж үйлдвэрийн комбинатад нормын ажил хийдэг юм.

	Аав, эжий хоёртойгоо гурвуулаа амьдардаг юм.

	Аймаг сумыг нь асуувал Архангай нутгийн хүн 

	Алдар нэрийг нь асуувал арай л нэг хэлж зүрхлэхгүй байна.

	Анкеттай нь танилцуулах болох нь шив дээ та минь

	Аль бүгдийг нь тоочиж барах вэ дээ би чинь.

	Өөрөө бол би Налайхын уурхайд ажилтай хүн 

	Өрөмдөгч хийж нүүрс онгилж гаргадаг хүн, 

	Өсгөж нэмээгүй юм шүү эрхмүүд минь

	Өдөрт л би 150%-тай хүн дээ.

	Үнэндээ уурхайн ажил хүнд нь хүнд л байдаг юм.

	Үнэнч нөхөд нэгдээд ажиллах дээр хөнгөн хялбар болдог юм.

	Хувьтай хүүхдүүд бол саналаараа ирээд ажилладаг юм.

	Хулчгар юмнууд болохоор далаа хавчаад л зугтаадаг юм.

	Эрдэнэт нүүрсээ малтаж гаргахад хийморь минь сэргэдгийг

	Үүн шиг сайхан ажил ховорхон байдгийг

	Би хэлэлтгүй та нар сайн мэдэх болохоор 

	Бэлэг ба захидлынхаа тухай ярих уу даа 

	Өнөөдөр би нормоо 160% биелүүллээ.

	Өөрт чинь үүнийг баяр болгож хүргүүлэв.

	Хайрцаг хайрцаг дүүрэн хар алт явууллаа.

	Харин би үүнийгээ бэлэг гэж нэрлэе.

	Гялалзсан хар нүүрсээр минь үйлдвэрээ ажиллуулаарай.

	Хөвөрсөн урт бараагаар минь үүний хариуг илгээгээрэй.

	Түрүүчийнх шигээ амжилт бүхнээ бичлээ

	Түүн дээрээ ганцхан л юм нэмлээ.

	Адилхан чи бид хоёр ажилчин залуус шүү 

	Амьдралаа холбоход болох л хүмүүс шүү 

	Алтан нүүрснийхээ дээжийг эх орондоо зориулдаг шиг

	Ариун сэтгэлийнхээ нууцыг чамдаа илчилье.

	Ийм үгтэй захидал бичээд нөгөөх хүндээ явуулчихлаа

	Ид ажил дундуур мартаж орхижээ.

	Газар доорх уурхайгаа түргэн түргэн өрөмдөөд

	Гялалзсан хар нүүрсээ тонн тонноор нь гаргалаа

	Улаанбаатар луу явсан вагон ч буцаад ирлээ.

	Учиргүй их нандигнасан захидал ч хүрээд ирлээ.

	За юу гээ бол гэхээс сэтгэл минь хөдөллөө.

	Задалъя юу? байя юу гэхээс зүрх минь догдоллоо.

	Өдрийн минь ажил ч тарлаа, би ч гэртээ харилаа.

	Өнөөх захидлаа ч задаллаа, бичиг нь ч жирийж үзэгдлээ.

	Алдаа мадаггүй цэвэрхэн сайхан бичиж 

	Ажлынхаа амжилт бүхнийг дутаалгүй цөмийг нь дурджээ.

	Бэлгийн минь хариуг 170% гэж бичсэн байна.

	Бичгийн минь хариуг чухам юу гээ бол гэтэл...

	Сүүлчийн чинь үгний хариуг дараа өгье!

	Сүү... гээд нэрийнхээ толгойг зурчихжээ.

	 

	(Залуучууд алга ташицгаав).

	Батнасан — За алга таших ч яамай, тэгээд та нар нэрээ бичүүлцгээв үү.

	Дамчаа — Батнасан дарга аа! Наад шүлэг чинь яасан аятайхан золиг вэ?

	Дэлэг — Нээрээ зүгээр шүлэг байна.

	Нанзад — Хамгийн наад тал нь ийм байгаа юм. Дамчаа минь чи нэрээ бичүүлээгүй чинь гарзтай хэрэг болж дээ.

	Батнасан — Дамчаа! Чи ороогүй юм уу?

	Дэлэг — Хаймчигийн ятгалгад ороод л.. 

	Дамчаа — Би ер нь орлоо! Намайг бичээрэй.

	Батнасан — Зүйтэй, Дамчаа! Залуу хүн юунаас ч битгий хоцор, Хаймчиг ч удахгүй саналаа өгч орно гэдэгт би итгэж байна.

	Дамчаа — Дарга аа! Та наад шүлгээ дахиад нэг уншаад өгөхгүй юу?

	Батнасан — Дамчаа чамд үнэнээсээ тийм их сонирхогдоод байвал би өглөө бичээд өгөмз, одоо би явалгүй горьгүй, дарга нар дуудаад байна гэнэ (Батнасан явна).

	Нанзад — Тунсаг гуай та «Өргөн Сэлэнгэ» гэдэг дуугаа дуулаад өгөөч, бид сурах гэсэн юм.

	Тунсаг — Тэр болно. Та нар урьдаар надад нутгийнхаа дууг дуулаад өг, дараагаар нь би дуулъя.

	Дэлэг — (Лимбэ гаргаж, бусад нь дагаж, Говийн өндрийг дуулна. Мөр сандран орж ирлээ).

	Мөр— Больцгоо! Та нар чинь ямар хаашаа улс вэ, нэг бол дэмбээдэж байдаг, нэг бол говийн өндөр гээд л гиюүрч суудаг. Би та нарт хэлээгүй юу, дэмбээдэх бол хуучин нийгмийн үзэл суртлын үлдэгдэл юм гэж.

	Дэлэг — Дарга аа! Говийн өндөр чинь бас л хуучин нийгмээс үлдчихсэн хэрэг үү?

	Тогтохмаа — Ардын сайхан дуу биш үү?

	Мөр — Ишш та нар чинь ямар учир мэддэггүй улс вэ? Онолын талаар ярихад юманд, орон, цаг, нөхцөл, гэж байдаг байна...

	Нанзад — Тэгээд юу нь таарахаа больчхоо вэ?

	Мөр — Дарга нар яваагүй, энэ тариан дээр байна.

	Сүхээ — Тэгээд?

	Мөр — Та нартай түрүүнд юу гэж ярилаа, одоо та нарыг нутгаа, говио санаад санаа сэтгэл алдчихаад гиюүрч байна гэж бодно.

	Даваахүү— Нээрээ тэгж бодно шүү, нуулгүй ярихад та нарыг сая дуулж байхад миний сэтгэлд нутаг минь харагдаж байсан. 

	Сүхээ — Үгүй нөхөр дарга аа! Ганган улаан тэмээгээр галбын говийг туулна гэдэг чинь манай говийнхны зоригийг гайхуулсан хэрэг биш үү?

	Мөр— (Бодож, бодож). Нээрээ ч тийм юм уу даа. За яах вэ дуулсан ч болох л юм даа.(Нийтээр шуугилдан инээлдэв).

	Нанзад — Тунсаг гуай таны ээлж (Тунсаг баян хөгжим дарж нийтээр дуулна).

	 

	Өргөн Сэлэнгэ минь холын замд

	Ой дундуур шуугин урсана

	Өтгөн шаргал тариалан минь

	Түүний дэнжээр халиуранхан байна.

	 

	(Тунсаг хөгжимдөн явна, араас нь залуучууд дагацгааж явах завсраа)

	 

	Тунгалаг Сэлэнгийн урсгал дээгүүр

	Тээврийн онгоц хөвж явна

	Тэнэгэр уудам тариалан дундуур

	Хүчит комбайн сэлж явна (Дэлэг, Тогтохмаа хоёр үлдэв).

	Дэлэг — (Аяархнаар). Тогтохмаа! Би чамд нэг юм хэлэх гэсэн юм.

	Тогтохмаа — Би ч бас.

	Дэлэг— Одоо хэлчих л дээ.

	Тогтохмаа — Дэлэг ээ! (Цаадуултайгаа нийлүүлээд). Тэнэгэр уудам тариалан дундуур хүчит комбайн...(гэж дуулаад) үгүй энэ сайхан ая шүү.

	Дэлэг — Тэр ч тийм ээ! Чиний надад хэлэх гэсэн юм чинь энэ үү?

	Тогтохмаа — Чи урьдаар хэлэх гэсэн юмаа хэлчих л дээ.

	Дэлэг— Хүчит комбайн байна шүү дээ.

	Тогтохмаа — Юуны чинь комбайн?

	Дэлэг — Биш ээ! биш! Манай тэргүүний тракторч Молом чинь хүүхэнтэй юм аа.

	Тогтохмаа — Тэгээд яагаа вэ, тэр ард нь яваа комбайнч хүүхэн эхнэр нь байхгүй юу?

	Дэлэг — Тийм үү?

	Тогтохмаа — Чи тариа хурааж явахыг нь харсан уу? Молом эргэж хүүхнээ хараад л... хүүхэн нь Молом руугаа бас...

	Дэлэг — Харахаар барах уу, тэр хүүхний шороо дарсан хар хүрэн царайных нь цаанаас хэчнээн сайхан дун цагаан шүд гаргаж инээнэ гэж бодно оо?

	Тогтохмаа — Чи тэр хоёрыг клубт танц хийхийг нь ажигласан уу? Дараа нь кинонд чи бид хоёрын урьд суугаад л, улсын нүд тэр хоёр дээр...

	Дэлэг — Тэр ч юу ч биш, чи бод! Намрын тарианы талбай гэдэг чинь нарны гэрэлд зүгээр л алтан далай юм, гялалзаж долгилж давлаад л...

	Тогтохмаа — За харагдаж байна.

	Дэлэг — Тэр дунд трактор чиргүүлсэн том цэнхэр комбайн хүрд нь яралзтал эргээд л хөвж явах нь далайн онгоц л гэж бод!

	Тогтохмаа — Чи ч бүр уран зураач юм аа.

	Дэлэг — Байз л даа, гэтэл нөгөөдөх чинь гэнэт зогсоод л, Молом нь буугаад трактортоо ус сэлбэх завсар хүүхэн нь комбайн дээрээсээ үсэрч Молом руугаа гүйж байхад тэр тод улаан цамц алчуур хоёрын нь өнгө зохисон гэдэг нь.

	Тогтохмаа — Энэ чинь бүр өнгөтэй кино болох нь шив?

	Дэлэг — Нөгөө хүүхэн чинь Моломдоо халуун савтай цай аваачиж, хэд балгуулчхаад буцаж гүйж очоод дахиад л мотор нь нижигнээд...

	Тогтохмаа — Хоёулаа эвтэй юмаа?

	Дэлэг — Эвтэйгээр барах уу, комбайн нь эвдэрчих дээр, Молом нь очиж засаж өгөөд л... 

	Тогтохмаа — Трактор нь зогсчих дээр, хүүхэн нь ирж туслалцаад л...

	Дэлэг — Туслалцаад гэнэ шүү, харин тэр тухайд бол эмэгтэйчүүд явцуу бодолд муу Моломыгоо урагшгүй амьтан гээд загнаж тарчлааж байх чинь билээ.

	Тогтохмаа — Чи битгий дэмийр, нөхөр минь! Тэр хоёр чинь эв санаа нэгтэй ажилласнаас энэ жил 800 га газрын тариа хурааж түрүүлж чадсан юм.

	Дэлэг — (Өөртөө). За баларсан, өнөөдрийн хэрэг нурах нь бололтой. (Тэр хоёр нэг хэсэг таг дуугүй сууцгаав.)

	Тогтохмаа — (Дуулна)

	Навчсыг алтлан сэрчигнүүлсэн (хоёулаа) Намрын хонгор салхи юм.

	Дэлэг— Нандин... (тэр эгшин зуур тээглэж цааш нь үггүй аялав).

	Дэлэг — (Дуулах нь) Цан хяруу цацаглуулсан 

	Хоёулаа — Цангинам намрын өглөө юм

	Дэлэг — Чин сэтгэлийн

	Тогтохмаа — Дэлэг! Энэ бадгийг дуулах дээр, нуурын захын дэрстэй хөндийд намрын хяруу буусан өглөө ганцаараа морьтой яваа минь санагддаг юм.

	Дэлэг— Аль вэ дахиад дуулаач!

	Тогтохмаа — Цан хяруу цацаглуулсан

	Цангинам намрын өглөө юм.

	Дэлэг — Надад бол мөхөөлтэй хүйтэн айраг уумаар санагддаг юм. (Хоёулаа инээлдэв).

	(Хоёулаа дуулав). 

	Арвин тариагаа хураадаг нь

	Алтан намрын цагт юмаа

	Ариун сэтгэлийн минь мөрөөдөл бол Амьдралаа холбохын төлөө юм аа.

	Дэлэг— Ажлаа тарах дээр нөгөө Молом чинь хүүхэнтэйгээ гол дээр очиж нүүр гараа угааж, шороо тоосноосоо салчхаад л ингэж сугадалцаад (тэр хоёр сугадалцав).

	Тогтохмаа— Замдаа цэцэрлэгээс хүүхдээ авч дундаа хөтлөөд л...

	Дэлэг — Хөтлөөд гэнэ шүү, хөөрхий муу Молом л үүрээд явж харагддаг юм байх чинь билээ?

	Тогтохмаа — (Ширүүнээр) Тэгээд чинийхээр бол хэн нь үүрэх ёстой болж байна.

	Дэлэг — Үгүй, үгүй би би.

	Тогтохмаа — Юу? Чи юу?

	Дэлэг — За бүр ч холиогоод хаячихсан.

	Тогтохмаа — Юу гэж ярихыгаа бодож байж надтай яриарай. Дэлэг минь (Тогтохмаа шийдвэртэйгээр алхалж далд оров).

	Дэлэг — Ээ мангуу! Ээ мангуу, Овоо асаж эхэлж байсан гал руу ингэж ус хийдэг байх гэж? Моломын сэдэв ч тус болохоосоо ус боллоо. Аягүй бол дайралдаж чадахгүй байсаар байгаад нөгөө курст нь явуулчихна. (Лимбээ бүснээсээ авч, говийн өндрийг дарж эхлэв. Сангаравдан Мөр хоёр лимбэний дууг сонирхон Дэлэгийн дэргэд ирлээ. Дэлэг лимбээ үлээхээ болив).

	Мөр — Үлээ, үлээ! Говийнхны зоригийг гайхуулсан сайхан дуу шүү.

	Дэлэг — Миний байж байгааг харахад зоригоо гайхуулсан шинжтэй харагдана уу?

	Мөр — Юу? 

	Дэлэг— Нөгөө орон, цаг, нөхцөл гэдэг чинь тохирсонгүй байна. (Батнасан ирэв).

	Сангаравдан — Та нар ер нь ямар хачин тусгүй харьцаатай улс вэ?

	Батнасан— Дарга, намайг дуудаа юу?

	Сангаравдан— Үгүй нөхөөр! Чиний энэ олж ирсэн улс чинь ер нь ямар хаашаа улс байна даа.

	(Дэлэг гэмшин явчихна).

	Батнасан — Яаж байна? 

	Сангаравдан — Нэг ч хүн шиг хүн алга.

	Батнасан — Тэгээд юу шиг улс байна?

	Сангаравдан — Заримыг нь буцаана даа, зардлыг нь чамаар төлүүлнэ.

	Батнасан — Ийм сайхан чийрэг, цовоо залуучуудыг буцаах гэж бодож байгаагаараа та өөрөө зардлыг нь гаргана биз.

	Сангаравдан — Чийргийг нь чи хараа юу, энэ улсын чинь хүмүүжил ухамсар нь хаа байна? Чи тэр талыг нь харсан уу? Чи тэрэгний морь авч байгаа юу?

	Батнасан — Тэрэгний морийг ч сургадаг юм. Эд нарт чинь тэр хүмүүжил ухамсрыг та бид нар хийх ёстойгоос биш, бурхнаас заяадаггүй юм байгаа биз дээ.

	Сангаравдан — Урьдаар хүмүүсийг аль нь аж ахуйн ажилд тус хүргэх бол гэж би хүлээж суух уу?

	Батнасан — Зөв дөө, хүмүүжихийг хүлээж суудгаас биш, тусалъя гэж бодохгүй чинь илэрхий байна. Тийм ч болоод юу юуны тухгүй айж байна уу.

	Сангаравдан — Яасан зоригтой эр вэ чи!

	Батнасан— Зориггүй улс мохоочихсоноос биш, үүнээсээ ч илүү байсан юм.

	Сангаравдан — Чи бас тэргүүний хүмүүсийн орон сууц, цалин хангамж, элдвийн хувьд бүтэхгүй юм ярьж байгаад эднийг мэхэлж ирүүлсэн байна.

	Батнасан— Тэр тэргүүний улс чинь манай аж ахуйд л өдрийн од шиг цөөн болохоос биш, бусад аж ахуйнуудад бол шөнийн од шиг олон.

	Сангаравдан — Манай аж ахуйг муу гэж хэн хэлж байна?

	Батнасан— Жаргалант гэх мэтийн аж ахуй шиг аж ахуйн тооцоон дээр ирээгүй цагт гайхуулах ч юм алга л даа.

	Сангаравдан — Чиний эд чинь, хэзээ тэд нарын чинээ болох юм бэ! Жишээлбэл: Балжид бол 16 жил...

	Батнасан — Мэднэ ээ! Таны наадахыг чинь би хорь гуч дуулж байна. Одоо цагт чинь хүн удаан жил утаа баагиулснаараа биш, урагштай бүтээл гаргаснаараа болдог цаг гэж би боддог.

	Сангаравдан — Чиний энэ улс чинь тэгээд өөгүй сайхан улс юм биз дээ?

	Батнасан — Тэгээд муу улс уу?

	Сангаравдан — Чи сайн бод, дүү минь! сүүлд нь чи л хариуцах болно.

	Батнасан — Тэгээд яагаа вэ, хариуцахын төстэй хариуцъя гэж бодоод авчирсан юм.

	Сангаравдан — Чи битгий хийсвэрдээд дүрсгүй юм шиг загнаад бай л даа. Батнасан минь, энэ залуучуудын чинь тухай зөвлөцгөө гэж байна.

	Батнасан — Та бид хоёр энд хурал зохиогоод байхын хэрэг алга, надад удирдах байгууллагуудаас зөвлөсөн зааварласан тогтоол шийдвэрүүд хавтас хавтсаараа байна.

	Сангаравдан — Чи өөрөө тусламжид дургүй байгаа чинь илэрхий байна шүү дээ нөхөр минь!

	Батнасан — Түрүүчийнхээ тусалъя гэж амласан юмнуудаа урьдаар ажил болгочих, өнгөрдөг хаврынхаа амласан биеийн тамирын талбай байгуулахад туслах гэсэн тушаалаа маргааш гаргаад өгчих, энэ хавар хэрэгтэй болно (Батнасан явна. Мөр араас нь хөөж явах зуураа).

	Мөр — Батнасан, дүү минь тэгж томоогүйтэж болохгүй.

	Сангаравдан — Үгүй одоо, ийм хүнийг чинь яах вэ дээ, (зөөлнөөр инээнэ). Даанч нялхаараа юм. Түүнээс биш үүнд чинь сайн чанар байгаа юмаа хөөрхий аягүй л бол ахынхаа толгой дээр алс нь цахиур хагалах даг аа! Би үүний насан дээр иймэрхүү байж арай л чадаагүй байхаа! Төсөө ч байсан юм. (Пауз). Үгүй ер нь би иймэрхүү зан чанаруудаа хэзээ хаа гээчихээ вэ?

	 

	ХӨШИГ

	 

	ГУРАВДУГААР ҮЗЭГДЭЛ

	 

	Шижирийн гэр, дунд тасалгаа баруун тийшээ, Шижирийн тасалгааны хаалга, хойд талд орох хаалга ба галын өрөө бололтой тасалгааны голын ширээн дээр, Мөр цай хоол идэж сууна. Бүтэд тасалгааны дотуур гэрийн элдэв ажил хийж ярьсаар л байна.

	 

	Бүтэд— (Их зөөлөн сэтгэлтэйгээр). Нээрээ л тийм шүү, айл болж тохижно гэдэг чинь болоогүй л байна.

	Мөр — Ер нь Шижир дарга маань эхнэргүй хэрэг үү?

	Бүтэд — Муу дүү минь сургуулиа төгсгөөд л төвд хэдэн сар ажиллаж одоо л нэг гэр бүлтэй болох болов уу гэж бодсон чинь өөрөө саналаараа энд ажиллана гэсэн юм биз.

	Мөр — Төвд ямар ажилтай байсан юм бэ? Аж ахуйн талын уу?

	Бүтэд— Бүү мэд, дарга нь л дарга байсан юм даг.

	Мөр — Уг нь танайд нэг сайн том байшин суллаад өгчихье гэж би бодсон юм.

	Бүтэд — Зүгээр, хэрвээ би үнээний тасаг дээр ч саальчнаар очвол Шижир үүн дотроос чинь олдохгүй болно.

	Мөр — Таныг явчихвал дарга минь халуун цай хоолгүй хэцүүдэх болно доо.

	Бүтэд— Би ч муу дүүдээ хэлээд л байгаа юм, эртхэн чи минь нэг юмтай болж тохижиж үз гэж.

	Мөр — Тэгээд ямар нэгэн хүн амьтантай дасаж танилцаж байгаа маяг байна уу?

	Бүтэд — Одоо бүү мэд, харин манайхыг ирснээс хойш нэг сэргэлэн бүсгүй, хоёр дахин орж ирсэн шүү.

	Мөр— Тийм байхаа! Үсчний Тогтохмаа гэж нэг залуу хүүхэн үү?

	Бүтэд— Мөн, мөн тэр чинь.

	Мөр— Тэгээд ямар шүү маягтай байна?

	Бүтэд— Тэр бүсгүй чинь төлөвлөгөө л гэнэ, шүлэг л гэнэ, бичиг цаас авч ирээд үзүүлээд л, заримдаа их чанга чанга инээлдэж байгаад л их баяртай бололтой л гараад л явдаг юм шүү дээ.

	Мөр — Тэр ч аргагүй л дээ, тэгвэл ч удахгүй шийдвэрлэх хэрэг болжээ. 

	Бүтэд— Эгч нь шалавхан бүтээсэй гэж дотроо бодох юм даа.

	Мөр— Тэгэхгүй яах вэ, тэгээд тэр бүсгүй ганцаараа ирдэг хэрэг үү?

	Бүтэд — Үгүй, Сангаравдан даргын дүү гэнэ үү дээ, нэг хөгжимчин залуу бүсгүй бий шүү дээ, тэр хоёр л хамт ирдэг юм, тэр залуу нь манай Шижирийн хотын танил юм шүү дээ.

	Мөр — Тийм юм гэнэ билээ. Бодвол холбоог нь барьдаг биз дээ.

	Бүтэд — Харин л дээ.

	Мөр — Тэр ч гарцаагүй.

	Бүтэд — Ер нь энэ аж ахуйд дурлачхаад, саналаа өгч яаран баярлаж сүйд болж ирсэн хүн нэг л учиртай даа.

	Мөр — Тийм болж таарах нь, манай энд юунд нь дурласан юм бэ? гэж би ч гайхаад байсан юм, хотод том тушаалтай байсан...

	Бүтэд— Бид хоёр чинь зөрөлдөж ч үзсэн л дээ, дүү минь энэ жилдээ хотдоо өвөлжчихөөд хойд жил явъя гэсэн чинь, зүгээр л шидсэн чулуу шиг л наашаа зүтгэчих нь тэр.

	Мөр — Наашаа яарсан уу?

	Бүтэд — Яарахаар барах уу? Би чинь хамаг данх саваа хүртэл мартаад ирсэн шүү.

	Мөр — Аа тийм үү? Сав суулга хэрэгтэй юу, би олоод ирье.

	Бүтэд— Үгүй, үгүй.

	Мөр — Ер нь юугаар дутагдаж гачигдаж байна тэр тухайгаа надад яриарай.

	Бүтэд — Одоо хэр дээ ч...

	Мөр — Ялангуяа даргыг гэр бүл болох үеэр яаж мэдэх вэ?

	Бүтэд — Харин л дээ.

	Мөр — Юмыг яаж мэдэх вэ, айл болно гэдэг чинь зүү утаснаас эхлээд...

	Бүтэд — За тэр ч яах вэ, үүний чинь албан ажил нь хэр байгаа юм бол доо. Мал маллах, тариа тарихыг чинь надаас л муу мэдэх ёстой хүн шүү дээ.

	Мөр — Тийм байх аа! Манай ажил базаахгүй байгаа шүү, одоо чинь уралдааны комисс ирчхээд байдаг, ер нь уралдаанаа Бор хөндийнхөнд алдах байдалд орж байгаа даг аа.

	Бүтэд — Тийм л байх ёстой доо, багаасаа... (гаднаас Шижир орж ирлээ).

	Мөр — (Сандран). За Бүтэд гуай маргааш энэ пийшинг чинь засуулж өгье.. Баяртай (гээд гарахыг завдана). 

	Шижир — Нөгөө курст явах залуучуудын зардал, хангамж нь юу болж байгаа вэ..

	Мөр — Аа тэр ч яах вэ шийдвэрлэчихсэн... дарга аа! нөгөө намрын засварын ажил дээр нойр хоолгүй засвар хийсэн улсын шагналын тухай юу болж байгаа бол?

	Шижир — Та тэдэнд шагнана гэж урьдчилаад хэлчихээ юу?

	Мөр — Үгүй, дарга аа! Тэр чинь засварынхаа хоног хугацаанд багтахгүй маягтай болох дээр нь...

	Шижир — Амжуулахын тулд, тэр улсын зүрхийг хөөргөсөн хэрэг үү?

	Мөр — Ер нь түүнийхээ хүчээр л бид засвараа хугацаанд нь амжуулаад, өвс тариагаа хурааж амжсан хэрэг шүү дээ.

	Шижир— Тийм юм байна.

	Мөр — Манай хөдөө газар чинь ажиллаад л байх тутам хүн чинь янз бүрийн шинэ туршлагууд олоод л байдаг юм шүү.

	Шижир — Би таны хэлж дадчихсан ялихгүй мөртөө, тун чухал хоёр үгэнд засвар өгчихмөөр байна?

	Мөр — За!

	Шижир — Нэгд нь намрын засварын ажил биш, зуны засварын ажил, хоёрт хаврын засварын ажил биш, өвлийн засварын ажил, намар хавар нь бол жинхэнэ тэр засагдсан техникээрээ тарианы газар ажиллах юм, ойлгов уу?

	Мөр — Тийм тийм, тийм байлгүй яах вэ, би одоо яагаад дандаа тэгж хэлж сурчихсан юм бол?

	Шижир — Харин, яагаад таны хэлэнд тэгж дасчихсан юм бэ, та өөрөө бодоорой, харин тэр шагнал бүтэхгүй байх шүү!

	Мөр — За, баяртай (гээд түргэн гарч одов).

	Бүтэд — За хүү минь цай хоолоо ид!

	Шижир — Эгч ээ! Цай хоол ч яамай би бүр балраад, нүүрээ түлчхээд ирлээ!

	Бүтэд— Хэнд тэр вэ?

	Шижир — Тэр бүсгүйн өмнө, ашгүй хоёулаа байсан минь болжээ.

	Бүтэд— Ямар? Нөгөө үсчинд ажилладаг уу?

	Шижир — Үгүй, үгүй саальчин дээр байгаа юм. Өмнөговиос энэ зун ирсэн, хөөрхий нялх юм, уйлаад байдаг шүү?

	Бүтэд — Уйлаад гэнэ ээ?

	Шижир — Та ч саалийн ажлыг сайн мэднэ биз дээ?

	Бүтэд — Мэдэлгүй яах вэ, дүү минь!

	Шижир — Сүүгээ татчихсан үнээг яаж сүү оруулах вэ?

	Бүтэд — Тугалтай юм уу?

	Шижир — Тугалтай юмаа, тэгэхдээ цөмийг нь хайдагшуулчихсан юм.

	Бүтэд — Тугалтай үнээг хайдагшуулна гэдэг чинь ямар малчны ёс вэ дүү минь?

	Шижир — Ишш эгч минь та байз л даа, хайдаг үнээ ширгэчхээд байх дээр яах вэ? Энэ л надад хэрэгтэй байна.

	Бүтэд— За хүү минь морин хуурч л хэрэгтэй дээ.

	Шижир — Морин хуур ий?

	Бүтэд — Тийм ээ! Урьд манай айл байсан Түмэн гуай л сайхан дардаг сан, үнээ чинь бөөн бөөн нулимс асгаруулж байгаад л дараа нь ивлэнэ гээч!

	Шижир — Больё, больё эгч минь, та юу яриад байна. Ширгэсэн үнээг сүү оруулахын тулд концерт хэрэгтэй гэж намын зохион байгуулагч зөвлөгөөн өгөх болж байна уу? Ямар солиотой хэрэг вэ?

	Бүтэд — Түүнээс өөр арга мэдэхгүй юм байна.

	Шижир — Таны наадахаар чинь бол манай аж ахуйн бүх үнээг саах гэж өдий төдий театр, ансамбль хэрэгтэй болох нь шив дээ.

	Бүтэд — Одоо тэгээд яах вэ? Ширгээх болчихсон тэр саальчин, малчдаа л шийтгэхгүй юу?

	Шижир — Тэр жаахан бүсгүй хамгийн сайн саальчин юм. Шинэ аргуудыг хэрэглэхээр ч барахгүй, цааш нь хөгжүүлж байсан хүн.

	Бүтэд — Тэгээд хэн бурууг нь хүлээх болж байна?

	Шижир— Би, бид!

	Бүтэд — Чи юу?

	Шижир — Тийм, би, тэр Бөөр хүүхэн бол саадаг 15 монгол үнээнээсээ сүүлийн хагас жилийн хугацаанд 7500 литр сүү саах үүрэг авч биелүүлэх нөхцөл нь бүрдээд байсан юм.

	Бүтэд — Тэгээд?

	Шижир — Туршлагыг нь дэлгэрүүлэхээр сонин сэтгүүлд гаргах, хурал уулзалт хэрэгтэй болсон юм, ингэх дээр Сангаравдан, Бөөрийг өөрийг нь төвд явуул, сэтгүүлч, зохиолч нартай уулзуул, Бор хөндийн аж ахуйд очуул гэх дээр нь би тэр саальчны ажлынх нь нарийн онцлогийг мэдэхгүйгээс зөвшөөрөлцсөн юм.

	Бүтэд — Тэр үнээнүүдийг нь бусад саальчдаар саалгаж байсан юм байгаа биз дээ?

	Шижир — Сааж байлгүй яах вэ, гэвч эзнийхээ дуу, хоолой, үнэр, зан байдал, дууддаг нэр нь биш, саадаг эрэмбэ, журам ажиллагаа нь алдагдаад ирэх дээр сүүгээ татчихаад байгаа юм, долоохон хоногийн дотор шүү дээ.

	Бүтэд — Үгүй ээ! Мөн нарийн аа! Намайг мэдэхгүй байхад чи яаж мэдэх вэ дээ, хөөрхий (Бүтэд гарав).

	Шижир — Хөөрхий гэнэ шүү, ёстой л хөөрхий болж байна даа, намын дарга минь энэ зэргийн авгайд хөөрхийлөгдөж байдаг чинь ямар вэ дээ. (Хаалга тогшиж өвгөн Төгсийн толгой цухуйж).

	Төгс — Орох уу ?

	Шижир-За!

	Төгс — (Орж ирээд) Сайн байна уу? 

	Бүтэд — (Араас нь орж ирнэ).

	Шижир — Сайн, сайн байна уу?

	Төгс— Та чинь Шижир дарга гэгч мөн биз?

	Шижир — Тийм ээ!

	Төгс — Заалгаж, заалгаж ирсэн чинь оночхож шүү. За би гэдэг хүн тантай тун их уулзмаар санагдаад ирлээ.

	Шижир - За!

	Төгс — Би энэ нутгийн хүн юм. Манайх эндээс нэг өртөө шахуу газар нутагладаг юм. Танай аж ахуйг анх байгуулж байх жил би хэдэн тэргээ нэмэрлэж шургааг зөөлцөж байсан хүн. Энэ аж ахуй миний нүдэн дээр ийм сайхан бойжиж хөгжсөн газар юм. Би их хайртай бахтай ч байдаг. Хөөрхий, тийм ч учраас хүүгээ тракторч болгохоор өгөөд 6 жил болж байна.

	Шижир— Танай хүү чинь хэн билээ?

	Төгс— Бямбаа гэж гозгорхон хөх хархүү бий.

	Шижир — Бямбааг танина, сайн ажилчин гэж ярилцдаг юм.

	Төгс — Дээхнээ үнэхээр сайн ажилтан байсан хүү, одоо л нөхдөөс нь дуулаад байрыг нь хараад байвал тэр хүн эвдэрч байх шиг байна. Биеэ их тоосон бололтой, би дэргэд нь байдаг бол ч түүний чинь тэгж давруулахгүй л дээ. Надаас хол болоод галзуурч цалиндаа халуурч байгаа юм.

	Шижир — Та яаж хүмүүжүүлдэг хэрэг вэ?

	Төгс — Мөчийг нь тас цохихгүй юу золигийг.

	Шижир — Ухамсар хүмүүжилдээ байгаа дутагдлыг гэмгүй байгаа мөч рүү нялзаагаад огт нэмэр болохгүй шүү дээ.

	Төгс — За хүү минь ах чинь жаахан хамаагүй донгосчихов оо доо. Миний тэр ч дэмий яриа, төрсөн хүүгийнхээ мөчийг тасдах зүрх ч ахад чинь алга. Хайртай болоод л тэр, за дарга минь тэр хүнийг л намын ёсоор хүмүүжүүлээд, жаахан атгаад өгөөрэй, хатуудахгүй шүү, би эцгийнх нь хувьд гуйж байна.

	Шижир — За тэр ч болно оо.

	Төгс — Би хүүдээ ч хайртай, түүнээс илүү аж ахуйд ч хайртай юм. Энэ аж ахуйг тононо гэдэг бол хүүгийнхээ хармааг суйлсантай адилхнаар барахгүй бузар хэрэг юм.

	Шижир — Юу?

	Төгс — Бугатын хөндийд танай аж ахуйн хадлан, манай хадлан хоёрын хил нийлдэг. Би гэдэг хүн аминдаа нэг өвсний морин машинтай, тэнд хадаж байсан хэрэг. Танай хэдэн залуучууд тэнд бас морин машинаар хадаж байсан юм. Гэтэл миний машины нэг юм эвдэрдэг байна. Би сумын төв орж сумын дарга, хоршооны эрхлэгчдээс үнээр нь олж өгөөч гэж гуйсан юм. Тэд ч захиалж өгье гэдэг байгаа, тэгтэл танай нэг залуу бас олж өгье, гэхдээ 500 төгрөг гэдэг байгаа, тийм халуун үеэр би ч мөнгө хайрласангүй, хөөрхий тэр залуу маргааш нь надад аваад ирэв, би ч мөнгийг нь саатуулсангүй, ингээд хэд хоносон чинь сумын дарга нар нөгөөхийг чинь авчраад өгдөг байгаа. Улсынхаа үнээр 150 байдаг юм гэнэ ээ. Энэ үед өвсний ажил дуусчихсан байдаг, тэр залуугаа олохоо болиод тань дээр ирэхээс өөр аргагүй болоод байна. Тэр залуу ч намайг шулчхаж, сумын дарга ч бас нэг аргагүй юм яриад, лав сангийн юм байх ёстой, хулгайн ч юм байж магадгүй гэлээ. Энэ байна (гээд боодолтой юм гаргаж өгнө).

	Шижир — Та тэгээд илүү төлсөн мөнгөө олох гэж байгаа хүн үү?

	Төгс — Тэр ч яриа юу байх вэ, ер нь учир зүйг нь олох нь ч бас танайд нэг хэрэг юм. Хөгшин толгой гоомой юм хийхгүй байх нь ч хойшид ч сургаал юм.

	Шижир — Та, тэр залуугаа таньдаггүй биз? Нэрийг нь ч мэдэхгүй биз?

	Төгс — Хамаг гогцоо нь түүндээ байгаа юм.

	Шижир — За мэдлээ, учир нь олдоно биз, та буц даа.

	Төгс — Би тэгээд буцах уу ?

	Шижир— Буц аа, буц, баяртай, баярлалаа.

	Төгс — Баяртай, би 5 дугаар багийн Оргийн Төгс гэдэг хүн шүү (гарч одов).

	Бүтэд — Дүү минь чи чинь өөрийн ухаантай байна уу, үгүй юу?

	Шижир — За яаж байна?

	Бүтэд— Хөдөөгийн хүн, ялангуяа настай хүнтэй чи яаж ярихаа мэдэхгүй юу?

	Шижир — Би эвгүй ярьчихав уу?

	Бүтэд— Эвгүйгээр барах уу, зүгээр л хөөчихлөө шүү дээ.

	Шижир — Арай ч дэндүүлж байна та.

	Бүтэд — Урьдаар хүнтэй ярьж сур, дараа нь удирд, дарга минь! (гарав).

	Шижир — Бас л алдаад тавьчихав аа? Тэгнэ ээ, тэр сүүгээ татчихсан үнээний тухай бодож байж тэр, за дүүрч хөдөөгийн хүнтэй ярих семинар эгчээсээ авч дээ.

	Шижир — (Нөгөө өвсний машины зүйлийг үзэж). Энэ бол хэрэгтэй цагтаа 500 төгрөгийн үнэтэй л байдаг юм байх даа, би бас л мэдэхгүй юм. (Шижир тасалгаандаа орно, хаалга тогшиж гаднаас клубийн эрхлэгч Иш, Тогтохмаа нар орж ирлээ).

	Иш — (Зузаан хавтас сугавчилжээ). Сайн байна уу?

	Бүтэд — Сайн, сайн уу?

	Тогтохмаа — Дарга бий юу?

	Бүтэд — Бий, бий. Дуудах уу?

	Иш — Байг, байг! жаахан байзнах уу?

	Бүтэд — Хүүхдүүд минь ийшээ сууцгаа! (Цайны тасалгаанд орно).

	Иш — (Тогтохмаад) Өнөөдөртөө больё, маргааш нөгөөдрөөс болъё.

	Тогтохмаа — Юуны чинь маргааш, нөгөөдөр гэж, нөгөөдөр чинь концертоо тоглох өдөр болно шүү дээ. Өнөөдөр л энэ үгнүүдээ үзүүлээд батлуулаад авъя, за оръё, оръё!

	Иш — Тогтохмаа! Заавал энэ шүүмжлэл шог номероор бүрдсэн концерт хийх нь алба уу? (Хавтсаа уудалж, нэг цаас гаргаж) зүгээр л хуучин шигээ иймэрхүү дуу хөгжим бүжгийн программ хийчихвэл яасан юм бэ, хэн хэндээ хал балгүй.

	Тогтохмаа — Тэгээд яаж Бор хөндийн клубээс түрүүлэх санаа байна? Ер бусын концерт хийгээрэй гэж Сангаравдан дарга өөрөө даалгасан юм. Шинэ санаачлагатай, шог шүүмжлэлтэй хурд бол хурд, үүнийгээ л тавина.

	Иш — Үгүй, ядаж тэр Сангаравдан даргын тухай, шог дууг нь хасчихъя, бусад нь ч яах вэ дүүрч...

	Тогтохмаа — Больё, чи минь, ганцхан амжилт олж дахиулах номер минь хасчих нь уу? Би түүний чинь өөрөө дуулах гэж байгаа юм. Та ер нь ямар, клубийнхээ тухай боддоггүй эрхлэгч вэ, айгаад байвал юу бүтэх юм бэ?

	Иш — Тогтохмаа минь, би энэ даргын занг мэдэхгүй юм. Хэрэв Сангаравдан дарга дээр ийм юмтай орвол ч ёстой өвөл ч хамаагүй тэнгэр дуугарч цахилгаан цахих байх.

	Тогтохмаа — Ээ чааваас! (хавтсыг нь шүүрэн авч). Та чинь бүр хамаг шүдээ сугалуулж гүйцсэн эр юм аа. (Шижирийн тасалгааг тогшиж орно).

	Иш — За дүүрчээ чухам юу болдог бол? (Шижирийн хаалганы зүг чих тавин чагнаж суутал, Бүтэд хоёр аяга, данхтай цайг барьж ирнэ).

	Бүтэд — (Чангаар). Нөгөө бүсгүй чинь хаачсан бэ?

	Иш— Аяархан (гэж дохино).

	Бүтэд — Аа тийшээ орчихсон уу? (ойрхон чагнана).

	Иш — Яаж байна?

	Бүтэд— Инээлцээд л байна.

	Иш — Энэ хэвээр нь батлуулчихвал гялайлаа шүү.

	Бүтэд — Батлуулах ий?

	Иш — Тийм ээ? 2 дарга ер нь яах бол?

	Бүтэд — Нийтдээ тийм журам хуультайгаас хойш үүний дарга ямар хамаатай, батлуулалгүй яах вэ.

	Иш — Сангаравдан даргаар батлуулна гэвэл ч ярьдаггүй хэрэг. 

	Бүтэд — Өдий төдий хүүхдийн эцэг болж, үс нь бууралтчихаад байж, юу бодож явдаг эр вэ тэр чинь.

	Иш — Үс нь бууралтах ямар хамаатай.

	Бүтэд— Битгий дэмий юм ярь, балай юм ярьдаг хүү вэ?

	Иш — Дэмий гэж юу байх вэ, Шижир дарга ч бас зөвшөөрөхгүй юм билүү, яаж мэдэх вэ?

	Бүтэд — Манай дүүг ч тэр талаар өөлөхгүй шүү?

	Иш — Би Тогтохмаагийн зоригтой шаардлагад нь л жаахан горьдож байна.

	Бүтэд— Тийм үү? Тэгвэл яамай даа, цаадах нь уг хүн нь зөөлөн юм шүү.

	Иш — Наад батлуулах гэж байгаа юм нь хатуу хариуцлагатай асуулт шүү дээ.

	Бүтэд— Тэр ч аргагүй л дээ.

	Иш — Ер нь ийм хариуцлагатай юмыг эртээс батлуулах нь зөв байгаа юм.

	Бүтэд — Тэгэлгүй яах вэ, би ер нь шаардана, энэ хоёрыг.

	Иш — Юу шаардана гэж?

	Бүтэд — Би чинь зүгээр сууж сураагүй хүн, үхрийн суурь дээр очиж сааль хийх гэсэн чинь (хаалга нээгдэж, Тогтохмаа баяртай гарч ирлээ).

	Иш — За юу болов?

	Тогтохмаа — Голж байна.

	Иш— За тэр дээ!

	Бүтэд — Голно гэнэ ээ! яаж галзуурч байгаа нь тэр вэ, цаадах чинь.

	Тогтохмаа — Байз л даа! Ингэж байна, арай л дутуу байна, хурц зоригтой болгож өг, бас хэд хэдэн юм нэмчих гэж байна.

	Иш — За тэгвэл гялайлаа. Тунсаг багш дээрээ очъё (гээд хавтсаа шүүрэн авч гарч одлоо).

	Тогтохмаа — (Бүтэдэд) баяртай эгч ээ! (гээд гарах гэтэл өмнөөс нь Дэлэг орж ирнэ).

	Тогтохмаа — Би одоо л танай байр луу очих гэж...

	Дэлэг — Одоо очсоны хэрэггүй.

	Тогтохмаа — Юмаа төхөөрөх гэсэн чинь яалаа?

	Дэлэг— Би өөрөө төхөөрчихнө, чамд ч бас төхөөрөх барих ажил их байгаа биз.

	Тогтохмаа — Юу? Чи чинь маргааш гарах гэж байгаа гэхэд, мөн санаа нь амарчихсан нөхөр шүү.

	Дэлэг — Намайг явуулах гэж битгий яар!

	Тогтохмаа — За чамтай, энд ярилцахгүй нөхөөр! (гарч явлаа).

	Дэлэг — Мөр гуайн ярилаа гэдэг яг таг таарч байна, яг таарч байдаг байна (гэж сандал дээр суулаа).

	Шижир— За Дэлэг, маргааш гарах гэж байна уу?

	Дэлэг— Харин, юу болж байна дарга аа?

	Шижир — Бид чиний техникийн мэргэжил олох гэсэн хүслийг чинь дэмжиж явуулахаар болгосон доо.

	Дэлэг — Явуулах гэж дэмжсэнд чинь, танд их баярлалаа.

	Шижир — Ингэх дээр 6 сар гэдэг чинь 6 хоног шиг л өнгөрчихнө шүү. Тун их анхаарал идэвх гаргаж оролдох хэрэгтэй.

	Дэлэг — Би энэ жилдээ болих юм билүү дээ гэж ирлээ.

	Шижир — Юу гэсэн үг вэ, ийм сайхан завшаан олдож байгаа дээр нь л яв, маргааш нөхөдтэйгөө хамт явах л хэрэгтэй, тэгж цаг алдаад юу хийх вэ?

	Дэлэг — Завшаан олдсон дээр нь яв гэнэ ээ, маргааш...

	Шижир— Явахаа больё гэх чамд ямар гачигдал шалтгаан байна.

	Дэлэг — Ер нь нуулгүй хэлэхэд дарга минь би энэ Тогтохмаа хүүхэнтэй сэтгэлтэй юм шүү (хаалгыг нь саваад гарч явна).

	Шижир— (Инээж хоцорлоо). Ээ хөөрхий 6-хан сар явна гэдэг чинь юу байх вэ дээ, сэтгэлтэйгээс л хойш ирээд л сууцгаана биз. (Мөн үргэлжлэн инээнэ, Бүтэд хоол цайны өрөөнөөс гарч ирээд).

	Бүтэд— Юу болов? Энэ залуу чинь.

	Шижир — (Инээж). Гэр бүл болох хүсэлтэй гэнэ.

	Бүтэд— Тэгэлгүй яах вэ эр хүн байна. Ер нь чам шиг санаа нь амарчихсан амьтан ер нь хаа байна. Чи ер нь хэзээ энэ тухайгаа бодох хүн бэ? Айл гэрийг зөв зохиож байж, ард улсын хэргийг сайхан зохиодог юм гэж хорины ухуулагч ярьдаг юм байх чинь билээ. Чи намын талын дарга хүн, чамайг энэ аж ахуйн бух улс харж дуурайх ёстой биз дээ.

	Шижир— Эгч минь! Би бас тэр тухай чинь бодоод л байна, гэвч дөнгөж сургууль төгсөөд нэг жил хүрээгүй байна шүү дээ.

	Бүтэд — Сургууль төгсөөд төдий болоод эхнэр авна гэсэн хугацааг хэн тогтоосон юм бэ, улс амьтан чинь амжуулдаг л юм байх чинь билээ. Урагшгүйгээр чи л чадахгүй байгаа болохоос биш би ер нь нэг л өдөр чамайг хаячхаад сааль дээр очих хүн шүү, бодолтой байгаарай хүү минь!

	Шижир — Эгч минь гэр бүл болно гэдэг чухал асуудлыг тийм хамаагүй яаруу шийдэж болдоггүй юм.

	Бүтэд — Энэ сангийн аж ахуйг намын талаар удирдана гэдэг чинь чухал биш хэрэг үү, чи энд ажиллах тухайгаа цахилгаан шиг л надаас асуулгүй зөвлөлгүй шийдчихсэн, дурлачихсан байсан, түүн шигээ хөөцөлдөж болохгүй байна уу?

	Шижир — Хаа ажиллах талаар бол ч би өөрөө мэдэж болох асуудал шүү дээ.

	Бүтэд — Чиний мэдэж байгаа чинь аль вэ?

	Шижир — Эгч минь та бид хоёр шиг, хүн бүр хотод шигдээд байвал малаа хэн маань маллаж, өсгөж үржүүлэх хэрэгтэй болж байна?

	Бүтэд — Чиний тэр мал чинь аль вэ?

	Шижир — Яагаа вэ, аж ахуйн энэ олон мянган мал.

	Бүтэд — За чи битгий дүйвүүлээд бай, удаан маяглалгүй, батлуулах, барих ажлаа хөөцөлдвөл дээр шүү дүү минь.

	Шижир — Батлуулах аа?

	Бүтэд — Чи л мэдэхгүй байгаа бий, шивнэлдсэн үгний шилжих нь түргэн гэгчээр эгчид чинь дуулдчихаад байна.

	Шижир — Эгч минь та байз л даа, хавар болог...

	Бүтэд — Хавар гэнэ ээ! Яасан ёсорхуу эр вэ чи!

	Шижир — Үгүй, эгч минь ирэх хавар сургууль төгсөх хүний чинь, сургуулийг нь төгсгөлгүй яаж болох вэ дээ.

	Бүтэд— Юуны чинь сургууль вэ?

	Шижир — Яагаа вэ, ирэх хавар төгсөөд эмч болно, энэ тэр гээд л тэнд машины дэргэд яриад байх чинь билээ?

	Бүтэд-— (Удаан бодож). Хотод уу? Наашаа гарах өглөө ирдэг бүсгүй юу ?

	Шижир — Харин яагаа вэ тэр чинь.

	Бүтэд— (Яах ч учраа олж ядаад). За гайгүй хүү минь, чи будилуулав уу, би будилуулав уу, учир нь олдоно (гарна).

	Шижир — Төрсөн эгчийн хувьд муу дүүдээ асуултыг ч харин нэг хурцхан шиг тавьж байна шүү. Бүр ямар ч гарцаагүй тулгаж байна гээч! (галын өрөөнд шуугиан болж Бүтэд, Мижид нар цувран орж ирцгээв).

	Мижид — Би энэ жолоочид танайхыг зааж газарчилж яваа ухаантай (эргэж хараад) үгүй нөгөө жолооч маань хаачив аа?

	Бүтэд — Ямар жолооч? (Гаднаас Бадрах орж ирэв).

	Шижир — За Бадрах гуай юутай байна даа.

	Бадрах — Гойд юмгүй шив дээ, уралдааны комиссуудын ажил хэзээ дуусдаг юм бол гэж хүлээж сууна. (Бүтэд цай идээ тавьсны дараа Мижидийг нударч) хоёулаа тийшээ оръё хөө (Тэр хоёр галын өрөө рүү оров).

	Шижир — Танай уралдааны комиссууд ч нарийн нямбай судалж байна даа.

	Бадрах — Танай зарим бригадууд ялангуяа тариа ногооныхны ажил ч энэ жил сайн зохиогдсон байна шүү.

	Шижир — За яах вэ, уралдаантайгаас хойш нэг нь түрүүлж нөгөө нь хоцордог л байх, харин би ноднингийнхоо Хундын амралтад алдсан ханхай тэрэгнийхээ мадын хариуг л авчихмаар байна.

	Бадрах — Чи чинь тэр уралдаанаа мартаагүй байгаа юу, нэхвэл ч нэх л дээ (тэр хоёр шатар өрнө).

	Шижир — Нэхсэн хүн нэгээ бодно доо.

	Бадрах — Шатар дээр авч ч болох юм аа, харин энэ уралдаан дээр ч юу бол доо. (Тэр хоёр хэд нүүв).

	Шижир— Техник жолооддог хүн тэргээрээ л түрнэ биз дээ?

	Бадрах — Энэ морь хаачих вэ? (пауз) Хүүш хадлан руу орох нь хараач! Дарга минь морин хадуураар амжилт гаргаж сурчээ. Тэгнэ ээ чи (нүүв).

	Шижир — Бас ч тэгж ганц мориор голлохгүй шүү (нүүнэ).

	Бадрах— Харав уу? үүнийг, хөдөө аж ахуйд техник нэвтрүүлж байгааг нь?

	Шижир — (Нүүнэ). Хуучин практик өөрчлөгдсөн шүү (нүүнэ).

	Бадрах— (Нүүхээ болиод). Шижир, хуучин практик гэхээс, танай энд ёстой хуучирсан практик, хуурамч арга хоёр ноёрхож гүйцсэн газар шүү, мэдэж байгаа биз дээ чи?

	Шижир — Мэдэгдэж байна, яаж өөрчлөхөө л одоохондоо олоогүй байна.

	Бадрах — Би, чамайг бодвол аж ахуйнуудаар арай удаан явсан болохоор эдний чинь жаал зуул мэднэ. Би ярина дараа. За нүүлээ (тэмээ иднэ).

	Шижир — Тэр ч яах вэ, тэртэй тэргүй гарздаа гарсан тэмээ байсан юм.

	Бадрах — Техник хөгжлөө ч гэсэн тэмээгээ мартаж болохгүй хөө

	Шижир — Тийм нь ч тийм ээ! Тэмээгээ зүгээр өгөхгүй дээ (иднэ).

	Бадрах— Зүйтэй, чам шиг залуу хүнд хүү ч хэрэгтэй, хүүхэн ч хэрэгтэй. Сангаравдан даргыг чинь нэг шалаад үзвэл юу гэх нь вэ?

	Шижир — Орлогч нь урдуур нь гүйгээд орчдог хэрэг (нүүв).

	Бадрах — Мөрийг чинь хална даа (идэв).

	Шижир — Орыг нь томилно доо (хүү нүүв).

	Бадрах — Боловсон хүчин элбэгтэй айл шүү, бодолгүй горьгүй.

	Шижир — Бодоод бодоод Бор хөндийнхнийхөөс ч... цод!

	Бадрах — Энэ муу хүү чинь яасан зоригтой эд вэ?

	Шижир — За боловсон хүчин рүү дайрч байна шүү, зоригтой дэвшүүлнэ дээ, бас цод!

	Бадрах — Орлогч томилогдохоор шийдэв бололтой, одоо бас трактор комбайнууд хөдөлгөх дэг ээ, ингэвэл морь алдана.

	Шижир — Мал хэрэгтэй.

	Бадрах — Ингэвэл тэрэг техник суларна.

	Шижир — Аль аль нь чухал байх, мал техник хоёроо ч бод, мадаас гарах аргаа ч бод!

	Бадрах — Хүүгээ хаяад зугтаана.

	Ш ижир — Хүүгээ хаяад зугтав уу?

	Бадрах — Одоо яая гэх вэ?

	Шижир — Хүнээс үнэтэй капитал байдаггүй юм, мад!

	Бадрах — (Инээж) Далан таваар бууж өгье, зориг арга хоёр чинь зөв байна. (Бүтэд, Мижид хоёр чимээгээр шагайж).

	Бүтэд — Энэ хоёр чинь тоглож суугаа улс юм, ор хөө Мижид ээ!

	Шижир — За (Шижир, Бадрахыг гаргаж өгөхөөр хамт гарав).

	Мижид — За хө чи дуулав уу? Энэ жолоочийг Нэг их албан хэрэгтэй юм шиг сураглаад л ирсэн, аль вэ? Шатар тавьж тавьж, тэгээд миний захисныг бодоорой гэнэ шүү.

	Бүтэд — Юу тэр вэ?

	Мижид — Юуг юу байх вэ, хямд мах ч юм уу, сүү ногоо л захиж байгаа биз, мэдэж ядах юу байх вэ?

	Бүтэд — Мөн, захидаг хүнээ олов оо! (Шижир, Бөөр хоёр ирнэ).

	Мижид — Таньдаг нүүр халуун гэгчээр, эд нар чинь ингээд л нэгийгээ хэрэгт хийх улс даа.

	Шижир — Хэрэгт хийх улс даа гэж хэн тэр вэ?

	Мижид — Цаад жолооч чинь ээ! Миний захисныг бодоорой гэнэ шүү, хямд үнэтэй л...

	Шижир — (Инээж). Мижид гуай голдуу онодог сон, үүн дээр нэг алдчихлаа даа? За тэр ч яамай. Бөөрөө суу, Батнасан надад саалийн тухай болоод бас бус хэдэн ном олж өгье гэсэн юм. Түүнийг л хоёулаа элбэж хамжиж олж үзвэл хайдагшуулсан үнээ сүүгээ татчих дээр яадаг тухай арга нь олдоно доо.

	Мижид— Түүн дээр номсоод яах юм бэ, нөгөө яваад ирэх хооронд чинь сүүгээ татчихаа юу?

	Бөөр — Тийм!

	Шижир — Манай эгчийн арга шиг бол ч дэмий, гэвч ийм улсын санал зөвлөгөөнийг авах нь зөв байдаг юм.

	Мижид — Ингэдэг юм, тугалуудыг нь буцааж авчраад хөхүүлдэг юм.

	Бөөр — Одоо аль нь аль үнээний тугал гэж мэдэх вэ?

	Мижид — Хамаагүй ээ! Тэгэхдээ муу тэвээрсэн тугалууд байвал авчраад тугал авхуулаад хөхүүл, амархан бүтэхгүй гэж мэдээрэй. Залхуугүй оролд! Тэгсээр, тэгсээр тугалдаа дасчихна, эхлээд нэг хэсэг сүү нь, саальчны чинь норм улам муудна бий, тэгээд аажмаар нэмэгдээд ирнэ, тэгээд хуучин хэмжээндээ хүрээд ирэх дээр нь дахиад хайдагшуул, тэр ч амархан.

	Бөөр— Мөн байна шүү.

	Мижид — Ингэх дээр нэгд үнээнүүдээ сүүжүүлж, хоёрт туранхай тугалаа тэвээрүүлсэн. Ийм хоёр ашигтай ажил болдог юм.

	Бөөр — (Баярлаж) за, их баярлалаа. Би маргаашаас эхлээд туршаад үзье. Энэ лав бүтнэ, та хараарай (гарч гүйв).

	Шижир — Энэ лав зөв арга боллоо шүү.

	Мижид — Эгч нар чинь, бичиг номоос сураагүй ч гэсэн биеэрээ үзсэн нь их ном л доо (Батнасан орж ирэв).

	Батнасан — Май ижээ! (түлхүүрээ өгнө).

	Мижид — Үгүй чи чинь унтаж амарч чадав уу даа?

	Батнасан — Унтаад сэрсэн чинь гэрээр дүүрэн хэншүү, чанасан мах чинь шарсан мах болчхож.

	Мижид — Хүүе, ингэнэ ээ ингэнэ, үг олдох дээр (гарч явна).

	Батнасан — Эжий маань өнгөрсөн хойно мөн л сандрав аа, тэр чанасан шарсан мах нь аль эрт миний ходоодонд орчхоод байдаг.(Сугавчилж яваа гурав дөрвөн номоо Шижирт өгч). Одоохондоо энэ хэдийг үзэж бай дарга аа! Газар тариалангийн тухай миний бас нэг сайхан номыг хүн гуйж үзэж байгаа, түүнийг би авчирч өгнө.

	Шижир — За их баярлалаа, юун сайн юм бэ, саалийн тухай ч энд тов тодорхой байгаа даа (нэг номыг нээж үзнэ).

	Бүтэд — (Мөн нэг номын зургийг хараад). Энэ чинь юуны машин бэ?

	Шижир — Үр суулгадаг машин юм уу даа?

	Батнасан— Биш ээ! Төмс тарьдаг машин.

	Шижир — Аа тийм үү?

	Батнасан— Эд нар ч хоорондоо их төстэй.

	Шижир— Аа тийм! (Нөгөө төмрийг авч) Батнасан, өвсөн дээр байсан залуучууд намар ийм юм) Гаднын хүнд наймаалсан байна билээ.

	Батнасан — Үзэж наймаалсан хүнийг ч мэдэхгүй, алдаж төлбөрт орсон хүнийг мэднэ ээ. Дамчаа алдсан нь үнэн, наймаалах хүн биш, харин наймаач хүн байсан, гэхдээ одоо тэр нөхөр нутагтаа буцчихсан.

	Шижир — Учир нь олдох нь ээ, тэгвэл.

	Батнасан— Тэр амархан олдоно оо! За би явъя. Аа тийм, арай л мартчихсангүй, танд энэ захидал түрүүн ирсэн юм. (Батнасан захидал өгөөд гарч одов).

	Бүтэд— Юун захидал вэ?

	Шижир— Таны өнөө батлуул гээд шаардаад байдаг хүнээс ирж.

	Бүтэд — Өнөө машины дэргэд ярьдаг уу?

	Шижир— Тийм! Танд мэнд хүргэж байна билээ. (Шижир захиагаа уншихаар өрөөндөө орлоо).

	Бүтэд — Би ч лав бурж байж, будлианд орооцолдчих шиг боллоо шүү, чухам яаж мултрах бол? Ай даа энэ зав ихдэхэд үү? Ийм л байгаа юм даа. Хов яриа гэдэг чинь завтай улсын зан гэж эцэг минь загнадаг байж билээ. Одоо л амаа барьж байя чи минь.

	Шижир — (Ном захиагаа тавьчхаад гарч ирэв). Эгчээ маргаашийнхаа түлээг...

	Бүтэд — Юу хийх вэ, өчигдрийн чинь хагалсан түлээ маргаашдаа хүрнэ, амар хүү минь. Бор хөндийн уралдааны комисс ирчихсэн гэнэ билээ, ажил ихтэй байна уу? Тэр уралдаанаа алддаг чинь л базаахгүй.

	Шижир — Үгүй тэр ээ!

	Бүтэд (Амаа дараад цааш оров).

	Шижир — Бас энэ уралдааны тухай хэзээ хэнээсээ дуулчхав даа?

	Гэтэл би чинь саналаараа гуйж, дурлаж, эндхийн ажлыг мандуулна гэж нам, улсын өмнө үгээ өгчхөөд ирсэн хүн шүү дээ. Эргэж буцах ёс ч үгүй, зам ч үгүй болжээ. Намын зохион байгуулагчийн толгойд ийм бодол бодогдож байдаг чинь шившигтэй муухай хэрэг болж байна. Би ингэж бодох юм бол тэр Өмнөговийн залуу юу гэж бодох хэрэг вэ? Би, хөнгөн сайхан амжилт хайж ирсэн дарга биш ээ! Миний ийшээ тэмүүлсэн минь зөв, чи чадахгүй байна гээд эндээс намайг аваагүй цагт хаачих ч эрх надад байж болохгүй гэдгийг энэ эгчээс эхлээд, тэр эмч болох гэж байгаа бүсгүй, хэн нь ч хэлнэ. Шижир эндээс хаачих ч үгүй, ингээд эндхийн ажил амьдралыг бахархал болгохын тулд миний тулалдаан нөгөөдрийн концертоос эхэлдэг байжээ.

	 

	ХӨШИГ

	 

	ГУРАВДУГААР БҮЛЭГ

	ДӨРӨВДҮГЭЭР ҮЗЭГДЭЛ

	 

	Шижирийн албан тасалгаа нэлээд тохилог төхөөрөмжтэй, тасалгааны нөгөө талд тариа, эрдэнэ шиш, элдэв ногоотой үзүүлэн таниулах зүйлүүд тавьсан ба зарим нь тусгай самбар дээр хадсан байна. Шижир сонин уншиж сууна. Ширээний цаана хананы хажууд радио хүлээн авагч байна. Мөр орж ирлээ.

	 

	Шижир — Мөр дарга, энэ шинэ сонин уншсан уу? 

	Мөр — Ойрдоо зав муутай л яваа шүү, хүүхдүүд минь ирчхээд сандарч

	Шижир — Юун хүүхдүүд вэ?

	Мөр — Яагаа вэ нөгөө курсийнхэн маань ирчхээд сар шахуу орон сууц нэхээд амь тэмцүүлж байна.

	Шижир— Манай Өмнөговийн залуучууд сайн сурч ирсэн шүү дээ.

	Мөр— Одоо ч тракторч, комбайнчаар ханаж байна.

	Шижир — Минийхээр бол ханах яагаа ч үгүй санагдана, ямар ч бол та үүнийг нэг уншаач! (Сониноо өгөөд гарна. Мөр сонин уншив).

	Мөр— Юу? Мөрийн мөрөөр гэнэ үү. Ажилчдын аж байдлын хангамж, хамтын гэрээний үүргийг биелүүлээгүй, за энэ ч аргагүй... юу? аж ахуйн дарга Сангаравданг мэхэлж, гүйцэтгэлийн мэдээг хуурамчаар гаргаж төвд ирүүлсэн, ажлыг зөвхөн арга мэхээр өнгөрүүлэхийг оролддог, үгүй ээ хэн ингэж намайг гүтгэдэг хэрэг вэ.

	(Сангаравдан орж ирнэ).

	Мөр — Үгүй Дарга аа харав уу мөн гүтгэв ээ!

	Сангаравдан — Юу вэ шинэ сонин уу? (авч уншив).

	Мөр— Би үүний эзнийг мэдэж байна. Та ер нь ямар тэвчээр тэсвэртэй хүн бэ. Намайг яах вэ оролдож ханах юм биш, таныг ч гэсэн нэг ч сэтгэл амар ажил хийлгэхгүй, ирснээсээ хойш оролдоод л байгааг та мэдэж байгаа биз дээ. Үгүй ээ энэ ширээний чинь цаана үүнээс өөр суучих хүн манай улсад даан ч байдаг байгаа даа, та бод, ноднин намар ирээд л сар болоогүй л таныг дуу хөгжмийн шогт оруулаад л, тэр уралдааны комиссууд манайхны өмнө инээдэмтэй доог болгож тэр сайхан мандаж явсан нэр хүнд рүү чинь булингартай ус асгаад л, төрсөн дүүгийн чинь толгойг нь эргүүлж таны өмнөөс цэнэглээд л, энэ муу томоогүй Батнасанг ч бүр, та бид хоёрын эсрэг циркийн сургуультай гөлөг шиг болгочих гээд, үгүй ер нь юу болж байна. Та ер нь ойлгож байна уу ? Ээ гэгээн минь, өөрөө нэг л их хөдөө аж ахуйн техник, малын ажиллагаа, тариалангийн мэдэцтэй болж ном, хэвлэл арга ухааныг нь судалж байгаа юм гэнэ. Үүнийг та хэний аяга руу хэлээ дүрэх гэж байгааг ойлгож байгаа биз дээ (энэ үед Батнасан орж ирнэ). Ноднин намар уралдааны комиссуудад аж ахуйг танилцуулахаар би явсан бол урьдах жилүүдийнх шигээ л уралдаанаа аваад ирэх байсан гэхэд, Шижир заавал өөрөө дагуулж тэр нурчихсан ногооны зоорь, эвдэрсэн техникийн төмрийн хог дээр аваачиж үзүүлснийг бод.

	Батнасан— Мөр гуай, тэр өдрийн дайралддаг төмөр утсан тоног хударгатай таны мэдлийн аж ахуйн хэдэн үхэр тэрэг чинь бол тэр комисс дээр өөрөө яваад ирсэн шүү дээ.

	Мөр— За тэр, тэр тэрэгний хажуугаар комиссууд хараагүй өнгөрөх гэж байхад нь Шижир, манайхан хөдөө аж ахуйд техник нэвтрүүлж байгаа нь энэ дээ гэж хэлсэн гэнэ билээ. Түүнээс биш Бор хөндийнхөн манай 2-ын бүх гүйцэтгэл адилхан 107, 7 байсан.

	Батнасан — Гүйцэтгэл нь адилхан ч гэсэн манай намрын өвс тарианы ажлын хугацаа хэтэрхий сунаж улсын бүх сангийн аж ахуйнуудын сүүлд орж зарлага нь дийлсэн юм шүү дээ. Ер нь уралдаанаа алдсандаа ч болсон юм биш, улсын төлөвлөгөө биелүүлээгүйгээс болж байгаа юм.

	Сангаравдан — Намайг харалган гэж энд хэлсэн байна.

	Мөр — Харин ингэж л гүтгэж байгаа юм даа. Шижир юм л бол ер нь ажилчдын аж байдал хангамж гээд л миний хариуцсан ажил руу хушуугаа дүрээд байдаг нь юу вэ? За үйлдвэрчнийг хорооны дарга сан бол яах вэ гэхсэн, намын ажил гэдэг чинь миний мэдэхээр бол хурал, дугуйлан, лекц, семинар, сонин уншлага, улс төрийн яриа, таниулга гээд л барагдахгүй их ажил байдаг сан.

	Батнасан — Тэр ажлууд чинь, амьдралаас тасархай байдгаа больсон, Мөр гуай.

	Мөр — Намын ажлын үр дүн нь, ажилчдын мэдлэг, хүмүүжил, эх оронч үзэл, тэсвэр хатуужил, идэвх зүтгэлийг нь дээшлүүлж өхийн төлөө байдаг юм хонгор минь.

	Батнасан — Тийм үү? Тэгээд танай хүмүүжил үзэл суртал дээшилсэндээ, энд өдий олон жил хоргодоо юу? Тийм байхаа, дулаан байшин бэлэн хоолонд нь хоргодсон гээч!

	Мөр — Тэгээд юу гэж?

	Сангаравдан— Тэгээд би чамайг энд удсан, ажлыг нь илүү мэддэг юм гэж итгэж явсан юм. Тэгсэн чинь чиний явцгүй муу цаасан илбэ намайг өдий олон жил аргалж дөнгөж байсан юм байж.

	Мөр — Дарга аа! Та чинь мөн үү?

	Сангаравдан — Мөн! Би Сангаравдан тэр чигээрээ л мөн.

	Мөр — Дарга битгий сандар, энэ бол хууль, зуд ирвэл юу юундаа билээ. Шинэдээ юм бүхэн цочмог ингэж л байдаг юм. Тайвшир, хэд хоног л доо, цаг гэдэг чинь юуг ч арччихдаг юм.

	Сангаравдан — Дуу! намайг мэхэлж уймраа чавганц шиг давхиж нүд хуурсан ажил зохиож явдаг чинь эцэслэх болж. Та нарын тусламж гүйцлээ! Гэгээн туслагч нар минь гарцгаа! (Мөр түргэн гарав).

	Батнасан— Та нар гэж хамтруулж байгаад тань гомдмоор л байна.

	Сангаравдан — Чиний тусламжийг бас мэднэ, юугаараа гийгүүллээ. Зоригтой шаардлагаараа юу? Тэр чинь манай хонхон сэрүүлэгтэй ширээний аяган цагтай яг адилхан, хонгор минь.

	Батнасан — Тэдний чинээ ч гэсэн багадахгүй л байх даа.

	Сангаравдан— Их тус ч дүү минь чиний балаг одоо хүртэл арилаагүй байна. Ноднингийн чинь гайхуулж шилж сонгож авчирсан залуучууд, тэр Хаймчиг чинь манай социалист хөрөнгөнд халдаж нутгийн ард өөрийнхөө нөхдийн мөнгийг луйвардаад бүр балаг тарьсныг мэдэж байна уу?

	Батнасан — Та нэг хүнээр бусдыг битгий хамруул. 

	Сангаравдан — Бусдыг гэнэ шүү, тэр бусад чинь, ажил хийхээсээ урьдаар элдэв аж ахуйн хангамж шаардахаас өөр юу гийгүүлж байна. Батнасан — Таны запаасаар саатуулж цаг хугацааг нь хожимдуулсан засварыг, одоо хэн амжуулж аварч байна, тэр залуучууд.

	Сангаравдан — Тэр Өмнөговийнхон уу?

	Батнасан — Тийм биш үү? Хэн бэ тэгээд? Та бол хөдөө аж ахуйн техникийн ойрын мэдэцгүй, мэдье ч гэж сонирхдоггүй, тийм ч учраас та зарим хүнийг олдошгүй, техникч гэж тахиж, шүтсээр байгаад, Бямба мэтийн улс аж ахуйг чухал цагт нь боодог хясдаг байсан, тэр хорвоод ховор хүний чинь хэн орлож чадах байна? тэр залуучууд!

	Сангаравдан — Ээ гэгээн минь ээ. Чиний нөгөө завхрал гаргаж авчирсан Залуучууд уу? Түүнээс чинь болоод тэр одоо Мөр бид хоёрыг өдөр шөнөгүй тарчилгаж байна.

	Батнасан — Завхрал гэнэ ээ! Та нар эрүүл агаартай бэлэн сүү тос ногоо, махтай, газар, амрахаар ирсэн амрагчид уу? Хүнээр ажил хийлгэхийг мэдэхээс биш аж байдлыг нь гүйцэд хангадаг уу? Уржнан алтайгаас ирсэн залуучуудаас яагаад наймхан үлдээв? 

	Сангаравдан — Хангаагүй л гэж хэлэхгүй байхдаа.

	Батнасан — Харин тэгээд сүүлийн үед их шаардуулсны хүчинд жаахан хөдөлж, түүний чинь ачаар энэ Өмнөговийнхон суурьшиж байгаа юм.

	Сангаравдан — Хаймчиг яагаад явсан бэ?Бас хангаж чадаагүйгээс үү?

	Батнасан— Хаймчиг юунд буцаж ирээв ? Хаймчигийг юу эргүүлж татав, та бид хоёрын ид шид биш! «Цэргийн хүний сэтгэл зүрхэнд оръё гэвэл ходоодоор нь дамж» гэж Суворов хэлсэн юм гэнэ билээ, та том офицер байсан хүн надаас илүү мэднэ биз.

	Сангаравдан — Чи хө таарах таарахгүй цитатаар намайг битгий тархид.

	Батнасан — Тэгвэл хийснийхээ хэрээр хэрэглэнэ гэдэг социализмын үндсэн зарчмыг та...

	Сангаравдан — Чи хөө амаа тат, социализм гэдгийг чинь, чиний бодол шиг ганцхан өдөр байгуулчихдаггүй юм.

	Батнасан — Тан шиг энэ аж ахуйг унтраачихгүй шиг урсгаад л байвал удахгүй хүрнэ гэж бодож байна уу?

	Сангаравдан — Удаа дараагийн жилүүдэд төлөвлөгөөгөө 100% биелүүлчхээд уралдаан..

	Батнасан — 100-аас дээш тоо байдгийг та мэддэггүй юу? Хэдэн зуугаар нь ахиулах түлхүүр нь, тэр залуу хүчнүүд шинэ техник, социалист ухамсар, аж байдлын хангамж 4 юм. Эдний нэгдлээс...

	Сангаравдан — Онолч минь чи манай бололцоо, бололцоог мэддэг үү? Хуруугаа нэмээд аль, хушуу чинь надад саад болж байна. Энэ! энэ бас хушуу (сониныг үзүүлж) хэний хушуу вэ? (Шижир орж ирнэ).

	Сангаравдан— За Шижир дарга минь энэ онолчоо, яллагчаа, хөндий туслагчаа хүмүүжүүлээд аль.

	Батнасан — Таны тэр гайхуулаад байгаа зуу, зуу гээд байгаа тоо чинь хэний хүч вэ? Энэ олон залуучуудын хүч хөдөлмөрийг та олж харж, зохион байгуулж, аж ахуйн улсын төлөвлөгөө биелүүлээгүй, арвин их ашгийг оруулж чадаагүйгээс тэр.

	Шижир — Дандаа илүүлж байснаас, хааяа нэг сөргүүлж байвал дээр байдаг юм.

	Сангаравдан — Та битгий ёжил.

	Шижир — Ёжилж байгаа ч юм биш сайшаалд дасах муу юм шүү, шүүмжлэлд дасаж дөжрөх бүр ч муу байдаг юм. Харин би их баярлаж байна.

	Сангаравдан — Мөн дөө баярлацгаа.

	(Сангаравдан гарч одов)

	(Батнасан уйлж эхлэв)

	Шижир— За тэр дуусдаггүй ярианыхаа үндсийг надад ярьчих.

	Батнасан — (Уйлагнаж) одоо дууссан, бүр мөсөн дууссан, дарга минь. Би энэ ажлыг чинь дийлэхгүй нь, намайг солиод аль. Би ямар ч хамаагүй өөр ажил хийе. Би гахай хариулъя (пауз). Хаймчигийн явдлаар намайг чичиж үргэлж мухардуулж, байх санаатай. (Шижирийн бүх яриг маш зөөлөн ба дотночилсон байна).

	Шижир — Намын хүн гэж ямар хүн байх ёстой гэдэг билээ?

	Батнасан (Үл дуугарна).

	Шижир— Шантаршгүй, гуйвшгүй хатуу металлаар хийгдсэн хүн байх ёстой гэдэг биз?

	Батнасан — (Аяар) Тийм ээ.

	Шижир — Чи энэ сангийн аж ахуйн олон зуун залуучуудыг намын талаар удирдаж, тэдний сэтгэл санааны их хүчийг чиглүүлэгч мөн үү?

	Батнасан — (Үл дуугарав).

	Шижир — Чи бид хоёр энэ аж ахуйн комиссарууд мөн биз дээ?

	Батнасан — Та юу?

	Шижир— Би ч, чи ч (пауз). За Батнасан дүү минь, хоёулаа бодъё, хоёр комиссар нь саяын чам шиг аашлан давшилж байвал болж байна уу? Энэ армийг зоригжуулагч нар, сэтгэл санааны их хүчийг нэгтгэж чиглүүлэгч нар мөн үү?

	Батнасан — Уучлаарай дарга аа, миний буруу?

	Шижир— Чи түрүүн юу гэв? Гахай хариулъя гэв үү? Тийм ээ! Гахай хариулахад хэцүү юм гэнэ гэж улс ярьдаг юм. Тэгээд чи хэцүү ажил шилж авч байна уу?

	Батнасан — Үгүй би амрыг нь шилсэн юм.

	Шижир — Хэрэв манай аж ахуйн залуучууд чамаар үлгэр хийдэг, удирдуулдаг гэхэд чи өөрөө өөрийнхөө хэлсэн үг, байж байсан байдлаа сайн бод.

	Батнасан — Сангаравдан, Мөр хоёр ер нь хүн шиг улс биш.

	Шижир — Хаймчиг?

	Батнасан — Хаймчиг ч тэр.

	Шижир — Хүнийг хүн болгоно гэдгийг чи сайн мэддэг, тэгвэл бид хоёр өөрсдөө ямар байж хүнийг хүн болгох ёстой вэ? Тэгвэл мал чулуу, гахайтай ажиллахтай зүйрлэшгүй хэцүү мөртөө мартагдашгүй гавьяатай ажил бол, хүнтэй ажиллах ажил.

	Батнасан— Тийм ээ! Хаймчигийг авчирснаараа би тун их алдсан юм.

	Шижир — Авчирсан нь алдсан хэрэг биш, бид тэр хүнийг хүн болгох гэж ажиллаж өөрчилж чадаагүйдээ алдсан хэрэг.

	Батнасан — Тэгвэл Сангаравдан гуайтай ажиллахад ч хүч хугацаа хоёрыг ч харин барна биз дээ.

	Шижир — Чи буруу ойлгож байна. Чи залуучуудтайгаа ингэж харьцдаггүй атлаа Сангаравдантай яагаад заавал тэгж харьцдаг билээ? Тэр буруу. Батнасан минь дутагдалтай хүн байна гэхэд түүнд байгаа сайн талыг олж харсан байх хэрэгтэй. Тэгж харвал Сангаравдан тийм ч муу хүн биш, харин нэлээд сайн хүн шүү. Батнасан— Сайн хүн? Та чинь...

	Шижир — Батнасан минь чи сайн санаж яваарай, зарим дутагдалтай хүний дутагдлын үндэс, тэр хүн дээр биш, хажуугийн өөр хүн дээр байж болох юм шүү. Жишээ нь бид Дамчаагаар 150 төгрөг төлүүлчихсэн.

	Батнасан — Ойлгогдож байна.

	Шижир — Галын хайчны үзүүр улайсаж ч байсан, хайч барьж байгаа хүний гар халдаггүй шүү дээ. За чи явж жаахан бод (Батнасан гарна).

	Шижир — Радио хүлээн авагчийг эргүүлж байтал маш сүртэй цэргийн аяны марш дуугарч эхлэв (Гаднаас Сангаравдан гартаа цаас барьж орж ирээд тэр, маршийг мөн сонсож зогсов).

	Шижир — (Сангаравданг харж хөгжмийг зогсоотол)

	Сангаравдан— Байз жаахан дуугараг.

	Шижир— (Дахин дуугаргаж радио хүлээн авагчаас холдож суулаа. Сангаравдан нэг чигт гөлрөн толгойгоо өргөж гүнзгий бодол болон зогсоно, Хөгжим төгсөв).

	Сангаравдан — Газар доргиулж, тэнгэр дүнгэнүүлсэн техникийн батлионууд, цувааны нь үзүүр харагдахгүй жигдрэн үргэлжилсэн морин хороонууд нийлсэн, механикжуулсан том дивиз командалж, шөнийн харанхуйд ч борооны ширүүнд ч, нарны халуунд ч түмэн ард эх орон, хань нөхдийнхөө төлөө, ядрах эцэх, халах, хөрөх, өлсөх, цангахыг мэдэхгүй зүтгэж, хөвч хянганы нуруу, хөлөөс зуурсан элсэн цөл, замын урт бэрхийг ч, зандалчны хорт аюулыг ч ялж туулж яруу алдраа, эх орондоо цуурайтуулж, ялалтын тушаалд нэр нь орж явсан хурандаа Сангаравдан чи 20, 30-аадхан трактор комбайнтай 2-3-хан зуун ажилчидтай энэ аж ахуйг удирдах далайц нь хүрэхгүй хөл алдаж байна гэж үү, Ямар хачин хэрэг вэ. Энэ тухай дайны галын дунд мөр зэрэгцэж явсан миний фронтын сайн найз, нөхөр Петров, надад лав нэг хариу хэлж өгөх байсан байх даа. Даан ч хол, Украинд, бас л нэг хамтралын дарга хийж байгаа гэнэ билээ. Би очоод нөхөр Петров та энэ тухай надад нэг хариу өгөөч гэх юмсан? Юу гэж надад хэлэх бол? (Хөдлөхгүй зогсоно).

	Шижир — (Аажмаар босож) Сайн нөхөд бие биедээ үргэлж аятайхан байх нь сайн хэрэг, гэвч сайн нөхрийнхөө нүүрэн дээр нь зоригтойгоор үнэнийг нь хэлчих ч зориг байхгүй бол сайн нөхөд байж чаддаггүй юм гэнэ билээ. Бодвол та жагсаалын цэргээс, тасаг, салаа, суман, хорооны дарга хүртэл цөмийг нь дамжиж, цөмийнх нь амьдрал, нарийн онцлогийг нь мэдэж, дивиз командалсан чадамгай хурандаа болсон хэрэг биз. Тэр завсар байлдааны ямар ч зэвсэг техникийг цөмийг нь таван хуруу шигээ мэдэж, винтов, пулемёт, автомат, миномет, ямар ч их буу байлдааны үед гацвал, та нүдээ аниад гацааг нь гаргаж чадах мэдэцтэй байсан биз. Тэгвэл та одоо өвсний морин машины ажиллагааг ч мэдэхгүй сууж, үхрийн суурин дээр цаг цагт нь юу шаардагдаж байгааг ч мэдэхгүй, нисэж ирээд орой дээр нь суучхаад биелүүл! хий! давуул гэж шаардахаас биш тэр жагсаалын цэргийн салаа сумангийн дотор орж хэн яаж ямар аргаар хийж, биелүүлж давуулах ёстой вэ гэдгийг нь харж зааж чадахгүй учраас хоосон далайцаар хэчнээн дэвэвч дороос нь тулах агааргүйдэж, хөл алдаж бухимдаж суугаа бүргэд шиг болчхоод байна гэж танай фронтын найз Петров хэлэх биз ээ гэж бодно.

	Сангаравдан — Чи өөрөө юу гэж бодож байна.

	Шижир — Та ч зүтгэлтэй, зоригтой, шударга ч хүн, гавьяатай ч хүн. Гэвч таныг одоо музейн газар хүлээж авахгүй. Тэгвэл та сур! ажилла. Та магтуулж сурчихсан, түүгээр сэтгэлээ хуурч тайвширч суух завсар чинь бусад аж ахуйнууд дээр шинэ шинэ туршлага ололт амжилтууд гарч, нэг мэдэхэд манайх хамгийн хойно орчихсон байгааг ойлгож байна уу? Та өөрөө сайн бод, бид ч тусалъя.

	(Сангаравдан цонхон дээр очиж зогсоно, нэлээд удсаны дараа зүрх муутай тогшилтоор хаалга тогшино. Сангаравдан аяархан өндийж хаалга руу хараад)— За ор! (Тогтохмаа түрүүлж Дэлэг, Бөөр, Дамчаа 4 орж ирнэ)

	Шижир — (Зөөлнөөр) За та нар юу гэж явна (тэд дуугүй зогсоно)

	Сангаравдан — Надтай уулзах хэрэгтэй юу?

	Тогтохмаа — Тийм ээ.

	Сангаравдан — Ямар?

	Тогтохмаа — (Дэлэгийг нударч) Хэлээч!...

	Дэлэг— Та надад өгнө гэсэн шүү дээ.

	Сангаравдан — Аа тийм, би нээрээ та нарт амласан юм байна. Тэгээд сууцгаачихсан уу?(Тэд цөм гартаа буй цагаан цаасыг гаргаж) батлуулчихсан, батлуулчихсан.

	Сангаравдан — За тэгвэл та хоёр маргааш манай байшинд ор.

	Бөөр — Дарга аа бид хоёр.

	Сангаравдан — Та хоёр Мөрийн байшинд ор. Бид маргааш өглөө суллачихсан байя (Тэд сайн бие биеэ харна). Юуг нь гайхацгаагаа вэ, би сургуульд орох болсон.

	Тогтохмаа — (Их баярласнаар) Их сургуульд уу, намын дээд...

	Сангаравдан — Аль нь ч биш аж ахуйн тооцоон дээр ирсэн сангийн аж ахуйнуудын нэгний ногооны бригад дээр жагсаалын цэргээр орно.

	Дамчаа — Дарга аа та буцаж ирэх үү?

	Сангаравдан — Харин та нар тэр байшингуудынхаа бүх цонхыг онгойлгож цэвэрлэн ариун салхи салхилуулаарай. Тэр байшингуудад шинэ залуу амьдрал буцлаг. Хэзээ ч гэсэн би буцаж ирнэ. (Батнасан, Хаймчиг хоёр орж ирнэ).

	Сангаравдан — Та нар бас юу гэж явцгаана.

	Батнасан — Хаймчиг маань албадангийнхаа хугацааг дуусгаад ирлээ. Одоо цааш нь яах вэ?

	Шижир — Түлээн дээр албадан хийл үү ?

	Хаймчиг — Тийм ээ дарга аа, одоо би трактор комбайны курст л...

	Сангаравдан — Чамайг дөрөөний гүйлгээ хийж байх завсар нөхөд чинь төгсчихөөд ажлаараа ч, ахуйгаараа ч өсөөд ийм болчхоод байна. (Тэр 4-ийг заана). Чи тэр Төгс өвгөн, Дамчаа хоёрын мөнгийг төлсөн үү.

	Хаймчиг — Төлсөөн дарга аа.

	Шижир — Батнасан чи юу гэж бодож байна, 

	Батнасан— Шаварт ойчсон шарын эзэн хүчтэй, манай залуучуудын бригадад өгчих.

	Дамчаа — Зүйтэй дарга аа бид тусална.

	Шижир — (Хаймчигт) За чи Дамчаатайгаа ярь, (тэд гарлаа)

	Сангаравдан — Хаймчиг ч замаа олж...би...(өвөр хармаандаа юм эрж сандарна).

	Шижир — (Шалан дээр хумхиж хаясан цаасыг зааж) Та түүнийг эрж байна уу? Бодвол тэр лав чөлөөлөөд өгөөч гэж бухимдсан өргөдөл биз.

	Сангаравдан — Тийм байсан юм.

	Шижир — Байлдааны фронт дээр иймэрхүү явдлыг та юу гэж үзэх вэ?

	Сангаравдан — Би ухарч байгаа юм биш, улам эрчтэй давших гээд...

	Шижир — Байгууллагын ажлыг сайжруулна гэдэг чинь заавал ч хүнийг халж сольсондоо ч биш ажлыг нь сайжруулж чадсан байвал ёстой, өөрчлөлт болно.

	Сангаравдан — Тэгээд, 

	Шижир — Тэгээд та ажиллана ч, ажил дээрээ сурна ч, харин тэр Дэлэг, Тогтохмаа хоёрыг та байшиндаа оруулахгүй шүү. Шинэ байшинд нэг байр олж өгвөл дээр биз. Урагшлах замд саад бэрхшээл ч их тохиолддог юм. Түүнийг давж чадсанаараа ч урагшаа давшдаг юм. (Шижир гарч явна).

	Бямбаа — Дарга аа хаврын газар хагалалтад явах бүх техник хөдлөхөд бэлэн боллоо.

	Сангаравдан — Хөдөлгө, би одоо очлоо (Бямбаа гарч одно). Энэ аж ахуйг урагшлуулна ч, Сангаравданг ч урагшлуулна. (Тракторын дуу дүнгэнэнэ).

	 

	ТӨГСӨВ.

	 

	
СЭРЭЛТ 
(КИНО СЦЕНАРИЙ)

	«ОЧ» (КИНО ЗОХИОЛ)

	 

	Киноны «Оч» гэдэг, нэр шинэ, хуучин хоёр үсгээр гарч, «Октябрын социалист их хувьсгалын 40 жилийн ойд зориулав» гэсэн бичгээр солигдоно. Дараа нь уул кино бүтээгчдийн нэр, үйлдвэрийн нэр, он сар нь гарна. Удиртгал хөгжим намдаж, зөвхөн цагны чимээ час, час хийн дуугарах сонстоно.

	Аймгийн төвийн больницын мэс заслын танхим. Түүний дунд байгаа ширээ тойрон зогссон эмч, туслах нар мэс засал хийж байгаа их эмч Пүрэвжавын гарын хөдөлгөөн бүрийг маш анхааралтай ажин зогсоно. Үе, үе Пүрэвжав гараа сунгаж, багаж хэрэглэлийг шаардах бөгөөд хажууд нь байгаа ахлах сестра тэр бүхнийг нь өгч байна.

	Мэс засал эхлээд удсан бололтой. Пүрэвжавын духан дээр бурзайсан хөлс, хийж байгаа ажил нь хэчнээн хүнд, нарийн болохыг гэрчилнэ. Хамгийн ойр байгаа нэг эмч түүнд тусалж мэс засал хийлцэж байна.

	 

	* * * 

	 

	Байшингийн гудмын сандал дээр халаад нөмрөн суусан өвгөн малчин тасалгааны үүдний зүг анхаарал тавьж

	Энэ кино зохиолыг Ч. Чимэдтэй хамтран зохиосон бөгөөд энэ зохиолын үндсэн дээр кино үйлдвэр «Сэрэлт» гэдэг кино хийсэн юм. Энэ түүвэрт уул зохиолыг хэвээр нь нийтлэв. 

	Сэтгэл зовсон байдалтай харагдана. Хаалга нээгдэж сувилагч гарч ирнэ. Өвгөн босож: 

	— За хүү минь яаж байна? (гэж шивнэн асуув).

	— Зүгээр, сайн. Гүйцсэн (гэж тэр бүсгүй мөн л аяархнаар хариулав.) 

	Ямар удаан юм бэ? (гэж өвгөн тэсэж, ядсан байдалтай хэлэхэд).

	— Тэгэлгүй яах вэ, ямар мухар олгой биш (гэж сувилагч тайлбарлан хариулав).

	 

	* * *

	 

	Пүрэвжав бээлийгээ тайлж, амныхаа боолтыг авч гараа сайтар угаагаад гарч ирэв. Түүнийг аймгийн их эмч Балдан, сувилагч нар дагалдан явна. Малчин өвгөн Пүрэвжавт ойртоод:

	— За доктор гуай, хүү минь тэсэх болов уу? гэж асуухад Пүрэвжав амгалан инээмсэглэж, 

	— Тэснэ ч зуу насална ч гэж баттай хариуллаа.

	— Энэ профессорт итгэж болно ах минь гэж Балдан хажуугаас нь хэлэв.

	 

	* * *

	 

	Тэд байшингаас гарч ирлээ. Байшингийн довжооны хоёр талд үргэлжилсэн мод тарьжээ. Пүрэвжав, Балдан, өвгөн гурав модны сүүдэр бараадаж сандал дээр суулаа.

	Өвгөн — За борписор гуай минь, манай хүү ингэхэд сэхэх юм биз дээ? гэж гаансандаа тамхиа нэрэх зуур асуулаа. Пүрэвжав нөгөө л амгалан мишээлтээрээ инээмсэглэж, 

	— Өвгөн гуай, та энэ аймгийн хоршоонд олон жил нярав хийсэн лавлаа Дашийг таньдаг байсан уу? гэв.

	— Ишш танилгүй яах вэ, барагтай бол хүний үг итгэдэггүй золиг байсан юм гэж өвгөн хариуллаа.

	Пүрэвжав — Та тэгвэл, яг манай аав шиг лавлаа хүн юмаа даа.

	Өвгөн — Ээ, хөөрхий минь! Чи чинь Дашийн нөгөө бага хүү нь шив дээ. Үгүй мөн танигдахгүй том хар хүн болчихжээ.

	— Манай нутаг ч танигдахгүй өөр болчхож хэмээн орчин тойрныг харангуутаа Пүрэвжав хэлэв. 

	 

	* * *

	 

	Дээд бүрхүүлийг нь буулгасан «Газ-69» машин эмнэлгийн гадаа зогсоно. Жолоочийн хажууд Пүрэвжав, ард нь нэг залуу, хүүхэн хоёр суужээ. Өвгөн, Балдан хоёр Пүрэвжав сувилагч хүүхэн, залуутай гар барилцан салах ёс гүйцэтгэв.

	Өвгөн— Доктоор! хүү минь хэзээ гарах бол?

	Пүрэвжав — Биеийн байдлаас л болно. Яараад яах вэ, 8, 9 хоногоос гарна биз дээ. Баяртай гэхэд машин хөдлөв.

	Газ-69 машин хөдөөгийн дагширсан замаар хурдлан давхина.

	Нарны гэрэл хурц туссан тал дундуур...

	Гүүр дээгүүр...

	Уулын өврөөр нөгөө машин явж л байна. 

	Нэг багавтар хушуу тойрон гарч ирэхэд хойд уулын бэл дээр хэдэн цагаан байшин ярайн харагдана.

	Пүрэвжав тэр зүг сүрхий ажиглан хараад:

	— Цаад бэл дээрх хэдэн байшин чинь юу вэ? гэв. Жолооч тэр зүг харснаа:

	— Нэгдлийн төв юм даг, ямар нэгдэл билээ дээ байз? гэж бодосхийтэл ард нь сууж явсан залуу «Бат зам» нэгдэл гэв. Энэ үгийг жолооч тосон аваад, 

	— Нээрээ тийм л дээ. «Бат зам» би уржнан тэр нэгдлээр нэг орсон юм. Тэхэд гурав дөрөвхөн байшин байсан. Одоо ч бүр тохилог болчихжээ гэлээ.

	Пүрэвжав— Тэгжээ! Уг нь би яг энэ нутгийн хүн л дээ. Эндээс гараад бараг 20 гаруй жил болж байна.

	(Нэгдлийн зүг удаанаар ажиглаж хараад) энэ нэгдлийн төв байгаа газар чинь урьд Шагжхамбын хүрээ гэж байсан юм. 1928 он юм даг, би 15-тай л байж... гэтэл...

	 

	* * *

	 

	Кадр өөрчлөгдөж уулын бэлд байгаа хүрээний байдал үзэгдэнэ.

	Пүрэвжав — Манай гэр, энэ хийдийн ард байгаа том хар уулаас цааш өртөө илүү газар байсан юм гэж үргэлжлэн ярих сонстоно.

	Бараа хураадаг жижиг хар гэр хоёр харагдана. Түүний гадаа 15 орчим насны хүүхэд зогсож байна. «Пүрэвжав!» гэж гэр дотроос дуудав. Хүүхэд тийрэн хийгээд тоглож байсан тул дуулсангүй. Эсгий үүд сөхөгдөж аав нь цухуйгаад:

	— Пүрэвжав, миний хүү нааш ир гэв. Пүрэвжав гэрт орлоо. Хоймор нь нэг лам сууж байв. Бие томтой махлаг хүн ажээ.

	— Миний хүү суу наанаа гэж аав нь хэлэхэд хүү нь, тулганы нөгөө талд эхийнхээ дэргэд очиж суулаа.

	Даш — За одоо хүрээ рүү ахтайгаа явж дээ, миний хүү. Ах чинь чамд ном заана. Харин чи үгэнд нь орж, их юм сурч, номтой сайн лам болоорой гэхэд Пүрэвжав дуугүй сууна. Эх нь тогоон дотроос чанасан мах гаргаж, ах ламдаа өгөх зуураа:

	— Манай үүнийг сайн дарж байхгүй бол ер нь сүрхий дүрсгүй болох шинжтэй хүн шүү, ах минь гэв.

	— Ном үзээд ирэхээрээ аяндаа хэрсүүжнэ биз гэж лам хэлээд: (Пүрэвжавын зүг харж) чи миний мориор яваад унаагаа авчир гэхэд Пүрэвжав хазаар ногт аваад гарлаа. 

	Лам — Нүүрийн буянтай хүү дэг, их юм сурна. За тэр ч яах вэ, миний борлог хонийг чи яагаад үхүүлчхэв гэж Пүрэвжавын эцэг Дашийн зүг янзгүй харна.

	— Үгүй, эртээд өглөө л босоход үхчихсэн байна билээ, чухам яасныг ч мэдээгүй гэж Даш хулчгар хэлэв.

	Лам — Дайрлага, дайрлага, хайран хонь, чам дээр миний 39 хонь байсан юм. Борлогоос хойш 38 болж (эрхээрээ сампиндаж) өнөөдрийн миний тууж ирдэг тавтай бүгд одоо 43 хонь, бас 7 морь, хоёр тугалтай үнээ байгаа биз дээ. Чи энэ хэдийг минь өөрийн юм шиг харж байж үз, та нарт ч ашигтай, надад ч тустай хэрэг шүү дээ гэхэд Пүрэвжавын эх Мядаг уриалагхан тосож аваад:

	— Нээрээ шүү, ахын хэлдэг түмэн зөв. Амьтанд тус болж, таны хураасан буяныг хөгшин бид хоёр гар бие хайрлахгүй явж улам арвижуулахыг л бодолгүй яах вэ гэлээ.

	Лам, хүү хоёр тэднийхээс мордов. Гэрийн гадаа Даш хүүгийнхээ хацрыг үнсэж:

	— Миний хүү, гэрээ битгий санаарай. Аав ээж хоёр нь байсхийгээд л очиж байна гэв..

	Мядаг хүүгээ үнсэх зуур:

	— Ишш хүү минь, хичээж л үзээрэй гэлээ.

	Лам, хүү хоёрын бараа тасартал хоёр хөгшин араас нь харсаар байв.

	Мядаг, амандаа юм шивнэн сүү өргөлөө.

	Пүрэвжав, лам хоёр нэг уул өөд өгсөн явав. Нэг даваа руу уруудав. Арсгар том хадны хажуугаар гарсан нарийхан жим зам руу тулна.

	Пүрэвжав — Ах аа! энд мориноосоо буугаад гарах уу ?

	Лам — Үгүй, зүгээр.

	Жим замд ороод нөгөө арсгар том чулууг тойрох гэтэл, чулууны цаанаас сар шувуу урт далавчаа тэнийлгэж сүр хийн хөөрөхөд, ламын морь үргэж хажуу тийшээ цойлсноо, урд хоёр хөл нь тогтох газаргүй доошоо дүүлэхэд, лам эмээл дээрээсээ унаж, хад руу халтиран өнхөрснөө нэг бутнаас зуурч авлаа. Тэгээд хөлөөрөө тэмтэрсээр тулах чулуу олоод чуутай чаатай тогтов.

	Хүүгийн морь бас үргэсэн боловч Пүрэвжав жолоогоо эрмэг угзарч мориныхоо амыг хажуу дээр нь гартал татаад арайхан тогтоов. Тэгээд эмээл дээрээсээ өнхрөн бууж, сандруу дуугаар:

	— Ах аа, ах аа! гэхэд, 

	— Аль вэ татаарай гэж лам хэлээд тэр дороос гараа сунгав.

	Хүү түүнийг чангаан гаргаж ирээд, 

	— Тэр хараа! гэж айсан нүдээ бүлтийлгэн доошоо заавал, ламын морь эгц хавцал руу өнхөрч байгаа үзэгдэнэ. Лам ёолсоор хазганасаар хавцлын амсраас холдоод

	Лам — Бор зүсмийн юм надад зохихоо байж дээ. Борлог хонь минь үхсэн, бор морь минь бас энэ гэлээ.

	 

	* * *

	 

	Хийдийн баруун өмнө нэлээд зайтай газар баян ламын том гэр үзэгдэнэ. Морины уяан дээр өдий төдий эмээлтэй морь байна. Хазгар Бямбаа маш дорой байдалтай хоёр суга таягаа тулж гэрт орлоо. Гэрийн дотор байдал үзэгдэхэд юуны өмнө хээтэй ширээн дээр цаас нугачин зүсэж байгаа Пүрэвжавын гар харагдана.

	Лам, цаас бүр дээр эм хийж байна. Гэрийн баруун тал, үүд хавиар хөгшин залуу олон хүмүүс эм залахаар суужээ. Лам хэдэн боодол эм авч нэг хүнд өгөнгүүтээ:

	— Ясны шөлөөр даруулаад халуун бүлээн угаарай гэв.

	— Жаа! гэж цаад хүн хэлээд хоёр гардаж сүсэглэн авна.

	 

	* * *

	 

	Пүрэвжав цаас зүсэж байна.

	Лам нэг хүний судас барьж байна.

	Пүрэвжав ганцаараа түлээ хөрөөдөж байна.

	Лам хүнээс хадаг авч байна.

	Пүрэвжав түлээ хагалж байна.

	Лам эм боож байна.

	Пүрэвжав дашмагтай ус үүрч явна.

	Лам шоо хаяж байна.

	Пүрэвжав эмийн уурт эм нүдэж байна.

	Ламд нэг хүн хадаг барьж, — Нэг морь өргөе гэж хэлэх сонстоно.

	 

	* * *

	69 машин давхиж Пүрэвжавын ярих нь:

	— Тэгээд би цаас л сайн зүсэж сурлаа. Өөр ч юм сурсангүй, ажлын талаар бол гэртээ байснаас бүр ч дор боллоо. Харин намайг тэр хийдийн зүүн урдхан байсан сумын захиргаа, сургууль, хоршоо руу багш маань ойртуулахаа ч болилоо.

	 

	* * *

	 

	Сумын даргыг сургуулийн захирал дагуулж, сургуулийн байрыг үзүүлж явна. Жижиг тасалгааны дотор хэдэн парт тавиастай байна.

	Сумын дарга— За энэ ч овоо төхөөрөмжтэй анги байна.

	Захирал — Бусад нь цөм үүний л ижил дээ

	Дарга — Захирал аа! Чи түлээний бэлтгэл юу бодож байна? Намар гэдэг чинь нэг л мэдэхэд тулаад ирчихдэг, хүүхдүүд цугларчихдаг...

	Захирал — Зоволтгүй, дарга аа. Би Жамц хүүтэй гэрээлчихсэн.

	Дарга — Жамц л гэнэ. Цаадах чинь дөрөвхөн тэрэгтэй. Тэгээд бас хийдийн лам нарын түлээ зөөнө, танай түлээг бас гэрээлнэ... Чи хашир л байгаарай.

	Захирал — Зүгээр, Жамц хүү ядуу ч гэсэн ажилсаг нь лут л даа.

	 

	* * *

	 

	Сумын захиргаа, хоршоо, сургуулийн хашаа байшингийн нийт байдал харагдана. Сумын дарга хоршооны үүдээр дотогшоо орлоо.

	Дарга — За, гүйлгээ сайн уу?

	Эрхлэгч — За, дарга минь, нэг л базаахгүй байна. Чихэр, торго хоёр ирвэл овоо гүйлгээтэй юм. Энэ цагаан даавуу ч овоолгоотой л хэвтэж байдаг, ер нь л гүйлгээ муутай золиг гээч.

	Дарга — Зүгээр, цагаан даавуу ч чихэр шиг гүйлгээтэй болно. Торгоны гүйлгээ ч яах вэ, бодвол улаан, шар хоёр өнгө л голчилж гүйж байгаа биз дээ? гэв.

	 

	* * *

	 

	Пүрэвжав цаас зүссээр сууна. Гэтэл машины дуу сонстов. Пүрэвжав гайхан гарч харвал зүүн өмнө зүгээс машин ирж явав. Пүрэвжав тосоод гүйлээ. Хийдийн төвөөс хөгшин залуу олон хүн нөгөө машиныг сонирхон гүйлдэв. Машин явсаар, хийдийн зүүн өмнө нэлээд зайтай байгаа жижиг дүнзэн байшинг зүглэж очлоо.

	 

	* * *

	Дүнзэн байшингийн хажуу дахь жижиг бор гэрийн үүд сөхөгдөж 50 орчмын настай авгай гарч ирмэгцээ машиныг саравчлан хараад арзайтлаа инээв. Машин тэдний гадаа зогсов. Тал бүрээс сонирхогч олон цугларч тэр хачин унааг шавааралдан байлаа. Пүрэвжав хүний суганы доогуур шургалсаар машинд тулан зогстол, хаалга нь нээгдэж савхин хүрэмтэй 20-22 орчмын настай, шар үстэй, залуухан орос хүүхэн, гартаа тэшүүр барьж буутал, Пүрэвжавын нүд айсан байдалтай томроод, тэр хүү эргэж хүний ард нуугдлаа. Орос эмэгтэй тэр бүхнийг анзааралгүй байтал сумын дарга, хоршооны эрхлэгч, сургуулийн захирал, Бумаа нар ойртон очив.

	Сумын дарга — За байз энэ чинь яаж хэл нэвтрэлцдэг билээ?

	Бумаа — Энэ чийчааны жолооч лав орос хэлтэй байлгүй дээ.

	Орос их эмч мөн л учраа олохгүй, хий эргэлдэн тойрон байгаа улсыг ажиглан харснаа сумын дарга руу очоод;

	— Дарга аа? гэж асуув.

	Бумаа — Дуулав уу ? дарга уу гэж байна шүү гээд цөмөөрөө жолооч руу зүглэн очлоо.

	Сумын дарга — За та л хэлмэрчилж үз дээ. Би бол энэ сумын дарга гэж жолоочид хэлэнгүүт өөрийгөө заав.

	Орос эмч таньдаг үгээ сонсмогц

	— Дарга? гэж лавлаад, түүнтэй гар барив.

	Жолооч — Да, да дарга!

	Хоршооны дарга — Би хоршооны дарга.

	Доктор — Хороший дарга аа?

	— Нет, нет! Монцонковын дарга аа! гэж жолооч хэлэхэд орос эмч ойлгосон ойлгоогүйг бүү мэд, тэр монголтой гар барилцав.

	Захирал — Би сургуулийн захирал.

	Жолооч — Сургуулийн даргаа!

	Доктор — Толгойгоо дохиж гар барилцав.

	Жолооч — Вот, три дарга! Хорошо. За миний орос хэл дууссан шүү. Одоо та нар л учраа олоорой.

	Бумаа — Сайн байна уу, доктор! гэж гар барилцангуут доктор гуай, танд бэлтгэсэн байшин тэр байна гээд байшингийн зүг зааж, докторыг дагуулан явцгаав. Сонирхогчид дагаж явсаар тэд нарыг байшинд орсны хойно цөмөөрөө цонх, хаалганы завсраар шагайж зогсоно. Пүрэвжав байшингаас нэлээд хол мөн харсаар л зогсоно. Хаалганы завсраар шагайгчид гэнэт эргэж зугтав. Хаалга нээгдэж Бумаа авгай гарч ирээд, 

	Бумаа — Та нар хүн үзээгүй юм уу, тарцгаа! гэхэд сонирхогчид нэлээд хол очиж зогссоор л байна.

	Доктор орсон тасалгааныхаа дотоод байдлыг ажиглана. Нэг тасалгаа руу шагайна. Бас нэг тасалгаа руу орж ажиглана. Тасалгааны дотоод байдал нь бохир, ханынх нь шохойгоор будаагүй, цонх, шал нь тоос шороонд дарагдсан тохь муутай харагдана.

	 

	* * *

	 

	Байшингийн гадаа сумын дарга, Бумаа хоёр зогсоно.

	Сумын дарга — Бумаа гуай, та энэ хойдох байраа цэвэрлэж бэлтгэж байх нь яасан юм бэ? (Бумаа дуугүй зогсоно). Ямар хүсэлт үүнээс хойш гарах нь вэ, юу хэрэгтэй болох нь вэ, тэр тухай надад мэдэгдэж, цаад доктортоо сайн тусалж байгаарай.

	Бумаа — За, за. 

	 

	* * *

	 

	Тэр жижиг тасалгаанд модон ор, ширээ, хоёр сандал тавьжээ. Доктор савхин хүрмээ тайлж, өлгөх газар эрсэн боловч олдсонгүй. Орны хөл дээр тавиад гадаа гартал Пүрэвжав нэлээд хол харсаар зогсоно. Доктор байшингийн өмнө овоолсон түлээний дэргэд очиж сүх авахыг хараад Пүрэвжав цаашаа зугтлаа. Бум авгай, жолооч хоёр докторын чемодан, юм хумыг байшин руу оруулж байна. Байшинд доктор орж нэг хадаас сүхээр цохиж хадаад, савхин дээл малгай хоёроо өлгөв.

	 

	* * *

	 

	Ламын гэрт асаатай лааны хоёр талд лам, Пүрэвжав хоёр сууж хоол идэж сууна.

	Пүрэвжав хоол идэж зажлах завсраа багш руугаа харж

	— Багшаа, Бумаа гуайн хойд байшинд өнөөдөр орос ирсэн, би айж зугтаагаад...

	Лам савхаараа Пүрэвжавын зүг чичлэн:

	— Чи тийшээ ер очиж болохгүй шүү.

	Пүрэвжав — Намайг хараад сүх шүүрч байна билээ.

	Лам — За тэр шүү, тэр зүг рүү битгий ойртоорой.

	Пүрэвжав — За гээд хоолоо иднэ.

	Бумын гэрийн хажууд жолооч, доктор, Бум гурав харагдана.

	— Дараа баяртай гээд жолооч тэр хоёртой гар барьж хөдлөв.

	Хийдээс зүүн өмнө зүг чиглэж өчигдөр орой ирсэн замаараа машин давхина. Машины зам дээр овоохой мэт овоолсон мод байхыг жолооч харж хажуугаар нь тойрон өнгөрөв.

	 

	* * *

	 

	Эмнэлгийн байшингийн хажуугаар хэнгэрэг, цан дэлсэж, бүрээ бишгүүр, гандан үлээж олон лам цувран явна. Хамгийн түрүүнд нь гурвалжин төмөр таваг дээр улаан уруул амтай хүн хэлбэртэй хар барам дамнан явна. Доктор түүнийг харж ямар нэгэн баяр юм уу, багт наадам болж байна гэж бодсон маягтай сонирхон Бумааг хөтлөн очъё гэсэн байдалтай тэмүүлнэ.

	Бумаа — За, сонирхоод байх ч юу байх вэ, барам л гаргаж байна. Хэд хоноод л нэг ингэдэг юм.

	Доктор, барам гаргах бүх зан үйлийг сонирхон ажна. Тэнд яваа хүүхэд залуус тэр орос докторыг сонирхон дагаж явна. Цорж лам асаасан гал руу их дөвчигнөн барам шидэхэд, гал улам дүрэлзэн аслаа.

	Доктор — Что это такое-1 Бума?

	Бумаа — Тийм ээ, тийм. Өвчин эмгэг, гай барцад устгаж байгаа юм гэнэ билээ.

	Доктор — Не знаю, страшно-2

	 

	* * *

	 

	Шохойтой багс байшингийн ханан дээгүүр гүйнэ. Бум авгай байшингийн дотоод ханыг будаж байна.

	Доктор будаж гүйцсэн тасалгааны шал угааж байна. Докторын өөрийн тасалгаа нэлээд тохилог болсон байна. Тэр тасалгаанд Бумаа, доктор хоёр бие биеэ харж инээлдэн зогсоно.

	Доктор өөрийнхөө орыг зааж, гурван хуруугаа гозойлгож ширээ зааж, нэг хуруугаа гозойлгож, сандлаа зааж, хоёр хуруугаа гозойлгож нөгөө тасалгааг заана.

	1. Энэ чинь яаж байгаа нь энэ вэ? (орос)

	2. Бүү мэд, аймаар юм байна (орос)

	Бумаа— Үгүй, тийм олон ор, сандал, ширээгээр яах юм бэ? Би л лав тэнд суухгүй дэг. Дассан сурснаараа муу гэртээ л байя.

	Доктор— (Дахин ор зааж) гурван хуруугаа харуулна.

	Бумаа — Одоо яадаг билээ, заавал гурван ор хэрэгтэй гэнэ шүү. Сургууль руу очиж гуйхаас биш дээ.

	Доктор — Бумыг харж инээнэ.

	Бумаа — Ээ зайлуул бүр баярлачхаж, за за болно, одоо олоод ирье!

	 

	* * * 

	 

	Сургуулийн захирлын гэрт Бумаа, захирал хоёр нэлээд удаан маргасан боловч, яриа мөн л таараагүй байгаа бололтой.

	Бумаа — Чи бид хоёр ямар хөгшин морины наймаа хийх гэж байгаа биш, энэ чинь хоёр албан газар байна даа.

	Захирал — Тэр чинь данстай тайлантай байдаг юм.

	Бумаа — Чи битгий царай алд, мөнгийг нь өгөөд авамз гайгүй. Баримтаа бичээд нярваа явуул, би гурван ороо шилж ачаад буцлаа.

	Захирал — За, за Бумаа минь, хоёулаа нэг яс хугацъя. Аваад яв!

	Бумаа — Чамайг эхнэр хүүхэдтэйгээ эрүүл мэндийн шалгалтад гурав хоногийн дотор орохгүй бол сумын даргад доктор мэдэгдэнэ гэсэн, дуулсан биз.

	Захирал — Чи зайлаад өгөөч, би гуйя..

	Бумаа тачигнатал инээсээр гарав.

	 

	* * *

	 

	Бумаа сумын хоршоонд орж ирлээ, дүүрэн улс дундуур зүсэж аль вэ, та минь хойшоо болцгоогооч! Би ардаа ажил албатай хүн байна гэж үглэсээр явна.

	Нэг хүн— Цаад авгай чинь солиотой юм уу даа?

	Нөгөө хүн — Ерөөсөө ийм өвчтэй юм.

	Бумаа, (худалдагч руу ойртоод) надад 112 ам цагаан шувуу даавуу өгөөдөх гэж шаардав. Тэр их даавуугаар яах нь вэ? гэж худалдагч гайхан асуужээ.

	Бумаа — Манай албаны газар хэрэгтэй юм.

	Худалдагч— Эцгийн чинь, чиний алба бэ?

	Бумаа — Галзууралгүй, наад цаасан дээрээ бич.

	Сумын боловсон докторын газар 112 ам цагаан шувуу даавууны үнэ төдий төгрөгийг хүлээн авлаа гэж. Хүлээлгэн өгсөн Бумаа гэж

	Худалдагч — Таны чинь албан тушаал юу юм бэ?

	Бумаа — ( Мөнгө тоолонгуутаа). Юу нь ч байж магад. Ямар ч л гэсэн монгол талаасаа 1 дүгээр хүн нь дэг. Май мөнгөө ав, аль вэ Бумаа гэж хаа байна.

	Худалдагч — Энэ гэж хуруугаараа заана. Бумаа эрхий хуруугаа янтайтай бэх рүү хийгээд, дараа нь цаасан дээр, нэрээ байх газар хуаюур дарав.

	 

	* * *

	 

	Доктор, Бумаа хоёулаа байшингийн дотоод байдлыг үзэж явна. Нэг тасалгаа нь докторын унтах газар, нөгөө тасалгаа нь өвчтөний үзэх газар бололтой. Нэг том тасалгааг нь хэвтэх тасалгаа болгон цагаан даавуу, хөнжилтэй, гурван ор тавьж цонхонд нь хөшиг хадах зэрэг янзалсан нь нэлээд тохилог харагдана.

	 

	* * *

	 

	Ламын гэр. Уяан дээр байгаа олон морьд холоос харагдана! Түүнээс хийдийн байдал үзэгдэж, дараа нь эмнэлгийн байшин, харагдахад «Хайрхан сумын хүн эмнэлгийн салбар» гэж бичээстэй, дундаа хэрээс зурсан хаягийг доктор байшингийн үүдэнд хадаж байна. Байшингаас нэлээд зайтай газар Бумаа авгай ламын гэрийн гаднахтай зүйрлэмгүй урт морины уяа татаж, гадас шааж байна. Пүрэвжав хүү Бумаагийн дэргэд ирлээ.

	Пүрэвжав — Яасан урт уяа вэ?

	Бумаа — Саалиа бэлтгэхээр саваа бэлтгэ гэж мэдэх үү, хүү минь.

	Доктор Хадсан хаягаа харж зогсох зуур хармаанаасаа цаастай чихэр гаргаж идээд цаасыг нь хаяхыг Пүрэвжав шохоорхон харна. Тэгтэл ч доктор Бум авгайн дэргэд ирлээ. Пүрэвжав доктороос холуур тойрон явж, нөгөө чихрийн цаасыг газраас аваад тэнийлгэж үзнэ. Доктор Пүрэвжавыг харж хармаанаасаа хэдэн чихэр гаргаж өгөв. Пүрэвжав авч идэх санаа байвч ойртож чадахгүй, нүд нь докторын гар дээрх чихрээс салж чадахгүй дэмий л инээмсэглэн зогсоно.

	Хүн юм өгч байхад аваач! гэж Бумаа хэлэв. Доктор Пүрэвжавт ойртоно, Пүрэвжав ухарна. Доктор чихрээ Бум авгайгаар дамжуулан Пүрэвжавт өгнө. Пүрэвжав нэг чихрийг амтархан идэж, бусдыг нь өвөртөлж чихрийн хоёр цаасыг нямбай гэгч нь давхарлан нугалаад өвөртөө хийлээ.

	 

	* * *

	 

	Пүрэвжавын хөдөө гэр. Даш богцтой юм уудлан 2 ширхэг дугуй боов гаргаж авгайдаа өгнө.

	— Май ах чинь өгч байна гэж эхнэртээ хэлээд өврөөсөө хоёр цаастай чихэр гаргаж, эхнэр, охин Сүрэн хоёртоо нэг нэгээр нь өгч, 

	— Та хоёрт хүү явуулсан юм. Хаанаас чиг олсон юм бол доо гэж хэлэв.

	Мядаг — Тэгээд ном сурч байна гэнэ үү цаадах чинь?

	Даш — Сайн сурч байна гэнэ ээ, томоотой, ажилд сайн гэнэ. Ах чинь магтаад л байна билээ.

	 

	* * *

	 

	Уул сүндэрлэж, мод сагсайж, ус мяралзсан сайхан газар, модны хаяагаар бэлчиж байгаа хонины захад суусан Сүрэн хүүхэн гэнэт нэг юм харсан бололтой, мориндоо мордоод уруудан давхив. Ойн цоорхойн дагуу зурайсан замаар түлээ ачсан дөрвөн үхэр тэргийг Жамц явган хөтөлж, алаас ирж яваа Сүрэнг харж дотроо баярлана. Сүрэн давхиж ирээд мориноосоо бууж, морио хөтөлж Жамцтай зэрэглэн алхана.

	Сүрэн— Жамц аа! Чи манайхаар юунд ирэхээ болчихоо вэ?

	Жамц — Танайхаар очоод яах вэ дээ. Аав ээж чинь намайг тоохгүй, лам ах чинь дургүй, дүү чинь доог хийдэг шүүдээ.

	Сүрэн — Би чамайг дотроо харуулдаад л байдаг.

	Жамц — За яах вэ, би очиж байя л даа.

	Тэр хоёрын толгой дээгүүр усны шувуу гангар гунгар дуугарсаар нисэв. Хос залуу дээшээ харна. Сүрэн өврөө уудалж, нэлээд томхон цаасанд боодолтой юм Жамцад өгмөгцөө хонины зүг давхив. Жамц, Сүрэнгийн хойноос харж боодолтой цаасыг задалбал дахин цаас, дахин задалбал дахин цаас болсоор хамгийн сүүлд Пүрэвжавын явуулсан ганц чихэр байна. Түүнийг Жамц задлан идэж, Сүрэнгийн араас гөлрөн зогсоно. Жамцын түлээтэй тэрэг нэлээд хол явжээ. Жамц гэнэт сэхээ авч тэрэгнийхээ хойноос гүйв.

	 

	* * *

	 

	Жамц ой дотор ургаа мод хөрөөдөн унагааж байна.

	 

	* * *

	 

	Лам, хазгар Бямбаагийн судсыг барьж үзээд Пүрэвжавын зүг муухай харж:

	— Чи цаас зүссэн үү? гэж лавлав. 

	Пүрэвжав — Бэлхэн, цаас бий. 

	Лам — Аль вэ дөрвөн цаас тавиадах.

	Пүрэвжав ширээн дээр дөрвөн цаас цувруулан тавив. Лам манхагтай эмээсээ цаасан дээр халбагадан хийгээд боож байхад цаасны гаднах тал нь эрээн зурагтай болохыг ажиглав. Эм боох гэсэн цаас нь чихрийн цаас болохыг мэдээд бусад гурван цаасыг эргүүлж үзвэл мөн л чихрийн цаас байлаа.

	Лам, Пүрэвжавыг зэвүүцэн харж:

	— Чи энэ оросын чихрийн цаас хаанаас авчирсан бэ? гээд Бямбаагийн таягийг шүүрэн авч гэр дүүрэн зодоон болов.

	 

	* * *

	 

	Эмнэлгийн байшингийн үүдэнд доктор маш уйтгартай сууна. Дэргэд нь Бумаа, докторын царайг харж сууна. Доктор ламын гэрийн зүг харна. Хоёр гурван хүн морины уяанаас морио уяад ламын гэр рүү орж байгаа харагдана. Доктор Бумыг харж тэр зүг заана.

	Бумаа — Харин тийм ээ! Хамаг амьтан тэднийхээс л эм залаад манайхаар ирэхгүй л юм байна шүү дээ. Тэдний морины уяа үргэлж шаваастай байх юм. Тэхэд манайхаар...

	Эдний морины уяа хоосон харагдана. Уяаны цаагуур нэгэн өвчтэй хүнийг суулгасан морин тэрэг өнгөрч ламын гэрийн зүг чиглэв.

	Бумаа — Цөмөөрөө манай хажуугаар өнгөрөөд явчих юм. Одоо сар боллоо, нэг ч хүн ирж эм залдаггүй шүү.

	Доктор нүүрээ дарж байшин руугаа орж стол дээр нүүрээ дарж хэвтэж байгаад өндийж цаас харандаагаа авч захидал бичиж эхлэв. Хайрт Юрадаа бичсэн захидалдаа өөрийн ажлын бүтэлгүйг бичиж эхэлсэн боловч бичихээ больж захиагаа урав. «Үгүй, би ийм захиа тэдэнд бичихгүй. Миний эцэг 1921 онд Монголын ард түмний тусгаар тогтнол, эрх чөлөөний төлөө амь хайрлахгүй тэмцэж явсан юм. Би түүн шиг амь хайрлахгүй зүтгэх хэрэгтэй» гэж бодлоо. Босоод, орон дээрээ хэвтэхэд монгол руу явахын урьд орой соёлын ордонд Юратай очиж чагнасан Чайковскийн хөгжим сонстох шиг болоход докторын санаанд нэг юм орлоо.

	Доктор байшингаасаа эгшигт хайрцаг гаргаж, байшингийнхаа үүдэнд сандал дээр тавьж Чайковскийн симфонитай пянз тавьж хөгжим хангинуулав. Хөгжмийн дуугаар эгшигт хайрцгийг тойрон олон авгай хүүхэд цугларан сонирхжээ. Сонирхогчдын дунд байгаа нэг эмэгтэйн боолттойг хараад, доктор өндийж, гараас нь хөтлөн өрөөндөө оруулж боодлыг нь тайлан үзэж, эм дусаав. Гадаа пянз хий эргэлдэж, зүү нь пянзны голын цаасыг урж байна.

	Доктор толь бичиг харж:

	— Нэр хэн бэ? гэж монголоор асуухад, 

	— Дулмаа! гэж тэр эмэгтэй хариулжээ.

	Цоо шинэ том дэвтэр дээр, доктор дэс дугаарын тоо тавьж 1-рт Дулмаа гэж бичээд, гэнэт сэхээ авч гүйн гараад эгшигт хайрцаг зогсоов. 

	 

	* * *

	 

	Бумаа толгойгоо эрчилсэн алчуураар боож, орон дээрээ тонгочин, тархи толгойгоо барьж байхыг харвал бие нь муудсан байдалтай. Ярвайн өндийж, авдраа уудлаад нэг хадаг авч өвөртлөн гарав. Тэгээд гэрийнхээ хажуугаар гэтэж, докторын цонх руу харснаа үзэгдэхгүй болохоор нь ламын гэр чиглэн алхав. Цонхныхоо дэргэд ном уншиж суусан доктор түүнийг харж, араас нь гүйж очоод гараас нь хөтлөн буцаав. Байшиндаа оруулаад Бумаагийн суганд халууны шил хийгээд доктор уйллаа. Яг энэ үеэр гаднаас сумын дарга орж ирэв.

	Дарга — За, Бумаа гуай, та чинь яагаад доктороо уйлуулчхаад байна даа?

	Бумаа — Үгүй, би маарамбынд очиж биеэ үзүүлэх гэсэн юм биш ээ, морь тэргийг нь гуйх гэсэн юм. Ээ чааваас надад гомдчихож.

	Доктор чагнуурыг авч, бүсээ тайл гэж дохив. Бумаа бүсээ тайлж байтал өврөөс нь хадаг уналаа, Дарга, доктор хоёр тэр хадгийг зэрэг харав.

	Дарга — (Инээж). Бумаа чи чинь хадаг барьж тэргийг нь гуйх гэсэн юм биш биз?

	Доктор, Бумын нэрийг дэвтэр дээр 2-р номер дээр бичээд, эм өгнө.

	Дарга — (Бумаа) Сумаас нэг тэрэгний морь, тэрэг хоёр шилжүүлнэ. Түүнийг ав. Бас нэг сестрагийн орон тоо гаргаж өгнө. Дагалдуулж сургана биз.

	Бумаа— Би яах вэ?

	Дарга — Та яах вэ дээ, санхүү аж ахуйгаа голдож хариуцна биз дээ?

	(Бумаа баяртай инээнэ)

	 

	* * *

	 

	Докторын баясгалантай нүүр. Дэвтэр дээрх хүмүүсийн тоо арав гаруй болжээ! Доктор дэвтрээ урамтай хамхиад, халаадаа тайлж өрөөнөөсөө гар бөмбөг авч гадаа гарч байшингийн ханатай харьцаж байтал, хүүхэд, банди нар тал талаас сонирхож ойртсоор байна. Эмч бөмбөгөө тэдний зүг чулуудахад багачуул өшиглөн хөөцөлдөж алга болов. Тэр дунд Пүрэвжав явж байх нь харагдах бөгөөд сүүлд нь бөмбөгийг барьсаар авчирч өгнө. Доктор, Пүрэвжав хоёр харьцаж тоглоно.

	 

	* * *

	 

	Сумын дарга саахалт айлын гадаа хэдэн хүмүүс цуглуулж ярих нь:

	— Тэр доктор бол шинжлэх ухааны эмнэлгээр түргэн боловсон сайн эмнэдэг болоод өргөл барьц үл авмуй.

	 

	* * *

	 

	Пүрэвжавын хөдөө гэрт Сүрэн бие муу бололтой хувцаслаж байна. Эх Мядаг бүсийг нь хавчуулж өгөөд:

	— Миний хүүхэн ахдаа биеэ үзүүлээд, эм залаад орой буцаад ирэхийг бодоорой гэв.

	Бумаа гэрийнхээ үүдэнд хэдэн авгай хүүхэд цугларуулчихсан цай уух зуураа;

	— Та нар үүнээс хойш энэ докторт л үзүүлж бай, миний бие түргэн сайжирсан гэдэг нь яана вэ гэж ярьж сууснаа гэрийн үүдээр морьтой Сүрэн өнгөрч байхыг хараад;

	— Сайн уу? хүү минь гэж хашхирав.

	Сүрэн — (Морины амыг татаж). Сайн, та сайн уу?

	Бумаа — Ээж чинь сайн уу? Чи хаачих нь вэ?

	Сүрэн — Эжий сайн, би халуураад бие муудаад ахынхаас эм залах гэж явна.

	Бумаа — Даанч царай чинь барайгаад нэг л эвгүй харагдаад байсан юм. Чи нааш ир.

	Сүрэн ирэхээр мориноос нь буулгаж байшин руу хөтлөн оров. Сүрэн докторт хэвтжээ. Доктор, Бум хоёр Сүрэнгийн хоёр талд сууж инээмсэглэнэ.

	Бумаа — Хүү минь чи битгий зов, эгч нь морийг чинь аль эрт буцаачихсан. Их бодож долоо л хоног хэвтэнэ биз.

	 

	* * *

	 

	Ламын гэрт Хажид гэдэг ядуу авгай иржээ.

	Хажид— Багш минь, манай хүү Жамц ууланд Түлээ хийж байгаад, модонд хөлөө даруулж гэмтээд тун муу байна.

	Лам — Чи унаатай ирсэн үү?

	Хажид — Манайх болсон хойно юун унаа байх вэ дээ.

	Лам — Би унаагаа хөдөө гаргачихсан, одоо яана даа.

	 

	* * *

	 

	Бумын гэрт Бумаа, Хажид хоёр сууж байна.

	Хажид — Бумаа минь чи морь тэргээ өгч тус болж үз. Би багшийг залаад маргааш л аваад ирье.

	Бумаа— Юу гэсэн үг вэ, Хажид минь, албаны тэргээр маарамба зөөнө гэдэг чинь. Харин чи докторыг өөрийг нь аваачиж үзүүл. Би хэлж өгье.

	Байшингийн үүднээс Хажид, доктор хоёр тэрэгтэй хөдөлж байх нь харагдана. Пүрэвжав докторын байшингийн цонхнуудыг ээлжлэн шагайж явсаар нэг цонхоор харж эгч Сүрэн хэвтэж байхыг үзээд, ламын гэрийн зүг эрчлэн давхив.

	Бумаа — Сүрэнд цай уулгав. Ямар байна хүү минь?

	Сүрэн— Өглөөний эмээс хойш дотор уужрах шиг. 

	 

	* * *

	 

	Ламын гэр. Пүрэвжав гаднаас орж ирээд, гэмгүй Царайлан зогсож байна.

	Лам — Чи хаачаад ирэв. Бас л оросоос чихэр горьдож яваад ирэв үү?

	Пүрэвжав— (Аман дотроо аяархнаар) үгүй, зүгээр эгчтэй уулзаад...

	Лам — (Чангаар). Юуны чинь эгч? Чи хэнхэг Бумаатай хэдийд эгч дүү болчихоо вэ?.

	Пүрэвжав — Биш ээ, миний эгч!

	Лам— Юу? Тэр орос чиний эгч болсон уу? гээд орны араас нарийн бургас гаргаж давшилна. Пүрэвжав айхдаа:

	— Үгүй Сүрэн эгч гэв.

	Лам— Юу? Сүрэн хаа байна гэж?

	Пүрэвжав хашхиран уйлсаар байна.

	Лам— Чамаас би Сүрэн хаа байна гэж байна шүү? гэж зандрав.

	Пүрэвжав— Сүрэн эгчийгээ санаж байна аа. Би гэртээ харьяа гэж уйлагнахад лам уужирч:

	— За битгий уйл, хоёулаа хэд хоногоос танайхаар нэг очимз гэж аргадан хэлээд нэг ёотон гаргаж өгч байна. Гэрийн гадаа Пүрэвжавын эх Мядаг мориноосоо бууж, гэрт орж ирлээ. Пүрэвжав эхийгээ хараад:

	— Ээжээ! гэж баярлан дуу алдав.

	Мядаг — Үгүй, нөгөө Сүрэн хаа байна? Бие нь яаж байна, морио буцаачихсан байх чинь?

	 

	* * *

	 

	Тэнгэрт хар үүл хуйлран, эрчилж, цахилгаан гялсхийж, тэнгэр дуугарч эхлэв. Ламын ууртай нүүр дэлгэц дүүрэн харагдаад;

	Заяа чинь тэр дээ гэж чарлах нь сонстоно.

	Ширүүн бороо орж байна. Морин тэргэн дээр доктор, Хажид, Жамц гурав бороонд цохиулж явтал морь нь хий тонгочин зогслоо. Доктор шавар усан дундуур гатчиж, морь тэргийг хөтлөн явна. Тэргэн дээр Хажид Жамцыг тэврэн усан борооноос хамгаалахыг оролдоно. Дахин цахилгаан цахина. Тэнгэр дуугарна. Бороо ширүүдэж байшингийн цонхны шилийг дагаж ус асгарна. Байшин дотор Сүрэн хувцаслаж, түүний хажууд Бумаа, Мядаг хоёр хэрэлдэнэ.

	Бумаа — За, Мядаг минь чи сайхан мэдээрэй.

	Мядаг — Охиныхоо толгойг эх нь мэддэг юм, чи битгий хэнхэглэ.

	Бумаа — Гайгүй, хүү минь, тархиа шаах цаг чинь ирнэ бий.

	Мядаг — Чи ах дүү улсыг хооронд нь тангараггүй болгох нь уу?

	Бумаа — Үхсэн хойноо, чиний ах лам та нарыг юугаараа гийгүүлж байлаа даа.

	Мядаг — Биднийг байтугай чамайг ч аварч явсан цаг бий байх даа.

	Бумаа — Чи халуунтай хүүхдийг хүйтэн бороонд гаргаж алах нь уу?

	Мядаг — Сүрэнгийн толгой дээгүүр цуваар бүтээж хөтлөн гармагцаа эргэж байшингийн үүдээр шагайгаад. Сагсуу зөнөг минь чи дуртайгаараа өөрөө наад орон дээрээ хэвтээд үх гэж хэлээд гарахад бороо улам ширүүлэн орж байгаа харагдана.

	 

	* * *

	 

	Өрхийг нь бүтээсэн харанхуй гэрт лам, Сүрэнгийн судсыг барьж ууртай сууна.

	Лам — Буруу номтны эм харшилж тун ч муу юм болох нь дээ.

	Мядаг уйлан сууна. Лам хэдэн боодол эм өгч, 

	— Тойгны шөлөөр даруулаад халуун бүлээн шиг өгөөд байгаарай. Одоо шалавхан явцгаа, одоохон буцацгаа гэж зандрав.

	 

	* * *

	 

	Шөнийн бүрэнхийд морин тэрэг байшингийн үүдэнд зогсож, доктор, Хажид хоёр Жамцыг дамжилж байшинд орлоо. Бумаа чүдэнз хавирч лаа барив. Гурван хоосон ор байхыг доктор хараад Бумаагийн зүг эргээд Сүрэнгийн орыг зааж;

	— Сүрэн? гэхэд Бумаа гараараа тодорхой зааж:

	— Мядаг гэж нэг мам ирээд... гэж ярьж эхлэв.

	Доктор — Мама? гэж гайхан асуулаа.

	Бумаа — Тийм ээ, мам, лам руу аваачсан.

	Доктор — Лама?

	Бумаа — Тийм ээ! Ах ламындаа очсон.

	 

	* * *

	 

	Доктор, Жамцын хөлийг нь марлиар ороож дуусаад, орон дээр нь зөөлөн тавиад, биеийг нь хөнжлөөр бүтээж, халбагаар эм өгч, хажууд нь бодол бодон суулаа.

	 

	* * *

	 

	Лам хар, эрэгтэй эмэгтэй хэсэг залуучуудыг тойруулан зогсоож доктор гар бөмбөгөөр харилцаж тоглож байна. Докторын дэргэд сургуулийн захирал ирлээ. Доктор захирлыг дагуулж байшингийн үүдэнд очив. Доктор байшингаас тор барьж ирээд захиралд өгөнгүүтээ цаасан дээр гар бөмбөг тоглох тэг зурж, есөн метр гэж тайлбарлана. Захирал ойлгосон бололтой толгой дохино.

	 

	* * *

	 

	Савангийн цагаан хөөс төмпөн дүүрэн хөөрнө. Хүний гар, цагаан даавуу индүүдэж байна. Бумаа том төмөр онгоцонд юм угааж байна. Байшингийн орчим олон цагаан даавуу, өмд цамц угааж олсон дээр дэлгэсэн нь эмнэлгийн салбарын орчмыг ихээхэн сүртэй харагдуулна. Байшингийн хаалга нээгдэж доктор, Жамцыг хөтөлж гадаа гарна. Жамцын нэг хөл нь боолттой, өрөөсөн гартаа таягтай ажээ. Өөрөө явж байшингийн гадаа хүлээж суугаа эх Хажидтай очиж уулзаад;

	— Ээжээ, доктор намайг мөд гаргана гэсэн шүү гэв. Морины уяан дээр гурав дөрвөн морь, байшингийн үүдээр ч хэд хэдэн хүн үзэгдэнэ. Докторыг дагаж хазгар Бямбаа оров.

	Бямбаа — Доктор минь, би олон жил ингэж тарчилж яваа хүн дээ.

	Доктор толгой дохиж, түүнийг сандал дээр суулгана.

	 

	* * *

	 

	Пүрэвжавын хөдөө гэр. Сүрэнгийн бие маш муу солиорч амьсгаадан хэвтэнэ. Мядаг, Даш нар сандран дэмий л толгой гарыг нь атгаж сууна. Ах лам хоймор нь шоо хаяж мэргэлнэ.

	Даш — Ямар шүү бууж байна даа?

	Лам— За даа, зам нь шулуудчихжээ. Горьдлого алга гэхтэй зэрэг Мядаг уйлж эхлэв.

	Лам — Та нар одоо явах замд нь битгий саад бол, хөөрхийг. Сайн л бэлтгэж өгвөл бидний тус тэр болно. Илүү гэрт оруул. 

	Даш, Лам, Пүрэвжав гурав уруу царайлан гадаа юм хураадаг жижиг гэрийг суллан зайчилж юмыг гаргаж байна. Нөгөө гэрээс Сүрэнг дамжлан гарч ирээд тэр жижиг бор гэрт оруулав. Лам нэг мөнх зул асааж байна. Сүрэн энэ байдлыг хараад ойлгож байгаа бололтой. Даш, жижиг гэрийн өрхний оосрыг урагш нь даллан авчирлаа. Сүрэнгийн нүд эргэлдэж, орчин тойрныг ажиглаж, нулимс нь хацар дээгүүр нь бөмбөрнө. Түүний хоёр талд Пүрэвжав, Даш нар байна.

	Сүрэн — Аав, аав аа! Намайг докторт үзүүлээч.

	Пүрэвжав — Ааваа! Докторт очъё гэж байна. Даш — Дуугүй, дуугүй. Халуундаа солиорч байж магадгүй.

	Сүрэн — Аав аа, би гуйя. Намайг докторт хүргээд өгөөч! 

	Даш нөгөө гэрийн үүдийг сөхөөд «Мядаг!» гэж дуудав.

	Мядагийг гарч ирэхээр шивнэх нь; 

	— Сүрэн докторт хүргээд өгөөч гэж байна. Нэгэнт л горьдлого тасарснаас хойш тийш нь аваачаад гомдлоо барвал яана даа.

	Мядаг — Дэмий биз дээ, ахын сэтгэлд юм хийчихнэ.

	Даш — За, тийм ч юм уу даа гээд гэрт оров.

	Лам — Өнөө шөнөөс хэтрэхгүй, би та хоёрт хань болж энд хоноё.

	Пүрэвжавыг хүрээ оруулъя. Манай гэр эзгүй, тэнд хоног.

	Даш — Тэгье ерөөсөө ч Пүрэвжав энд байгаад яах вэ.

	Пүрэвжав — Оройн нар орохын өмнө эрчээрээ давхиж эмнэлгийн морины уяаны дэргэд бууж докторын байшин руу орж байгаа нь харагдана.

	Лааны гэрэлд доктор, Бумаа, Пүрэвжав гурав байна.

	Пүрэвжав — Сүрэн эгчийг өнөө шөнөөс хэтрэхгүй гэж байна.

	Жамц орон дээрээсээ өндийж, нөгөө тасалгаанд шивнэлдэх яриаг чагнаж байна.

	Пүрэвжавын дуу:

	— Өөрөө докторт очъё гээд...аав бид хоёр аваад ирэх гэсэн чинь ах лам, эжий хоёр явуулдаггүй.

	Жамц босож хаалга хүрч чагнана.

	Пүрэвжавын дуу — Илүү гэрт оруулаад, зул бариад, өрхийг нь бүтээчихсэн. Жамцын нүдэнд нулимс мэлтгэнэв. Жамц ухирсаар гэтэн гараад морины уяан дээр очиж Пүрэвжавын морийг унаж давхин алга болов.

	Бумаа, өөрөө зөвшөөрч байгаа юм бол явцгаая. Пүрэвжав хоёулаа гаръя, тэрэг хөллөе.

	 

	* * *

	 

	Доктор, Бумаа хоёр тэргэн дээр сууж хөдөллөө.

	Пүрэвжав — Бумаа гуай миний морь алга.

	Бумаа — Одоо энэ харанхуйд олдохгүй, хүү минь! Маргааш болоорой.

	Зулын гэрэлд Сүрэнгийн шаналсан нүд гялтганана. Доод уруулаа хазалж, өндийн босоод гутал дээлээ өмсөж гэрийн хана түшиж гадаа гарав.

	Сарны гэрэлд Жамц гэрийн баруун талаар гэтэж ирнэ. Сүрэн гэрийн зүүн талд ухаан алдан унахдаа «Доктор» гэдэг ганцхан үг хэлж амжив.

	Жамц гэрт орж зулын гэрэлд Сүрэнгийн хэвтэж байсан хоосон орыг хараад царай нь эвгүй болов. Тэгээд гадаа гарахад нь унь унаж зулыг унагаав.

	Жамц гарч гэрийн хажуугаар тойртол хэвтэж байгаа Сүрэнтэй дайралдав. Тэгээд түүнийг тэврэн авч мориндоо мордоод хөдлөв.

	 

	* * *

	 

	Унасан зулын галд гэрийн эсгий авалцаж, гал гарлаа. Нохойн дуу ширүүсэж, цаад гэрээс уйлж уйлагнасан Даш, Мядаг, Лам гурав гарч ирсэн боловч, хүүршиж элэгдсэн эсгийтэй, хатаж хагссан модтой өмгөр гэр бадамласан зул шиг бөөн гал болсноос өөр юм харагдсангүй.

	Гурван шоо ойчно. Ламын нүд нээгдэнэ.

	Даш — Үгүй, тэгээд ор мөргүй алга болчихдог юм аа!

	Лам — (Шоогоо харж, халзан толгойгоо илсхийгээд) Цогт хайрхны савдаг ч мөн хүчтэй байна шүү. Муу Сүрэнгийн сүнсийг аваад явчхаж, одоо морин цагаас наана буудал соль гэж байна даа.

	Даш — Нэгэнтэй л нүүхээс, алсхан шиг нүүчихье даа.

	 

	* * * 

	 

	Нар гялалзаж, унь хана харжигнаж, хонь мал майлалдаж, Пүрэвжавын хөдөө гэр нүүв.

	 

	* * *

	 

	Сүрэн больницын орон дээр хэвтэнэ. Хажуудаа байгаа Бумаа, Жамц, Пүрэвжав гуравт хэлэх нь: Намайг үхсэн ч сэхсэн ч энд байна гэж хэнд ч битгий хэлээрэй.

	Жамц — (Пүрэвжавт) чи хэлэхгүй биз?

	Пүрэвжав — Хэлээ тас хазъя.

	 

	* * *

	 

	Доктор, Сүрэнгийн дэргэдээс босон харайж, байшингийн хаалгаар толгойгоо цухуйлгаж, Бумаа, Бумаа гэж дуудав.

	Бумаа гэрээсээ гарч сандран гүйсээр байшинд оров.

	Бумаа байшингаас гарч, гартаа грелка барьж гэр лүүгээ гүйсээр оров.

	Доктор тарианы багаж бэлтгэж байна.

	Бумаа грелка руу халуун ус шанагаар хийх зуураа, 

	— Ээ бурхан минь одоо яана. Халуун жин хэрэгтэй болсныг бодвол лав бие нь хөрж эхэлсэн байж таарна гэж үглэнэ.

	Доктор, Сүрэнг ахиж сууна. Үүрэглэн дохилзовч тэсвэрлэсээр сууна. Доктор босож тасалгаандаа очоод ширээний цагийг харвал цаг 4 болжээ. Доктор ирж Сүрэнгийн толгойг дарж үзээд эм авчирч халбагаар өгнө.

	Эмнэлгийн гадаа Жамц түлээ буулгаж байна.

	Жамц — Ухаан орсон уу?

	Бумаа — Ухаан ороод гурав хонож байна.

	Жамц — Доктор бий юу ?

	Бумаа — Дуг хийж, нүднийхээ хорыг гаргах гээд хажуулсан.

	Жамц — Аргагүй шүү дээ, арав шахам хоног нойргүй суусан юм чинь. Доктор ширээ дүүрэн эмнэлгийн ном дэвтэр дэлгэчихсэн, нэг ном үзэж нугалж тавиад, бас нэг ном авч үзэж байна. Бумаа гаднаас орж ирээд докторыг харан инээмсэглэж:

	— Доктор, олон шөнө унтаагүй байж, бас энэ номоор яах нь вэ, унт, унт!

	Доктор — Нет, нет! (номоо уншина).

	Бумаа — Няд гэнэ шүү. Би өнөө шөнө сууна, чи нэг унт (гээд өлгөөстэй байсан халад өмсөж эхлэв. Доктор халадыг тайлж буцааж өлгөөд, Бумааг явж унт гэсэн байдалтай дохино).

	Бумаа — (Гарах замдаа) Зөрүүд гэдэг нь.

	Доктор — Что?

	Бумаа — Чоо гэнэ шүү? Хэл мэддэг болоосой, нэг сайн загнах юмсан.

	Бумаа гараад явчхав. Доктор ном дэлгээд үзэж үзэж эрсэн зүйлээ олж ядаад түмэн бодолд дарагдаж хоёр гараараа шанаагаа тулж суув. Гөлрөн байгаа нүд. Тэр нүдтэй давхарлан гарах нь, цагаан толгойтой, нүдний шилтэй профессорын лекц хийж байгаа нь бүдэг бадаг харагдана.

	— Доктор! гэж Сүрэн дуудах сонстов.

	Доктор цочиж нөгөө тасалгаа руу оров. Дорхноо тэндээс сандруу гарч ирээд байшингийн хаалгаар цухуйж Бумааг дуудав.

	Тарианы хэрэгсэл гал дээр буцалсан усан дотор байна. Доктор сандрангуй ном үзнэ.

	Бумаа — Доктор, номоо болио, Сүрэн их муу байна.

	Доктор ном үзсээр л байна. Бумаа савтай тарианы хэрэгслийг авч ирэв.

	Хөгжмийн дуу яруухан эгшиглэхэд үүр цайж, ус мяралзана, Доктор стол налан унтжээ. Бумаа цаанаас нь гарч ирэв.

	Доктор — Сүрэн сайн, хорошо гээд эрхий хуруугаа ёрдойлгоно.

	Доктор — Манай чай хэриктэй мэднэ ээ! гэхэд, 

	Бумаа — Мэднэ ээ, мэднэ. Аагтайхан шиг цай, би ч бас уумаар байна гэж Бумаа хэлээд гарав.

	 

	* * *

	 

	Пүрэвжав хонь хариулж явснаа, тэргэндээ түлээ ачаад дуулан яваа Жамцыг хараад давхиж ирэв.

	Пүрэвжав — Жамц ах аа, эгч ямар байна?

	Жамц — Уржигдар л муухан байсан... Өнөө орой би очно доо. Пүрэвжав ганзаганаасаа нэг ууттай юм тайлан өгч, 

	— Май, үүнийг эгчид өгөөрэй гэв.

	Жамц — Чи үүнийг дэлсчихээ юу гэж гайхан асуулаа.

	Пүрэвжав — Тийм ээ!

	Жамц — Цаадуул чинь мэдчихвэл яана? 

	Пүрэвжав — Яах вэ дээ, бас л Цогт хайрхны савдаг аваад явчихжээ гэнэ биз? гээд тэр хоёр элгээ хөштөл инээнэ.

	Жамц — Би хэд хоногоос үүгээр өнгөрнө Тэхэд нэг юм дуулдана.

	 

	* * *

	 

	Хэвтэх тасгийн орон дээр гурван хүн хэвтжээ. Үүний нэг нь Сүрэн. Тэр гурвын хажууд доктор сандал тавьж, лааны гэрэлд ном уншиж сууна. Тэр гурвын нэгний суганаас халууны шил авч үзэв. Нөгөөд нь эм өгөв. Бумаагийн гэрт Жамц, лааны хажууд сууна.

	Бумаа — (Гаднаас орж ирээд) Жамц минь, доктор зөвшөөрдөггүй, маргааш өглөө уулзаарай гээд байна.

	Жамц — Та, Жамц өөрөө гуйж байна гэж хэлэв үү?

	Бумаа — Жамц, Жамцдаа нөгөө мултархай шагайт Жамц гэсэн.

	Жамц— Үгүй, мөн хачин юм даа.

	Бумаа— Эмнэлгийн ёс журамд хачин юм бий.

	Жамц — Маргааш өглөөг хүлээж дээ.

	 

	* * *

	 

	Пүрэвжавын гэрээс нэлээд зайтай, Жамц дөрвөн тэргийг хоосон хөтөлж тэдний гэрийг чиглэн алхлахад гэрээс Пүрэвжав гарч Жамцыг даллана. Жамц тэргээ орхиж тэдний гэрийн зүг алхав. Гэрийн үүдэнд байсан Пүрэвжав за эгч ямар байна? гэж асуулаа.

	Жамц— Сайжирч байна, хэд хоногоос босож болно гэсэн гэнэ.

	Пүрэвжав - За, тийм ээ суу, яараад яах вэ. Хоёулаа хоол хийж иднэ дээ.

	Жамц— Танайхан хаачаа вэ?

	Пүрэвжав — Өнөөдөр ирэхгүй. Эгч маань талийгаач болоод 49 хоног нь гүйцэж байгаа юм гэнэ. Ах ламынд очиж дахин төрөлдөө юу болохыг нь мэдэх гээд явсан гэхэд хоёулаа тэсгэлгүй инээхэд хүрэв.

	 

	* * *

	 

	Ламын гэр. Лам нэг ном үзэж, Даш, Мядаг хоёрын зүг харж:

	— Та хоёрт эргэж төрөхгүй нь дээ. Халуун цөл газар хонин гүрвэл болж төрсөн байна. Аргагүй л их нүгэл хийсэн хүн юм даа гэхэд Даш, Мядаг хоёрын нүднийх нь нулимс эрхгүй бөмбөрлөө. Урдаа өрөөтэй байгаа цай хоолыг тоолгүй зөвхөн галуун хүзүүтийг үе үе тонгойлгох зуураа:

	— За одоо яая гэх вэ дээ. Бид хоёр ийм л үйлтэй улс байж дээ гэв.

	Лам — Би даанч оройтсон юм.

	Мядаг — (Нулимсаа арчиж) Эхлээд л ах дээр шууд ирсэн бол яагаад ч ингэхгүй байсан даа гэж бодох юм, 

	Лам — Энүүхэндээ гэж ярихад, энэ буруу номын орос хүүхэн, галзуу Бумаа хоёроос л болж байгаа юм даа.

	Мядаг— Хэлээд яах вэ гээд гиншин уйлна.

	Лам— Энэ орос, монгол хоёр шулам охины чинь толгойг залгичхаж байгаа юм.

	Мядаг улам уйлна.

	Даш — Өндийж дайван алхалсаар гарч морины уяан дээрээс морио авахдаа:

	— Миний охины толгойг залгисан хоёр шулмыг дээ би гээд мордон найгаж эмнэлгийн зүг давхив.

	Мядаг— Яадаг билээ нөгөөдөх чинь явчихлаа. Согтуу дээрээ агсан юм шүү.

	Лам — Гайгүй биз дээ. Чи тэр юм хумаас идээч гээд аман дотроо маань уншина.

	Даш байшингийн үүдэнд бууж, хаалгыг нээж оров. Доктор юм бичиж сууна. Наанаас нь Даш яаралгүй очоод:

	— Чи аль газраас миний охины толгойг залгих гэж ирсэн амьтан бэ? гэж хутгаа сугалангуут хашхирав.

	Нөгөө тасалгаанд унтаж байсан Сүрэн сэрж, эцгийнхээ дууг таниад өндийнө. Доктор Дашийг харж гайхна.

	Даш— Чи намайг тавлаж байна уу? Хүний нутагт ясаа тавих чинь энэ дээ гээд хутгаа далайна. Докторын айсан нүд харагдана. Сүрэн гүйн орж ирээд «Аав аа» гэж чарламагцаа хутгатай гараас нь зүүгдэв.

	Даш ууртай эргэж, Сүрэнг хараад, нүдэндээ итгэхгүй, дахин лавлаж харахад охин нь:

	Аав аа, аав аа! гэж зөөлөн дуугарав.

	Даш — (Хутгаа алдаж) «ээ бурхан минь» (гээд муужран ойчив)..

	Эмнэлгийн жижиг орон дээр Дашийг хэвтүүлж, магнайг нь нойтон алчуураар жигнэжээ. Доктор хамарт нь эм үнэрлүүлж байна.

	Даш— (Ухаан орж нүдээ нээнэ) Сүрэн минь, хүү минь, чи мөн үү?

	Сүрэн — Аав аа! Би мөн гэхэд Даш Сүрэнг тэврэн үнсэнэ.

	Бумаа— Энэ хүн та нарын бараг амьдаар нь оршуулчихсан хүнийг амь оруулж байх, чи алах гэж ирж байх таарч дээ, зөнөг минь. Цаад хадам ах чинь явуулав уу чамайг?

	Доктор инээж Сүрэнг хэвтүүлнэ.

	Даш өвчин туссан мэт гөлрөн бодол болно. Доктор Дашийн хутгыг шалан дээрээс авч толгойгоо сэжлэн буруушаана. Хутгыг ширээн дээр тавиад:

	Ай яа яа, яаж болно оо, аав муу байна гэхэд Даш босож шийдэмгий алхалж, ламын гэр зүглэв.

	 

	* * *

	 

	Даш ламын үүдийг хэмх өшиглөн орлоо.

	Даш — Чиний нөгөө цөл газрын хонин гүрвэл, Цогт хайрхны савдаг энэ тэр гээд л байсан чинь аль вэ, одоо чи өөрөө үхсэн гүрвэл болно доо гээд хутгаа тэмтэрсэн нь үгүй байна.

	Мядаг — Чи миний төрсөн ахыг яах нь вэ?

	Даш — Тийм ээ! Чиний төрсөн ах миний гараар нүгэл хийлгэх гэсэн нь бүтсэнгүй. Тэр хар нүглээ ах та өөрөө эдлэх цаг чинь болж.

	Мядаг, Дашийн хоёр гарыг араас нь барина.

	Даш тэмүүлсээр зуух тогоог нь хийстэл нь өшиглөв.

	Гэр дүүрэн үнс бужигналаа.

	 

	* * *

	 

	Газ-69 машин давхисаар л байна. Пүрэвжавын ярих нь:

	— Түүнээс хойш манай аав юмыг тэр даруйд нь итгэдэггүй, үргэлж лавлаж байдаг зантай болчихсон юм.

	 

	* * *

	 

	Нартай сайхан намрын өдөр эмнэлэг хавиар нэлээд ч хөлтэй, морины уяан дээр морь, морин тэрэг элбэг харагдана. Эмнэлгийн байшингийн урд хураасан түлээн дээр Даш, Мядаг, Пүрэвжав нар Сүрэнг тойрон суужээ. Данх савтай цагаан идээ тавьсан байна. Цөмийнх нь царай баясгалангаар дүүрчээ. Байшингийн хаалга онгойж Бумаа гарч ирээд ширүүвтэр:

	— Та нар битгий энд шавалдаад байгаач, журамтай цувраад орооч гэж өвчтөнд хэлэв. Тэгээд түлээн дээр суусан улс дээр ирээд Дашийн зүг хандаж:

	— Май! энэ хутгаа ав гээд өгөв. Дараа нь жаахан байснаа

	— Сүрэнг маргааш гаргаж болно. Ингэхдээ манай энд сестрагийн ажил хийх саналтай юу гэж асуугаарай гэж байна?

	Сүрэн — Одоо сестра болоод, алс нь эмч болох би их дуртай. Аав, ээж хоёр ч дургүйцэхгүй биз гэв.

	 

	* * *

	 

	Лам сүх барьж морины уяаны гадаснуудыг мулт цохиж сугалаад уяаны сурыг эвхэж гэрийн хаяа руу чулуудаж, аман дотроо шивнэх нь.

	— Ингээд би ах дүү ч шавь нар ч үгүй, хоол ч үгүй болдог байжээ.

	Тэдний гэрийн хажуугаар хазгар Бямбаа, өрөөсөн гартаа нэг таягтай түргэн түргэн алхалж өнгөрлөө. Лам Бямбааг муухай харж:

	— Адгийн муу хазгар хүртэл манай хажуугаар өнгөрөөд явчихдаг болжээ. Гайгүй дээ, та нарыг би эгзгийг нь тааруулна даа гэнэ.

	 

	* * *

	 

	Жамц, Сүрэнг тойрон суугчдын ард түлээ буулгаж байна. Сүрэн толгойгоо, эргүүлж Жамцыг харахад, Жамц нүд ирмэнэ. Сүрэн босож Жамцтай очиж уулзана. Даш тэр хоёрыг харж:

	— Тэр хэн бэ?гэв.

	Пүрэвжав — Цогт хайрхны савдаг гэхэд, 

	Даш — Юу? гэж гайхан лавлана.

	 

	* * *

	 

	Нүдний шил зүүсэн Бумаа, Сүрэн хоёр, цаас харандаа барьж самбар өөд гөлрөн сууна. Самбар дээр доктор-А гэж бичээд а гэж дуудна.

	Сүрэн эмийн шил цэвэрлэж байна, 

	Өвчтөнд эм ч өгч байна.

	Бумаа тавагтай хоол өвчтөнд өгч байна.

	Доктор унтаж байна.

	Сүрэн өвчтөнийг сувилж байна.

	Сүрэн унтаж байна.

	Доктор жижүүрлэж байна.

	 

	* * *

	 

	Сумын сургуулийн хүүхэд бужигнан байна. Нэг хэсэг нь гар бөмбөг тоглоно. Торны нөгөө талд Сүрэн, доктор, Пүрэвжав, Жамц нар тоглоно. Нөгөө талд хоёр гурван сурагч, хоёр залуу лам тоглоно. Пүрэвжав бөмбөг давуулна. Нөгөө залуу лам авч захиралд өргөхөд тэр өргөнө. Залуу лам нэлээд сурмаг цохиход, доктор тэр бөмбөгийг эгц хөөргөж Жамцад өгөв. Жамц өргөж Сүрэн цохиход Бөмбөг тэр залуу ламын гар дээр хүчтэй тусч хажуу тийшээ ойчлоо. Харж байсан сурагчид, залуу лам нар, инээцгээнэ. Хол явсан бөмбөгний хойноос хэдэн жижиг хүүхэд гүйв. Пүрэвжав дахин давуулав.

	 

	* * *

	 

	Доктор, Сүрэн хоёрын том сайхан нүүр орж байгаа цасан дунд бахтай харагдана. Тэр хоёр чаргаар явж байгаа ажээ.

	Сүрэн, Жамц хоёр түлээ хөрөөдөж байна. Түүний хажууд Бумаа түлээ хагалж нямбай хурааж байна. Лам тэдний хажууд ирж сайхан аашлан:

	— Мөн айхавтар хүйтэрч байна аа та минь ээ! гээд Бумаа руу эргэж:

	— Би гал алдаад байна. Чамд ноднин зээлдүүлсэн тэрэг түлээгээ авалгүй горьгүй нь гэв.

	Бумаа — Ав ав орой хүргээд өгчихье гэтэл Пүрэвжав морьтой давхиж ирнэ.

	Сүрэн — За, чи юу гэж яваа вэ? Манайхан сайн уу?

	Пүрэвжав — Ээжийн бие жаахан барагтай, намайг докторт хэлээд ир гэсэн юм.

	Сүрэн — Өөрсдөө яваад ирж болохгүй нь уу?

	Пүрэвжав — Хясаан дээгүүр тэрэг гарахын аргагүй, манайх ямар чаргатай биш.

	Сүрэн — Одоо явах дээр чинь шөнө л хүрнэ дээ. Лам тэдний үгийг сонсож юм бодон зогсоно. Ламын нүд. Лам хясаан дээгүүр морьтой яваа, шувуу хадны араас ниснэ. Морь үргэж ойчно. Хавцал руу ламын морь ойчиж байна. Энэ хэдэн зураг зурсхийн өнгөрөв.

	 

	* * *

	 

	Лам хадан дундуур морьтой давхина. Лам морио нууц газар модноос уяж байна.

	Пүрэвжав, доктор хоёр чарга дээр сууж шогшуулна. Бүрэнхий болжээ.

	 

	* * *

	 

	Хясааны амсар дээр том хадны ард лам нуугдав.

	Улам ширүүсэж байгаа шуурга сөрж, чарга газрын уруу шогшино. Чарга газрын өөд өгсөнө.

	Чарга хадан хушуу тойрно.

	Чарга хясааны ирмэгээр давхина. Шуурга улам нэмэгдэж ламын морь тасдуулан давхилаа. Ламын толгой хөдөлж, нэлээд цаанаас ирж яваа чаргыг харна.

	Чарга хадны хажуугаар гарна. Лам муухай бархирна. Салбагар даавуугаар дэвж цамнана.

	Морь үргэж цовхрон халтирч, хясаа руу онхолдон ойчив.

	Лам гүйсээр морио уясан газар ирвэл, модонд цулбуурын тасархай үлджээ.

	Шөнө цасан дундуур Пүрэвжав, докторыг үүрч гэлдэрнэ. Пүрэвжав бүдэрч ойчив.

	Пүрэвжав өндийж:

	— Доктор, эгч ээ! Би ядрах болоогүй шүү гэв.

	Пүрэвжав дахин докторыг үүрч гэлдэрнэ. Дахин ойчив. Пүрэвжав докторыг дахан дээр хэвтүүлж чирч явна. Тэр хоёр нэлээд явсан бололтой. Пүрэвжав босон сууж явсаар л байна.

	 

	* * *

	 

	Пүрэвжавын хөдөө гэр, Даш цай ууж сууна. Мядаг хэвтэж байна. Гадаа нохой хуцаж, морин төвөргөөн сонстлоо. Даш:

	— За ирлээ гээд гарав. Даш орж ирээд:

	— Үгүй энэ чинь юу болж байна аа! Сул эмээлтэй морь давхиад ирэх чинь.

	Мядаг — Пүрэвжавын морь уу?

	Даш — Манайх руу гүйж ирдгийг нь бодвол өөрийнх нь морь байж таарах бий. Энэ нэг юм боллоо гээд хувцаслаж гарав.

	 

	* * *

	 

	Цасан шуурган дундуур Даш давхисаар Пүрэвжав, доктор хоёр дээр хүрч ирэв.

	Даш — Үгүй, та минь ээ, юу болж байна аа?

	Пүрэвжав — Хясааны ирмэгээр явж байтал нэг муухай амьтан, хадны цаанаас гарч ирж бархираад, морийг маань үргээж, чаргыг маань онхолдуулчихсан...

	Даш — Үгүй, тэгээд манай руу ах ламын морь давхиж очдог юу билээ... энэ ер нь юу болж байна.

	 

	* * *

	 

	Дашийн гэр. Баруун талын орон дээр доктор хэвтжээ. Өрөөсөн хөл нь боолттой байна. Зүүн талын орон дээр Мядаг хэвтжээ. Пүрэвжав докторын толгойг марлиар ороож дуусаад хоймрын ширээн дээр байгаа докторын эмээс нэгийг авч докторт үзүүлнэ.

	Пүрэвжав — Энэ мөн үү?

	Доктор — Биш, цаастай хуурай эм.

	Пүрэвжав цаастай эмийг үзүүлнэ.

	Доктор — Мөн!

	Пүрэвжав — (Тэр эмийг задалж, аяга угааж арчаад) буцалсан гэхэд

	Даш — Уу бэлэн, энэ байна гэв.

	Пүрэвжав докторт эм өгнө.

	Пүрэвжав — Аав аа, та ах ламыг яаж гүйцэв, 

	Даш — Явган хүнийг гүйцэж ядах юу байх вэ дээ.

	Пүрэвжав — Та тэгээд яасан бэ.

	Даш— Тушаадаг газар нь тушаагаад өгчихсөн.

	 

	* * * 

	 

	Эмнэлгийн, байрны хаалга нээгдэж доктор таяг тулсаар гарч ирэв. Сүрэн араас нь гарч ирээд:

	— Босож явах цаг болоогүй нельзя, нельзя, хэвтэнэ ээ хэрэгтэй гэв.

	Доктор — Зүгээр, зүгээр.

	Сүрэн — Нет, нет, нельзя гэсээр хөтөлж оров.

	 

	* * *

	 

	Дашийн гэр, Мядагийн бие нь сайжирсан харагдана. Гэвч хэвтээсэй хэвээрээ л байна.

	Мядаг — Пүрэвжав аа! Уух эм бий юу? Пүрэвжав — Ээжээ! Эм дууссан, дахиад эм битгий өгөөрэй гэсэн юм. Ер нь эм их уух ч бас сайн биш юм гэдэг шүү. Тэгээд ч ер нь одоо битгий хэвт! Бос, гадаа салхинд гарч хөдөлж байвал сайн даг аа.

	Пүрэвжав эхийгээ хөтөлж гадаа гаргав.

	 

	* * *

	 

	Газ-69 машин давхисаар л байна. Нөгөө улс Пүрэвжавын яриа чагнасаар л явна.

	Пүрэвжав — За ингэж миний эмнэлгийн үйл явдал эхэлсэн юм даа. Гэтэл машин гүвээн дээгүүр гарлаа. Жолооч урагшаа хараад:

	— Улаанбаатар! гэхэд алсад хотын бараа ярайж харагдана.

	Хүүхэн — Ямар амархан газар дөхчихдөг юм бэ?

